
 

 

 

 

 
 

 

ᓄᓇᕗᑦ   ᑲᓇᑕᒥ 
 

 

ᓄᓇᕗᑦ ᒪᓕᒐᓕᐅᕐᕕᖓ 
 

 

 

ᐱᖓᔪᐊᓐᓂᒃ ᑲᑎᒪᓂᖅ ᑎᓴᒪᖓᓐᓂᒃ ᒪᓕᒐᓕᐅᖅᑏᑦ 
 

 

 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᐅᑕᐅᒋᐊᓐᖓᖅᑐᑦ 
 

ᐅᓪᓗᖅ 47 
 

ᕿᑎᖅᑰ, ᐅᑐᐱᕆ 27, 2016 
 

 

ᖁᑉᐱᕐᓂᓖᑦ 2600ᒥᒃ 2662ᒧᑦ 
 

 

ᐃᖃᓗᐃᑦ 
 

 

ᐅᖃᖅᑎ: ᐊᖓᔪᖅᑳᖅ ᔪᐊᔾ ᖁᓚᐅᑦ, ᒪᓕᒐᓕᐅᖅᑎ



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᔪᐊᔾ ᖁᓚᐅᑦ 

(ᐊᒥᑦᑐᖅ) 

ᐊᐅᓚᑦᑎᔩᑦ 

ᐊᓪᓚᑦᑎ  

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ  
 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᑑᓂ ᐋᖁᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐹᑎ ᐊᕐᓇᒃᑲᖅ 

(ᐃᖃᓗᐃᑦ-ᓂᐊᖁᓐᖒ) 

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ 

(ᐃᖃᓗᐃᑦ-ᒪᓂᕋᔭᒃ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 

ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ 

ᑲᒪᒋᔭᓕᒃ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ 

 

ᔫ ᐃᓄᒃ 

(ᑐᓄᓂᖅ)  

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑕᐃᓐᓇᐃᑦ ᑲᑎᒪᔨᖏᓐᓄᑦ 

 

ᐊᖓᔪᖅᑳᖅ ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

 

ᑕᐃᕕᑦ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

 

ᐸᐅᓗᓯ ᕿᔪᒃᑖᖅ 

(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᔪᐊᔾ ᖁᒃᓱᒃ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ; 

ᒥᓂᔅᑕ ᑲᒪᒋᔭᓕᒃ ᓄᓇᕗᒥ 

ᐃᓪᓗᓕᕆᔨᕐᔪᐊᒃᑯᓐᓂᑦ 

 

ᓯᑏᕝ ᒪᑉᓴᓚᒃ 

(ᐊᐃᕕᓕᒃ) 

 

ᐊᖓᔪᖅᑳᖅ ᔮᓂ ᒪᐃᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᓕᒃ 

ᖁᓪᓕᖅ ᐃᑯᒻᒪᖅᑯᑎᓕᕆᔨᒃᑯᓐᓂᑦ 

 

ᓯᒥᐅᓂ ᒥᑭᓐᖑᐊᖅ 

(ᖃᒪᓂᑦᑐᐊᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐹᓪ ᐅᑲᓕᖅ 

(ᐃᖃᓗᐃᑦ-ᓯᓈ) 

 

ᐊᖓᔪᖅᑳᖅ ᑮᑦ ᐲᑕᓴᓐ 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᑮᓇᐅᔭᓕᕆᔨᒃᑯᓐᓂᑦ, ᐃᒃᓯᕙᐅᑕᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᖦᑕ ᑲᒪᒋᔭᓕᒃ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᐃᒥᓕᐊᓄ ᕿᓐᖑᖅ 

(ᓇᑦᑎᓕᒃ) 

 

ᐊᖓᔪᖅᑳᖅ ᐹᓪ ᖁᐊᓴ 

(ᐊᒡᒍ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 

ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᕗᑦ ᓯᓚᑦᑐᖅᓴᕐᕕᒻᒥ 

 

ᐋᓚᓐ ᕋᒻᐴᑦ 

 (ᑕᓯᐅᔭᕐᔪᐊᖅ) 

 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᓂᒋᐊ) 

 

ᑖᒻ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

ᐊᖓᔪᖅᑳᖅ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᒥᓂᔅᑕ ᓄᓇᓕᓐᓄᑦ ᒐᕙᒪᒃᑯᓐᓄᓗ 

ᐱᔨᑦᑎᕋᖅᑎᒃᑯᓐᓂᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᐊᕙᑎᓕᕆᓂᕐᒧᑦ 

 

ᐊᐃᓴᑭ ᓲᔪᖅ 

(ᖁᑦᑎᒃᑐᖅ) 

 

ᓯᕗᓕᖅᑎ ᐲᑕ ᑕᑉᑐᓇ 

(ᖁᕐᓗᖅᑑᖅ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 

ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᓕᒃ 

ᓄᓇᑖᖅᐸᓕᐊᔪᓕᕆᓂᕐᒥᒃ 



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 

ᕿᑎᖅᑰ, ᐅᑐᐱᕆ 27, 2016 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᑑᓂ ᐋᖁᐊᖅ, ᐹᑎ ᐊᕐᓇᒃᑲᖅ, ᐊᖓᔪᖅᑳᖅ ᒫᓂᑲ 

ᐃᐊᓪ-ᑲᓇᔪᖅ, ᔫ ᐃᓄᒃ, ᐊᖓᔪᖅᑳᖅ ᔪᐊᔾ ᕼᐃᒃᔅ, 

ᑕᐃᕕᑦ ᔪᐊᓇᓯ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ 

ᔪᐊᔾ ᖁᒃᓱᒃ, ᓯᑏᕝ ᒪᑉᓴᓚᒃ, ᐊᖓᔪᖅᑳᖅ ᔮᓂ ᒪᐃᒃ, 

ᓯᒥᐅᓂ ᒥᑭᓐᖑᐊᖅ, ᐹᓪ ᐅᑲᓕᖅ, ᐊᖓᔪᖅᑳᖅ ᑮᑦ 

ᐲᑕᓴᓐ, ᐃᒥᓕᐊᓄ ᕿᓐᖑᖅ, ᐊᖓᔪᖅᑳᖅ ᐹᓪ 

ᖁᐊᓴ, ᐅᖃᖅᑎ ᔪᐊᔾ ᖁᓚᐅᑦ, ᐋᓚᓐ ᕋᒻᐴᑦ, 

ᐋᓕᒃᓵᓐᑐ ᓴᒻᒧᖅᑐᖅ, ᑖᒻ ᓴᒻᒧᖅᑐᖅ, ᐊᖓᔪᖅᑳᖅ ᔫ 

ᓴᕕᑲᑖᖅ, ᐊᐃᓴᑭ ᓲᔪᖅ, ᓯᕗᓕᖅᑎ ᐲᑕ ᑕᑉᑐᓇ. 

 

>>ᑲᑎᒪᓯᒋᐊᖅᑐᑦ 13:30-ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᔪᐊᔾ ᖁᓚᐅᑦ): ᒥᔅ ᒫᓂᑲ 

ᐃᐊᓪ-ᑲᓇᔪᖅ, ᑐᒃᓯᐊᕐᓂᒃᑯᑦ ᐅᒃᑯᐃᕈᓐᓇᖅᐱᐅᒃ. 

 

>>ᑐᒃᓯᐊᖅᑐᑦ 

 

ᐅᖃᖅᑎ: ᐅᓐᓄᓴᒃᑯᑦ ᓄᓇᕗᑦᒥᐅᑕᐅᖃᑎᒃᑲ. 

ᐊᒻᒪᓗ ᒪᓕᒐᓕᐅᖅᑏᑦ, ᒥᓂᔅᑕᐃᑦ, (ᑐᓵᔨᑎᒍᑦ) 

ᓯᕗᓕᖅᑎ, (ᑐᓵᔨᑎᒎᕈᓐᓃᖅᑐᖅ) ᐊᒻᒪᓗ 

ᐳᓛᕆᐊᖅᓯᒪᔪᑦ ᑐᓐᖓᓱᑦᑎᐊᕆᑦᑎ 

ᒪᓕᒐᓕᐅᕐᕕᖕᒧᑦ.  

 

2. ᒥᓂᔅᑕᐃᑦ ᐅᓂᒃᑳᖏᑦ. ᐃᓄᓕᕆᓂᕐᒧᑦ 

ᒥᓂᔅᑑᔪᖅ, ᒥᔅᑐ ᔮᓂ ᒪᐃᒃ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 182 - 4(3): ᑲᓇᑕᒥ 

ᓱᕈᓯᖃᕐᓂᕐᒧᑦ ᐃᑲᔫᑎᒥᒃ ᐃᓚᓐᖓᐃᒍᑦ 

(ᒪᐃᒃ) 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᐅᓐᓄᓴᒃᑯᑦ ᓄᓇᕗᑦᒥᐅᑦ,  

ᓄᓇᖅᑲᑎᒃᑲᓗ, ᑕᐃᒃᑯᐊᓗ ᓇᒥᑐᐃᓐᓇᖅ 

ᑕᐅᑐᒃᑐᑦ. 

 

ᐅᖃᖅᑏ, ᐅᓪᓗᒥ ᓇᓗᓇᐃᖅᓯᓂᐊᖅᑐᖓ ᑖᒃᓱᒧᖓ 

ᓱᕈᓯᐊᕿᖃᑦᑕᕐᓂᐅᑉ ᒥᒃᓵᓄᑦ.  

 

ᓇᓗᓇᐃᖅᑕᐅᓯᒪᔪᒥᒃ ᒫᓐᓇ ᐅᖃᑦᑐᖓ ᑖᒃᑯᐊ 

ᑳᓇᑕᐅᑉ ᒐᕙᒪᒃᑯᖏᑦ ᐊᑐᓕᖅᑎᑦᑎᓯᒪᒻᒪᑕ ᓄᑖᒥᒃ 

ᓱᕈᓯᐊᕿᓂᐅᖃᑦᑕᖅᑐᒥᒃ ᑕᕝᕙᓂ ᔪᓚᐃ 2016-

ᖑᑎᓪᓗᒍ. ᑖᓐᓇ ᑭᖑᕝᕖᓚᐅᖅᑐᖅ 

ᑕᐃᒃᓱᒥᖓᑐᖃᖅ ᐊᑐᖅᑕᐅᖃᑦᑕᓚᐅᖅᑐᒥᒃ 

ᓱᕈᓯᐊᕿᓂᕐᒧᑦ ᑕᒪᒃᑯᓄᖓ ᓱᕈᓯᕐᓄᑦ. ᑖᓐᓇ 

ᓄᑖᖑᔪᖅ ᓱᕈᓯᐊᕿᔾᔪᑕᐅᖃᑦᑕᕐᓂᐊᓕᖅᑐᖅ. ᑕᐃᒪ 

ᑖᒃᓱᒥᖓ ᐊᑐᖅᑐᖅ ᐃᓚᒌᑦ ᑮᓇᐅᔾᔭᔅᓴᓂᖓᓂᒃ 

ᐊᒻᒪᓗ ᑖᒃᑯᓄᖓ ᕿᖅᑐᓐᖓᖏᑦ ᐊᒥᓲᓂᖏᓐᓄᑦ 

ᐅᕝᕙᓘᓐᓃᑦ ᖃᑦᑏᓐᓇᐅᓂᖏᓐᓄᑦ ᒪᓕᒃᑐᒥᒃ 

ᑕᕝᕙᓂ ᐊᖏᕐᕋᐅᔪᒥ. 

 

ᐅᖃᖅᑏ, ᑕᐃᒪ ᑕᐃᒪᐃᓚᐅᕐᖓᑦ ᑖᓐᓇ 

ᓱᕈᓯᐊᕿᓕᕆᖃᑦᑕᕐᓂᖅ ᑕᐃᒪ ᑖᓐᓇ 

ᓱᕈᓯᐊᕿᓕᕆᔾᔪᓯᖓ ᑳᓇᑕᒦᖔᖅᑐᖅ ᑕᕝᕙᓐᖓᑦ 

ᐃᓚᓐᖓᖅᑕᐅᖃᑦᑕᔾᔮᖏᑦᑎᐊᖅᑐᖅ ᑖᒃᑯᓄᖓ 

ᓱᒃᑯᐊᕿᐅᔪᓄᑦ. ᑖᓐᓇ ᐱᕙᓪᓕᕈᑕᐅᔪᖅ 

ᓱᕈᓯᐊᕿᐅᔪᖅ ᐃᓱᒪᒋᖏᓇᑦᑎᒍ ᑮᓇᐅᔾᔭᔅᓵᖑᓗᒍ 

ᐊᒻᒪᓗ ᑕᕝᕙᓐᖓᑦ ᐃᓚᓐᖓᕈᑎᖃᑦᑕᔾᔮᒐᓂ ᑖᒃᑯᐊ 

ᐃᓚᒌᑦ ᑮᓇᐅᔭᒥᒃ ᐃᑲᔪᖅᑕᐅᓂᒃᑯᑦ ᐱᓕᕋᐃᑉᐸᑕ. 

(ᑐᓵᔨᑎᒍᑦ) ᑕᒪᓐᓇ ᐊᑐᓐᖏᑎᑕᐅᓂᖅ 

ᐱᔾᔪᑎᒋᓪᓗᒍ ᑕᐃᒃᑯᐊ ᓂᖃᐃᓱᖃᑦᑕᕆᐊᓖᑦ 

ᑮᓇᐅᔭᖅᑖᑲᓂᖅᑎᑕᐅᖃᑦᑕᓂᐊᕐᓕᖅᑐᑦ.  

 

ᐃᓄᓕᕆᔨᒃᑯᑦ ᐊᖏᖅᓯᒪᑦᑎᐊᖅᐳᑦ ᑕᒪᒃᑯᐊ 

ᓂᖃᐃᓱᖃᑦᑕᖅᑐᑦ ᐱᐅᔫᓗᑎᒃ ᑕᐃᒃᑯᓄᖓᓗ 

ᐃᑲᔪᖅᑕᐅᔭᕆᐊᖃᓪᓚᕆᑦᑐᓄᑦ ᐊᑐᓪᓚᕆᓪᓗᑎᒃ. 

ᖁᕕᐊᓱᒃᑐᒍᑦ ᑲᓇᑕᒥ ᓱᕈᓯᕐᓄᑦ ᐃᑲᔫᑏᑦ ᐊᒃᓱᐊᓗᒃ 

ᐃᑲᔪᒃᑲᓐᓂᐅᑎᒋᔭᐅᒍᓐᓇᕐᓂᐊᓯᔪᑦ ᑮᓇᐅᔭᖅᑎᒍᑦ 

ᑕᒪᒃᑯᓄᖓ ᓂᖃᐃᓱᖅᐸᑦᑐᓄᑦ ᐃᓚᔮᕇᓐᓄᑦ 

ᐊᒻᒪᓗ ᕿᖅᑐᓐᖓᖏᓐᓄᑦ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ): ᒥᓂᔅᑕᐃᑦ 

ᐅᖃᐅᓯᒃᓴᖏᑦ. ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ 

ᒥᓂᔅᑕᒋᔭᐅᔪᖅ, ᒥᔅᑕ ᔪᐊᔾ Hᐃᒃᔅ. 

ᐊᖓᔪᖅᑳᑉ ᐅᖃᐅᓯᖓ 183 - 4(3): 

ᐃᓱᒪᓕᕆᓂᕐᒧᑦ ᐱᓕᕆᒍᓐᓇᑦᑎᐊᕐᓂᕐᒥᒃ 

ᐱᓕᒻᒪᖅᓴᐃᓂᖅ (Hᐃᒃᔅ) 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐋᓐᓂᐊᖃᕐᓇᓐᖏᑦᑐᓕᕆᔨᕐᑯᑦ ᒫᓐᓇ 

ᐃᓕᓐᓂᐊᕈᑎᒃᓴᓂᒃ ᐋᖅᑭᒃᓱᐃᕙᓪᓕᐊᓯᔪᑦ ᐊᒻᒪᓗ 

ᑕᒪᒃᑯᓄᖓ ᐊᑐᐃᓐᓇᕈᖅᑎᑕᐅᓂᐊᖅᖢᑎᒃ 

ᐃᓱᒪᓕᕆᓂᕐᒧᑦ ᐅᐃᕆᓯᒪᔪᓄᓪᓗ 

ᑲᒪᕕᐅᖃᑦᑕᖅᑐᓄᑦ ᓄᓇᕗᒻᒥ. ᑕᒪᓐᓇ ᐱᕐᔪᐊᕌᓗᒃ 

ᐊᑐᖅᑕᐅᓂᐊᖅᑐᖅ ᓄᓇᕗᓕᒫᒥ. 

ᐃᓕᓐᓂᐊᖅᑎᑕᐅᓂᐊᖅᑐᑦ ᑕᒪᕐᒥᒃ 

ᐃᖅᑲᓇᐃᔭᖅᑎᓕᒫᑦ 6-ᓄᑦ ᑕᖅᑭᓄᑦ ᐊᒻᒪᓗ 

ᐃᖅᑲᓇᐃᔮᖅᑖᓵᖅᐸᓪᓕᐊᔪᓄᑦ 

ᐃᓕᓐᓂᐊᕈᑎᒋᔭᐅᖃᑦᑕᕐᓂᐊᖅᖢᑎᒃ.  

 

ᑖᓐᓇ ᒪᕐᕉᖕᓄᑦ ᐱᓇᓱᐊᕈᓰᓐᓄᒃ ᑕᒪᒃᑯᓄᖓ 

ᐃᓱᒪᓕᕆᓂᕐᒧᑦ, ᐋᓐᓂᐊᓯᐅᖅᑎᒧᑦ ᖁᓕᓄᑦ 

ᐊᕐᕌᒍᓄᑦ ᐃᖅᑲᓇᐃᔭᖃᑦᑕᖅᓯᒪᔪᒧᑦ 

ᐃᓕᓐᓂᐊᖅᑎᑕᐅᓂᐊᖅᑐᑦ. ᖃᐅᔨᓴᐃᓂᕐᒥᑦ, 

ᑎᑎᖅᑭᕆᓂᕐᒥᑦ, ᐃᓕᖅᑯᓯᓕᕆᓂᕐᒧᑦ ᑐᕌᖓᔪᑦ, 

ᖁᐊᖅᓵᖅᓯᒪᔪᓄᓪᓗ ᑐᕌᖓᔪᓂᑦ 

ᑲᒪᒋᐅᖅᓴᖅᑎᑕᐅᓂᐊᖅᑐᑦ.  

 

ᐅᖃᖅᑏ, ᖁᕕᐊᓱᑦᑐᖓ ᑐᓴᖅᑎᑦᑎᔭᕆᐊᔅᓴᖅ 7-

ᖑᕗᑦ ᑖᒃᑯᐊ ᐱᔭᕇᖅᓯᓚᐅᕐᖓᑕ ᑕᒪᑐᒥᖓ 

ᐃᓕᓐᓂᐊᓂᕐᒥᒃ. 

 

ᑕᒪᓐᓇ ᐱᕐᔪᐊᖑᔪᖅ ᐃᓚᒋᔭᐅᖃᑕᐅᓪᓗᓂ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᖅᑲᓇᐃᔮᖏᓐᓄᑦ 

ᐊᔾᔨᒌᓕᖅᑎᑕᐅᓪᓗᑎᒡᓗ ᐱᔨᑦᑎᕈᑎᖏᑦ, 

ᐱᐅᓯᖏᓪᓗ ᓄᓇᓕᓐᓂ ᓄᓇᕗᒻᒥ.  

 

ᐃᓱᒪᓕᕆᓂᕐᒧᑦ ᐃᓕᓐᓂᐊᕈᑏᑦ ᒪᓕᒃᓯᒪᕗᑦ 

ᐃᓅᖃᑎᒌᑦᑎᐊᕐᓂᕐᒧᑦ. ᐊᓯᖏᑦ ᐅᐱᒋᔭᖃᕐᓂᖅ, 

ᐃᖅᑲᓇᐃᔭᖃᑎᒌᖕᓂᖅ ᑲᒪᒋᔭᖃᕐᓂᕐᓗ ᐃᓄᖕᓂᑦ. 

ᐃᓕᓐᓂᐊᕈᑕᐅᓪᓗᑎᒃ ᐱᕚᓪᓕᐅᑎᒋᔭᐅᓂᐊᖅᑐᑦ 

ᖃᐅᔨᒪᑦᑕᐅᓗᑎᒃ ᐊᒻᒪᓗ ᐃᓄᐃᑦ ᐱᖅᑯᓯᖏᓐᓂᑦ 

ᐊᑐᕐᓗᑎᒃ ᓇᓗᖅᑯᑎᓐᖏᓪᓗᑎᒃ 

ᐃᖅᑲᓇᐃᔭᕈᓐᓇᕐᓂᐊᖅᑐᑦ ᓄᓇᒥᖕᓂᑦ ᐊᒻᒪᓗ 

ᓄᓇᕗᒻᒥᐅᓕᒫᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑐ ᐹᓪ 

ᖁᐊᓴ.  
 

ᐊᖓᔪᖅᑳᑉ ᐅᖃᐅᓯᖓ 184 - 4(3): ᑰᒑᕐᔪᒃ 

ᐃᓕHᐊᒃᕕᒃ ᐅᖃᓕᒫᕆᐅᖅᓴᕐᓂᕐᒧᑦ 

ᑮᓇᐅᔭᖅᑖᖅᑐᖅ (ᖁᐊᓴ) 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᒻᒪᓗ ᐅᓪᓗᒃᑰᖅᐸᒃᑲ ᓄᓇᖅᑲᑎᒃᑲ ᐊᒻᒪᓗ 

ᓄᓇᕗᒻᒥᐅᑦ ᑕᒫᓃᑦᑐᓪᓗ.  
 

ᐅᖃᖅᑏ, ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲᐃᓛᒃ 

ᖁᕕᐊᓱᖃᑎᒋᑦᑎᐊᖅᐸᒃᑲ, 

ᖁᕕᐊᓱᖃᑎᒋᔪᒪᓪᓗᒋᓪᓗ ᑖᒃᑯᐊ ᑰᒑᕐᔪᖕᒥᑦ 

ᐃᓕᓐᓂᐊᕐᕕᖓ ᑖᓐᓇ ᐱᕙᓪᓕᐊᓪᓚᕆᖕᒪᑦ. 

$40,000-ᓂᒃ ᑮᓇᐅᔭᓂᒃ ᑐᓂᔭᐅᓯᒪᖕᒪᑕ 

ᑖᒃᑯᓇᓐᖓᑦ ᐅᖃᓕᒫᕆᐅᖅᓴᕐᓂᕐᒥᑦ ᑖᒃᑯᐊ 

ᐱᕙᓪᓕᐊᑎᑦᑎᔩᑦ.  
 

ᕕᕝᕗᐊᕆᓐᖑᑎᓪᓗᒍ ᐊᕐᕌᒍᒋᔭᑦᑎᓐᓂ ᑕᒫᓂ 

ᑰᒑᕐᔪᖕᒥᑦ ᐃᓕᓐᓂᐊᕐᕕᖓ ᑖᒃᑯᐊ 

ᑐᒃᓯᕋᓚᐅᖅᓯᒪᖕᒪᑕ ᑕᕝᕙᓐᖓᑦ ᑲᑐᔾᔨᖃᑎᒌᒥᑦ 

ᖃᓄᖅ ᑖᒃᑯᐊ ᐃᓕᓐᓂᐊᕐᕕᖓ 

ᐃᑲᔪᖅᑕᐅᒃᑲᓐᓂᕈᓐᓇᕐᒪᖔᑦ ᐅᖃᓕᒫᕆᐅᖅᓴᕐᓂᕐᒥᑦ 

ᑕᒪᒃᑯᓂᖓ ᐊᔾᔨᒌᓐᖏᑦᑐᓂᒃ 

ᐅᖃᓕᒫᕆᐅᖅᓴᕈᑎᓂᒃ ᑐᒃᓯᕋᖅᖢᑎᒃ ᐊᒻᒪᓗ ᑖᓐᓇ 

ᐅᖃᓕᒫᕐᕕᖓ ᖃᓄᖅ ᑕᑕᐅᑦᑎᐊᒃᑲᓐᓂᕈᓐᓇᕐᒪᖔᑦ 

ᑕᒪᒃᑯᓂᖓ ᐅᖃᓕᒫᒐᒃᓴᓂᒃ.  
 

ᑰᒑᕐᔫᑉ ᐃᓕᓐᓂᐊᕐᕕᖓ ᑕᐃᒪ ᑖᓐᓇ ᑮᓇᐅᔭᖅ 

ᐱᓚᐅᖅᖢᓂᔾᔪᑦ ᑕᒪᒃᑯᓂᖓ ᐅᖃᓕᒫᒐᒃᓴᓂᑦ 

ᐊᔾᔨᒌᓐᖏᑦᑐᓂᑦ ᓄᓇᓐᖑᐊᖃᖅᑐᓂᓪᓘᓐᓃᑦ 

ᐅᕝᕙᓘᓐᓃᑦ ᑕᒪᒃᑯᐊ ᓄᑕᖅᑲᓄᑦ ᖁᕕᐊᒋᔭᐅᔪᐃᑦ 

ᐅᖃᓕᒫᕆᐅᖅᓴᕐᓂᕐᒧᑦ. ᓲᕐᓗ ᕼᐃᐅᕆ ᐹᑐ, 

ᑕᒪᒃᑯᐊ ᐊᔾᔨᒌᓐᖏᑦᑐᓂᒃ ᑎᑭᓴᐃᔪᓐᓇᓚᐅᕐᒪᑕ 

ᐊᒻᒪᓗ ᑕᒪᒃᑯᐊ ᐅᖃᓕᒫᒐᐃᑦ ᐅᑭᐅᖅᑕᖅᑐᒧᑦ 

ᐅᖃᐅᓯᖃᖅᑐᓂᒃ ᐱᔪᓐᓇᓚᐅᖅᑐᑦ. ᐊᒻᒪᓗ ᑕᒪᒃᑯᐊ 

ᑎᑭᓴᐃᓚᐅᕆᓪᓗᑎᒃ ᐊᔾᔨᒌᓐᖏᑦᑐᓂᒃ ᖃᓄᖅ 

ᑕᒪᓐᓇ ᐃᓕᓐᓂᐊᖅᑎᖁᑎᕗᑦ ᐅᖃᓕᒫᕐᓂᕐᒥᑦ 

ᐊᒃᓱᕈᒃᑲᓐᓂᕈᓐᓇᕐᒪᖔᑕ. 
 

ᐅᖃᖅᑏ, ᑕᐃᒪ ᑖᒃᑯᐊ ᓇᓗᓇᐃᔭᖅᓯᒪᔪᐃᑦ 

ᐱᓇᓱᐊᕈᓯᓕᒫᖅ ᐅᖃᓕᒫᕆᐅᖅᓴᕐᓂᕐᒥᑦ. ᑖᒃᑯᐊ 

ᑲᔪᓯᑎᑦᑎᖃᑦᑕᕐᓂᐊᖅᑐᑦ ᑕᒫᓂ ᐊᕐᕌᒍᒋᔭᑦᑎᓐᓂᑦ  



ᕿᑎᖅᑰ, ᐅᑐᐱᕆ 27, 2016 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  2602 

 

 

 

ᐊᒻᒪᓗ ᑖᒃᑯᐊ ᐃᑲᔫᑎᖃᑦᑎᐊᕐᓂᐊᕐᒥᖕᒪᑕ 

ᐊᖓᔪᖅᑳᕆᔭᐅᔪᓄᑦ ᖃᓄᖅ ᑕᒪᓐᓇ ᐅᖃᓕᒫᕐᓂᖅ 

ᐱᒻᒪᕆᐅᓂᖓᓂ ᐃᓕᓐᓂᐊᖅᑎᖁᑎᑦᑎᓐᓄᑦ.  

 

ᑖᓐᓇ ᐅᖃᓕᒫᕆᐅᖅᓴᕐᓂᕐᒧᑦ ᐱᔨᑦᑎᕋᖅᑏᑦ ᑖᒃᑯᐊ 

ᖃᐅᔨᓚᐅᕐᒪᑕ ᑰᒑᕐᔪᖕᒥᐅᑦ ᐃᓕᓐᓂᐊᕐᕕᖓ ᑖᓐᓇ 

ᐅᖃᓕᒫᕐᓂᕐᒥᑦ ᐊᒃᓱᕉᑎᓕᒃ. ᑖᒃᑯᐊ ᑕᕝᕙ 

ᖁᔭᓐᓇᒦᑦᑎᐊᖅᑕᕗᑦ ᑕᒪᑐᒥᖓ 

ᓴᖅᑭᑎᑦᑎᔪᒪᓚᐅᕐᒪᑕ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᐃᑦ 

ᐅᖃᐅᓯᒃᓴᖏᑦ. ᓄᓇᕗᒻᒧᑦ ᓯᕗᓕᖅᑎ, ᒥᔅᑕ ᑕᑉᑐᓇ.  

 

ᐊᖓᔪᖅᑳᑉ ᐅᖃᐅᓯᖓ 185 - 4(3): 

ᒐᕙᒪᒃᑯᓐᓂ ᐃᖅᑲᓇᐃᔭᑯᑖᕐᓂᕐᒧᑦ 

ᐃᓕᓴᕆᔭᐅᔾᔪᑎᑖᖅᑐᑦ ᐃᖅᑲᓇᐃᔭᕐᓂᕐᒧᑦ 

ᐊᕐᕌᒍᓂᑦ 30-ᓂᒃ ᐅᖓᑖᓂᓗ (ᑕᑉᑐᓇ) 

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᓐᓄᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲ, 

ᓄᓇᕗᒻᒥᐅᓪᓗ.  

 

ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐃᓕᓴᕆᔪᒪᓪᓗᒋᑦ 

ᖁᔭᒋᓪᓗᒋᓪᓗ ᓄᓇᕗᑦ ᒐᕙᒪᒃᑯᓐᓂ 30 ᐊᕐᕌᒍᓂᑦ 

ᐅᖓᑖᓂᓗ ᐃᖅᑲᓇᐃᔭᖅᓯᒪᔪᑦ ᒐᕙᒪᒃᑯᓐᓄᑦ. 

ᑖᒃᑯᐊ ᐱᒃᑯᒋᔭᐅᓚᐅᖅᐳᑦ ᐊᑯᓂᐅᔪᒧᑦ 

ᐃᓕᓴᕆᔭᐅᔪᑎᑖᖅᑎᑕᐅᓪᓗᑎᒃ ᐅᓐᓅᓚᐅᖅᑐᖅ 

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᑎᔩ, ᐅᑯᐊ 

ᐊᒃᓱᕈᖅᓯᒪᑦᑎᐊᖅᑐᑦ ᒐᕙᒪᒃᑯᑦ ᐱᓕᕆᕝᕕᖏᓐᓂᑦ 

ᓇᓂᓕᒫᖅ ᐃᖅᑲᓇᐃᔭᖅᑐᑦ 

ᑎᒥᓐᖑᖅᑎᓯᒪᔭᖏᓐᓂᒡᓗ. ᐊᑯᓂᐊᓗᒃ ᑖᒃᑯᐊ 

ᐃᖅᑲᓇᐃᔭᖅᓯᒪᕗᑦ ᐊᖏᖅᓯᒪᑦᑎᐊᖅᖢᑎᒃ 

ᐱᔨᑦᓯᕐᒪᑕ ᐊᑐᐃᓐᓇᕈᐃᖕᒪᑕᓗ ᓄᓇᑦᑎᓐᓂᑦ.  

 

ᐅᖃᖅᑎᑦᑎᔩ, ᒐᕙᒪᒃᑯᑦ ᑕᒪᑐᒥᖓ 

ᐃᓕᐅᖅᑲᐃᕙᓪᓕᐊᕗᑦ ᑮᓇᐅᔭᓂᒃ 

ᐃᑲᔪᖅᑐᐃᓪᓗᑎᒡᓗ ᐃᖅᑲᓇᐃᔭᖅᑎᓂᒃ, 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓂᒃ ᐃᑲᔪᕐᓂᐊᕐᒪᑕ 

ᓄᓇᕗᒻᒥᐅᓕᒫᓂᑦ ᐱᓕᒻᒪᒃᓴᐃᓂᒃᑯᑦ  

ᐃᓕᓐᓂᐊᖅᑎᑦᑎᓂᒃᑯᑦ ᐊᒻᒪᓗ 

ᐃᖅᑲᓇᐃᔭᕐᕕᖃᑦᑎᐊᕐᓂᕐᒥᑦ ᐊᕙᓗᔭᐅᓯᒪᓗᑎᒃ 

ᐃᑲᔪᖅᓱᖅᑕᐅᑦᑎᐊᕐᓗᑎᒡᓗ. ᓇᓗᖅᑯᑎᓐᖏᑦᑐᖓ 

ᑖᒃᑯᐊ ᐊᖏᖅᓯᒪᑦᑎᐊᕐᓗᑎᒃ ᐊᕐᕌᒍᒐᓴᖕᓄᑦ 

ᐃᖅᑲᓇᐃᔭᕐᓂᐊᕐᓂᖏᓐᓂᒃ.  

 

ᐅᖃᖅᑏ, ᐅᓪᓗᒥ ᐅᑯᐊ 30-ᓄᑦ ᐊᕐᕌᒍᓄᑦ 

ᐃᖅᑲᓇᐃᔭᖅᓯᒪᔪᑦ ᐃᓕᓴᕆᔪᒪᔭᒃᑲ: ᒥᐊᕆ ᒪᒻᒑᑦ, 

ᐱᐊᑭ ᑐᑐ, ᑑᑲᔅ ᒥᓗᖅᑐᖅ, ᒥᐊᓕ ᐊᓕᖅᑲᑐᖅᑐᖅ 

ᐊᒻᒪ ᔩᓇ ᓗᐃᔅ ᐲᔪ, ᑖᒃᑯᐊ ᐃᓘᓐᓇᖏᑦ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐃᖅᑲᓇᐃᔭᖅᑐᑦ ᐊᒻᒪᓗ 

ᑖᓐ ᑳᒃᓕᓐ, ᖁᓪᓕᒃᑯᑦ ᐆᒪᖅᑯᑎᓕᕆᔨᒃᑯᖏᓐᓂᒃ 

ᐃᖅᑲᓇᐃᔭᖅᑐᖅ.  

 

ᐊᒻᒪᓗ ᖁᕕᐊᓱᖕᒥᔪᖓ ᐃᓕᓴᕆᔪᒪᖕᒥᒐᒃᑭᑦ ᐅᑯᐊ 

35 ᐅᖓᑖᓄᑦ ᐃᖅᑲᓇᐃᔭᖅᓯᒪᔪᑦ: ᒫᓚᒃ ᑭᓪᓛᐱᒃ, 

ᐃᓕᓴᐱ ᔭᐃᐴᑎ, ᓇᓕ ᐃᐅᓪ, ᓴᓈᖅ ᐲ ᐊᒻᒪ 

ᑕᐃᓱᓪ ᓯᕿᓂᖅ  

ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐊᒻᒪᓗ ᒥᐅᕆᐊᓐ ᓚᕝ 

ᑮᓇᐅᔭᓕᕆᔨᒃᑯᑦ ᐱᓕᕆᕝᕕᐊᓄᑦ.  

 

ᐊᒻᒪᓗ ᐃᓕᓴᖅᓯᔪᒪᖕᒥᔪᖓ ᖁᔭᓕᔪᒪᓪᓗᖓᓗ 

ᐃᖅᑲᓇᐃᔭᖅᑎᒋᓯᒪᓕᖅᑕᕗᑦ ᐊᕐᕌᒎᓄᑦ 30-ᓄ 

ᐅᖓᑖᓄᑦ: ᐃᓗᐃᑦ−ᐃᓕᓴᐱ ᐃᑦᓯᒃᑖᕐᔪᒃ ᐊᒻᒪᓗ 

ᓵᓕ ᓰᑏ’ᓈᖅ ᐃᓕᓐᓂᐊᖅᑐᓕᕆᔨᒃᑯᓐᓂ ᑕᒪᒃᑮᒃ 

ᐃᖅᑲᓇᐃᖅᑑᒃ.  

 

ᐅᖃᖅᑏ, ᖁᔭᓕᒋᕙᒃᑲ ᑖᒃᑯᐊ 

ᐊᖏᖅᓯᒪᑦᑎᐊᖅᖢᑎᒃ ᐃᖅᑲᓇᐃᔭᖅᑐᑦ ᓄᓇᕗᑦ 

ᒐᕙᒪᒃᑯᖏᓐᓄᑦ. ᖁᕕᐊᓲᑎᓗᒋᓪᓗ 

ᖁᕕᐊᓲᑎᔭᐃᓐᓇᕆᓪᓗᒋᓪᓗ ᐊᑯᓂᐊᓗᒃ 

ᐃᖅᑲᓇᐃᔭᖅᓯᒪᔪᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᑮᓇᐅᔭᓕᕆᓂᕐᒧᑦ ᒥᓂᔅᑑᔪᖅ, ᒥᔅᑕ ᑮᑦ ᐲᑕᓴᓐ. 



ᕿᑎᖅᑰ, ᐅᑐᐱᕆ 27, 2016 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  2603 

 

 

 

 

ᐊᖓᔪᖅᑳᑉ ᐅᖃᐅᓯᖓ 186 - 4(3): 

ᒐᕙᒪᒃᑯᓐᓂ ᐃᖅᑲᓇᐃᔭᑯᑖᕐᓂᕐᒧᑦ 

ᐃᓕᓴᕆᔭᐅᔾᔪᑎᑖᖅᑐᑦ ᐃᖅᑲᓇᐃᔭᕐᓂᕐᒧᑦ 

ᐊᕐᕌᒍᓂᑦ 20-ᓂᒃ ᐅᖓᑖᓂᓗ (ᐲᑕᓴᓐ) 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᐅᖃᖅᑏ, 

ᐅᓐᓄᒃ ᓯᕗᓕᖅᑎ ᐊᒻᒪᓗ ᒥᓂᔅᑕᐅᖃᑎᒃᑲ 

ᐃᓕᓴᖅᓯᓚᐅᖅᑐᑦ ᐊᑕᐅᓯᐅᖏᑦᑐᓂᒃ 

ᐃᖅᑲᓇᐃᔭᑯᑖᔅᓯᒪᓂᑯᓂᒃ ᒐᕙᒪᒃᑯᓐᓂ. ᐅᓪᓗᒥ 

ᐃᓕᓴᕆᔪᒪᔭᒃᑲ ᑖᒃᑯᐊ ᐅᕙᓃᑦᑐᑦ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑏᑦ. 

 

ᐅᖃᖅᑏ, ᐅᑯᐊ ᐊᑯᓂᐊᓗᒃ ᐃᖅᑲᓇᐃᔭᖅᓯᒪᓕᖅᑐᑦ 

ᐊᖏᖅᓯᒪᑦᑎᐊᖅᖢᑎᒃ ᐃᖅᑲᓇᐃᔭᖅᐳᑦ 

ᐃᑲᔪᓪᓚᕆᒃᖢᑎᒡᓗ ᓄᓇᕗᑦᒥᐅᓂᒃ ᐊᕐᕌᒍᒐᓴᓐᓄᑦ 

ᐃᖅᑲᓇᐃᔭᕐᓂᕐᒥᒍᑦ.  

 

ᐅᖃᖅᑏ, ᒪᓕᒐᓕᐅᖅᑎᐅᖃᑎᓪᓗ ᐅᑯᐊ 

ᐃᓕᓴᕆᔪᒪᔭᕗᑦ ᐊᕙᑎᓄᑦ ᐃᖅᑲᓇᐃᔭᖅᓯᒪᔪᑦ: 

ᓵᒥᐅᓪ ᐊᓕᔭᖅ, ᐸᑐᕆᓴ ᑳᒧᕆᓐ, ᓵᓇ ᑎᐊᔅ, ᒋᐅᕆ 

ᑕᓐᕗᑦ, ᓯᑏᕙ ᕼᐊᐃ, ᐋᓂ ᐱᑦᓯᐅᓛᖅ ᔪᐊᓂ, 

ᕋᕼᐋᐱ ᖃᒧᒃᑳᖅ, ᓕᐊᔅᓕ ᓖᕗᓗᐊ, ᓈᑎ ᒫᑎᐅᔅ, 

ᐊᐃᑦᓴᐃᓐᓇᖅ ᐳᕋᐃᔅ, ᐊᐃᒐ ᓴᖑᔭᒃ, ᓴᐃᓐ ᓯᓕᕝᑲ, 

ᑖᓕᔅ ᑕᖅᑐ, ᐊᒻᒪ ᐋᓪᑕᓐ ᐅᐃᓕᐊᒻᔅ.  

 

ᐅᖃᖅᑏ, ᖁᕕᐊᓲᑎᔪᒪᖕᒥᕙᒃᑲ ᐅᑯᐊ 25-ᓄᑦ 

ᐊᖏᖅᓯᒪᓪᓗᑎᒃ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑐᑦ: 

ᐆᐱᑦ ᐊᓄᕆ, ᓵᓐᑐᕆ ᕌᓐᓇᕼᐋᓐ, ᔫᓕᐊ ᐊᖓᓕᒃ, 

ᓴᐃᓐ ᓴᐃᕗ, ᑐᐊᕇᓐ ᐃᒪᓕ ᓯᐅᑎᓐᓄᐊᖅ, ᑲᓅᑎ 

ᕿᔪᕐᓈᖅ, ᒥᐊᓕ ᑯᐹᒃ, ᐊᒻᒪ ᓗᐃᓴ ᓇᓄᕐᓗᒃ.  

 

ᓄᓇᕗᑦ ᒐᕙᒪᒃᑯᖏᑦ ᑭᒡᒐᖅᑐᐃᓪᓗᒋᑦ ᐅᑯᐊ 

ᐊᕐᓇᐃᑦ ᐊᖑᑏᓪᓗ ᖁᔭᓕᕙᕗᑦ ᓄᓇᑦᑎᓐᓂ 

ᓄᓇᕗᑦᒥᓪᓗ ᐃᑲᔪᑦᑎᐊᕐᒪᑕ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐱᕙᓪᓕᐊᔪᓕᕆᓂᕐᒧᑦ ᐊᒻᒪ ᐃᖏᕐᕋᔪᓕᕆᓂᕐᒧᑦ 

ᒥᓂᔅᑑᔪᖅ, ᒥᔅ ᒫᓂᑲ ᐃᐊᓪ-ᑲᓇᔪᖅ. 

 

ᐊᖓᔪᖅᑳᑉ ᐅᖃᐅᓯᖓ 187 - 4(3): ᐊᕐᕕᐊᓂ 

ᐊᐅᖅᑭᑦᑎᒍᑎᓂᒃ ᓴᓇᓐᖑᐊᒐᓕᐅᕐᓂᕐᒧᑦ 

ᐃᓕᓐᓂᐊᓯᓐᓈᑦ ᑲᑎᒪᓂᖅ (ᐃᐊᓪ-ᑲᓇᔪᖅ) 

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᓇᑯᒻᒦᒃ, 

ᐅᖃᖅᑎᑦᓯᔩ. ᐱᕙᓪᓕᐊᔪᓕᕆᔨᕐᑯᑦ 

ᐃᖏᕐᕋᔪᓕᕆᔨᒃᑯᑦ ᑖᒃᑯᐊ ᓄᓇᓕᓐᓃᑦᑐᓂᒃ 

ᐊᒥᓱᓂᒃ ᐱᓕᕆᓂᕐᒥᒃ ᑕᐃᒪ ᐅᓄᖅᑐᓂᒃ 

ᐃᑲᔪᖃᑦᑕᓲᖑᒻᒪᑕ ᓄᓇᕗᑦᒥ 

ᐃᓱᒪᓕᐅᖅᑕᐅᓯᒪᔪᓂᒃ.  

 

ᐅᐱᒍᓱᑉᐳᖓ ᑖᒃᑯᓄᖓ ᒪᓕᒐᓕᐅᖅᑎᐅᖃᑎᓐᓄᑦ 

ᑐᓴᖅᑎᑦᑎᔭᕆᐊᔅᓴᖅ ᑖᒃᓱᒥᖓ ᐊᑕᐅᓯᕐᒥᒃ 

ᕼᐋᒻᓚᒃᑯᓐᓂᑦ ᐊᕐᕕᐊᓄᑦ ᓴᓇᓂᕐᒧᑦ 

ᐊᐅᖅᑭᒃᓯᓂᕐᒥᒃ ᐃᓕᓐᓂᐊᖅᑎᑦᑎᓚᐅᕐᒪᑕ. ᑖᓐᓇᓗ 

ᐃᑲᔪᖅᓯᖅᑕᐅᓚᐅᖅᓱᓂ ᑖᒃᑯᓄᖓ 

ᐱᕙᓪᓕᐊᔪᓕᕆᔨᒃᑯᑦ ᓴᓇᐅᒐᕐᓂᒃ 

ᑮᓇᐅᔭᖅᑐᕈᑕᐅᖃᑦᑕᖅᑐᒥᒃ. 

 

ᑖᒃᑯᐊ ᑲᔪᓯᑎᑕᐅᑦᑎᐊᓚᐅᖅᑐᑦ ᐊᔾᔨᐅᖏᑦᑐᒥᒃ 

ᐱᓕᕆᑎᓪᓗᒋᑦ ᐃᓚᒋᔭᐅᓚᐅᖅᑐᖅ ᐊᕐᕕᐊᓂ 

ᓄᓇᓕᓐᓄᑦ ᐸᕐᓇᐅᑎᖏᓐᓄᑦ. ᑲᔪᓯᓂᖃᓚᐅᖅᑐᖅ 

ᐋᒌᓯ 24 ᓯᑎᐱᕆ 1-ᒧᓄᑦ. ᑖᒃᑯᐊ ᑕᓪᓕᒪᐃᑦ 

ᒪᕐᕉᓪᓗ ᐊᕐᕕᐊᒥᐅᑕᐃᑦ 

ᐃᓕᓐᓂᐊᖅᑎᑕᐅᓚᐅᖅᑐᐃᑦ ᐊᔪᓐᖏᓂᕐᒥᓂᒃ 

ᐊᐅᖅᑭᒃᓯᓂᕐᒥᒃ ᑕᐃᑲᓐᖓᑦ ᐊᑦᓯᕕᒻᒥᑦ 

ᓴᕕᕋᔭᒥᓂᕐᓂᑦ ᐱᓪᓗᑎᒃ ᓴᓇᔭᐅᓚᐅᖅᑐᐃᑦ 

ᓴᓇᓐᖑᐊᖅᑕᐅᓪᓗᑎᒃ.  

 

ᐅᖃᖅᑎᑦᓯᔩ, ᑖᒃᑯᐊ ᒐᕙᒪᒃᑯᑦ ᐃᑲᔪᖅᓱᖃᑦᑕᕐᒪᑕ 

ᐱᕈᖅᐸᓪᓕᐊᓂᕐᒥᑦ ᒫᓐᓇᓕᓴᐅᔪᓂᑦ 

ᓯᕗᓂᑦᓴᑎᓐᓄᓪᓗ ᓄᓇᕗᒻᒥ. ᓴᓇᔨᐅᖃᑦᑕᖅᑐᓂᒃ 

ᐃᓘᓐᓇᖏᓐᓂᑦ ᐊᔾᔨᒌᓐᖏᑦᑐᓂᒃ ᓴᓇᓂᕐᒥᑦ 

ᓄᓇᓕᖕᓂ ᓱᒍᒪᓂᖏᑦ, ᑲᔪᓯᖁᓂᖏᑦ ᐃᓱᒪᒋᓪᓗᒋᑦ 

ᐊᐅᖅᑭᑦᓯᓂᖅ ᑖᓐᓇ ᑲᔪᓯᓂᖃᓚᐅᖅᑐᖅ.  

 

ᐱᒃᑯᒋᕙᒃᑲ ᑖᒃᑯᐊ ᐃᓚᒋᔭᐅᓚᐅᖅᑐᐃᑦ ᑕᕝᕙᓂ 

ᐃᓕᓐᓂᐊᖅᑎᓪᓗᒋᑦ ᐱᔭᕇᕐᓂᕆᓚᐅᖅᑕᖏᓪᓗ 

ᐃᓕᓐᓂᐊᕐᓂᕐᒥᓂᒃ ᑕᕝᕙᓂ ᓴᓇᓂᕐᒥᑦ, 

ᐊᐅᖅᑭᑦᓯᓂᕐᒥᑦ. ᑖᒃᑯᐊᓗ ᐅᐱᒋᕙᒃᑲ ᕼᐋᒻᓚᒃᑯᑦ 

ᐊᕐᕕᐊᓂ ᑕᒪᑐᒥᖓ ᑲᔪᓯᑎᑦᑎᓂᕆᓚᐅᖅᑕᖏᓐᓂᑦ. 

ᖁᔭᓐᓇᒦᒃ, ᐅᖃᖅᑎᑦᓯᔩ.  



ᕿᑎᖅᑰ, ᐅᑐᐱᕆ 27, 2016 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  2604 

 

 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐊᑎᖁᑎᖃᕈᓐᓃᕋᒪ. ᑲᔪᓯᓗᑕ. 3. ᒪᓕᒐᓕᐅᖅᑏᑦ 

ᐅᖃᐅᓯᖏᑦ. ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑐ 

ᓯᑏᕝ ᒪᑉᓴᓚᒃ.  

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 350 - 4(3): 

ᓇᐅᔮᑦ ᐱᓕᕆᑦᑎᐊᖅᑐᑦ ᓚᐅᕋ ᐅᓪᓗᕆᐊᖅ 

ᒎᑦᑎᐊᒥᒃ ᐃᖅᑲᐅᒪᔾᔪᑎᒥᒃ ᐱᓕᐅᑎᔪᓂᒃ 

(ᒪᑉᓴᓚᒃ) 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᓂᑯᕕᔾᔪᑎᖃᖅᑐᖓ ᐅᓪᓗᒥ ᓴᕆᒪᓲᑎᖃᕈᒪᓪᓗᖓ 

ᐊᒻᒪᓗ ᖁᕕᐊᓱᓪᓚᕆᑦᑐᖓ ᑕᐃᒃᑯᐊ ᑲᖏᖅᖠᓂᕐᒥ 

ᐱᒋᐊᓚᐅᖅᓯᒪᔪᑦ ᓘᕋ ᐅᓪᓗᕆᐊᖅ ᒎᑦᑎᐊ 

ᒪᒧᐊᕆᐅ ᕚᓕᕚ ᐱᓕᐅᑎᔪᑦ ᑕᐃᒪᒃ ᑖᓐᓇ 

ᐊᑎᖃᖅᑐᖅ.  

 

ᓇᐅᔮᕐᒥᐅᑕᑦ ᒎᓗᑖᕈᓐᓇᓚᐅᕐᒪᑕ. ᑖᒃᑯᐊ 

ᐊᔪᓐᖏᓪᓚᕆᓚᐅᖅᐳᑦ. ᑖᒃᑯᐊ ᑕᐃᓂᐊᖅᐸᒃᑲ 

ᐊᑎᖏ: ᑏᓄ ᒥᓗᖅᑐᖅ, ᕋᐃ ᒥᓗᖅᑐᖅ, ᑲᓗ 

ᑐᒃᑐᕐᔪᒃ, ᓴᒧᐃ ᐊᖑᑎᐊᓗᒃ, ᐊᒻᒪᓗᑦᑕᐅᖅ ᑖᓐᓇ 

ᐃᓚᒋᔭᐅᓚᐅᖅᑐᖅ ᖃᒪᓂᖅᑐᐊᕐᒥᐅᑕᖅ 

ᐊᔪᓐᖏᓪᓚᕆᖃᑕᐅᓚᐅᖅᑐᖅ ᖁᔭᓐᓇᒦᓪᓚᕆᒃᐸᕗᑦ 

ᐋᓐᑕᓐ ᐋᕈᓛᖅ ᑲᓪᓗᒃ. 

 

ᐅᖃᖅᑎᑦᑎᔩ, ᒪᓕᒐᓕᐅᖅᑎᐅᖃᑎᒃᑲ ᐅᐱᖃᑎᒃᑲ 

ᑖᒃᑯᓂᖓ ᖁᕕᐊᓲᑎᖃᖁᑦᑎᐊᕆᕙᒃᑲ 

ᐊᔪᓐᖏᓪᓚᕆᓲᖑᖕᒪᑕ ᓇᐅᔮᕐᒥᐅᑦ 

ᐱᒡᒍᓴᐅᔾᔪᐊᖅᑎᓪᓗᒋᑦ ᓇᒧᓗᒃᑖᖅ ᓄᓇᕗᒻᒧᑦ 

ᕿᑎᒐᓱᐊᖅᐸᒃᑎᓪᓗᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐅᖅᓱᖅᑑᕐᒧᑦ, ᒥᔅᑕ ᑑᓂ ᐋᖁᐊᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 351 - 4(3): 

ᐋᓐᓂᐊᓯᐅᖅᑎᑭᒃᓴᕐᓂᖅ ᐅᖅᓱᖅᑑᒥ 

(ᐋᖁᐊᖅ) 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᓐᓄᓴᒃᑯᑦ ᐅᖅᓱᖅᑑᕐᒥᐅᑦ.  

 

ᐅᖃᖅᑏ, ᓂᐅᕕᑉᐳᖓ ᐅᓪᓗᒥ ᐅᖃᐅᓯᖃᕈᒪᓪᓗᖓ 

ᐃᓱᒫᓘᑎᒋᔭᐅᓚᐅᖅᑐᓂᒃ ᓴᖅᑭᑕᐅᖃᑦᑕᖅᑐᓂᒃ 

ᒪᓕᒐᓕᐅᖅᑎᐅᖃᑎᓐᓄᑦ ᐱᔾᔪᑎᒋᓪᓗᒋᑦ 

ᐋᓐᓂᐊᓯᐅᖅᑎᑭᒃᓴᖃᑦᑕᕐᓂᖅ ᓄᓇᓕᖕᓂ 

ᐋᓐᓂᐊᕕᖕᓂᑦ.  

 

ᐅᖃᖅᑏ, ᐊᓐᓂᐊᕖᑦ ᐋᓐᓂᐊᓯᐅᖅᑎᑭᒃᓴᖅᑎᓪᓗᒋᑦ 

ᑭᖑᕙᖅᐸᓪᓕᐊᖃᑦᑕᕐᒪᑕ ᑕᑯᔭᐅᔭᕆᐊᓖᑦ, 

ᐃᓛᓐᓂᒃᑯᓪᓘᓐᓃᑦ ᐱᓇᓱᐊᕈᓯᓕᒫᖅ 

ᐅᑕᖅᑭᖃᑦᑕᕐᒪᑦ ᐃᓂᒃᓴᕆᔭᖏᓐᓂᑦ 

ᑕᑯᔭᐅᕕᒃᓴᖏᓐᓂᑦ. 

 

ᐅᖃᖅᑏ, ᒪᓕᒐᖅᑕᖃᕐᒪᑦ ᐊᑐᖅᑕᐅᖃᑦᑕᖅᑐᖅ 

ᓱᕈᓯᓛᑯᓗᐃᑦ ᑕᐃᒃᑯᐊ ᖃᓂᒪᔪᑦ 

ᑕᑯᔭᐅᑲᐅᑎᒋᖃᑦᑕᕆᐊᖃᕐᒪᑕ ᐋᓐᓂᐊᓯᐅᖅᑎᒧᑦ 

ᐅᓐᓅᒐᓗᐊᖅᐸᑦ, ᐅᓪᓘᒐᓗᐊᖅᐸᑦ. ᑕᐃᒪᐃᓕᒐᔪᖕᒪᑦ 

ᐋᓐᓂᐊᓯᐅᖅᑏᑦ ᐃᓛᓐᓂᒃᑯᑦ 

ᓯᓂᑦᑎᐊᖅᓯᒪᓐᖏᒻᒪᑕ, ᖃᐅᒃᐸᓐᖑᕌᖓᓪᓗ 

ᑕᖃᓯᒪᕙᒃᖢᑎᒃ.  

 

ᐅᖃᖅᑏ, ᑖᓐᓇ ᐊᒃᓱᕉᓴᑦᑎᑦᑎᖃᑦᑕᕐᒪᑦ 

ᐋᓐᓂᐊᓯᐅᖅᑎᓂᑦ ᑕᐃᒪᐃᑎᓪᓗᒋᑦ ᐃᓛᓐᓂᒃᑯᓪᓗ 

ᐃᕿᐊᓱᖕᓂᕋᖅᑕᐅᖃᑦᑕᖅᖢᑎᒃ ᐊᒻᒪᓗ 

ᑕᑯᔪᒪᓐᖏᓐᓂᕋᖅᑕᐅᓪᓗᑎᒃ 

ᐃᓅᓕᓴᖅᑕᐅᔭᖅᑐᖅᑐᒥᑦ 

ᑕᐃᒪᐃᓐᖏᒃᑲᓗᐊᖅᑎᓪᓗᒍ. ᑕᐃᒪᓐᓇᑦᑕᐅᖅ 

ᐊᒃᓱᕉᓴᑦᑎᑦᑎᖃᑦᑕᕐᒥᖕᒪᑦ ᑕᒪᒃᑯᓂᖓ ᖃᓂᒪᔪᓂᑦ 

ᐋᓐᓂᐊᓯᐅᖅᑎᓂᒃ ᑕᑯᒍᓐᓇᐃᓕᖃᑦᑕᕌᖓᑕ 

ᐱᔾᔪᑎᒋᓪᓗᒍ ᐅᓐᓄᐊᖅᓯᐅᖅᑐᕕᓂᐅᑎᓪᓗᒍ 

ᐋᓐᓂᐊᓯᐅᖅᑎ ᓯᓂᒃᓯᒪᓐᖏᑎᓪᓗᒍ.  

 

ᐅᖃᖅᑏ, ᐅᐱᒋᔪᒪᔭᒃᑲ ᐅᖅᓱᖅᑑᒥ 

ᐋᓐᓂᐊᓯᐅᖅᑎᖏᑦ ᐊᒃᓱᕈᖅᖢᑎᒃ 

ᐃᖅᑲᓇᐃᔭᖃᑦᑕᓚᐅᕐᒪᑕ 

ᐋᓐᓂᐊᓯᐅᖅᑎᑭᒃᓴᕋᓗᐊᖅᖢᑎᒃ. 

ᑕᖄᓗᒃᑲᓗᐊᖅᖢᑎᒃ ᐃᑲᕐᕋᓴᖕᓂᒃ 

ᐃᖅᑲᓇᐃᔭᖅᑐᕕᓂᐅᑎᓪᓗᒋᑦ. ᐅᖃᖅᑏ, 

ᐃᒻᒥᓂᒡᓘᓐᓃᑦ ᓴᓇᓚᐅᖅᑐᑦ ᑕᐃᒃᑯᓂᖓ 

ᐆᒻᒪᖅᑎᑦᑎᔾᔪᑎᓂᒃ. ᑕᐃᒪᓐᓇ ᑕᑯᒃᓴᐅᑎᑦᑎᔪᑦ 

ᐊᖏᖅᓯᒪᖅᑕᖁᓂᐃᓐᓂᑦ.  

 

ᓈᒻᒪᒃᓯᒃᐸᑦ ᐱᕕᒃᓴᕋ ᐊᐱᖅᑯᑎᒃᓴᖃᕐᓂᐊᕋᒪ 

ᐋᓐᓂᐊᓯᐅᖅᑎᑭᒃᓴᖃᑦᑕᕐᓂᐅᑉ ᒥᒃᓵᓄᑦ, 

ᐅᖅᓱᖅᑑᕐᒥ ᐋᓐᓂᐊᕕᖓᓂ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ 

ᖃᒪᓂᖅᑐᐊᕐᒧᑦ, ᒥᔅᑕ ᓯᒥᐅᓐ ᒥᑭᓐᖑᐊᖅ.  

ᐱᒃᑯᒍᓱᑦᑐᖅ ᖃᒪᓂᑦᑐᐊᕐᒥᐅᓂᒃ 

(ᒥᑭᓐᖑᐊᖅ) 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

ᓂᑯᕕᔾᔪᑎᖃᖅᐳᖓ ᖁᕕᐊᓱᓪᓚᕆᒃᖢᖓ, 

ᖁᕕᐊᓱᖃᑎᒋᒻᒫᖅᖢᒋᑦ 

ᖃᒪᓂᑦᑐᐊᕐᒥᐅᑕᐅᖃᑎᒋᔭᒃᑲ ᐊᒻᒪᓗ 

ᓄᓇᕗᑦᒥᐅᑕᐃᑦ.  

 

(ᑐᓵᔨᑎᒍᑦ) ᐅᖃᖅᑏ, ᐊᒃᓱᐊᓗᒃ ᐅᐱᒍᓱᒃᑐᖓ 

ᐊᑖᑕᐅᓪᓗᖓ ᐃᕐᓂᕋ ᑎᐅ ᒥᑭᓐᖑᐊᖅ 

ᐃᖅᑲᐅᒪᔭᒃᓴᕆᔭᓯ ᑕᕝᕙᓃᖃᑕᐅᓚᐅᖅᓯᒪᖕᒪᑦ 

ᐊᖏᖅᑎᑕᐅᑎᓪᓗᖓ ᒪᓕᒐᓕᐅᖅᑎᐅᓂᕐᒧᑦ. 

ᐊᒃᓱᐊᓗᒃ ᐅᐱᒋᓚᐅᖅᑕᕋ ᐃᑉᐸᒃᓴᖅ 

ᕿᓚᐅᔾᔭᖃᑕᐅᓚᐅᕐᒪᑦ ᐱᖃᑎᒋᓪᓗᓂᒋᑦ ᒍᕋᐃᑦ 4-

ᓂᒃ ᐃᓕᓐᓂᐊᖃᑎᒋᖃᑦᑕᖅᑕᖏᑦ. ᐊᒃᓱᐊᓗᒃ 

ᐅᐱᒋᔭᒃᑲ.  

 

ᐊᒻᒪᓗ ᐃᑉᐸᒃᓴᖅ ᐅᖃᖅᑏ, ᐊᑯᓂᐊᓗᒃ 

ᐃᖅᑲᓇᐃᔭᓕᖅᑐᓄᑦ ᒐᕙᒪᒃᑯᓐᓄᑦ 

ᐅᐱᒐᓱᑦᑎᐊᓚᐅᖅᑐᖓ. ᐃᓚᖓ ᑕᐃᓐᓇ 

ᓂᕈᐊᖅᑎᒋᓯᒪᔭᕋ ᖁᔭᒋᔭᐅᑦᑎᐊᓚᐅᕐᒪᑦ ᐊᕐᕌᒍᓄᑦ 

40-ᓄᑦ ᐃᖅᑲᓇᐃᔭᓕᖅᖢᓂ ᒐᕙᒪᒃᑯᓐᓄᑦ.  

 

ᐅᖃᖅᑏ, ᐃᓕᓴᕆᔪᒪᔭᕋ ᒥᔅ ᓵᓕ ᓰᑏᓐᓈᖅ. ᑖᓐᓇ 

ᐃᓕᓴᐃᔨᒋᓚᐅᖅᓯᒪᔭᕋ ᖃᒪᓂᑦᑐᐊᕐᒥ 

ᐃᓕᓐᓂᐊᕆᐊᖅᑎᓪᓗᖓ. ᑖᓐᓇ ᓱᓕ 

ᐃᖅᑲᓇᐃᔭᑦᑎᐊᖏᓐᓇᖅᑐᐊᓗᒃ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᓇᑦᑎᓕᖕᒧᑦ, ᒥᔅᑕ ᐃᒥᓕᐊᓄ 

ᕿᓐᖑᖅ. 

ᐋᓐᓂᐊᓯᐅᖅᑎᑭᒃᓴᕐᓂᖅ ᑰᒑᕐᔪᒻᒥ (ᕿᓐᖑᖅ) 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓐᓄᓴᒃᑯᑦ 

ᑰᕌᕈᒻᒥᐅᒃ, ᑕᓗᕐᔪᐊᕐᒥᐅᑦᓗ, 

ᒪᓕᒐᓕᐅᖅᑎᐅᖃᑎᒃᑲᓗ ᑖᒃᑯᐊᓗ ᑕᒫᓂᑦᑐᑦ.  

 

ᐅᖃᖅᑎᑦᑎᔩ, ᓂᑯᕕᔾᔪᑎᖃᖅᑯᖓ ᐆᒥᓐᖓ 

ᐱᔾᔪᑎᖃᖅᖢᖓ. ᒪᓕᒐᓕᐅᖅᑎᐅᖃᑎᒪ 

ᐅᖃᐅᕼᐃᕆᕼᐋᖅᑖᑕ ᒥᒃᓵ. ᑖᒃᑯᐊ ᐋᓐᓂᐊᖅᑐᑦ 

ᒥᒃᓵᓄᑦ. ᐃᓄᒃ ᓱᓇᑐᐃᓐᓇᖅ ᐋᓐᓂᐊᓐᓂᕋᕈᓂ 

ᑎᒥᒥᓂᒃ ᐃᒃᐱᒋᒻᒪᑦ ᐋᓐᓂᐊᖅᑐᖅ.  

 

ᑕᐃᒪᓕ ᒪᓕᒐᓕᐅᖅᑎᐅᖃᑎᒪ ᐅᖃᐅᕼᐃᕆᕚ 

ᐅᐊᑦᑎᐊᖅ ᐋᓐᓂᐊᖅᑐᓕᕆᔩᑦ ᓄᓇᑉᑎᓐᓂ 

ᐃᑭᑦᑑᓂᖏᓐᓄᑦ ᑕᖃᖃᑦᑕᖅᑐᑦ. ᑕᖃᓂᕐᒥᓐᓄᑦ 

ᐋᓐᓂᐊᖏᓐᓂᕋᐃᕙᒃᑐᑦ ᐃᓄᖁᑎᑉᑎᓐᓂᒃ 

ᐋᓐᓂᐊᕋᓗᐊᖅᑎᑉᓗᒋᑦ, ᐊᐃᖅᑯᔨᕐᓗᑎᑉᓘᓐᓃᑦ. 

ᑖᒻᓇ ᐋᓐᓂᐊᕐᓂᖅ ᑎᒥᒧᑦ ᐊᑕᒻᒪᑦ ᕼᐅᒥᑐᐃᓐᓇᖅ 

ᐋᓐᓂᐊᕈᓂ ᐃᓄᒃ. ᑕᒪᐅᖓ ᑎᒥᒧᑦ 

ᓇᒡᒐᑎᓂᐊᖅᑐᖅ, ᓄᖑᔪᐃᑦᑑᓕᕐᓗᓂᓘᓐᓃᑦ 

ᐋᓐᓂᐊᕈᑕᐅᑐᐃᓐᓇᕆᐊᖃᖅᑐᖅ ᐃᓄᒻᒧᑦ. 

 

ᐅᖃᖅᑎᑦᑎᔩ, ᑖᒻᓇ ᖃᓄᕐᓕᑭᐊᖅ 

ᐃᓗᐊᖅᕼᐃᕚᓪᓕᕈᓐᓇᖅᐸ ᓄᓇᓕᕋᓛᖃᖅᑐᑎᒍᑦ 

ᐊᒃᕼᐅᕉᑎᒋᔭᖅᐳᑦ ᐃᓄᖁᑎᑦᑎᓐᓄᑦ, 

ᑭᒡᒐᑐᖅᑕᑎᑉᓄᑦ. ᐃᕼᐅᐊᖅᕼᐃᕚᓪᓕᕈᓐᓇᖁᑉᓗᒍ 

ᐋᓐᓂᐊᖅᑐᑦ ᐸᓚᖅᓯᔭᐅᕌᓕᕈᓐᓇᖁᑉᓗᒋᑦ. ᑖᒃᑯᐊ 

ᐊᒃᓱᕉᑎᒋᕙᖅᑯᑦ. 

 

ᐅᖃᖅᑎᑦᑎᔩ, ᑖᒃᑯᐊ ᐃᓄᐃᑦ ᐊᐃᖁᕋᐅᔮᖃᖏᑦᑐᑦ 

ᐋᓐᓂᐊᖕᒪᑕ ᐋᓐᓂᐊᖅᑐᓕᕆᔨᖃᑉᐹᓪᓕᕈᓐᓇᖅᑲᑦ 

ᓄᓇᓕᕋᓛᓂ ᐊᔪᓐᓇᖅᑑᒐᓗᐊᖅ ᓇᕐᕚᕆᐊᖃᑦᑐᒍᑦ.  

 

ᐅᖃᖅᑎᑦᑎᔩ ᖁᔭᓇᖅᑯᖅ ᐅᖃᑦᑎᑕᐅᒐᒪ. 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑕ ᐊᐃᓴᒃ ᓲᔪᖅ. 

ᐃᓄᒃᑎᑐᑦ ᑎᒍᐊᖃᑦᑕᕐᓂᖅ ᐃᓚᒌᓂ (ᓲᔪᖅ) 

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ ᐅᓪᓗᒃᑯᑦ 

ᓄᓇᕘᒥᐅᑦ, ᐊᒻᒪᓗ ᓯᕗᓕᖅᑎᕗᑦ, ᐊᒻᒪᓗ 

ᒪᓕᒐᓕᐅᖅᑎᐅᖃᑎᒃᑲ.  

 

ᐅᖃᖅᑎᑦᑎᔩ, ᐃᓱᒫᓗᖏᑦᑎᐊᖅᖢᖓ, 

ᓴᐃᓕᑦᑎᐊᖅᖢᖓ ᓇᖏᖅᓯᔪᖓ. ᖁᕕᐊᓱᑦᑎᐊᕋᒪ 

ᐅᓐᓄᒃ ᐊᒋᐊᒐᖅᑐᓂᒃ ᖁᕕᐊᑦᑕᒃᓴᔭᐅᓐᓂᕋᒪ. 

ᓵᑦᑎᐊᖓᓂ ᒧᒥᕈᒪᓪᓗᖓᓘᓐᓃᑦ ᐃᓱᒪᓚᐅᖅᑐᖓ.  

 

>>ᐃᓪᓚᖅᑐᖅ  

 

ᑕᒪᓐᓇ ᓱᓇᐅᕝᕙ ᐅᕙᓐᓄᑦ ᐅᓪᓗᒥᒧᑦ 

ᐊᒃᑐᐊᓂᐊᕐᒪᑦ. ᐱᒃᑯᒍᓱᓪᓚᕆᒃᑲᒪ ᑕᒪᑐᒥᖓ 

ᓇᖏᖅᓯᓂᓐᓂᒃ. ᐅᖃᖅᑎᑦᑎᔩ, ᐅᑯᐊᕋ 

ᐅᑯᐊᓐᓇᕆᔭᕐᔪᐊᕋ, ᑎᑭᖅᑲᐅᕐᒪᑦ 12-ᒥ. ᑕᐃᑯᖓᓗ 

ᑕᑯᔭᖅᑐᖅᓯᒪᖅᑲᐅᒐᒃᑯ ᓄᑕᕋᑯᓗᖕᒥᒃ ᐊᐃᒃᓯᖅᑐᖅ 

ᑕᒫᓐᖓᑦ ᐃᖃᓗᖕᒥᐅᑕᕐᒥᒃ. ᑐᓂᔭᐅᒐᒥ ᐅᑎᕐᔭᒡᓗᓂ 

ᓯᓂᓚᐅᖏᓪᓗᓂ ᐊᖏᕐᕋᕐᓂᐊᕐᒪᑦ. ᑕᒪᓐᓇ 

ᐅᐱᒋᒃᑲᓐᓂᖅᑕᕋ. ᐅᐊᑲᓪᓚᖔᒃ! ᑕᒪᓐᓇ 

ᖁᕕᐊᓱᑦᑎᐊᖅᖢᖓ ᓄᑕᖅᑲᒥᒃ ᑐᓂᔭᐅᓂᖓᓂᒃ. 

 

ᐅᖃᖅᑏ, ᑕᒪᓐᓇ ᐅᕙᑦᑎᓐᓄᑦ ᐃᕐᖑᑕᖃᖅᑐᑎᒍᑦ 

ᑕᒪᒃᑯᐊ ᐃᕐᖑᑕᐃᑦ ᓇᒡᓕᓇᕐᒪᑕ. ᐃᕐᖑᑕᖃᓕᕋᒪ 

ᐃᒪᓐᓇᓂᒃ 36. 36-ᒋᔭᐅᓕᕐᒪᑦ ᑕᐃᓐᓇ. 

ᖁᕕᐊᓱᓪᓚᕆᒃᑲᒪ ᑕᒪᑐᒧᖓ ᐃᑦᑐᕆᔭᐅᓪᓗᖓ. 

ᒪᓕᒐᓕᐅᖅᑎᐅᖃᑎᒃᑲ ᖁᕕᐊᓱᖃᑎᒋᔪᒪᕙᒃᑲ 

ᑕᒪᑐᒥᖓ ᐊᕐᓇᑯᓗᖕᒥᒃ ᐃᕐᖑᑕᖅᑖᖅᑎᑕᐅᒐᒪ 

ᐃᖃᓗᖕᒥᐅᑕᕐᒥ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᑕᐃᕕᑦ 

ᔪᐊᓇᓯ. 

ᐳᓚᕋᖅᑎᓄᑦ ᐅᒥᐊᕐᔪᐊᖅ ᐊᐅᔭᐅᓚᐅᖅᑐᖅ 

ᑎᑭᖃᑦᑕᕐᓂᖏᑦ (ᔪᐊᓇᓯ) 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ 

ᒪᓕᒐᓕᐅᖅᑎᐅᖃᑎᒃᑲ, ᓄᓇᕗᑦᒥᐅᓪᓗ, 

ᑭᓐᖓᕐᒥᐅᑦ, ᑭᒻᒥᕈᒻᒥᐅᑦ.  

 

ᐅᖃᖅᑏ, ᐅᓐᓄᓴ ᓂᑯᕕᑉᐳᖓ ᐅᓂᒃᑳᕈᒪᓪᓗᖓ 

ᐳᓚᕋᖅᑏᑦ ᐅᒥᐊᕐᔪᐊᒃᑯᑦ 

ᑲᔪᓯᑦᓯᐊᕐᓂᖃᓚᐅᖅᑎᓪᓗᒋᑦ ᐊᐅᔭᒥ ᕿᑭᖅᑖᓘ 

ᓂᒋᐊᓂ. ᐊᑕᐅᓯᐅᖏᒻᒪᕆᑦᑐᒥᒃ ᑎᑭᑕᐅᓚᐅᕐᖓᑦ. 

ᑕᒪᒃᑮᒃ ᓄᓇᓕᒋᔮᒃᑲ ᑭᒡᒐᑐᖅᑕᓐᓂᐅᕙᓐᖓᓂᒃ 

ᑭᒻᒥᕈᒻᒥ, ᑭᓐᖓᕐᓂᓗ.  

 

ᐊᒻᒪᑦᑕᐅᖅ ᖁᔭᒋᔪᒪᓪᓗᒋᑦ ᑕᐃᒃᑯᐊ ᑭᓐᖓᕐᒥᐅᑦ 

ᑭᒻᒥᕈᒻᒥᐅᓪᓗ ᑐᓐᖓᓱᒃᑎᑦᓯᒍᓐᓇᓚᐅᕐᒪᑕ 

ᐳᓚᕋᖅᑏᑦ ᐅᒥᐊᕐᔪᐊᒃᑯᑦ ᑎᑭᓯᒪᑲᐃᓐᓇᑎᓪᓗᒋᑦ. 

ᐃᓕᖅᑯᓯᑦᑎᓐᓂᒃ ᑐᑭᓯᒋᐊᖅᑎᑕᐅᒍᓐᓇᓚᐅᕐᒪᑕ, 

ᖃᓄᐃᑦᑐᑐᐃᓐᓇᓂᓪᓗ 

ᐱᓕᕆᑎᑕᐅᖃᑦᑕᓚᐅᕆᓪᓗᑎᒃ. 

 

ᐅᖃᖅᑏ, ᑕᒪᓐᓇ ᐳᓚᕋᓐᓂᖅ ᐊᑑᑎᖃᖃᑦᑕᕐᒪᑦ 

ᓄᓇᓕᖕᓂ ᐱᓗᐊᖅᑐᒥᒃ ᑮᓇᐅᔭᒃᑯᑦ, 

ᑮᓇᐅᔭᓕᐅᕈᓐᓇᖁᓪᓗᒋᑦ ᑕᐃᒃᑯᐊ 

ᐅᓪᓗᐃᓐᓇᐅᒐᓗᐊᖅᐸᑦ ᐃᑲᔫᑎᕙᒻᒪᑦ ᐊᒻᒪᑦᑕᐅᖅ 

ᐃᓅᖃᑎᒌᓐᓂᕐᒥᒃ ᓴᖅᑭᔮᖅᑎᑦᑎᕙᑦᑐᓂᓗ.. 

 

ᐅᖃᖅᑏ, ᑕᒪᒃᑯᐊ ᐳᓚᕋᖅᑎᓪᓗᒋᑦ 

ᐱᓐᖑᐊᖅᑎᑕᐅᖃᑦᑕᓲᖑᒻᒪᑕᓘᓐᓃᑦ ᐅᕝᕙᓘᓐᓃᑦ 

ᐊᔾᔨᒌᖏᑦᑐᓄᑦ ᑕᑯᔭᖅᑐᖅᑎᑕᐅᓪᓗᑎᒃ 

ᓇᓕᐊᓐᓅᒐᓗᐊᖅᐸᑦ ᐊᒻᒪᓗ ᐅᖃᖅᑏ, 

ᓈᒻᒪᓈᓚᐅᕋᓗᐊᕐᒥᒐᒪ ᑭᒻᒥᕈᒻᒦᑎᓪᓗᖓ 

ᐅᒥᐊᕐᔪᐊᖅᑕᖃᓪᓗᐊᑎᓪᓗᒍ ᐊᓪᓚᕕᓐᓄᓘᓐᓃᑦ 

ᑕᑯᔭᖅᑐᖅᑐᖃᖃᑦᑕᓚᐅᕐᒪᑦ ᐊᐱᖅᓱᕆᐊᖅᑐᖅᑐᓂᒃ.  

ᐊᒻᒪᓗ ᑕᒪᓐᓇ ᑕᑯᒥᓇᑦᓯᐊᓚᐅᕐᒪᑦ. ᐅᖃᖅᑏ, 

ᑖᒃᑯᐊ ᓇᑯᒻᒦᕈᒪᓗᐊᖅᑕᒃᑲ ᑭᒻᒥᕈᒻᒥ ᑲᑕᓐᓂᓕᒃ 

ᒥᕐᖑᐃᓯᕐᕕᓕᕆᔨᒃᑯᑦ. ᑕᒪᑦᓱᒥᖓ 

ᐊᐅᓚᑦᓯᓚᐅᖅᑎᓪᓗᒋᑦ ᐃᑲᔪᖅᑎᒋᓚᐅᖅᑕᖏᓪᓗ 

ᐊᒻᒪᑦᑕᐅᖅ ᑭᓐᖓᕐᓂ ᑕᐃᒃᑯᐊ ᑐᐊᓯᒃᑯᑦ 

ᑐᔪᕐᒥᕕᖓᑦ, ᑕᐃᒃᑯᓇᓐᖓᑦ ᑎᑭᓯᒪᑲᐃᓐᓇᖅᑐᓂᒃ 

ᑐᓐᖓᓴᐃᖃᑦᑕᑎᓪᓗᒋᑦ.  

 

ᐊᒻᒪᑦᑕᐅᖅ ᐅᒥᐊᕐᔪᐊᕐᒥᐅᑕᐃᑦ ᐱᔨᑲᑖᖏᑦᑕᐅᖅ 

ᑖᒃᑯᐊ ᑎᑭᑎᑦᑎᖃᑦᑕᑎᓪᓗᒋᑦ 

ᓄᓈᕆᐊᖓᖃᖃᑦᑕᑎᓪᓗᒋᑦ ᐅᒥᐊᕋᓛᒃᑯᑦ 

ᑕᑯᒥᓇᑦᓯᐊᓚᐅᕐᒥᒻᒪᑦ. 

ᐊᕿᑲᐃᓐᓇᖅᑐᖃᓚᐅᖅᑎᓪᓗᒍ ᑭᒻᒥᕈᒻᒥ, 

ᕿᒻᒥᕈᒻᒥᐅᑦ ᐊᒻᒪᓗ ᐱᔨᑲᑖᑦ ᐅᒥᐊᕐᔪᐊᕐᒥ 

ᖁᕕᐊᓇᑦᑎᐊᖅᖢᓂ ᖁᖓᓐᓇᖅᖢᓂ, 

ᓯᓚᑦᓯᐊᖑᑎᓪᓗᒍ ᑲᔾᔮᓇᖅᑐᓘᑎᓪᓗᒍ. ᑕᒪᓐᓇ 

ᓄᓇᕗᑦ ᐱᐅᓂᖓᓂᒃ ᓴᖅᑭᔮᖅᑎᑎᑦᓯᐊᓚᐅᕐᒪᑦ.  

 

ᖁᔭᓐᓇᒦᖃᑎᒋᔪᒪᕙᑦᓯ ᑕᒪᓐᓇ ᐳᓚᕋᓐᓂᖅ 

ᑕᑯᑦᓴᕈᒃᑲᓐᓂᖁᓪᓗᒍ ᓄᓇᑦᑎᓐᓂ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑕ ᔫ 

ᓴᕕᑲᑖᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 356 - 4(3): 

ᒐᕙᒪᒃᑯᓐᓂ ᐃᖅᑲᓇᐃᔭᑯᑖᕐᓂᕐᒧᑦ 

ᐃᓕᓴᕆᔭᐅᔾᔪᑎᑖᖅᑐᑦ ᐊᕐᕕᐊᕐᒥᐅᑦ 

(ᓴᕕᑲᑖᖅ) 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᕙᖓᑦᑕᐅᖅ ᐃᓚᐅᓚᐅᕐᒥᒐᒪ ᐊᑯᓂ 

ᐃᖅᑲᓇᐃᔭᓕᖅᑐᓄᑦ ᓄᓇᕘᑦ ᒐᕙᒪᒃᑯᖏᓐᓄᑦ 

ᐋᖅᑭᑦᑎᐊᖅᓯᒪᔪᒻᒪᕆᐊᓘᖕᒪᑦ.  

 

ᑕᐃᒪᓐᓇ ᖁᓐᖏᐊᖅᑎᑕᐅᑦᑎᐊᖃᑦᑕᓚᐅᕋᑦᑕ. 

ᑕᓪᓕᒪᓂᒃ ᐅᐱᒍᓱᒍᒪᔪᖓ ᑕᐃᒃᑯᐊ 

ᐃᓕᓴᕆᔭᐅᓚᐅᖅᑐᓂᒃ ᐃᖅᑲᓇᐃᔭᔅᓲᔭᓕᕐᓂᖏᑦ. 

ᐅᐸᒍᓐᓇᓚᐅᖏᒻᒪᑎᒃ ᒫᕐᕉᒃ. ᒪᕐᕉᒡᓗ 

ᑕᕝᕙᓃᑦᑑᒐᓗᐊᒃ  

ᐃᓕᓴᕆᓂᐊᖅᑖᒃᑲᒃ ᐃᓕᓴᖅᓯᓇᖅᓯᒃᐸᑦ.  

 

ᐅᑯᐊ ᐅᐱᒋᔪᒪᔭᒃᑲᐃ 25-ᓂᒃ ᐊᕐᕌᒍᓂᒃ 

ᐃᖅᑲᓇᐃᔭᖅᑐᑦ ᒐᕙᒪᒃᑯᓐᓄᑦ: ᔫᓕᐊ ᐊᖓᓕᒃ, 

ᓵᓐᑎ ᕌᓂᕼᐋᓐ, ᐊᒻᒪᓗ  

ᐆᐱᑦ ᐊᓇᕆ.  

 

ᐊᒻᒪ ᐊᕐᕌᒍᓄᑦ 30-ᓄᑦ ᐅᐱᒋᔪᒪᔭᕋ ᒥᐊᕆ ᐲ. 

ᒪᓐᖓᖅ. ᒪᓕᒐᓕᐅᕐᕕᖕᒦᑦᑐᖅ ᒫᓐᓇ ᐊᒻᒪ ᒫᓕ 

ᑭᓪᓛᐱᒃ. 35-ᓂᒃ ᐊᕐᕋᒍᓄᑦ ᐃᖅᑲᓇᐃᔭᓕᕐᒪᑕ.  

 

ᐅᐱᒍᓱᑦᑎᐊᖅᐳᖓ ᐊᑯᓂᐊᓗᒃ ᐃᖅᑲᓇᐃᔭᓕᕐᒪᑕ 

ᓄᓇᕘᑦ ᒐᕙᒪᒃᑯᖏᓐᓄᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᐊᑎᖁᑎᖃᕈᓐᓃᕋᒪ. ᑲᔪᓯᓗᑕ. 4. ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ ᑭᐅᔾᔪᑏᑦ. 5. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᓂᕐᒧᑦ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᖃᒪᓂᖅᑐᐊᕐᒧᑦ, ᒥᔅᑕ ᒥᑭᓐᖑᐊᖅ.  

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

ᖁᕕᐊᕼᐅᒃᐳᖓ ᑐᓐᖓᕼᐋᒃᑲᓐᓂᒻᒫᖅᑐᒍ ᓵᑎ 

ᓰᑎᑦᓈᖅ. ᐃᓄᒃᑎᑐᑦ ᐃᓕᓐᓂᐊᖅᑎᑦᑎᔨᒋᓚᐅᒐᕋ 

ᓄᑕᕋᐅᓪᓗᖓ ᐃᓕᓐᓂᐊᕆᐊᖅᑐᖓ. 

ᑐᓐᖓᕼᐅᑦᑎᐊᕐᓂᐊᖅᐳᖅ ᒪᓕᒐᓕᐅᕐᕕᖕᒧᑦ.  

 

ᐊᒻᒪᓗ ᕼᐊᓂᐊᓂ ᐃᒃᕼᐃᕙᔪᖅᑕᐅᖅ 

ᖃᒪᓂᖅᑐᐊᕐᒥᐅᕙᓚᐅᖅᑐᖅ 

ᐃᖃᓗᖕᓃᓕᖅᑑᒐᓗᐊᖅ ᑭᕼᐃᐊᓂ ᖃᒪᓂᑦᑐᐊᕐᒥ 

ᐃᓚᖃᕐᒪᑦᑕᐅᖅ ᓵᓐᑎ ᖃᐅᕐᓂᖅ. 

ᑐᓐᖓᕼᐅᑦᑎᐊᖅᑎᑕᐅᓂᐊᖅᐳᑦ ᑕᕝᕙᓂ 

ᒪᓕᒐᓕᐅᕐᕕᖕᒥ. ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᑎᒍᑦ 

ᑐᓐᖓᓱᑦᑎᐊᕆᑦᑎ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᐅᖅᓱᖅᑑᒧᑦ, ᒥᔅᑕ ᑑᓂ ᐊᖁᐊᖅ.  

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐃᓕᓴᖅᓯᔪᒪᔪᖓ ᓂᕈᐊᖅᑎᒋᓯᒪᔭᕋ 

ᐃᓕᓴᕆᔭᐅᓚᐅᖅᑐᖅ ᐅᓐᓄᒃ. ᓯᕗᓕᖅᑎᐅᑉ 

ᐅᖃᐅᓯᕆᖅᑲᐅᔭᖓ ᑲᐃᓲ-ᓚᖅᑲᐅᖕᒪᑦ, ᕋᐃᑦᓱ 

ᕼᐃᕿᓂᕐᒥᒃ ᐊᑎᓕᒃ. 35-ᓂᒃ ᐊᕐᕌᒍᓂᑦ 

ᐃᖅᑲᓇᐃᔭᖅᓯᒪᓕᖅᑐᖅ. ᐅᓄᖅᑐᐊᓗᖕᓂᑦ 

ᕿᑐᕐᖓᓕᒃ, ᐃᕐᖑᑕᖃᖅᖢᓂᓗ. ᑐᓐᖓᓱᒋᑦ ᕋᐃᑦᓱ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪᓕᒐᓕᐅᕐᕕᖕᒧᑦ ᑐᓐᖓᓱᑦᑎᐊᕆᑦᑎ 

ᑕᐃᔭᐅᓵᖅᑐᓯᒍᑦ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᒃ. ᒪᓕᒐᓕᐅᖅᑎ 

ᐊᐃᕕᓕᖕᒧᑦ, ᒥᔅᑕ ᓯᑏᕝ ᒪᑉᓴᓚᒃ.  

 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᖁᕕᐊᑦᑎᐊᕐᒥᔪᖓᑦᑕᐅᖅ ᓄᓇᖅᑲᑎᒋᔭᓐᓂᑦ 

ᐃᓕᑕᕆᔭᐅᔪᖃᓚᐅᕐᒪᑦ ᑐᓂᔭᐅᔪᖃᖅᖢᓂᓗ 

ᐱᓕᕆᕕᖏᓐᓄᑦ.  

 

ᐅᖃᖅᑎᑦᑎᔩ, ᑖᒃᑯᐊ ᑐᓐᖓᓱᖁᑦᑎᐊᖅᐸᒃᑲ 

ᑕᕝᕙᓂ ᐊᒻᒪᓗ ᖁᕕᐊᓱᒃᑐᖓ 

ᑕᒪᐅᓐᖓᕈᓐᓇᓚᐅᕐᒪᑕ. ᒥᐊᓕ ᑯᐸᒃ, 

ᑎᑭᕋᕐᒧᐊᕐᒥᐅᖅ ᐊᒻᒪᓗ ᑑᑲᔅ ᒥᓗᖅᑐᖅ.  

 

ᐊᒻᒪᑦᑕᐅᖅ ᐃᓕᑕᖅᓯᒪᔪᒪᔪᖓ 

ᓇᐅᔮᕐᒥᐅᑕᐅᓐᖏᑦᑑᒐᓗᐊᖅ ᐊᑯᓂ 

ᓴᓪᓕᕐᒥᐅᑕᐅᓚᐅᖅᓯᒪᖕᒪᑦ ᐊᒻᒪᓗ 

ᓴᓪᓕᕐᒥᐅᑕᐅᑎᓪᓗᒍ 

ᑐᓐᖓᓱᒃᑎᑦᑎᓪᓚᕆᓚᐅᖅᓯᒪᖕᒪᑦ ᓄᓕᐊᓐᓂᑦ 

ᑕᐃᑲᓃᑎᓪᓗᒍ. ᐅᑭᐅᖅ ᐊᑕᐅᓯᖅ ᐅᖓᑖᓄᑦ 

ᑕᐃᑲᓃᑦᑕᕆᐊᖃᖅᑎᓪᓗᒍ ᐃᓕᓐᓂᐊᖅᑎᓪᓗᒍ. 

ᑕᐃᑲᓂ ᑐᔪᕐᒥᑎᓚᐅᖅᓯᒪᖕᒪᒍ.  

ᐃᓕᑕᕆᔪᒪᖕᒥᔭᕋ ᒥᐊᕆᐊᓐ ᓚᕝ. ᑕᐅᕙᓂ 

ᐅᔭᐅᒪᓐᖏᒻᒪᑦ ᑐᓐᖓᑦᑎᐊᕐᓕ ᑕᕝᕙᓂ 

ᒪᓕᒐᓕᐅᕐᕕᐅᑉ ᐃᓗᐊᓂ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓯᒍᑦ ᑐᓐᖓᓱᑦᑎᐊᕆᔅᓯ. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᑲᖏᖅᖠᓂᐅᑉ ᐊᒡᒍᐊᓄᑦ ᐊᒻᒪᓗ 

ᐃᒡᓗᓕᒑᕐᔪᖕᒧᑦ, ᒥᔅᑕ ᑖᒻ ᓴᒻᒧᖅᑐᖅ.  

 

ᑖᒻ ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒪᕐᕉᖕᓂᒃ 

ᑲᖏᖅᖠᓂᕐᒦᓐᖔᖅᑑᖕᓂᒃ ᐃᓕᑕᖅᓯᔪᒪᔪᖓ. 

ᓯᕗᓪᓕᖅᐹᒥ ᐃᓕᑕᕆᔪᒪᔭᕋ ᓵᒻ ᐊᓕᔭᖅ, 

ᑕᒫᓃᑦᑐᖅ.  

 

ᐃᖅᑲᐅᒪᔪᒃᓴᐅᕗᓯ ᑕᐃᔅᓱᒪᓂ ᑏᕖᒃᑯᑦ 

ᑕᕐᕆᔭᖅᐸᓚᐅᖅᓯᒪᒐᑦᑕ, ᑕᐃᓐᓇ ᐊᖑᑦ 

ᐅᖃᖅᐸᒃᖢᓂ, (ᑐᓵᔨᑎᒍᑦ) “ᐅᓇ ᐊᖓᔪᒐ ᑎᐅᕈ, 

ᐅᓇᑦᑕᐅᖅ ᓄᑲᕋ ᑎᐅᕈ.” ᓵᒻ ᖃᑕᕐᖑᑎᖃᕐᒪᑦ 

ᓵᒻᒥᑦᑕᐅᖅ ᐊᑎᓕᒻᒥᑦ. . . 

 

>>ᐃᓪᓚᖅᑐᑦ 

 

. . . ᑐᑭᓯᔪᒃᓴᐅᔪᓯ. ᑐᓐᖓᓱᒋᑦ ᒪᓕᒐᓕᐅᕐᕕᖕᒧᑦ, 

ᓵᒻ. 

 

(ᑐᓵᔨᑎᒎᕈᓐᓃᖅᑐᖅ) ᐃᓕᑕᕆᔪᒪᔭᕋ 

ᑲᖏᖅᖠᓂᕐᒥᐅᑕᖅᑕᐅᖅ, 

ᐃᓕᑕᕆᔭᐅᓵᑦᑎᐊᖅᑑᒐᓗᐊᖅ ᒥᐊᕆᐊᓐ ᓚᕝ. 

(ᑐᓵᔨᑎᒍᑦ) ᑐᓐᖓᓱᒋᑦ ᒪᓕᒐᓕᐅᕐᕕᖕᒧᑦ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦᑎ. ᒪᓕᒐᓕᐅᕐᕕᖕᒧᑦ  

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᓇᑦᑎᓕᖕᒧᑦ, ᒥᔅᑕ ᐃᒥᓕᐊᓄ ᕿᓐᖑᖅ.  

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐃᓕᑕᖅᓯᔪᒪᕗᖓᑦᑕᐅᖅ ᑕᓗᕐᔪᐊᕐᒥᐅᑕᓐᓂᒃ ᔩᓇ 

ᐲᔪ. ᐅᑭᐅᓂᒃ ᐊᕙᑎᓪᓗ ᖁᓕᓪᓗ ᐃᓕᓐᓂᐊᕐᕕᐊᓂ 

ᐃᕼᐅᒪᑕᐅᔪᖅ ᕼᐊᓇᕈᑐᖃᖅ, ᐸᓂᐊᓗᑦᑕᐅᖅ 

ᑖᓐᓇ ᒪᐃᒐᓐ ᐲᔪ ᑕᓗᕐᔪᐊᕐᒥᐅᑦ 

ᑐᓐᖓᕼᐅᒃᑎᑕᐅᖁᕙᕋ. ᑐᓐᖓᕼᐅᒋᑉᑎᒃ 

ᒪᓕᒐᓕᐅᕐᕕᐅᑉ ᐃᓗᐊᓄᑦ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᖅᑎᐊᕆᑦᑎ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᐃᖃᓗᐃ-ᓂᐊᖁᓐᖒᑦ, ᒥᓯᔅ ᐹᑦ ᐊᕐᓇᒃᑲᖅ. 

 

ᐊᕐᓇᒃᑲᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓐᓄᓴᒃᑯᑦ, 

ᐄ, ᑖᓐᓇ ᑕᕝᕙᓃᑦᑐᑯᓘᒻᒥᒪᑦᑕᐅᖅ ᐃᓕᓴᕆᔪᒪᔭᕋ 

ᑐᓐᖓᓱᓪᓕ, ᓲᓯ ᐃᓱᓪᓗᑕ, ᑭᒡᒐᑐᖅᑕᕋ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓯᒍᑦ ᑐᓐᖓᓱᑦᑎᐊᕆᑦᑎ. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑕ ᐸᐅᓗᓯ 

ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐃᓕᓴᖅᓯᔪᒪᔪᖓᑦᑕᐅᖅ ᑕᕝᕙᓐᖓᑦ 

ᑭᒡᒐᑐᖅᑕᓃᓐᖔᖅᓯᒪᔪᖅ 

ᐃᓕᓴᕆᔭᐅᓚᐅᕐᒥᔫᒐᓗᐊᖅ ᐊᑯᓂᐊᓗᒃ 

ᐃᖅᑲᓇᐃᔭᖃᑕᐅᓕᖅᑐᖅ ᑲᖏᖅᑐᒑᐱᒻᒦᖔᖅᓯᒪᔪᖅ 

ᐃᓕᓴᕆᔪᒪᓪᓗ ᐃᓕᓴᐱ ᔭᐃᐴᑎ. ᒫᓐᓇ 

ᑕᒫᓃᖃᑕᐅᒻᒪᑦ ᐳᓛᕆᐊᖅᓯᒪᔪᖅ ᑲᑎᒪᕕᒻᒧᑦ 

ᑐᓐᖓᓱᑦᑎᐊᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦᑎ. ᒪᓕᒐᓕᐅᕐᕕᖕᒧᑦ  

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᐃᖃᓗᐃᑦ ᓯᓈ, ᒥᔅᑕ ᐹᓪ ᐅᑲᓕᖅ. 

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑎᑭᑕᐅᓇᓵᓗᐊᕋᑦᑕ ᐃᓕᓴᕆᓂᐊᕋᑖᖅᑕᕋᓗᐊᕋ 

ᐊᓂᒋᐊᖃᓕᕋᑖᕐᖓᑦ. ᐳᐃᒡᒍᑯᕈᓘᒐᑦᑕ ᑕᒫᓃᑦᑐᑕ 

ᒪᒥᐊᓇᖅ. ᑖᓐᓇ ᐃᓕᓴᕆᔪᒪᓕᖅᑲᕋ 

ᐊᑎᖃᑎᖃᓐᓂᕐᒥᒐᒪ ᑕᒫᓂ ᕋᐃᑦᓱ ᓯᕿᓂᖅ, 

ᓯᕿᓂᐅᖃᑏᖓᐃᑦ, ᑐᓐᖓᓱᑦᑎᐊᕆᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᑐᓐᖓᓱᑦᑎᐊᕆᑦ ᒪᓕᒐᓕᐅᕐᕕᖕᒧᑦ. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑕ ᔫ 

ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. 

ᐅᕙᖓᑦᑕᐅᖅ ᐃᓕᑕᖅᕼᐃᒍᐊᖅᑐᖓ 

ᐊᕐᕕᐊᕐᒥᐅᑕᓂᒃ ᑕᒫᓃᑦᑐᓂᒃ ᒫᓐᓇ. ᑖᒃᑯᐊ ᑕᒪᕐᒥᒃ 

ᐃᓕᓐᓂᐊᖅᑎᑦᑎᔨᐅᔪᑦ ᐃᓕᑕᕆᒍᐊᖅᐸᕋ ᒫᓕ 

ᑭᓪᓛᐱᒃ ᐊᒻᒪ ᒥᐅᕆ ᐲ ᒪᓐᖓᖅ. ᑖᒃᑯᐊᒃ 

ᑐᓐᖓᕼᐅᑦᑎᐊᖁᕙᒃᑲ. ᑕᒫᓂ ᑕᐅᑑᔮᕐᔪᓪᓗᑎᒃ 

ᐅᕙᒍᑦ ᐱᓕᕆᑎᑉᓗᑕ. ᒪ’ᓇ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦᑎ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᖁᕐᓗᖅᑑᕐᒧᑦ, ᒥᔅᑕ ᐲᑕ ᑕᑉᑐᓇ. 

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑕᐃᒪ ᐅᖅᓱᖅᑑᖅ ᓈᓚᑦᑎᐊᖃᑦᑕᕐᒪᑦ, 

ᑐᓵᑦᑎᐊᖃᑦᑕᕐᒪᑕᑦ ᖁᕕᐊᒋᔭᕋ. 

 

>>ᐃᓪᓚᖅᑐᑦ  

 

ᐅᖃᖅᑏ, ᐃᓕᓴᕆᔪᒪᒐᒃᑭᑦ ᑕᕝᕙᓃᑦᑐᑦ ᐃᒡᓗᒥ 30-

ᓂᒃ ᐃᖅᑲᓇᐃᔭᖅᓯᒪᔪᑦ ᐊᕐᕌᒍᓄᑦ. ᐊᑯᓂᐊᓗᒃ 

ᐃᖅᑲᓇᐃᔭᖅᓯᒪᔪᑦ. ᒥᐅᕆ ᒪᓐᖔᖅ, ᐊᕐᕕᐊᓂ 

ᐃᓕᓐᓂᐊᖅᑐᓕᕆᔨᒃᑯᓐᓂᑦ, ᔩᓇ ᐲᔪ, 

ᐃᓕᓐᓂᐊᖅᑐᓕᕆᔨᒃᑯᓐᓂᑦ, ᑑᑲᔅ  

ᒥᓗᒃᑐᖅ, ᓇᐅᔮᕐᒥᐅᖅ ᐃᓕᓐᓂᐊᖅᑐᓕᕆᔨᒃᑯᓐᓂᑦ. 

35-ᓄᑦ ᐊᕐᕌᒍᓄᑦ ᐃᖅᑲᓇᐃᔭᖅᓯᒪᓕᖅᑐᑦ, 

ᒥᐅᕆᐊᓐ ᓚᕝ, ᑲᖏᖅᖠᓂᕐᒥᒃ ᑮᓇᐅᔭᓕᕆᔨᒃᑯᓐᓂᑦ, 

ᕋᐃᑦᓱ ᓯᕿᓂᖅ, ᐅᖅᓱᖅᑑᕐᒥᐅᖅ 

ᑮᓇᐅᔭᓕᕆᔨᒃᑯᓐᓂᑦ, ᐃᓕᓴᐱ ᔭᐃᐴᑎ, 

ᑲᖏᖅᑐᒑᐱᒻᒥᐅᖅ ᐃᓕᓐᓂᐊᖅᑐᓕᕆᔨᒃᑯᓐᓂᑦ, ᒫᓕ 

ᕿᓛᐱᒃ, ᐊᕐᕕᐊᕐᒥᐅᖅ ᐃᓕᓐᓂᐊᖅᑐᓕᕆᔨᒃᑯᓐᓂᑦ 

ᐊᒻᒪᓗ 40-ᓄᑦ ᐊᕐᕌᒍᓄᑦ ᐃᖅᑲᓇᐃᔭᖅᓯᒪᓕᖅᑐᖅ 

ᐃᓕᓴᐃᔨ, ᓵᓕ ᓯᐊᑖᓐᓈᖅ, ᖃᒪᓂᑦᑐᐊᕐᒥᒃ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᑦᑎᐊᕆᑦᑎ 

ᒪᓕᒐᓕᐅᕐᕕᖕᒧᑦ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᐊᕐᕕᐊᑦ ᐊᒡᒍᐊᓄᑦ ᐊᒻᒪᓗ ᑎᑭᕋᕐᔪᐊᕐᒧᑦ, ᒥᔅᑕ ᔪᐊᔾ 

ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ ᐊᒻᒪᓗ ᐅᓐᓄᕼᐊᒃᑯᑦ 

ᓄᓇᕗᑦᒥᐅᑕᐅᖃᑎᒃᑲ, ᐊᕐᕕᐊᕐᒥᐅᑦ, 

ᑎᑭᕋᔾᔪᐊᕐᒥᐅᑦ ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ. 

ᕼᐃᕗᓪᓕᕐᒥᒃ ᑖᒃᑯᐊᓗ ᑕᐃᔭᐅᖏᑦᑑᒐᓗᐃᑦ 

ᑕᐃᓂᐊᖏᑕᒃᑲᐅᒐᓗᐃᑦ ᐊᑎᖏᑦ 

ᖃᐅᔨᒫᓂᖏᒃᑲᓗᐊᖅᖢᒋᑦ ᐊᒥᕼᐆᖕᒪᑕ 

ᐃᓕᑕᕆᖃᑕᐅᓂᐊᖅᐸᒃᑲ ᐅᕘᓇ 

ᑕᐃᓐᖏᒃᑲᓗᐊᕐᓗᒋᑦ. 

 

ᐅᖃᖅᑎᑦᓯᔩ, ᐅᑉᓗᒥᑦᑕᐅᖅ ᐃᓕᑕᖅᕼᐃᕈᐊᖅᑐᖓ 

ᐊᕐᕕᐊᕐᒥᐅᖃᑎᓐᓂᒃ. ᑕᒫᓂ ᐱᓇᓱᐊᕈᓯᐊᓂ 

ᐊᕐᕕᐊᕐᒦᓐᖔᖅᑐᓂᒃ ᐃᓕᑕᖅᕼᐃᓂᖅ ᖁᕕᐊᓇᕐᒪᑦ. 

ᑲᔪᕼᐃᑦᑎᐊᖁᓇᖅ. ᑕᐃᒪᑐᖅ ᑕᒪᓐᓇ 

ᑲᔪᓯᒃᑲᓐᓂᕐᓂᐊᖅᐳᖅ ᑕᐅᕙᓂ ᑕᖅᑭᓂ ᖃᐃᔪᓂᒃ 

ᑲᑎᒪᕋᓕᕌᖓᑉᑕ. ᑖᑉᑯᐊ ᐃᓕᑕᕆᖃᑕᐅᔪᒪᑉᓗᒋᑦ 

ᐅᑉᓗᒥ ᒫᓕ ᑭᓪᓛᐱᒃ ᑕᐃᔭᐅᓵᖅᑐᖅ, ᓇᓂ 

ᐱᓕᕆᖕᒪᖔᑦ ᐃᓕᓐᓂᐊᖅᑐᓕᕆᔨᒃᑯᓐᓂ ᐊᒻᒪᓗ 

ᒥᐅᕆ ᐱ ᒪᒻᓇᐅᓂᕋᖅᑕᕗᑦ. ᒥᐊᕆ ᐱ-ᒥᒃ ᑕᐃᔭᕗᑦ 

ᒪᒻᓇᖅ. ᑖᒃᑯᐊ ᑐᓐᖓᓱᑦᑎᐊᖁᕙᒃᑲ ᐅᑉᓗᒥ 

ᒪᓕᒐᓕᐅᕐᕕᐅᑉ ᐃᓗᐊᓂ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑐᓐᖓᓱᒋᑦᑎ  

ᒪᓕᒐᓕᐅᕐᕕᖕᒧᑦ. (ᑐᓵᔨᑎᒎᕈᓐᓃᖅᑐᖅ) 

ᒪᓕᒐᓕᐅᕐᕕᖕᒧᑦ ᐳᓛᕆᐊᒃᓯᒪᔪᓂᒃ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᐃᖃᓗᒃᑑᑦᑎᐊᕐᒧᑦ, ᒥᔅᑕ ᑮᑦ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑖᓐᓇ ᐃᓕᓴᕆᔭᐅᖏᓐᓇᓕᖅᑑᒐᓗᐊᖅ 

ᐃᓕᓴᕆᔪᒪᒃᑲᓐᓂᕈᒪᓪᓗᒍ. ᑮᓇᐅᔭᓕᕆᔨᒃᑯᓐᓄᑦ 

ᐃᖅᑲᓇᐃᔭᖅᑎᐅᒐᓗᐊᖅ ᑭᓯᐊᓂ ᓄᓇᕗᒻᒥ 

ᐃᒥᐊᓗᓕᕆᔨᒃᑯᓐᓂ ᑲᒪᔪᖅ ᐊᒻᒪᓗ ᑕᐃᑲᓂᓗ 

ᓴᓪᓕᓃᓚᐅᕆᓪᓗᓂ ᒥᐊᕆᐊᓐ ᓚᕝ. 

ᒪᓕᒐᓕᐅᕐᕕᖕᒧᑦ ᑐᓐᖓᓱᒋᑦ.  

 

ᐃᕐᓂᕐᒥᓂᒃ ᑕᑯᑎᑦᑎᓚᐅᖅᐹᖓ ᐊᐅᔭᐅᓚᐅᖅᑐᖅ 

ᓯᕗᓂᐊᓂᓪᓗᑭᐊᖅ. ᑖᓐᓇᓗ ᐅᕙᓐᓂᒃ 

ᐅᐱᒍᓱᓐᓂᖅᐹᖑᖃᑕᐅᕗᖅ ᓄᓇᕗᓕᒫᒥ. ᐅᓐᓄᒃ 

ᐃᕐᓂᕐᒥᓄᑦ ᑕᐃᒪ ᐊᔾᔨᓕᐅᖃᑎᖃᕈᒪᓚᐅᕐᒪᑦ. 

 

ᐃᓕᓴᕆᔪᒪᒋᓪᓗᒍ ᐊᕐᓇᖅᑕᐅᖅ ᒪᒃᑯᒃᑐᑯᓘᑎᓪᓗᒍ 

ᑕᐃᑲᓂᓕ ᐱᔭᕇᖅᑎᑦᑎᓪᓗᒍ ᑕᐃᑲᓂᓚᐅᖅᑐᖅ 

ᓄᓇᓕᐸᐅᔭᒃᑯᓐᓄᑦ ᑲᑎᒪᔨᐅᑲᑕᐅᔪᖅ 

ᒪᓕᒐᓕᐅᖅᑎᓐᖑᓛᖅᑐᒃᓴᐅᕗᖅ ᓄᓇᕗᒻᒥ, ᒪᐃᒐᓐ 

ᓚᐃᔪᓪ. ᑐᓐᖓᓱᒋᑦ ᒪᓕᒐᓕᐅᕐᕕᒻᒧᑦ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑐᓐᖓᓱᒋᑦᑎ 

ᒪᓕᒐᓕᐅᕐᕕᖕᒧᑦ. (ᑐᓵᔨᑎᒎᕈᓐᓃᖅᑐᖅ) 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᑲᖏᖅᖠᓂᐅᑉ ᓂᒋᐊᓄᑦ, ᒥᔅᑕ 

ᐋᓕᒃᓵᓐᑐ ᓴᒻᒧᖅᑐᖅ.  

 

ᐋᓕᒃᓵᓐᑐ ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑖᒃᑯᐊ ᐃᓕᑕᕆᔭᐅᖅᑲᐅᔫᒐᓗᐃᑦ 

ᐃᓕᑕᕆᔪᒪᖕᒥᒐᒃᑭᑦ ᑲᖏᖅᖠᓂᕐᒥᐅᑕᐅᖃᑎᒃᑲ, ᓵᒻ 

ᐊᓕᔭᖅ ᐊᒻᒪ ᒥᐊᕆᐊᓐ ᓚᕝ. (ᑐᓵᔨᑎᒍᑦ) 

ᒪᓕᒐᓕᐅᕐᕕᖕᒧᑦ ᑐᓐᖓᓱᒋᑦᑎ.  

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪᓕᒐᓕᐅᕐᕕᖕᒧᑦ ᑐᓐᖓᓱᑦᑎᐊᕆᑦᑎᒃ. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᔪᓂᒃ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᒃ, ᒥᔅᑕ ᔪᐊᔾ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐃᓕᓴᕆᔪᒪᔭᕋ 

ᓂᕈᐊᖅᑕᐅᕕᒋᓯᒪᕕᓐᓃᑦᑐᖅ ᑕᕝᕙᓂ 

ᒪᓕᒐᓕᐅᕐᕕᒻᒦᑦᑐᖅ. ᓄᓇᓕᐸᐅᔭᒃᑯᓐᓄᑦ 

ᑲᑎᒪᔨᐅᖃᑕᐅᔪᖅ ᐊᒻᒪᓗ ᑕᐃᒪᓕ 

ᓴᓂᕐᕙᒃᑕᐅᓯᒪᖃᑦᑕᖅᑐᒃᓴᐅᔫᒐᓗᐊᖅ 

ᐃᓕᓴᕆᔭᐅᖃᑦᑕᕐᓗᓂ ᑭᓯᐊᓂ ᖁᕕᐊᓱᖅᑰᖅᑐᖅ. 

ᑕᐃᒪ ᖁᕕᐊᓱᒃᑐᒃᓴᐅᕗᖅ ᑕᕝᕙᓂ ᐳᓛᕋᒥ, ᒪᐃᒐᓐ 

ᐱᑦᓱ-ᓚᐃᔪᓪ, ᐃᓕᓴᕆᔪᒪᓪᓗᒍ.  

 

ᐊᒻᒪᓗ ᐃᓕᓴᕆᔪᒪᒋᓪᓗᒍ ᓵᓐᑎ ᖃᐅᓐᓇᖅ. 

ᓂᕈᐊᖅᑕᐅᕕᒋᓯᒪᔭᓐᓂ ᔫᐃ ᑎᓕ.  

 

ᐊᒻᒪᓗ ᐱᑐᐃᓐᓇᐅᓐᖏᑦᑐᒥ ᒥᐊᕆ ᑯᐹᖅ 

ᓇᐅᔮᓃᖔᖅᑐᖅ. ᐅᓐᓄᒃ ᑕᑯᔪᓐᓇᓚᐅᕋᒃᑭᑦ. 

ᑕᐃᒫᒡᓗ ᐊᕐᕌᒍᒐᓴᖕᓂᒃ ᐋᓐᓂᐊᖃᕐᓇᓐᖏᑦᑐᓕᕆᓂ 

ᐃᖅᑲᓇᐃᔭᕐᓂᐊᖅᑐᒃᓴᐅᔫᒐᓗᐊᖅ.  

 

ᐊᒻᒪᓗ ᐊᔾᔨᐅᓐᖏᑦᑐᒥᒃ ᐃᓕᓴᖅᓯᓗᓂ ᐃᓄᒃᑎᑐᑦ 

ᐊᑎᖃᑎᒐ ᓵᒥᐅᓪ ᐊᓕᔭᖅ ᑲᖏᖅᖠᓂᕐᒥ. 

ᖁᔭᓐᓇᒦᒃ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦᑎ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ.  

 

ᐅᕙᖓᑦᑕᐅᖅ ᐃᓕᓴᖅᓯᔪᒪᖕᒥᒐᒪ ᑖᓐᓇ 

ᐃᓪᓗᕆᓪᓗᒍ ᐅᖅᓱᖅᑐᕐᒥᐅᑕᖅ ᑖᔅᒥᐅ ᑐᖏᓕᒃ. 

ᑐᓐᖓᓱᑦᑎᐊᕆᑦ ᒪᓕᒐᓕᐅᕐᕕᖕᒧᑦ.  

 

ᑲᑎᒪᔾᔪᑎᒃᓴᑦᑎᓐᓄᑦ ᐅᑎᕐᓗᑕ. 6. ᐅᖃᐅᓯᒃᑯᑦ 

ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ ᓂᐊᖁᓐᖒ, 

ᒥᓯᔅ ᐹᑦ ᐊᕐᓇᒃᑲᖅ.  

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 467 - 4(3): ᕿᒥᕐᕈᓂᖅ 

ᐱᔨᑦᑎᕋᐅᑕᐅᔪᓂᑦ 

ᐸᖅᑭᔭᐅᖏᓐᓇᕆᐊᖃᕐᕕᓐᓂ (ᐊᕐᓇᒃᑲᖅ) 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑖᒃᑯᓄᖓ ᐃᓄᓕᕆᔨᒃᑯᓐᓄᑦ ᑐᕌᖅᑐᑦ.  

 

ᑕᐃᒪ ᐅᖃᖅᑏ, ᖃᐅᔨᒪᓂᐊᕐᒪᑦ ᑕᐃᒪ ᒥᓂᔅᑕᐅᔪᖅ 

ᐃᒡᓗᑕᖃᐅᕐᒪᑦ ᓄᓇᕗᒻᒥ ᐸᖅᑭᔭᐅᕕᖏᓐᓂ 

ᐃᓐᓇᕐᓄᑦ ᐃᓐᓇᑐᖃᕐᓄᑦ. ᐃᓐᓇᕐᓄᑦ ᓱᕈᓯᕐᓄᑦ 

ᐊᓯᖏᓐᓄᓪᓗ ᐅᓗᕆᐊᓇᖅᑐᒦᓲᑦ ᐊᑯᓂᐅᔪᒃᑯᑦ 

ᐸᖅᑭᔭᐅᔭᕆᐊᖃᓲᓂᒃ.  

 

ᒥᓂᔅᑕ ᐅᖃᕆᐊᕈᓐᓇᖅᐹ ᖃᓄᑎᒋ ᑖᓐᓇ 

ᐸᖅᑭᔭᐅᓂᖓ ᐱᔨᑦᑎᕋᖅᑕᐅᓂᖓᓗ ᑖᒃᑯᓇᓂ 

ᐃᒡᓘᔪᓂᒃ ᓇᐅᑦᑎᖅᓱᖅᑕᐅᖃᑦᑕᕐᒪᖔᑦ 

ᖃᐅᔨᒋᐊᖅᑕᐅᖃᑦᑕᕐᒪᖔᓪᓗ ᐊᒻᒪᓗ 

ᓇᓗᓇᐃᖅᓯᓗᓂ ᑖᒃᑯᐊᓗ ᐅᓂᒃᑳᓕᐊᖑᖃᑦᑕᖅᑐᑦ 

ᖃᐅᔨᓴᕐᓂᕐᒧᑦ ᒪᓕᒐᓕᐅᖅᑎᓄᑦ 

ᐊᑐᐃᓐᓇᐅᑎᑦᑎᖃᑦᑕᕈᓐᓇᕐᒪᖔᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐃᓄᓕᕆᓂᕐᒧᑦ ᒥᓂᔅᑑᔪᖅ, 

ᒥᔅᑐ ᔮᓂ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑖᓐᓇ ᐅᑎᕐᕕᒋᔪᒪᓂᐊᕋᒃᑯ ᑕᒪᔅᓱᒧᖓ ᐊᒻᒪᓗ 

ᐊᖏᖅᑐᒍ ᐊᐱᖅᑯᑎᒋᔭᖓᓄᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑖᓐᓇ 

ᖃᐅᔨᒋᐊᓚᐅᕐᓗᓂ ᐅᑎᕐᕕᒋᓂᐊᖅᐸᐅᒃ. 

(ᑐᓵᔨᑎᒎᕈᓐᓃᖅᑐᖅ) ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑕ ᔫ ᐃᓄᒃ.  

ᐊᐱᖅᑯᑦ 468 - 4(3): ᓄᓇᕗᒻᒥ 

ᓂᕿᖃᑦᑎᐊᖅᑐᓕᕆᓂᕐᒧᑦ ᑲᑐᔾᔨᖃᑎᒌᑦ 

(ᐃᓄᒃ) 

ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᐱᖅᑯᑎᒃᓴᖃᕈᒪᔪᖓ ᐃᓄᓕᕆᔨᒃᑯᑦ 

ᒥᓂᔅᑕᖓᓐᓄᑦ.  

 

ᐊᐱᕆᒋᐊᓚᐅᓐᖏᓂᓐᓂ, ᒥᑦᑎᒪᑕᓕᖕᒥᐅᑦ 

ᐅᓐᓄᓴᒃᑯᑦ, ᓄᓇᕗᒻᒥᐅᖑᖃᑎᕗᓪᓗ ᐅᓐᓄᓴᒃᑯᑦ.  

 

ᐅᖃᖅᑎᑦᑎᔩ, ᐃᑉᐸᒃᓴᖅ ᐊᐱᖅᑯᑎᒋᓚᐅᖅᑕᓐᓂᑦ 

ᑐᓐᖓᕕᖃᕈᒪᔪᖓ ᑐᑭᓯᓇᖅᑎᒋᐊᒃᑲᓐᓂᕐᓗᖓ 

ᐊᐱᕆᒋᐊᒃᑲᓐᓂᕈᒪᓪᓗᖓ.  

 

ᐃᑉᐸᒃᓴᖅ ᑕᐃᒪ ᐊᐱᖅᑯᑎᖃᓚᐅᕋᒪ 

ᓂᕿᑦᑎᐊᕙᓕᕆᓂᕐᒥᑦ ᐱᔾᔪᑎᖃᖅᖢᖓ. ᑕᐃᒃᑯᐊ 

ᒐᕙᒪᒃᑯᑦ ᑎᑎᕋᖁᑎᖏᑦ ᓇᓗᓇᐃᖅᓯᒪᓚᐅᕐᒪᑕ 

ᐃᒡᓗᓕᖕᒥᑦ ᑲᑎᒪᑎᑦᑎᓂᐊᕐᓂᕋᖅᓯᒪᓪᓗᑎᒃ 

ᐱᔾᔪᑎᖃᖅᖢᑎᒎᖅ ᑕᒪᒃᑯᐊ ᖃᓪᓗᓈᓃᓐᖔᖅᐸᒃᑐᑦ 

ᓂᖀᑦ ᐊᑭᖏᑦ ᖃᓄᖅ ᐊᑭᒃᖠᕚᓪᓕᕈᓐᓇᕐᒪᖔᑕ 

ᐊᒻᒪᓗ ᖃᓄᖅ ᐱᑕᖃᓕᖅᐹᓪᓕᕈᓐᓇᕐᒪᖔᑕ 

ᓂᐅᕕᕐᕕᖕᓂ ᓂᕿᑖᕆᕙᒃᑕᕗᑦ.  

 

ᒥᓂᔅᑕ ᑭᐅᓕᕋᒥ ᐅᖃᓚᐅᕐᒪᑦ. ᐅᖃᐅᓯᖃᓚᐅᕐᒪᑦ 

ᒪᑯᐊ ᐃᓄᐃᑦ ᓂᕿᖏᓐᓂᑦ ᐅᖃᐅᓯᖃᖅᖢᓂ, 

ᐊᐱᖅᑯᑎᒋᓚᐅᓐᖏᑦᑎᐊᖅᑕᓐᓂᒃ. 

ᐊᐱᕆᒋᐊᒃᑲᓐᓂᕈᒪᓪᓗᖓ ᐅᖃᖅᑏ.  

 

ᑖᓐᓇ ᑲᑎᒪᔾᔪᑎᒋᓚᐅᖅᑕᓯ ᐃᒡᓗᓕᖕᒥ ᐱᔾᔪᑎᓕᒃ. 

ᓂᖀᑦ ᓂᐅᕕᐊᕆᕙᒃᑕᕗᑦ ᖃᓄᖅ 

ᐊᑭᒃᖠᒋᐊᒃᑲᓐᓂᕈᓐᓇᕐᒪᖔᑕ ᖃᓄᕐᓗ 

ᐱᑕᖃᓕᖅᐹᓪᓕᕈᓐᓇᕐᒪᖔᑦ 

ᐱᓕᕆᐊᕆᓂᐊᓚᐅᕋᔅᓯᐅᒃ. ᑭᓱᓂᒃ ᐱᓪᓚᑦᑖᖅᑐᓂᒃ 

ᓴᖅᑭᑦᑎᓚᐅᖅᐱᓯ ᑖᒃᑯᓄᖓ ᑐᕌᖓᔪᓂᑦ? 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᐃᓄᓕᕆᔨᒃᑯᓐᓄᑦ 

ᒥᓂᔅᑕᐅᔪᖅ, ᒥᔅᑐ ᔮᓂ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᖁᔭᓐᓇᒦᓪᓗ ᑖᔅᓱᒥᖓ ᒪᓕᒐᓕᐅᖅᑎᐅᖃᑎᒐ 

ᐊᐱᕆᒻᒪᑦ. ᑕᒪᒃᑯᓂᖓ ᐅᖃᐅᓯᐅᓯᒪᔪᓂᑦ 

ᑕᒪᒃᑮᓚᐅᖅᑐᖓ ᓇᓗᓇᐃᕆᓇᓱᓚᐅᕋᒪ.  

 

ᑕᐃᒃᑯᐊᓕ ᑕᒪᒃᑯᐊ ᑮᓇᐅᔭᐃᑦ, ᐃᓛᒃ ᓂᖀᑦ 

ᓇᐅᒃᑯᓪᓗ ᑕᐃᒍᖅᑕᐅᔭᕆᐊᖃᕐᓂᖏᑦ ᑕᒫᓂ 

ᓄᓇᕗᒻᒥ ᐊᑐᐃᓐᓇᐅᕙᑦᑐᓕᒫᑦ 

ᑲᑎᒪᐅᑕᐅᓚᐅᕐᒥᒻᒪᑦ. ᑕᒫᓂ ᐆᒪᔪᒥᓂᕐᒥᑦ 

ᐱᓯᒪᒍᑎᒃ ᓄᓇᕗᑦ ᐃᓗᐊᓂ ᐅᕝᕙᓘᓐᓃᑦ 

ᑕᒪᒃᑯᓇᓐᖓᑦ ᓂᐅᕕᐊᔅᓴᐅᖃᑦᑕᖅᑐᓂᒃ, 

ᐃᖅᑲᐅᒪᒋᐊᖃᕋᑦᑕ ᐃᓄᐃᑦᑕᐅᖅ ᓇᒻᒥᓂᖅ 

ᓂᐅᕕᐊᔅᓴᖃᖅᐸᓕᕐᒪᑕ ᑕᒫᓐᖓᑦ 

ᐆᒪᔪᖅᑕᒥᓂᕐᒥᓂᒃ. ᑖᓐᓇ ᓂᓪᓕᐅᑎᒋᓗᐊᓚᐅᕋᒃᑯ. 

ᑕᒪᓐᓇ ᐱᔾᔪᑎᒋᓪᓗᒍ ᑕᒪᒃᑯᐊ ᓂᖀᑦ 

ᖃᓄᐃᑦᑐᑐᐃᓐᓇᐃᑦ ᓂᐅᕕᐊᔅᓴᐅᕙᑦᑐᑦ. ᑖᓐᓇ 

ᐃᓚᒋᔭᐅᓕᕐᖓᑦ ᑕᕝᕗᖓ ᑕᐃᒫᒃ 

ᓂᓪᓕᕈᑎᒋᓚᐅᖅᑐᒍ.  

 

ᐄ, ᑕᒪᓐᓇ ᖃᓄᖅᑑᖅᑕᐅᑦᑎᐊᕋᓱᔅᓯᒪᔪᑦ ᑕᐃᑲᓂ 

ᑲᑎᒪᓂᖃᖅᑎᓪᓗᒋᑦ ᐃᓪᓗᓕᒻᒥ ᑕᒪᒃᑯᐊᓗ 

ᓄᓇᓕᓐᓃᓐᖔᖅᑐᑦ ᑕᒫᓐᖓᑦ ᐱᓗᐊᖅᑐᒥᑦ 

ᕿᑭᖅᑖᓗᒻᒥ ᑖᒃᑯᐊ ᐅᖃᐅᓯᖃᑦᑎᐊᓚᐅᖅᑐᑦ 

ᖃᓄᖅ ᑕᒪᓐᓇ ᓂᖀᑦ ᓂᐅᕕᐊᖑᖃᑦᑕᖅᑐᐃᑦ 

ᐊᑭᑐᓂᕆᓕᖅᑕᖓ ᐱᔾᔪᑎᒋᓪᓗᒍ. ᖃᓄᖅ ᑖᓐᓇ 

ᑮᓇᐅᔭᑎᒍᑦ ᐃᑲᔪᖅᑕᐅᔪᓐᓇᕐᓂᐊᕐᒪᖔᖅ ᓱᓕ 

ᒫᓐᓇ ᖃᓄᖅᑑᕈᑎᒃᑰᕐᖓᑦ, ᖃᓄᖅᑑᕈᑎᒃᑰᕐᖓᑦ. 

ᑖᓐᓇ ᐅᖃᐅᓯᐅᖃᑕᐅᓪᓚᕆᓚᐅᖅᑐᖅ. ᑖᓐᓇ ᓂᕿ 

ᑕᒪᐅᖓ ᓂᐅᕕᐊᔅᓴᐅᓂᐊᖅᑐᖅ ᓂᐅᕕᕐᕕᒃᑯᑦ 

ᑕᒪᐅᓐᖓᕋᓱᓐᓂᖓᓂ ᑕᐅᓇᓐᖓᑦ ᖃᓄᖅ ᑕᒪᓐᓇ 

ᓇᐅᒃᑯᑦ ᕿᒥᕐᕈᔭᐅᑦᑎᐊᖅᑐᓂ.  

 

ᐊᒻᒪᓗ ᕿᒥᕐᕈᔭᐅᓯᒪᑦᑎᐊᕐᓗᓂ ᖃᓄᖅ ᑖᓐᓇ 

ᐊᑐᐃᓐᓇᕈᕈᓐᓇᕐᒪᖔᖅ ᓂᐅᕕᐊᔅᓴᐅᓕᕐᓗᓂ 

ᑕᐃᒃᑯᓄᖓ ᓂᕿᑦᑎᐊᕙᓕᕆᔾᔪᑎᓄᑦ ᖃᓄᖅ 

ᐃᑲᔪᖅᑕᐅᔪᓐᓇᕐᓂᖓ ᓇᐅᒃᑯᑦ. ᑕᒪᓐᓇ 

ᕿᒥᕐᕈᔭᐅᓯᒪᔪᖅ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑕ ᐃᓄᒃ.  

ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ 

ᐊᐱᖅᑯᑎᒋᖅᑲᐅᔭᕋ ᑐᑭᓯᓇᕆᐊᒃᑲᓐᓂᕈᒪᓪᓗᒍ. 

ᑖᒃᑯᐊ ᒥᓂᔅᑕᐅᑉ ᐱᓕᕆᕝᕕᖓ 

ᓇᓗᓇᐃᖅᓯᓯᒪᓚᐅᕐᒪᑦ 

ᐱᓕᕆᐊᖃᓗᐊᓐᖑᐊᕐᓂᐊᕐᒪᑕᒎᖅ 

ᐅᓂᒃᑳᕐᓂᐊᖅᖢᑎᒡᓗ, ᑲᑎᒪᔾᔪᑎᖃᖅᖢᑎᒡᓗ 

ᐅᖃᐅᓯᖃᖅᖢᑎᒃ ᓂᕿᓂᒃ ᓂᐅᕕᐊᕆᕙᒃᑕᑦᑎᓐᓂᒃ.  

 

ᖃᐅᔨᒪᔪᖓ ᐃᓄᐃᑦ ᓂᕿᖏᑦᑕᐅᖅ 

ᓂᐅᕕᐊᒃᓴᐅᕙᓕᖅᑐᑦ ᑭᓯᐊᓂ ᑖᓐᓇ 

ᐊᐱᖅᑯᑎᒋᓐᖏᑲᐃᓐᓇᕋᒃᑯ 

ᓴᓂᕐᕙᑲᐃᓐᓇᕈᓐᓇᖅᐸᒍ. ᐆᒥᖓᑐᐊᑦᑎᐊᖅ 

ᖃᓪᓗᓛᓃᓐᖔᖅᐸᒃᑐᓂᒃ ᓂᖀᑦ ᖃᓄᖅ 

ᐱᑕᖃᕐᓂᖅᓴᐅᔪᓐᓇᕐᒪᖔᑕ 

ᐊᑭᒃᖠᕚᓪᓕᕈᓐᓇᕐᒪᖔᑕᓗ.  

 

ᑲᑎᒪᓚᐅᕋᑦᓯ ᑐᑭᓯᔪᖓᐅᒐᓗᐊᖅ ᑕᑯᓇᒃᑕᐅᔪᕉᖅ 

ᑭᓯᐊᓂ ᑕᐃᑲᓃᖦᖢᓯ ᑭᓱᓪᓚᑦᑖᒥᒃ 

ᐅᖃᐅᓯᖃᓚᐅᖅᐱᓯ ᑕᒪᓐᓇ ᖃᓄᖅ 

ᐋᖅᑭᒋᐊᕈᓐᓇᖅᓯᖕᒪᖔᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐃᓄᓕᕆᔨᒃᑯᓐᓄᑦ ᒥᓂᔅᑑᔪᖅ, 

ᒥᔅᑐ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᐃᓛᒃ ᑕᐃᒪ ᐅᖃᕋᑖᖅᑯᖓ ᑕᒪᓐᓇ ᑕᐅᓇᓐᖓᑦ 

ᓂᐅᕕᐊᔅᓴᐅᓂᐊᖅᑐᖅ ᓂᕿᐅᔪᖅ ᑕᐃᒪ ᑕᒪᓐᓇ 

ᖃᓄᖅ ᕿᒥᕐᕈᔭᐅᓂᖓ.. 

 

ᑖᒃᑯᐊ ᐱᓕᕆᖃᑎᒋᒐᑦᑎᒍ ᓄᓇᕘᒥ 

ᓂᕿᓕᕆᓂᕐᒧᑦ ᑲᑐᔾᔨᖃᑎᒌᖏᑦ ᐊᒻᒪᓗ ᑖᒃᑯᐊ 

ᖃᓂᒪᓐᓇᖏᑦᑐᓕᕆᔨᒃᑯᑦ ᐊᕙᑎᓕᕆᔨᒃᑯᑦ ᐊᒻᒪᓗ 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᑦ ᐊᒻᒪ 

ᐃᓕᖅᑯᓯᓕᕆᔨᒃᑯᑦ. ᑕᒪᒃᑯᐊᖑᒻᒪᑕ ᑕᒪᑦᓱᒧᖓ 

ᐱᓕᕆᑎᓪᓗᑕ ᑖᒃᑯᐊ, ᑖᒃᑯᐊᑦᑕᐅᖅ ᓇᒻᒥᓂᖅ 

ᓴᖅᑭᑕᒥᓂᒃ. ᑕᐃᒪ  

ᑕᕝᕗᖓ ᑐᕌᖓᔪᓂᒃ ᑭᓯᐊᓂ  

ᑕᐃᓐᓇ ᑲᑎᒪᓂᐅᓚᐅᖅᑐᖅ ᑲᑐᔾᔭᐅᑦᑎᐊᓚᐅᕐᖓᑦ.  

 

ᑭᓯᐊᓂᓕ ᐅᕙᖓᑑᓪᓗᖓ ᑖᒃᑯᐊ ᐃᓄᓕᕆᔨᒃᑯᑐᐊᑦ 

ᖃᓄᖅ ᖃᓄᐃᓕᖓᔪᔅᓴᐅᑕᐅᓂᐊᕐᓂᖓᓂᒃ 

ᐋᖅᑭᒌᖏᓗᐊᖅᑎᓪᓗᒍ ᒫᓐᓇ ᖃᓄᖅ ᑕᒪᓐᓇ 

ᓂᕿᐅᑉ ᓂᐅᕕᐊᔅᓴᐅᖃᑦᑕᕐᓂᖓ ᓇᐅᒃᑯᑦ 

ᐃᑲᔪᖅᓯᖅᑕᐅᓂᐊᕐᒪᖔᑦ. ᒫᓐᓇ 

ᐅᖃᕈᓐᓇᖏᓗᐊᓱᖓᕋᒪ ᐱᔾᔪᑎᒋᓪᓗᒍ ᑖᒃᑯᐊ 

ᑐᓴᕐᕕᒋᓚᐅᖏᓇᒃᑭᑦ ᐃᓚᖏᑦ (ᑐᓵᔨᑎᒍᑦ) 

ᐱᓕᕆᕖᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᐱᖅᑯᑎᒋᓚᐅᖅᑕᕋ ᐅᓇ ᑐᑭᓯᒋᐊᒃᑲᓐᓂᕈᒪᖕᒥᒐᒃᑯ 

ᑭᐅᔭᐅᔾᔪᑎᒋᓚᐅᖅᑕᖓ. ᐊᐱᕆᓚᐅᕋᒪ ᐃᑉᐸᒃᓴᖅ 

ᓄᓇᕗᑦ ᒐᕙᒪᖏᑦ ᐃᑲᔪᖅᑐᐃᒐᔭᕐᒪᖔᑕ ᑕᐃᓐᓇ 

ᓂᕿᑦᑎᐊᕙᓕᕆᓂᖅ ᓯᕗᓪᓕᖅ 

ᐋᖅᑭᒃᓯᒪᓂᕆᓚᐅᖅᑕᖓ ᐋᖅᑭᒋᐊᖅᓯᒪᓕᖅᑎᓪᓗᒍ 

ᐅᑎᖅᑎᑕᐅᒐᔭᖅᐸᑦ ᐃᑲᔪᖅᑐᐃᒐᔭᕐᒪᖔᑕ ᓄᓇᕗᑦ 

ᒐᕙᒪᒃᑯᖏᑦ.  

 

ᐅᖃᖅᑏ, ᐅᑯᐊ ᑲᑎᒪᔾᔪᑎᕕᓃᑦ ᑎᑎᕋᖅᓯᒪᔪᑦ 

ᐱᖓᔪᐊᓐᓂ ᐊᒃᑑᕙ 26, 2016, 

ᖃᓪᓗᓈᑎᑑᖓᔪᓂᒃ ᒪᒃᐱᖅᑐᒐᖓ 20. ᑕᕝᕙᓐᖓᑦ 

ᐅᖃᓕᒫᕐᓂᐊᖅᑐᖓ ᖃᐅᔨᒪᒐᓗᐊᖅᑐᖓ 

ᑎᑎᕋᕕᒃᓯᒪᖏᑦᑐᑦ. ᐃᒪᓐᓇ ᒥᓂᔅᑕ ᒪᐃᒃ 

ᑭᐅᓚᐅᖅᑐᖅ, “ᐋᒡᒐ ᐅᑎᖅᑎᑦᑎᔪᒪᖏᑦᑐᒍᑦ 

ᑕᐃᔅᓱᒥᖓ ᓯᕗᓪᓕᐅᓚᐅᖅᑐᒥᒃ”. ᐅᖃᖅᑏ, ᑕᕝᕙᓂ 

ᓱᓕ ᑭᐅᔾᔪᑎᖓ ᐃᓗᐊᓂ ᐅᖃᓚᐅᕐᒪᑦ, “ᑖᒃᑯᐊ 

ᐊᔾᔨᒌᖏᑦᑐᑦ ᓂᐅᕕᕐᕕᖃᕝᕕᐅᔪᑦ ᐃᒻᒥᓐᓄᑦ 

ᐊᑭᑦᑐᕋᐅᑎᔪᓐᓇᓚᐅᕐᒪᑕ”. ᓲᕐᓗ ᑐᑭᓕᐅᑎᓗᒍ 

ᐱᖓᓱᑦ ᓂᐅᕕᕐᕕᓪᓗᐊᑕᐃᑦ ᐃᓚᖃᖅᖢᑎᒃ 

ᑭᒃᑯᑐᐃᓐᓇᐃᑦ ᑎᑭᓴᐃᔪᓐᓇᕐᓂᖓᓄᑦ 

ᑎᑭᓴᐃᔪᓐᓇᖅᖢᑎᒃ. ᑕᐃᒪᐃᒻᒪᑦ ᓂᖀᑦ 

ᐊᑭᑭᓐᓂᖅᓴᐅᓚᐅᖅᑐᑦ.  

ᑖᓐᓇᐅᑎᓪᓗᒍ ᐅᓇ ᐊᐱᕆᒍᒪᔭᕋ ᒥᓂᔅᑕ ᐅᖃᕋᕕᑦ 

ᐊᑭᑭᓐᓂᖅᓴᐅᓚᐅᕋᓗᐊᕐᒪᒡᒎᖅ ᑕᐃᓐᓇ 

ᐋᖅᑭᒃᓯᒪᑎᓪᓗᒍ. ᖃᓄᐃᒻᒪᓪᓕ 

ᐊᑭᑭᓐᓂᖅᓴᐅᓚᐅᖅᑐᖅ ᒐᕙᒪᒋᔭᔅᓯᓐᓂᒃ 

ᐃᑲᔪᖅᑐᖅᑕᐅᓐᖏᓚᖅ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐃᓄᓕᕆᔨᒃᑯᓐᓄᑦ ᒥᓂᔅᑑᔪᖅ, 

ᒥᔅᑐ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᑕᐃᓐᓇ ᐅᖃᐅᓯᕆᖃᑦᑕᖅᑕᕋ (ᑐᓵᔨᑎᒍᑦ) 

ᑎᑎᖅᑲᓂᐊᕐᕕᒃᑯᑦ ᓂᕿᑦᑎᐊᕙᓕᕆᓂᖅ 

(ᑐᓵᔨᑎᒎᕈᓐᓃᖅᑐᖅ) ᒫᓐᓇᓕᓴᐅᖏᑦᑐᖅ, ᑕᐃᓐᓇ 

ᓯᕗᓪᓕᐅᓂᕋᓚᐅᖅᑕᕋ.  

 

ᑕᓐᓇ ᒫᓐᓇ ᐊᑐᖅᑐᖅ ᐃᓱᒪᒋᖏᓪᓗᒍ ᑕᐃᓐᓇ 

ᐅᖃᐅᓯᕆᓚᐅᖅᑕᕋ. ᑕᐃᓐᓇ ᓲᕐᓗ ᐃᒪᐃᓕᕗᖓ 

ᐱᖓᔪᒋᔭᐅᓪᓗᓂ ᓂᕿᑦᑎᐊᕙᓕᕆᓂ-ᖑᓚᐅᖅᓯᒪᔪᑦ 

ᓂᐅᕕᕐᕕᑦᑎᑐᑦ, ᓲᕐᓗ ᐱᖓᔪᒋᔭᐅᓚᐅᕐᖓᑦ. ᑕᐃᒪ 

ᐱᖓᔪᒋᔭᐅᖅᑰᔨᓪᓗᓂ ᐊᑭᑦᑐᕋᐅᑎᖃᑎᖃᓚᐅᕐᖓᑦ 

ᑖᒃᑯᓂᖓ ᓂᐅᕕᕐᕖᓐᓂᒃ ᒪᕐᕉᓐᓂᒃ. ᑖᓐᓇ 

ᑐᑭᓯᔭᐅᓕ.  

 

ᑕᐃᓐᓇ (ᑐᓵᔨᑎᒍᑦ) ᑎᑎᖅᑲᓂᐊᕐᕕᒃᑯᑦ 

ᓂᕿᑦᑎᐊᕙᓕᕆᓂᖅ (ᑐᓵᔨᑎᒎᕈᓐᓃᖅᑐᖅ) 

ᐃᑲᔪᖅᑐᐃᓂᖃᓚᐅᖅᓯᒪᒻᒪᑦ ᑕᒪᒃᑯᓄᖓ 

ᑭᓇᑐᐃᓐᓇᕐᒧᑦ ᑎᑭᓴᐃᒍᒪᔪᓄᑦ ᓂᐅᖅᑲᓂᒃ, 

ᓂᕿᓂᒃ, ᑕᐅᓇᓐᖓᑦ ᖃᓪᓗᓈᑦ ᓄᓇᖓᓐᓂᒃ. 

ᑕᐃᒃᑯᐊ ᓂᐅᕕᖅᑏᑦ ᑎᑭᓴᐃᕕᒋᖃᑦᑕᖅᑕᖏᓐᓂᒃ. 

ᑕᐃᓐᓇ ᐱᖓᔪᒋᔭᐅᖅᑰᔨᓂᖓᓂᓪᓕ 

ᓇᓗᓇᐃᖅᓯᓚᐅᕋᒪ. 

 

ᐊᒻᒪ ᑕᐃᓐᓇᓕ ᐊᑐᕈᓐᓃᖅᑐᑐᖃᖅ ᐅᖃᐅᓯᕆᔭᕋ.  

ᒫᓐᓇ ᐅᑎᖅᑎᒐᓱᒻᒪᖔᑦᑎᒍ ᐊᐱᕆᔭᐅᓚᐅᕋᒪ 

ᐋᒡᒑᓚᐅᖅᑐᖓ. ᑖᓐᓇ ᑐᑭᓯᔭᐅᑦᑎᐊᖁᔭᕋ ᑕᐃᒫᒃ, 

ᑖᒃᑯᐊ ᐱᖓᓲᖅᑰᔨᑎᓪᓗᒋᑦ ᓂᐅᕕᕐᕕᒃᓴᐅᔪᑦ.  

ᓲᕐᓗ ᓂᐅᕕᕈᒪᒍᒪ ᕗᐊᒫᐅᑦ-ᒥ ᑕᐃᔅᓱᒪᓂᐅᑉᐸᑦ 

ᐅᕝᕙᓘᓐᓃᑦ ᐊᓯᐊᓂᒃ. ᑕᐃᒪ ᑖᒃᑯᐊ ᓂᐅᕕᕐᕖᑦ 

ᒫᓂ ᐅᑭᐅᖅᑕᖅᑐᒥᐅᑖᒃ ᐊᑭᑦᑐᕋᐅᑎᖃᑕᐅᔪᑦ 

ᑕᐅᓇᓃᑦᑐᒧᑦ ᓲᕐᓗ ᑖᓐᓇ ᑕᐃᒫᒃ ᐅᖃᓚᐅᖅᑕᕋ 

ᐃᓄᑦᑎᑐᑦ ᓱᓕ ᐅᖃᖅᑕᕋ. ᑕᐃᒪᐃᓕᖓᓪᓗᒍ ᑖᓐᓇ 

ᑐᑭᓯᔭᐅᖁᔭᕋᔭ  

 

ᐊᒻᒪ ᑕᒪᓐᓇ ᑖᒃᑯᐊ ᖃᓄᖅ ᑖᓐᓇ ᒫᓐᓇ 

(ᑐᓵᔨᑎᒍᑦ) ᓂᕿᑦᑎᐊᕙᓕᕆᓂᖅ ᐅᑭᐅᖅᑕᖅᑐᒥ 

(ᑐᓵᔨᑎᒎᕈᓐᓃᖅᑐᖅ) ᒫᓐᓇ ᖃᓄᖅᑑᕈᑕᐅᒻᒪᑦ. 

ᑕᐃᒪ ᐅᖃᓕᖅᑭᑦᑖᓕᖅᑐᖓ. ᑖᓐᓇ ᖃᓄᖅ 

ᑕᒪᒃᑯᐊ ᓂᐅᕕᐊᔅᓴᐅᖃᑦᑕᖅᑐᐃᑦ ᓂᐅᕕᕐᕕᒻᒥ 

ᑖᓐᓇᑑᓐᖏᑦᑐᖅ ᕿᒥᕐᕈᔭᐅᓗᓂ ᑭᓯᐊᓂ 

ᕿᒥᕐᕈᔭᐅᑦᑎᐊᕐᓗᑎᑦ ᓄᓇᓖᑦ ᓇᒻᒥᓂᖅ ᐃᓛᒃᑯᑦ.  

 

ᑕᒪᓐᓇᓗ ᖃᓄᖅ ᐊᓪᓛᒃ ᑲᑎᒪᐅᑕᐅᓚᐅᕐᒥᒻᒪᑦ 

ᑕᒪᒃᑯᐊ (ᑐᓵᔨᑎᒍᑦ) ᐊᖑᓇᓱᑦᑐᓕᕆᓂᕐᒧᑦ 

ᐃᑲᔫᑎᐅᓂᕋᖅᑕᐅᔪᑦ (ᑐᓵᔨᑎᒎᕈᓐᓃᖅᑐᖅ) 

ᐊᕙᑎᓕᕆᔨᒃᑯᓐᓄᑦ ᑲᒪᒋᔭᐅᔪᖅ ᐊᒻᒪ 

ᐃᓅᓯᖃᑦᑎᐊᕐᓂᕐᒧᑦ ᖃᓂᒪᓐᓇᓐᖏᑦᑐᓕᕆᔨᒃᑯᓐᓄᑦ 

ᐊᒻᒪᓗ ᐱᕙᓪᓕᐊᔪᓕᕆᔨᒃᑯᓐᓄᑦ 

ᐃᖏᕐᕋᔪᓕᕆᔨᒃᑯᓄᓪᓗ ᖃᓄᖅ 

ᓂᐅᕕᐊᔅᓴᖃᕈᓐᓇᕐᓂᐅᔪᖅ ᑕᒫᓐᖓᑦ 

ᐅᑭᐅᖅᑕᖅᑐᒥᑦ ᐱᓂᑰᔪᓂᒃ ᖃᓄᖅ ᑕᒪᓐᓇ 

ᐃᑲᔪᖅᑐᖅᑕᐅᒍᓐᓇᕐᒪᖔᑕ ᑖᒃᑯᐊ ᑕᕝᕘᓇ 

ᑲᑎᓪᓗᒋᑦ.  

 

ᑕᐃᒪ ᐅᖃᕋᓱᓚᐅᖅᑯᖓ ᑕᒪᓐᓇ ᐱᔾᔪᑎᒋᓪᓗᒍ 

ᑖᒃᑯᐊ ᑲᓇᑕᐅᑉ ᒐᕙᒪᒃᑯᖏᑦ 

ᑐᑭᓯᑦᑎᐊᕆᐊᖃᓪᓚᕆᓐᖑᓱᑦᑐᑦ ᑕᒪᓐᓇ ᑮᓇᐅᔭᖅ 

ᑕᒪᐅᖓ ᐃᓄᓐᓄᑦ ᑕᐃᒃᑯᓄᖓ 

ᑭᓐᖒᒪᑦᑎᓗᐊᓐᖑᐊᖅᑐᓄᑦ. ᓂᕆᔭᔅᓴᒥᒃ 

ᐊᑭᑐᔫᑎᓂᑦ ᓂᐅᕕᕈᓐᓇᖃᑦᑕᖏᑦᑐᐃᑦ ᐅᕝᕙᓘᓐᓃᑦ 

ᑮᓇᐅᔾᔭᔅᓴᕕᖃᑦᑎᐊᖏᑦᑐᐃᑦ ᑕᒪᔾᔭᐅᒥᒻᒪᑕ. 

ᑕᒪᒃᑯᐊ ᑕᒪᒃᑭᖅᑐᒋᑦ ᐅᖃᐅᓯᕆᓇᓱᓚᐅᖅᑲᒃᑲ.  

 

ᐃᔅᓯᕙᐅᑖᖅ, ᑕᐃᓐᓇ ᐱᔾᔪᑎᒋᓪᓗᒍ 

ᐃᑲᔫᑕᐅᖃᑦᑕᖅᑐᑦ ᐋᖅᑭᒋᐊᕆᐊᖃᓪᓚᕆᒻᒪᑦ 

ᐊᑭᑭᓐᓂᖅᓴᐅᖁᓪᓗᒋᑦ ᓂᐅᕕᐊᔅᓴᐃᑦ ᑕᒫᓂ 

ᓂᐅᕕᕐᕕᓐᓂ ᓂᖀᑦ ᓂᐅᕕᐊᖑᖃᑦᑕᖅᑐᑦ. 

ᖁᔭᓐᓇᒦᒃ, ᐅᖃᖅᑏ.  

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐅᖅᓱᖅᑑᒧᑦ, ᒥᔅᑕ ᑑᓂ ᐋᖁᐊᖅ.  

 

ᐊᐱᖅᑯᑦ 469 - 4(3): ᐋᓐᓂᐊᓯᐅᖅᑎᑭᒃᓴᕐᓂᖅ 

ᐅᖅᓱᖅᑑᒥ (ᐋᖁᐊᖅ) 

 

ᐋᕐᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒐ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᒥᓂᔅᑕᖓᓐᓄᑦ.  

 

ᐅᖃᖅᑏ, ᒪᓕᒐᓕᐅᖅᑏᑦ ᐅᖃᐅᓯᖏᑦᑎᒍᑦ 

ᐅᖅᓱᖅᑑᕐᒥ ᐋᓐᓂᐊᕕᖓᐃᓐᓇ 

ᐋᓐᓂᐊᓯᐅᖅᑎᑭᒃᓴᓂᕐᒪᑦ. 

 

ᐊᒻᒪᓗ ᑕᒪᓐᓇ ᐊᒃᑐᐃᓂᖃᓪᓚᕆᒃᖢᓂ ᓄᑕᕋᓛᓂᒃ 

ᐃᓐᓇᕐᓄᑦ ᑎᑭᓱᖓᖅᖢᒍ 1,300-ᖑᓕᕐᒪᑕ ᑕᐃᑲᓂ 

ᐅᖅᓱᖅᑑᕐᒥ.  

 

ᐅᓇ ᒥᓂᔅᑕᒧᑦ ᐊᐱᖅᑯᑎᒋᔪᒪᔭᕋ. ᐅᖅᓱᖅᑑᕐᒥ 

ᖃᓄᐃᓕᖓᓂᐊᓕᕐᒪᖔᑦ ᐊᒻᒪ ᖃᔅᓯᓂᒃ 

ᐋᓐᓂᐊᓯᐅᖅᑎᑦᑖᑎᖅᑎᓂᐊᕐᒪᖔᑦ ᐅᖅᓱᖅᑑᕐᒥ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑑᔪᖅ, ᒥᔅᑕ 

ᔪᐊᔾ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ ᖁᔭᓐᓇᒦᖅᖢᒍ ᑖᓐᓇ ᐊᐱᖅᑯᑎᖃᕐᒪᑦ. 

ᑕᒪᓐᓇ ᖃᐅᔨᓴᕋᒃᑯ ᐅᖅᓱᖅᑑᕐᒥ 

ᑕᓪᓕᒪᐅᖕᒪᑕᐃᒃᑯᐊ ᑎᓴᒪᐅᓂᐊᖅᑐᑦ 

ᐃᖅᑲᓇᐃᔭᖅᑏᑦ ᐃᑲᔪᖅᑎᒋᔭᐅᓂᐊᖅᑐᓪᓗ 

ᐃᓅᓕᓴᐃᓂᕐᒧᑦ. ᑕᐃᒃᑯᐊ ᑐᕌᖓᔪᓂᒃ 

ᐱᓕᕆᐊᖃᖃᑦᑕᖅᑐᑦ ᐊᖓᔪᖅᑳᖃᕐᓗᑎᒃ 

ᐋᓐᓂᐊᓯᐅᖅᑎᖃᑦᑕᕐᓗᑎᓪᓗ. ᒫᓐᓇ 

ᐊᐱᖅᓱᐸᓪᓕᐊᓕᖅᑐᒍᑦ 

ᐃᖅᑲᓇᐃᔭᐃᓐᓇᖃᑦᑕᕐᓂᐊᖅᑐᓂᒃ ᓄᓇᓕᖕᓂ 

ᓄᓇᕗᑦ ᐃᓗᐊᓂ. ᖁᔭᓐᓇᒦᒃ, ᐅᖃᖅᑏ.   

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐋᕐᑯᐊᖅ.  

 

ᐋᕐᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓱᓖᓛᒃ 

ᐅᖃᐱᓗᒃᑐᖃᖃᑦᑕᕐᒪᑦ ᒪᑯᐊ 

ᑕᑯᔭᐅᔭᕆᐊᓕᐅᒐᓗᐊᑦ ᐊᑯᓂᐊᓗᒃ 

ᑕᑯᔭᐅᓐᖏᑦᑑᓕᖃᑦᑕᕐᒪᑕ ᐊᒻᒪᓗ ᐅᓄᖅᑐᑦ 

ᑕᐃᒪᐃᑦᑐᓂᒃ ᐊᐱᖅᑯᑎᖃᓕᕐᒪᑕ ᐊᑯᓂᓗᐊᕌᓗᒃ 

ᑕᑯᔭᐅᓐᖏᓐᓂᖅ.  

 

ᑖᓐᓇ ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔪᓐᓇᖅᐹ 

ᖃᓄᐃᓕᐅᖅᐸᓪᓕᐊᓕᕐᒪᖔᑦ ᑕᐃᒃᑯᐊ ᐅᖅᓱᖅᑑᕐᒥ 

ᐋᓐᓂᐊᕕᖕᒥ ᐋᓐᓂᐊᓯᐅᖅᑏᑦ ᐃᓂᖏᑦ 

ᐃᓐᓄᒃᑕᐅᓂᐊᕐᒪᑕ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑑᔪᖅ, ᒥᔅg 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᐊᐱᖅᑯᑎᒋᖕᒪᒍ. ᑕᐃᒃᑯᐊ ᐱᓕᕆᐊᕆᓯᒪᓕᖅᑕᕗᑦ 

ᐅᖃᐅᓯᕆᔪᒪᓂᐊᖅᑕᕗᑦ ᐋᓐᓂᐊᓯᐅᖅᑏᑦ 

ᐱᔾᔪᑎᒋᓪᓗᒋᑦ ᓄᓇᕗᒻᒥ.  

 

ᐃᒃᑯᐊ ᐋᓐᓂᐊᓯᐅᖅᑎᓂᒃ ᕿᓂᖅᑏᑦ, 

ᐃᖅᑲᓇᐃᔭᖅᑎᖅᓴᖅᓯᐅᖅᑏᑦ ᑲᒻᐸᓂᐅᔪᑦ ᑕᐃᒃᑯᐊ 

ᐃᖅᑲᓇᐃᔭᖃᑎᒋᔭᕗᑦ ᐊᒻᒪᓗ ᕿᓂᖅᑎᖦᖢᑎᒃᑯᑦ 

ᑕᒪᒃᑯᓂᖓ ᐃᓐᓄᐃᓇᔭᖅᑐᓂᒃ ᒪᑯᐊᓗ 

ᑳᓐᑐᕌᒃᑕᐅᓗᑎᒃ ᐋᓐᓂᐊᓯᐅᖅᑏᑦ 

ᑕᒫᓃᑲᐃᓐᓇᖃᑦᑕᕐᓂᐊᖅᑐᑦ. ᑕᒪᒃᑯᓂᖓ 

ᐱᓕᕆᑎᑕᕗᑦ.  

 

ᓄᓇᕗᒻᒥ ᐋᓐᓂᐊᓯᐅᖅᑎᓂᑦ ᐃᖅᑲᓇᐃᔭᖅᑎᑦᑎᓂᖅ 

ᐸᐸᑦᑏᓐᓇᕋᓱᖕᓂᕐᓗ ᑕᐃᒃᑯᐊ ᐋᖅᑭᒃᓱᖅᓯᒪᓂᖏᑦ 

ᕿᒥᕐᕈᓇᒃᑕᐅᑦᑎᐊᖅᑐᑦ ᐊᒻᒪᓗ 

ᐊᓯᔾᔨᖅᑕᐅᕙᓪᓕᐊᓕᖅᖢᑎᒃ. ᐃᒻᒪᖃᓘᓐᓃᑦ 

ᒪᑯᓂᖓ ᐃᓅᓕᓴᐃᔨᓪᓚᕆᖕᓂᒃ ᑕᒪᒃᑯᓄᖓ 

ᑐᕌᖓᔪᓂᑦ ᕿᒥᕐᕈᐊᖅᐸᓪᓕᐊᓪᓗᑕ.  

 

ᑭᐅᔾᔪᑎᒋᓚᐅᖅᑕᕐᓂᒃ ᐱᓇᓱᐊᕈᓯᑦᑎᓐᓂᐅᖅᑰᖅᑐᖅ 

ᐱᓇᓱᐊᕈᓯᐅᓚᐅᖅᑐᒥᓘᓐᓃᑦ, 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ  



ᕿᑎᖅᑰ, ᐅᑐᐱᕆ 27, 2016 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  2616 

 

 

 

ᒥᓂᔅᑕᐅᓪᓗᖓ ᐊᒻᒪᓗ ᒐᕙᒪᐅᔪᒍᑦ ᓄᓇᓖᑦ 

ᐃᖅᑲᓇᐃᔭᐃᓐᓇᖃᑦᑕᕐᓂᐊᖅᑐᓂᒃ  

ᐋᓐᓂᐊᓯᐅᖅᑎᓂᒃ ᐃᓐᓄᒃᑕᐃᓐᓇᕆᓇᓱᖃᑦᑕᖅᑐᒍᑦ 

ᐊᒃᓱᕉᑎᒋᓪᓚᕆᒃᖢᑎᒃᑯᑦ. ᖃᐅᔨᒪᓪᓗᖓᓗ 

ᐋᓐᓂᐊᓯᐅᖅᑏᑦ ᓄᓇᓕᖕᓂ ᐊᒃᓱᕈᖅᖢᑎᒃ 

ᐃᖅᑲᓇᐃᔭᖃᑦᑕᖅᑐᑦ ᐱᔭᕐᓂᖏᑦᑐᓂᒃ ᑕᒪᒃᑯᓄᖓ 

ᐊᐳᖅᑕᐃᓐᓇᕋᓗᐊᕋᒥᒃ.  

 

ᒪᓕᒐᓕᐅᖅᑎ ᐅᖃᐅᓯᖃᖅᑲᐅᒻᒪᑦ 

ᐊᒃᓱᕈᕐᓇᕈᑕᐅᕙᑦᑐᓂᒃ ᓄᓇᓖᑦ 

ᐋᓐᓂᐊᓯᐅᖅᑎᖏᓐᓄᑦ ᐅᓐᓄᒧᑦ ᐃᖅᑲᓇᐃᔭᕈᑎᒃ 

ᓯᕙᓂᖅᑕᐅᖏᓐᓇᐅᔭᓗᐊᒧᑦ ᓄᓇᓕᓐᓂᒥᐅᓄᑦ 

ᓱᓕᓗ ᒪᑭᑦᑕᕆᐊᖃᓛᕆᓪᓗᑎᒃ ᖃᐅᑐᐊᖅᐸᑦ. 

ᑕᒪᒃᑯᐊ ᐋᓐᓂᐊᓯᐅᖅᑏᑦ ᐱᒃᑯᒋᑦᑎᐊᑕᒃᑲ. 

 

ᐱᓕᕆᖃᑎᒋᔭᒃᑲ ᑲᓇᑕᓕᒫᒥ ᐊᒃᓱᕈᖃᑎᒋᕙᒃᑲ 

ᐱᐅᓯᒋᐊᖅᑕᐅᖁᓪᓗᒍ ᐋᓐᓂᐊᖅᑐᓕᕆᓂᕆᔭᕗᑦ 

ᑮᓇᐅᔭᖃᖅᑎᑦᑎᓂᑦᑎᓐᓂᓪᓗ ᑲᔪᓯᑐᐃᓐᓇᖏᓪᓗᒋᑦ 

ᐱᔨᑦᑎᕈᑎᕗᑦ, ᐱᐅᓯᒋᐊᕐᓗᒋᓪᓗ ᐊᓪᓛᑦ 

ᓄᓇᕗᒥᐅᓄᑦ. ᓂᕆᐅᑉᐳᖓ ᒪᓕᒐᓕᐅᖅᑎ 

ᑭᐅᑦᑎᐊᖅᑕᕋ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᐋᖁᐊᖅ.  

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᐱᖅᑯᑎᒋᓂᐊᖅᑲᐅᔭᕋᓗᐊᕋᐃᓐᓇ ᑭᐅᖕᒪᒍ. 

ᐊᔾᔨᓕᐅᕈᑎᑕᖃᕐᒪᓪᓗ ᑐᓄᓐᓂᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

>>ᐃᓪᓚᖅᑐᑦ 

 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐋᖁᐊᖅ. ᐅᖃᐅᓯᒃᑯᑦ 

ᐊᐱᖅᑯᑏᑦ. ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, 

ᒥᔅᑕ ᑕᐃᕕᑦ ᔪᐊᓇᓯ.  

 

ᐊᐱᖅᑯᑦ 470 - 4(3): ᐊᒃᓱᕈᖃᑦᑕᕐᓂᖅ 

ᐃᓗᕕᖅᓯᓂᐅᑉ ᐊᑭᑐᓂᖏᓐᓄᑦ (ᔪᐊᓇᓯ) 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐊᐱᖅᓱᕈᒪᔭᕋ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᒥᓂᔅᑕᖓ.  

 

ᐅᖃᖅᑏ, ᐃᓛᓐᓂᒃᑯᑦ ᒪᓕᒐᓕᐅᖅᑎᐅᑎᓪᓗᑕ 

ᐅᐸᑦᑕᐅᓲᖑᒐᑦᑕ ᑭᒡᒐᖅᑐᖅᑎᒋᔭᑦᑎᓐᓄᑦ 

ᓇᓪᓕᒋᔭᖅᑎᓐᓂᑦ ᐃᓅᒍᓐᓃᖅᑐᖃᖅᑎᓪᓗᒍ ᐊᒻᒪᓗ 

ᑕᒪᓐᓇ ᐃᓛᓐᓂᒃᑯᑦ ᐊᓯᖓᓂ 

ᓄᓇᓕᓐᓃᓲᖑᑎᓪᓗᒋᑦ ᐊᖏᔪᑲᓪᓚᒻᒥᑦ 

ᐊᑭᓕᖅᓱᕆᐊᓕᓐᓂᑦ ᑐᓂᔭᐅᓲᖑᒻᒪᑕ ᓲᕐᓗ ᑕᒪᒃᑯᐊ 

ᐃᓗᕕᖅᓯᐅᕈᑎᖏᑦ ᑐᕌᖓᑎᓪᓗᒋᑦ 

ᐊᑭᓕᕈᓐᓇᖏᑦᑐᓂᒋᓪᓗᒍ.  

 

ᐅᔾᔨᕆᔭᕋᓗᐊᕋ, ᐅᖃᖅᑏ, ᐃᓅᒍᓐᓃᖅᑐᖃᖅᑎᓪᓗᒍ 

ᓄᓇᓕᒋᔭᖏᒥᓐᓂᑦ ᓄᓇᖅᑲᑎᖏᑦ 

ᐃᓗᕕᖅᓯᐅᕈᑎᖏᑦ ᐋᖅᑭᑦᓱᐃᔾᔭᐅᓲᖑᒻᒪᑕ. ᑭᓯᐊᓂ 

ᐃᓅᒍᓐᓃᖅᑐᖃᖅᑎᓪᓗᒍ ᓲᕐᓗ ᐊᓯᖓᓂ 

ᓄᓇᓕᖕᓂ, ᓄᓇᓕᒋᓐᖏᑕᒥᓂᒃ, ᐆᑦᑑᑎᒋᓗᒍ 

ᑕᒫᓂ ᐃᖃᓗᓐᓂ ᐃᓅᒍᓐᓃᖅᑐᖃᖅᐸᑦ ᑕᒫᓂᓗ 

ᐃᓗᕕᖅᓯᐅᖅᑐᓕᕆᔨᑕᖃᖅᑎᓪᓗᒍ ᑕᐃᒃᑯᐊ 

ᐊᑭᓕᖅᓱᖅᑕᐅᔭᕆᐊᓖᑦ ᐃᓚᒋᔭᖏᑦᑕ ᑎᒥᖓᓂᑦ 

ᐊᖏᕐᕋᖓᓄᑦ ᓲᕐᓗ ᐃᖏᕐᕋᔾᔪᑏᑦ ᐊᓯᖏᓪᓗ 

ᐊᑭᓕᖅᓱᖅᑕᐅᔭᕆᐊᖃᓲᖑᒻᒪᑕ.  

 

ᒥᓂᔅᑕ ᐊᐱᕆᒍᒪᔭᕋ ᑐᑭᓯᓇᖅᓯᑎᒋᐊᕈᓐᓇᕐᒪᖔᒍ 

ᐅᓂᒃᑳᕐᓗ ᖃᓄᖅ ᑕᒪᒃᑯᐊ ᐃᓚᒌᑦᑐᑦ ᖃᑕᕐᖑᑎᒌᑦ 

ᐃᑲᔪᖅᓱᖅᑕᐅᕙᒻᒪᖔᑕ 

ᐊᑭᓕᖅᓱᕆᐊᖃᖅᑎᑕᐅᕙᑦᑎᓪᓗᒋᑦ 

ᐃᓗᕕᖅᓯᐅᕐᓂᕐᒧᑦ. ᑖᒃᑯᐊ ᓇᓪᓕᒋᔭᖏᑦ 

ᐃᑉᐱᒋᓪᓗᓂᒋᑦ ᐊᒻᒪᑦᑕᐅᖅ ᓲᕐᓗ 

ᐊᑭᓕᕈᓐᓇᖏᑉᐸᒋᑦ ᐊᑭᓕᖅᓱᖅᑕᐅᔭᕆᐊᓖᑦ? 

ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐄ, ᖁᔭᓐᓇᒦᑦᑎᐊᖅᖢᒍ ᑕᒪᓐᓇ 

ᐊᐱᖅᑯᑎᒋᒻᒪᒍ. ᒫᓐᓇᕈᓘᓚᐅᖅᑐᖅ 

ᑕᐃᒪᐃᑦᑐᓕᕆᔭᕆᐊᖃᓚᐅᖅᓯᒪᒐᒪ ᐊᒻᒪᓗ 

ᐊᐱᖅᑯᑎᒋᓚᐅᖅᓯᒪᓪᓗᒍ ᑕᕝᕙᓂ ᒪᓕᒐᓕᐅᕐᕕᖕᒥ 

ᑕᖅᑲᒃᑯᐊ ᓇᓗᓕᐅᒪᖃᑦᑕᕐᒪᑕ. ᐄ, 

ᐅᐃᒻᒪᓚᐅᖅᓯᒪᖕᒥᔪᖓ ᑕᐃᑦᓱᒪᓂ.  

 

ᐊᔾᔨᒌᓐᖏᑦᑐᕈᓘᔭᐃᑦ ᐱᓕᕆᔭᕆᐊᓖᑦ ᒪᑯᐊᖑᖕᒪᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ, ᒪᓕᒐᓕᕆᔨᒃᑯᑦ, 

ᐃᓄᓕᕆᔨᒃᑯᑦ, ᑐᖁᖓᔪᓕᕆᔨᒃᑯᑦ ᑎᑎᕋᕐᕕᐊ, 

ᐃᓄᐃᑦ ᑎᒥᖁᑎᖏᑦ ᑕᒪᒃᑯᐊᓕᒫᑦ  

ᐃᓚᐅᔪᐃᓐᓇᐅᓕᖃᑦᑕᕐᒪᑕ. ᐊᒻᒪᓗ 

ᑕᐃᔅᓱᒪᓂᐅᑎᓪᓗᒍ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐅᖃᓪᓚᖃᑎᒋᓚᐅᖅᓯᒪᔭᒃᑲ ᐊᒻᒪᓗ 

ᒪᓕᒐᓕᐅᖅᑎᐅᖃᑎᒃᑲ ᒐᕙᒪᓂᒃ ᐃᖅᑲᓇᐃᔭᕐᓂᕋ 

ᐱᔾᔪᑎᒋᓪᓗᒍ ᐊᒻᒪᓗ ᐋᖅᑭᒃᓱᖅᑕᐅᖁᓪᓗᒍ ᑕᒪᓐᓇ 

ᐃᓛᒃ ᑐᑭᓯᓴᕋᐃᓐᓇᕐᓂᖅᓴᐅᓂᐊᕐᒪᑦ 

ᑕᒪᒃᑯᐊᓕᒫᓪᓗ ᑕᖅᑲᐅᖓᕐᓗᑎᒃᑯᑦ 

ᑐᑭᓯᓇᕐᓂᐊᕋᑦᑕ ᖃᓄᐃᑦᑐᓂᒃ ᐱᔨᑦᑎᕈᑎᓂᒃ 

ᓴᖅᑭᑦᑎᖃᑦᑕᕐᒪᖔᑦ ᒐᕙᒪᒃᑯᑦ.  

 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐃᓅᔪᓐᓃᖅᑐᖃᑦᑎᓪᓗᒍ ᐃᓚᐅᓕᓲᖑᔪᒍᑦ ᑎᒥ 

ᑖᓐᓇ ᐊᓯᐊᓄᑦ ᓄᓇᒧᑦ 

ᐊᐅᓪᓚᖅᑎᑕᐅᔭᕆᐊᖃᖅᑎᓪᓗᒍ. ᒪᑯᐊᓗ 

ᐃᓄᓕᕆᔨᒃᑯᑦ ᐃᓚᐅᓕᓲᖑᔪᑦ. ᑖᓐᓇ ᐃᓄᒃ 

ᓂᖃᐃᓱᖅᑎᐅᓂᖅᐸᑦ ᐊᒻᒪᓗ ᐱᑕᖃᒃᑲᓐᓂᕆᓪᓗᓂ 

ᐃᖅᑲᐅᒪᑲᐅᑎᒋᔪᓐᓇᖏᓐᓇᒃᑯ ᐊᒻᒪᓗ 

ᒪᓕᒐᓕᕆᔨᒃᑯᑦ ᑖᒃᑯᐊᖑᓕᖦᖤᖅᐳᖅ ᑕᐃᓐᓇ 

ᐃᓅᔪᓐᓃᓂᖅᐸᑦ ᑎᒍᔭᐅᓯᒪᑎᓪᓗᒍ.  

 

ᑕᒪᒃᑯᐊᕈᓘᔭᐅᖕᒪᑦ ᓯᕗᕐᖓᓂ 

ᒪᑐᐃᖅᓯᕙᓪᓕᐊᓕᖅᖢᖓ ᐅᖃᓚᐅᕋᒪ ᑕᒪᓐᓇ 

ᓂᒐᕕᕈᓘᔭᖅᓯᒪᔪᖅ ᐊᖅᑯᓵᕆᐊᖃᖅᖢᒋᑦ ᐅᑯᐊᓗ 

ᒪᕐᕉᒃ ᒐᕙᒪᒃᑯᑦ ᐱᓕᕆᕝᕕᖏᒃ ᑲᑐᔾᔨᑦᑕᖅᐴᒃ. 

ᑕᖅᑲᐅᓐᖓᖅᓯᓇᓱᒃᖢᑎᒃ ᑐᓴᐅᒪᔾᔪᑎᓂᒃ 

ᐃᓘᓐᓇᖏᓐᓄᑦ ᑐᑭᓯᐅᒪᔭᐅᓂᐊᕐᒪᑕ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᔪᐊᓇᓯ. 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒥᓂᔅᑕ. 

ᐅᖃᖅᑏ, ᑐᑭᓯᒐᓗᐊᖅᑐᖓ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᑐᐊᒐᖁᑎᖃᒻᒪᑕ 

ᑕᒪᒃᑯᓇᓐᖓᑦ ᓲᕐᓗ ᐋᓐᓂᐊᕕᓕᐊᖅᓯᒪᑉᐸᑦ 

ᐊᑭᓕᖅᑕᐅᓲᖑᒻᒪᑕ  

ᐃᓅᒍᓐᓃᖅᑐᕕᓂᐅᓐᓂᖅᐸᑦ 

ᐋᓐᓂᐊᕕᓕᐊᖅᓯᒪᑎᓪᓗᒍ. ᐊᒪᑦᑕᐅᖅ ᐊᓯᖏᓪᓗ  

ᐅᖃᐅᓯᕆᕋᑖᖅᑕᖏᑦ ᐃᓄᓕᕆᔨᒃᑯᑎᒍᑦ 

ᐊᔾᔨᐸᓗᖓᓂᑦᑕᐅᖅ ᐊᑐᐊᒐᖁᑎᖃᒻᒪᑕ ᓲᕐᓗ 

ᒐᕙᒪᒃᑯᓐᓄᑦ ᐃᑉᐱᒋᔭᐅᑎᓪᓗᒋᑦ.  

 

ᑕᐃᒪᐃᑎᓪᓗᒍ ᑕᐃᒪ ᒥᓂᔅᑕ 

ᓇᓗᓇᐃᔭᐃᑦᓯᐊᑲᓐᓂᕈᓐᓇᖅᑲᖃᐃ ᖃᓄᐃᑦᑐᓂᒃ 

ᐊᑐᐊᒐᕆᔭᐅᒍᓐᓇᖅᑐᓂᒃ ᓲᕐᓗ ᐃᓚᒌᑦᑐᑦ 

ᖃᑕᓐᖑᑎᒌᑦ ᓇᒧᑦ ᓵᒍᓐᓇᕐᒪᖔᑕ ᑕᐃᒪᐃᑦᑐᒃᑯᑦ 

ᐃᑲᔪᖅᑕᐅᒍᒪᑐᐊᖅᐸᑕ ᓲᕐᓗ ᐃᓗᕕᖅᓰᔾᔪᑏᑦ 

ᐊᑭᓕᖅᓱᕆᐊᓖᑦ ᐱᑎᓪᓗᒋᑦ ᐊᒻᒪᓗ 

ᐋᓐᓂᐊᕕᓕᐊᖅᓯᒪᓚᐅᖅᑎᓐᓇᒋᑦ ᐃᓛᒃ 

ᐅᖃᖅᑲᐅᒻᒪᑦ ᐋᓐᓂᐊᕕᓕᐊᖅᓯᒪᑎᓪᓗᒋᑦ 

ᐊᑭᓕᖅᓱᖅᑕᐅᓲᑦ ᑭᓯᐊᓂᓕ ᓇᒧᑦ ᑕᐃᒃᑯᐊ 

ᐋᓐᓂᐊᕕᓕᐊᖅᓯᒪᓚᐅᖏᑉᐸᑕ ᓇᒧᓪᓕ ᑕᐃᒃᑯᐊ 

ᓵᒍᓐᓇᕋᔭᖅᑲᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑑᔪᖅ, ᒥᔅᑐ 

ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑲᐅᒐᒪᐃᓛᒃ ᑖᓐᓇ 

ᑲᑎᓐᖓᕈᓘᔭᖅᑐᐊᓘᖕᒪᑦ ᐊᐅᓚᑦᑎᔾᔪᑎ 

ᑕᒪᒃᑯᓄᖓ. ᐃᖃᓗᖕᓂ ᑕᒫᓂ ᐅᓄᖅᑐᑦ 

ᑎᑎᕋᕈᓘᔭᖃᑦᑕᖅᓯᒪᔪᑦ ᐱᓕᕆᕕᖓᓐᓄᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒐᕙᒪᒃᑯᓐᓄᓪᓗ. 

ᓇᓗᓇᐃᖅᓯᖁᔨᓪᓗᑎᒃ ᑖᒃᓱᒪ ᒪᓕᒐᓕᐅᖅᑎᐅᑉ 

ᐊᐱᖅᑯᑎᖓᑕ ᒥᒃᓵᓄᑦ.  

 

ᑐᖁᖓᔪᓕᕆᔨ ᐊᑭᓕᖅᓱᐃᖃᑦᑕᖦᖤᐳᖅ ᑕᒪᒃᑯᓂᖓ 

ᐃᓗᕕᕐᓂᒃ ᐊᑭᓕᕆᐊᖃᕋᔭᓐᖏᑕᕋᓗᐊᖏᓐᓂᒃ. 

ᓇᓗᓇᐃᖅᓯᑦᑎᐊᖁᔨᓕᕐᒪᑕ ᖃᓄᐃᑦᑐᓂᒃ 

ᐱᔨᑦᓯᕈᑎᓂᒃ ᐊᑐᐃᓐᓇᐅᑎᑦᑎᔪᓐᓇᕐᒪᖔᑕ 

ᒐᕙᒪᐅᓗᑕ, ᐃᓄᐃᓪᓗ ᐊᒡᒍᖅᑐᖅᓯᒪᓂᕐᒥ 

ᑲᑐᔾᔨᖃᑎᒌᖏᑦ. ᑕᒪᒃᑯᐊ ᐃᓄᐃᑦ ᐃᓚᐃᖅᑐᓄᑦ 

ᐃᑲᔪᖃᑦᑕᕐᒥᖕᒪᑦ ᐊᒻᒪᓗ ᐅᓯᔭᐅᓂᖏᓐᓄᑦ ᑎᒥᐅᔪᑦ 

ᑎᑎᕋᐅᓯᐊᑦᑎᐊᕆᐊᖅᑕᖅᐳᒍᑦ. 

 

ᐊᒻᒪᓗ ᑕᐃᒪᓗᒃᑕᐅᖅ ᐃᓅᔪᓐᓃᖅᑐᖃᖅᑎᓪᓗᒍ. 

ᑮᓇᐅᔭᐃᑦ ᐊᑭᓕᖅᑕᐅᖃᑦᑕᕐᒥᖕᒪᑕ ᑲᓇᑕᐅᑉ 

ᒐᕙᒪᒃᑯᖏᓐᓂᒃ ᐊᑭᓕᖅᑕᐅᖃᑦᑕᕐᒥᖕᒪᑕ 

ᑐᖁᖓᔪᖃᓚᐅᖅᑎᓪᓗᒍ. ᒪᓕᒡᓗᒍ ᑕᐃᒪᓐᓇ 

ᕿᒪᒐᒃᓴᖏᓐᓂᒃ ᑕᐃᒪ ᕿᒪᒃᓯᒪᔭᖏᓐᓂᒃ 

ᕿᒪᐃᕕᐅᓐᓂᖅᐸᑕ  

ᓇᓗᓇᐃᖅᓯᒪᓗᐊᕌᓗᖃᑦᑕᖏᒻᒪᑕ ᑕᒪᒃᑯᐊ ᑭᓇᒃᑯᑦ 

ᐊᑭᓖᖃᑦᑕᕋᔭᕐᒪᖔᑕ ᐃᓗᕕᖅᓯᐅᕈᑎᓄᑦ 

ᐊᑭᖏᓐᓂᒃ. ᓄᓇᓕᖕᓂᓗ ᑕᒪᒃᑯᐊ 

ᐃᓚᐅᕈᓘᔭᖃᑦᑕᖅᖢᑎᒃ ᑮᓇᐅᔭᓂᒃ ᓄᐊᓴᐃᔩᑦ, 

ᓄᐊᑦᑎᔩᓂᓛᒃ.  

 

ᒐᕙᒪᒃᑯᓪᓕ ᑕᐅᑐᒃᖢᒋᑦ ᕿᒥᕈᓐᓇᒃᑐᒍᑦ 

ᓇᓗᓇᐃᖅᑕᐅᖁᓪᓗᒋᑦ ᑖᒃᑯᐊ ᑕᖅᑲᒃᑯᓄᖓᓕᒫᖅ. 

ᖃᐅᔨᒪᑦᑎᐊᕐᓂᐊᕐᒪᑕ ᖃᓄᐃᑦᑐᓂᒃ 

ᐊᑐᐃᓐᓇᖅᑕᖃᕐᒪᖔᑦ. 

ᐃᖅᑲᓇᐃᔭᖃᑎᖃᕐᓂᐊᖅᑐᒍᑦ ᑖᒃᑯᐊ 

ᐱᔭᕇᖅᓵᓕᔪᓐᓇᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᔪᐊᓇᓯ. 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ 

ᑭᐅᒋᐊᑦᑎᐊᕐᒪᑦ ᒥᓂᔅᑕ. ᐅᖃᖅᑏ, ᑕᒪᓐᓇ 

ᐊᑭᓕᑦᓴᖅ ᐊᖏᔪᑲᓪᓚᐅᒍᓐᓇᓲᖑᒻᒪᑦ ᐊᒻᒪᓗ 

ᑭᑦᓴᕐᓂᖅᑐᒃᑰᖅᓱᓂ ᓲᕐᓗ ᐃᓚᓐᖓᕋᑖᖅᓯᒪᓪᓗᓂ 

ᐅᖁᒪᐃᓪᓕᒍᓐᓇᖅᑐᕐᔫᔮᕐᒪᑦ 

ᐅᖁᒪᐃᓪᓕᒋᐊᓪᓚᑦᑐᕐᔫᔮᕐᓇᕐᒪᑦ. ᑕᐃᒪᐃᓐᓂᑯᖓᓄᑦ 

ᐅᖃᕋᑖᕐᒪᑦ ᒥᓂᔅᑕ ᑕᒪᑦᓱᒧᖓ 

ᕿᒥᕐᕈᒋᐊᓪᓚᑲᓐᓂᕈᓐᓇᖅᑐᕐᔫᔮᕐᒪᑦ. ᐃᒻᒪᖃ ᑖᓐᓇ 

ᐃᓯᕙᓂᕆᔭᑦᑕ ᐃᓱᓕᓚᐅᓐᖏᓐᓂᖓᓂ 

ᐅᓂᒃᑳᑦᑎᐊᕈᓐᓇᕈᓐᓇᕐᒪᖔᖅ ᐊᐱᕆᒍᒪᓕᖅᑕᕋ 

ᑐᑭᓯᓇᑦᑎᐊᖅᑐᒃᑯᑦ ᓇᒧᑦ ᓵᒍᓐᓇᕐᒪᖔᑦᑕ 

ᖃᑕᓐᖑᑎᒌᑦ. ᐃᓚᒌᑦᑐᑦ ᐊᑭᓕᑦᓴᖃᖅᑎᓪᓗᒋᑦ 

ᐃᓗᕕᖅᓯᐅᕈᑎᓄᑦ ᐃᒻᒪᖃ ᖃᖓᑦᑕᐅᑎᑦ. ᑖᒃᑯᐊ 

ᓇᓗᓇᐃᑦᓯᐊᕈᓐᓇᒪᖔᒋᑦ ᐅᓂᒃᑳᕐᓗᓂ ᑲᑎᒪᓂᑦᑕ 

ᐅᑭᐅᖅᓯᐅᑎᑦᑕ ᑲᑎᒪᓂᕆᔭᖓ 

ᐃᓱᓕᓚᐅᓐᖏᑎᓐᓇᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑑᔪᖅ, ᒥᔅᑐ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᖅᐸᕋ. ᐅᖃᖅᑏ, ᑕᐃᒃᑯᐊ 

ᐊᓯᖏᑦ ᐱᓕᕆᖃᑕᐅᖕᒪᑕ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑐᐊᖅ ᑐᕌᖓᔪᒥᒃ 

ᑕᐃᒃᑯᓂᖓ ᐱᓕᕆᔪᓐᓇᖅᐳᖓ. ᑭᓯᐊᓂ 

ᒪᓕᒐᓕᐅᖅᑎ ᐅᖃᐅᑎᔪᓐᓇᖅᑕᕋ ᑕᒪᓐᓇ 

ᐅᖃᐅᑎᒋᔭᐅᔭᕇᖅᓯᒪᔪᖅ ᐊᖓᔪᖅᑲᐅᑎᓄᑦ 

ᐃᖅᑲᓇᐃᔭᖅᑎᒋᔭᖏᓐᓄᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ.  

ᓈᓚᒃᑐᐃᓐᓇᐅᔪᒃᓴᐅᕗᑦ  

ᐱᓕᕆᕕᖓᓐᓂ. ᑕᐃᖅᑲᐅᔭᒃᑲ ᑕᐃᒃᑯᐊ 

ᐱᓕᕆᕕᖕᒦᑦᑐᑦ ᐊᓯᖏᑦ 

ᐊᖏᑲᐅᑎᒋᔪᓐᓇᓐᖏᑕᕋᓗᐊᒃᑲ ᖃᖓᒃᑯᑦ 

ᐃᖅᑲᓇᐃᖅᑕᐅᔭᕆᐊᖃᕐᒪᖔᑦ ᑭᓯᐊᓂ 

ᐊᑐᐃᓐᓇᕈᖅᑎᓛᖅᑕᕗᑦ ᒪᓕᒐᓕᐅᕐᕕᖕᒧᑦ 

ᓄᓇᕗᒻᒥᐅᓕᒫᓄᓪᓗ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓯᓈ, ᒥᔅᑐ ᐹᓪ ᐅᑲᓕᖅ.  

 

ᐊᐱᖅᑯᑦ 471 - 4(3): ᓯᐴᖅᑐᕐᓂᕐᒥᒃ 

ᓄᖅᑲᖅᑎᑦᑎᒐᓱᐊᕈᑎᒃ (ᐅᑲᓕᖅ) 

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑲᑐᔾᔨᔫᔮᓕᕋᑦᑕ 

ᑖᓐᓇ ᐊᐱᕆᔪᒪᓕᕐᒥᔭᕋ ᒪᒥᐊᓇᖅ 

ᐊᐱᕆᓂᐊᖅᑲᐅᔭᕋ ᐊᐱᖅᓱᖅᑕᐅᖏᓐᓇᓕᕐᖓᑦ 

ᒪᒥᐊᒋᔭᕋᓗᐊᕋ.  

 

ᑭᓯᐊᓂ ᑖᒃᑯᐊ ᐋᓐᓂᐊᖃᖅᑕᐃᓕᓕᕆᔨᒃᑯᑦ 

ᐊᐅᓚᑦᑎᓯᒪᓚᐅᕐᖓᑕ ᑕᒪᒃᑯᓂᖓ ᓱᐳᖅᑐᕐᒥ 

ᓄᖅᑲᕈᒪᑎᑦᑎᒐᓱᑦᑐᑎᑦ ᑕᕝᕘᓇ ᐊᓪᓚᕝᕕᖏᑎᒍᑦ. 

ᑭᓯᐊᓂ ᐊᐅᓪᓚᑲᑕᕈᓘᔭᐃᓐᓇᕋᒪ ᓄᓇᕗᑦ ᐃᓗᐊᓂ 

ᑕᒪᓐᓇ ᓱᐴᖅᑐᕐᓂᐊᕐᓗᒃ ᓄᓇᕗᑦ ᐃᓗᐊᓂ 

ᓄᖅᑲᐅᒥᓯᒪᔫᔮᓐᖏᒻᒪᑦ ᐊᒻᒪᓗ 

ᓄᖅᑲᐅᒥᓂᐊᖅᑑᔮᕋᓂ.  

 

ᑖᓐᓇ ᓱᐴᖅᑐᕐᓂᐊᓗᒃ ᑎᒥᒧᑦ 

ᓱᕋᐃᔾᔪᑕᓪᓚᕆᐅᕙᑦᑐᓂ ᓇᒻᒥᓕᒫᖅ. ᑖᒃᑯᐊ 

ᐋᓐᓂᐊᖃᖅᑕᐃᓕᓕᕆᔨᒃᑯᑦ 

ᖃᓄᐃᓕᐅᒃᑲᓂᕐᓂᐊᕐᒪᖔᑕ. ᑕᒪᓐᓇ ᐊᑐᖅᓯᒪᔭᖓ 

ᐱᔭᕇᖅᐸᓪᓕᐊᓕᕐᖓᑦ. ᐊᐱᕆᔪᒪᔭᕋ 

ᐋᓐᓂᐊᖃᖅᑕᐃᓕᓕᕆᔨᒃᑯᑦ ᒥᓂᔅᑕᕆᔭᖓ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑑᔪᖅ, ᒥᔅᑐ 

ᔪᐊᔾ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᒪᓕᒐᓕᐅᖅᑎ ᖁᔭᓐᓇᒦᖅᐸᕋ ᓴᖅᑭᑎᖕᒪᑦ 

ᑖᔅᓱᒥᖓ. ᒫᓐᓇ ᐱᓕᕆᐊᕆᔭᑦᑎᓐᓄᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ  

ᓴᖅᑭᑦᑎᓛᕐᒥᖕᒪᑕ ᐃᓗᐃᑦᑑᓈᖅᑐᓂᒃ ᑕᕝᕚᑭᐅᑉ 

ᒥᒃᓵᓄᑦ ᐃᓕᓐᓂᐊᑎᑦᑎᖃᑦᑕᓂᕐᒥᒃ. “ᑕᕝᕙᓂ 

ᑕᕝᕚᑭ ᐊᑑᑎᖃᓐᖏᑦᑐᖅ” ᐃᒪᓐᓇᐃᓕᖓᓪᓗᓂ 

ᑕᖅᑲᒃᑯᓄᖓ ᓴᖅᑭᑦᑐᒪᓪᓗᑎᒍᑦ. ᐃᒪᓐᓇᐃᒍᒪᒐᑦᑕ 

ᐊᑐᖅᑕᐅᑎᑦᑎᕙᓪᓗᑕ ᐊᑐᐊᒐᕐᒥᒃ 

ᐅᖓᓯᓐᓂᕆᔭᐅᔭᕆᐊᓕᓐᓂᒃ ᐹᖑᔪᓂᒃ 

ᓯᒡᒐᓕᐊᖅᑐᕐᓇᐅᔪᓂᒃ 3 ᒦᑕᓂᒃ 15 ᒦᑕᓄᑦ 

ᐅᖃᐅᓯᕆᓚᐅᖅᑕᕋ ᒪᓕᒐᓕᐅᖅᑎᒧᑦ 

ᐱᓇᓱᐊᕈᓯᐅᓚᐅᖅᑐᒥ. 

 

ᑖᒃᑯᐊ ᐃᔨᒋᓂᖅᓴᕆᔪᒪᖕᒥᔭᕗᑦ ᑕᖅᑲᒃᑯᐊ 

ᖃᐅᔨᒪᓂᐊᕐᒪᑕ ᑕᕝᕚᑭᓂᒃ ᓯᒡᒐᓕᐊᕐᓂᓪᓗ 

ᑐᓂᓯᖃᑦᑕᕐᓂᖅ ᓂᐅᕐᕈᑎᖃᖃᑦᑕᕐᓂᕐᓗ 19 

ᑐᖔᓃᑦᑐᓄᑦ ᐅᑭᐅᖃᖅᑐᓄᑦ ᒪᓕᒐᕐᒥ 

ᓯᖁᒥᑦᑎᖕᒪᑦ. ᑕᒪᐅᓐᖓᐅᓪᓗᖓ 15-16 

ᐅᑭᐅᖅᑲᖅᑐᖅ ᐱᓱᒃᖢᓂ ᓯᒡᒐᓕᐊᖅᑐᖅᑐᖅ 

ᐊᐱᕆᓪᓗᒍ, ᓇᑭᓪᓕ ᓯᒡᒐᓕᐊᖅᑖᖅᐸ?  

 

ᑕᐃᒪᓐᓇ ᑲᒪᔪᐃᓐᓇᑦᑎᐊᖑᔭᕆᐊᖃᕋᑦᑕ. 

ᐃᓕᓐᓂᐊᖅᑎᑦᑎᖃᑦᑕᕐᓗᑕ ᐃᓄᖁᑎᒋᔭᑦᑎᓐᓂ 

ᑕᕝᕚᑮᑦ ᐱᐅᓐᖏᓐᓂᖓᓂ ᑎᒥᒧᑦ. ᖄᒃᑲᓐᓂᐊᒍᑦ 

ᑖᒃᑯᐊ ᓴᓂᑦᑎᐊᓃᑦᑐᑦ ᑕᒪᑦᑎᓃᑦᑐᑦ ᓯᒡᒐᓕᐊᖅ 

ᐳᔪᕐᓗᐊᓂᒃ ᓇᐃᖃᑦᑕᕐᒥᖕᒪᑕ. ᓇᔾᔨᓪᓗᑎᒡᓗ 

ᓱᐴᖅᑐᖃᑦᑕᖁᓐᖏᖦᖢᒋᑦ. ᐃᒡᓘᓪᓗ ᐃᓗᐊᓂ 

ᓄᓇᓯᐅᑎᐅᓪᓘᓐᓃᑦ ᐃᓗᐊᓂ ᓲᐴᖅᑐᖃᑦᑕᖁᓇᒋᑦ.  

ᐋᓐᓂᐊᖏᓐᓂᖅᓴᐅᓕᕐᓂᐊᕐᒪᑕ ᓄᓇᕗᒻᒥᐅᑦ.  

 

ᖁᔭᓐᓇᒦᖅᐸᕋ ᒪᓕᒐᓕᐅᖅᑎ ᑖᓐᓇ 

ᑲᔪᖏᖅᓴᐃᔾᔪᑎᖃᕆᐊᖃᕋᑦᑕ ᑕᒪᒃᑯᓂᖓ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐅᑲᓕᖅ.  

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪᐃᓛᒃ 

ᑐᐹᖅᓴᐃᒋᐊᖃᖅᐸᓪᓚᐃᒐᑦᑕ  

ᓄᓇᕗᓕᒫᒥ  

ᑕᒪᓐᓇ ᓱᐴᖅᑐᕐᓂᖅ ᐃᑲᔫᑎᖃᓐᖏᑦᑎᐊᕐᖓᑦ.  

 

ᑕᐃᒪᐃᓛᒃ ᐃᒫᒃ ᖁᐊᖅᓵᕐᓇᓲᖑᒐᓗᐊᑦ 

ᐊᒥᐊᓕᒐᐃᑦ ᑕᑯᓐᓈᖅᑐᒋᑦ, ᑕᓚᕖᓴᒃᑯᑦ 

ᐊᓚᒃᑲᐅᒪᑎᑦᑎᓲᖑᒻᒪᑕ. ᐊᓪᓛᒃ 

ᐅᖃᕈᓐᓇᐃᓕᓯᒪᔪᑦ. ᑕᒪᐅᓇᓗ ᑎᒥᖓᒍᑦ 

ᐃᓚᑯᐊᓗᐃᑦ ᐊᒻᒪᓗ ᐊᓂᖅᓵᑑᑏᓐᓇᒃᑯᑦ 

ᐃᓅᓕᖅᑐᑦ ᓂᓪᓕᐊᑎᑕᐅᓪᓗᑎᒃ ᑕᕝᕙ ᐱᕕᑦᑐᑦ. 

ᓯᒡᒐᓕᐊᖅᑐᖃᑦᑕᕐᓂᕐᒧᑦ ᑕᐃᒫᒃ ᑎᒥᖏᑦ 

ᓱᕋᑎᑦᑎᐊᖅᑐᒥᓃᑦ.  

 

ᑕᐃᒫᒃ ᓇᓗᓇᓐᖏᑦᑐᖅ ᑕᐃᒪᐃᑦᑐᒐᓚᐅᕙᒻᒪᑕ 

ᑕᒫᓂ ᓄᓇᕗᒻᒥ. ᑕᐃᒫᖅᑲᐃ 

ᓴᖅᑭᔮᖅᑎᑦᑎᒋᐊᕐᔫᒥᒍᑦᑕ ᑕᒪᒃᑯᓂᖓ 

ᓄᓇᕗᒻᒥᐅᑕᓄᑦ 

ᐅᑉᐱᕆᔭᐅᔫᒥᓂᖅᓴᐅᒐᔭᖅᑑᒐᓗᐊᖅ. ᑕᒪᒃᑯᓄᖓ 

ᓄᖅᑲᕈᒪᔪᓄᑦ ᐊᒻᒪᓗ 

ᐱᒋᐊᖅᑎᑎᑦᑕᐃᓕᒪᒃᑲᓂᕐᓗᑕ ᑕᒪᒃᑯᐊ 

ᕿᒥᕐᕈᔭᐅᒋᐊᒃᑲᓐᓂᕈᓐᓇᕐᒪᖔᑕ 

ᐋᓐᓂᐊᖃᖅᑕᐃᓕᔪᓕᕆᔨᒃᑯᓐᓄᑦ ᐊᐱᕆᔪᒪᔭᕋᓗᐊᕋ 

ᑖᓐᓇ ᒥᓂᔅᑕᐅᔪᖅ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑐ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐄ, ᐱᕕᖃᖅᑎᑕᐅᑦᑎᐊᕋᒪ 

ᑲᔪᖏᖅᓴᐃᔭᕆᐊᒃᓴ ᐱᓕᕆᐊᕆᖃᑦᑕᖅᑕᑦᑎᓐᓂᑦ. 

ᒫᓐᓇ ᐊᐅᓚᑦᑕᑦᑎᓐᓂᑦ. ᐊᒻᒪᓗᑦᑕᐅᖅ 

ᓂᕆᐅᑦᑎᐊᖅᐳᖓ ᐋᖅᑭᒃᓱᐃᑦᑎᐊᕈᒪᓪᓗᖓ 

ᓯᕗᒧᐊᑦᑎᐊᖁᓪᓗᒋᑦ.  

 

ᑖᒃᑯᐊ ᑕᕝᕙ ᓯᒡᒐᓕᐊᓂᑦ ᑕᕝᕚᑲᓂᓪᓗ 

ᐊᑐᖅᑕᐃᓕᒪᑎᑦᑎᓂᕐᒧᑦ 60 ᓴᑲᓂᒃ 

ᐊᑯᓂᐅᓂᖃᖅᑐᒥᑦ ᓄᓇᖃᖅᑳᖅᓯᒪᔪᑦ 

ᑕᓚᕖᓴᓕᕆᔨᒃᑯᓐᓄᑦ, ᓰᐲᓰᒃᑯᓐᓄᓪᓗ 

ᓴᖅᑭᔮᖅᑎᑕᐅᓪᓗᑎᒃ ᐊᖑᓇᓱᓐᖑᐊᖅᑐᑦ,  

ᒪᒃᑯᒃᑐᓪᓗ, ᓇᔾᔨᔪᓪᓗ ᓯᒡᒐᓕᐊᖅᑐᖃᑦᑕᖁᔭᐅᓇᑎᒃ, 

ᓯᒡᒐᓕᐊᖅᑐᓐᖏᓐᓂᖅᓴᐅᓗᑎᒡᓗ.  

 



ᕿᑎᖅᑰ, ᐅᑐᐱᕆ 27, 2016 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  2620 

 

 

 

ᐊᑭᖃᓐᖏᑦᑐᓂᒡᓗ ᑕᐃᒪᓐᓇ ᓂᐱᑦᑕᔫᓂᑦ 

ᓄᖅᑲᕋᓱᐊᕈᑎᓂᒃ ᓯᒡᒐᓕᐊᒧᑦ ᑐᓂᓯᖃᑦᑕᕐᒥᔪᒍᑦ. 

ᐃᖃᓗᖕᓂᓘᓐᓃᑦ ᑕᐃᒃᑯᐊ ᑕᕐᕆᔭᒐᓕᐅᖃᑦᑕᕐᒥᔪᑦ 

ᐊᒻᒪᓗ ᐅᖃᓕᒫᒐᓕᐅᖃᑦᑕᖅᖢᑎᒃ 

ᓱᐴᖅᑐᖅᑕᐃᓕᖁᔨᓪᓗᑎᒃ.  

 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᖃᑎᒋᔭᕗᑦ 

ᐃᓕᓴᐃᔾᔪᑎᒃᓴᓂᒃ ᐃᓕᓐᓂᐊᕐᕕᖕᓂᑦ 

ᓯᒡᒐᓕᐊᖅᑐᖅᑕᐃᓕᒪᓂᕐᒧᑦ, ᑕᕝᕚᑭᖃᖅᑐᓂᓪᓗ 

ᐱᑦᑕᐃᓕᒪᕐᓂᕐᒧᑦ ᑐᕌᖓᔪᓂᑦ. 

 

ᓄᓇᓕᖕᓂᓗ ᑐᓴᕋᓱᐊᖃᑦᑕᓚᐅᖅᑐᒍᑦ ᓄᓇᕗᑦ 

ᐃᓗᐊᓂ, ᑕᐃᒪᐃᓚᐅᖅᑎᓪᓗᑕ ᒪᒃᑯᒃᑐᓄᓪᓗ 

ᐅᐸᒃᑕᐅᖃᑦᑕᖅᑐᑦ, ᒪᒃᑯᒃᑐᓕᕆᕕᐅᔪᓪᓗ 

ᐱᓕᕆᖃᑎᒋᓪᓗᑎᒍᓪᓗ ᓯᒡᒐᓕᐊᒧᑦ 

ᓄᖅᑲᕋᓱᐊᕐᓂᕐᒧᑦ ᐱᓕᕆᐊᖃᖅᖢᑕ. ᑖᒃᑯᐊ 

ᑕᑭᒡᓕᕙᓪᓕᐊᒻᒪᕆᒃᑐᑦ ᐱᓕᕆᖃᑦᑕᖅᑕᕗᑦ. 

 

ᓴᓇᖃᑦᑕᖅᖢᑕᓗ ᓄᓇᕗᒻᒧᑦ ᑐᕌᖓᔪᓂᒃ 

ᓯᒡᒐᓕᐊᒧᑦ ᓄᖅᑲᕋᓱᐊᖅᑎᑦᑎᓂᕐᒧᑦ. 

ᐋᓐᓂᐊᓯᐅᖅᑏᑦ, ᐃᕐᓂᓱᖅᓰᔩᑦ, 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ, ᓇᔾᔨᔪᓂᑦ 

ᓂᕿᑦᑎᐊᕙᓕᕆᔩᑦ, ᓄᓇᓕᖕᓂ 

ᐋᓐᓂᐊᖃᕐᓇᓐᖏᑦᑐᓕᕆᔨᓄᑦ ᑭᒡᒐᖅᑐᖅᑎᐅᔪᑦ. 

 

ᑖᒃᑯᐊ ᐃᖅᑲᓇᐃᔭᖃᑎᒋᔭᐅᓪᓗᑎᒃ ᐱᓕᕆᔪᑦ 

ᑲᔪᓯᔪᒃᑯᑦ, ᑲᔪᓯᔪᒃᑯᓪᓗ ᐊᑯᓂᐊᓗᒃ 

ᐱᓕᕆᔭᐅᓯᒪᓕᖅᖢᓂ. ᑕᐃᒪᐃᒃᑲᓗᐊᖅᑎᓪᓗᒍ, 

ᐅᖃᖅᑲᐅᖕᒪᑦ ᒪᓕᒐᓕᐅᖅᑏᓛᒃ ᑕᖅᑲᒃᑯᐊ 

ᐅᔾᔨᕈᓱᒃᑎᑕᐅᔾᔫᒥᔭᕆᐊᖃᕋᓗᐊᕐᒪᑕ ᕿᑐᕐᖓᒥᖕᓂᒃ 

ᑕᑯᖃᑦᑕᕐᒪᑕ ᓯᒡᒐᓕᐊᖅᑐᖃᑦᑕᖅᑐᓂᒃ 

ᕿᑐᕐᖓᕐᒥᖕᓂᒃ ᓱᐴᖅᑐᖃᑕᖅᖢᑎᒡᓗ 

ᕿᑐᕐᖓᖃᖅᖢᑎᒡᓗ.  

 

ᑕᐃᒪᓐᓇ ᐃᓚᖏᑦ ᐱᖃᑦᑕᕐᒪᑕ 

ᐃᓕᓐᓂᐊᖅᑎᑦᑎᓇᓱᖃᑦᑕᕋᓗᐊᖅᐳᒍᑦ 

ᐱᓕᕆᐊᕆᔭᑦᑎᒍᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᐅᑲᓕᖅ.  

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪᐃᓛᒃ 

ᐃᖃᓗᐃᑦ ᓯᓚᑖᓅᖅᑐᓂ  

ᐊᔾᔨᒋᓐᖏᑎᐊᕐᖓᒍ ᑖᒃᑯᐊ ᓄᓇᓖᑦ ᒥᑭᓂᖅᓴᐃᑦ. 

ᑕᑯᓇᕐᓂᖅᓴᐅᓲᖑᒻᒪᑕᐃᓛᒃ 

ᐃᓕᓐᓂᐊᖅᑎᑕᐅᒋᐊᒃᑲᓐᓂᕆᐊᖃᕋᓗᐊᕐᖓᑕ 

ᑕᒫᓂ. ᐃᒫᒃ ᑎᒥᖏᑦ ᓱᕋᑉᐸᓕᐊᓪᓚᕆᓲᖑᒻᒪᑕ.  

 

ᐊᒻᒪᓗ ᐃᓚᐃᔭᖅᓯᒪᓕᖅᑐᑦ ᓇᒻᒥᓂᖅ. ᑕᒪᒃᑯᐊ 

ᐊᑐᖅᓯᒪᔭᕗᑦ ᖃᓄᐃᓕᐅᒃᑲᓐᓂᕆᐊᖃᕋᓗᐊᕐᖓᑕ 

ᐊᒻᒪᓗ ᑕᑯᑎᒋᐊᒃᑲᓂᕐᓗᑎᒍ ᓇᒻᒥᓂᖅ ᑕᒪᓐᓇ 

ᓱᐴᖅᑐᕐᓂᖅ ᐊᒻᒪᓗ ᑕᕝᕚᑲᑐᖃᑦᑕᕐᓂᖅ ᐃᒫᒃ 

ᓱᕋᐃᒡᒍᑕᓪᓚᕆᐅᒻᒪᑦ ᐃᓅᓯᕐᒥᑦ. ᑕᒪᓐᓇ 

ᓇᓗᓇᐃᔭᖅᑕᐅᒃᑲᓐᓂᕆᐊᖃᕋᓗᐊᕐᖓᑦ ᓇᒥᓕᒫᖅ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑕ, ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐃᓚᖏᑦ ᑕᒪᒃᑯᐊ ᐱᓕᕆᔾᔪᑎᐅᔪᑦ 

ᐅᖃᐅᓯᕆᖅᑲᐅᔭᒃᑲ ᓄᓇᕗᓕᒫᑦᑎᐊᕐᒧᑦ 

ᑐᕌᖓᓪᓗᑎᒃ. ᐊᖏᖃᑎᒋᑦᑎᐊᖅᑕᕋ ᑖᓐᓇ 

ᒪᓕᒐᓕᐅᖅᑎ. ᓄᓇᓖᑦ 

ᐱᓕᕆᖃᑎᒋᔭᐅᑦᑎᐊᕐᓂᖅᓴᐅᓗᑎᒃ 

ᐊᑲᐅᓂᖅᓴᐅᓕᕈᓐᓇᕐᒪᑦ, ᐊᒻᒪᓗ ᓄᓇᓕᖕᓂᑦ 

ᓄᖅᑲᕋᓱᐊᕐᓂᕐᒧᑦ ᑕᕝᕚᑭᒥᑦ ᓯᒡᒐᓕᐊᓂᓪᓗ 

ᐱᓕᕆᖃᑦᑕᕐᒪᑕ ᐊᐅᓪᓚᐅᑎᖃᑦᑕᖅᖢᑎᒃ 

ᒥᖅᓱᖅᑎᑦᑎᖃᑦᑕᕐᓗᑎᒡᓗ ᓇᔾᔨᔪᓂᒃ.  

 

ᓄᓇᓕᖕᓂᒃ ᖁᓕᓂᒃ ᐆᒃᑐᕋᐃᓪᓗᑕ 

ᖃᐅᔨᓴᐃᓚᐅᖅᑐᒍᑦ ᑕᒪᑐᒧᖓ. ᑮᓇᐅᔭᓕᕆᓂᐅᑉ 

ᐊᕐᕌᒍᖓᓂ ᐃᖃᓗᒃᑑᑦᑎᐊᖅ, ᐅᖅᓱᖅᑑᖅ, 

ᑕᓗᕐᔪᐊᖅ, ᖃᒪᓂᑦᑐᐊᖅ, ᐊᕐᕕᐊᑦ, ᐃᒡᓗᓕᒑᕐᔪᒃ, 

ᐃᒃᐱᐊᕐᔪᒃ, ᑲᖏᖅᑐᒑᐱᒃ, ᐸᖕᓂᖅᑑᖅ, 

ᐃᖃᓗᖕᓂᓗ. ᑕᒃᑯᐊ ᑕᕝᕙ 

ᓇᓗᓇᐃᕈᒪᑐᐃᓐᓇᖅᑕᒃᑲ ᑕᓚᕖᓴᒃᑯᑦ 

ᓴᖅᑭᔮᖅᑎᑦᑎᑐᐃᓐᓇᖏᑦᑐᒍᑦ, ᓄᓇᓕᖕᓂ 

ᐃᖅᑲᓇᐃᔭᖃᑎᖃᖅᑐᒍᑦ ᓴᓇᖃᑦᑕᖅᑎᓪᓗᑕ  

ᑕᒪᒃᑯᓂᖓ ᐱᓕᕆᔾᔪᑕᐅᓂᐊᖅᑐᓂᒃ ᓄᓇᓕᖕᓂ 

ᐱᓕᕆᔾᔪᑕᐅᖃᑦᑕᕐᓂᐊᖅᑐᓂᒃ.  

ᖁᔭᒋᑦᑎᐊᖅᐸᕋ ᑖᓐᓇ ᒪᓕᒐᓕᐅᖅᑎᐅᔪᖅ 

ᑲᔪᖏᖅᓴᐃᔾᔪᑎᖃᖅᑎᓪᓗᑎᑦ ᐱᓪᓗᑎᑦ 

ᐅᖃᐅᓯᖃᕈᓐᓇᕈᒪ, ᑐᕝᕚᑲᒥᒃ ᐊᑐᖅᑕᐃᓕᒪᓂᕐᒧᑦ 

ᑐᕌᖓᔪᓂᒃ ᓄᓇᕘᓕᒫᒧᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑐ ᓯᒥᐅᓐ 

ᒥᑭᓐᖑᐊᖅ. 

 

ᐊᐱᖅᑯᑦ 472 - 4(3): ᐸᕐᓇᐅᑎᒃ 

ᖃᓄᖅᑑᕐᓂᕐᒧᑦ ᐃᒡᓗᓕᕆᓂᕐᒥᒃ 

(ᒥᑭᓐᖑᐊᖅ) 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒃᓴᖃᕋᒪ ᓱᓕ ᐅᓪᓗᒥ ᒥᓂᔅᑕᕆᔭᐅᔪᒧᑦ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ ᐱᔾᔪᑎᖃᖅᑐᓂᒃ 

ᑕᐃᒃᑯᐊ ᐸᕐᓇᐅᑎᖏᓐᓂᒃ ᖃᓄᖅᑑᕐᓂᕐᒧᑦ 

ᐃᒡᓗᓂᒃ. ᑕᒪᓐᓇ ᓱᓕ ᕿᒥᕐᕈᑦᑎᐊᕋᓱᒃᑕᕗᑦ. 

 

ᖃᓄᖅᑑᕈᑎᒃᓴᖅ 36 ᐸᕐᓇᐅᑎᒥ ᐅᖃᖅᓯᒪᖕᒪᑦ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᐱᓕᕆᖃᑎᖃᕐᓂᐊᕐᒪᑦ ᐊᕕᒃᑐᖅᓯᒪᔪᓂ ᐃᓄᐃᑦ 

ᑲᑐᔾᔨᖃᑎᒌᖏᓐᓂᒃ. ᑖᒃᑯᐊᓗ ᑎᒥᖁᑎᖏᓐᓂᒃ 

ᑮᓇᐅᔭᓕᐅᕋᓱᒃᑎᐅᔪᓂᒃ 

ᑲᑐᔾᔭᐅᔪᒃᓴᐅᑐᐃᓐᓇᕆᐊᓕᖕᓂᒃ ᒐᕙᒪᒃᑯᓐᓄᑦ 

ᓇᖕᒥᓂᕆᔭᐅᔪᓄᓪᓗ ᐃᒡᓗᓕᐅᕐᓂᕐᒧᑦ, 

ᐃᒡᓗᖃᕐᕕᒃᓴᓕᕆᓂᕐᒥᒃ ᐊᒻᒪᓗ ᐃᓄᐃᑦ 

ᓄᓇᖁᑎᖏᑦ ᐱᕙᓪᓕᐊᔪᖅᑕᐅᓂᒃᓴᖏᓐᓄᑦ 

ᓄᓇᓖᑦ ᓄᓇᖁᑎᖏᑕ ᐃᓗᐊᓃᑦᑐᓂᒃ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᓇᓪᓕᐊᑦ ᐱᖓᓲᔪᒃ 

ᐃᓄᐃᑦ ᑲᑐᔾᔨᖃᑎᒌᒃᑯᖏᑦ ᐊᕕᒃᑐᖅᓯᒪᔪᓂ 

ᐱᓕᕆᔪᒪᓂᖅᐹᖑᓯᒪᕙ ᑕᒪᑐᒥᖓ 

ᐱᓕᕆᖃᑕᐅᓂᕐᒥᒃ ᒐᕙᒪᒃᑯᓐᓂᒃ ᓇᖕᒥᓂᕆᔭᓂᓪᓗ 

ᑲᑐᔾᔭᐅᒐᔭᖅᑐᓂᒃ ᐃᒡᓗᓕᕆᓂᕐᒥ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐃᒡᓗᓕᕆᔨᕐᔪᐊᒃᑯᓐᓄᑦ 

ᒥᓂᔅᑑᔪᖅ, ᒥᔅᑐ ᔪᐊᔾ ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ, ᐊᒻᒪᓗ ᒪ’ᓈᖅᖢᒍ 

ᐊᐱᖅᑯᑎᒋᔭᖓᓂᒃ. ᐅᖃᖅᑎᑦᓯᔩ, ᑖᓐᓇ 

(ᑐᓵᔨᑎᒍᑦ)  

ᐸᕐᓇᐅᑎᒃ ᖃᓄᖅᑑᕐᓂᕐᒧᑦ ᐃᒡᓗᓂᒃ 

(ᑐᓵᔨᑎᒎᕈᓐᓃᖅᑐᖅ) ᐱᓕᕆᐊᕆᔭᐅᖃᑦᑖᓚᐅᕐᒪᑦ 

ᐅᕙᑉᑎᓐᓄᑐᐃᓐᓇᐅᖏᑦᑐᖅ ᐊᒻᒪᓗ (ᑐᓵᔨᑎᒍᑦ) 

ᐊᒃᑐᖅᑕᐅᔪᖁᑎᒋᔭᕗᑦ (ᑐᓵᔨᑎᒎᕈᓐᓃᖅᑐᖅ) ᑖᒃᑯᐊ 

ᒐᕙᒪᒃᑯᑦ ᓯᓚᑖᓂ, ᑕᐃᔭᖏᑦ ᓲᕐᓗ ᐃᓄᐃᑦ 

ᑲᑐᔾᔨᖃᑎᒌᒃᑯᖏᓐᓃᖔᖅᑐᑦ, ᓄᓇᕗᑦ 

ᑐᓐᖓᕕᒃᑯᓪᓘᓐᓃᑦ ᐅᕝᕙᓘᓐᓃᑦ ᐊᕕᒃᑐᖅᓯᒪᔪᓂ 

ᐃᓄᐃᑦ ᑲᑐᔾᔨᖃᑎᒌᖏᑦ. 

 

ᐅᖃᖅᑎᑦᓯᔩ, ᐅᖃᐅᑎᔪᓐᓇᔪᒐᕋ ᑕᒪᓐᓇ 

ᐱᓕᕆᐊᕆᔭᐅᖕᒪᑦ ᐊᒻᒪᓗ ᒪᓕᒐᓕᐅᖅᑎᐅᖃᑎᒐ 

ᖃᐅᔨᒪᑦᑎᐊᖅᑐᖅ ᑖᓐᓇ ᓴᖅᑭᑎᓵᑦᑎᐊᓚᐅᕋᑉᑯ 

ᐊᒻᒪᓗ ᓇᓗᓇᐃᖅᓯᒪᑦᑎᐊᖅᖢᓂ 

ᐊᕐᕌᒍᑕᒫᖅᓯᐅᑎᑉᑎᓐᓄᑦ ᐅᓂᒃᑳᖑᓂᐊᖅᖢᓂ. 

ᑕᒪᒃᑯᐊ ᐱᓕᕆᐊᕆᓂᐊᒃᑲᕗᑦ ᑖᑉᓱᒧᖓ 

(ᑐᓵᔨᑎᒍᑦ) ᐸᕐᓇᐅᑎ (ᑐᓵᔨᑎᒎᕈᓐᓃᖅᑐᖅ) 

ᐃᓗᐊᓂ ᐊᒥᓲᖕᒪᑕ. ᑖᒃᑯᐊᓗ ᒐᕙᒪᐅᑉ ᓯᓚᑖᓂ 

ᐱᓕᕆᖃᑎᒋᓂᐊᒃᑲᕗᑦ ᑕᐃᓵᖅᑕᖓ 

ᐊᐱᖅᑯᑎᒋᔭᖏᑦ. 

 

ᑭᓯᐊᓂ ᐅᖃᕈᓐᓇᖏᑦᑐᖓ ᒫᓐᓇ ᑕᒪᒃᑯᓂᖓ 

ᖁᓕᓄᑦ ᓄᑖᓄᑦ ᐅᕙᒻᓄᑦ 

ᖃᐃᑕᐅᔪᖃᖅᓯᒪᓐᖏᒻᒪᑦ. ᑖᒻᓇ ᑲᒪᒋᕙᓪᓕᐊᒐᑉᑎᒍ, 

ᐊᓂᒍᖅᑎᓵᓪᓚᕆᓚᐅᕋᑉᑯ ᖃᐅᔨᒪᔪᓗᒃᑖᑦ ᑕᕝᕙᓂ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ. 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖃᓄᖅᑑᕈᑕᐅᔪᒪᔪᖅ 39 ᐸᕐᓇᐅᑎᒥ 

ᓇᓗᓇᐃᖅᓯᖕᒪᑦ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ 

ᑐᓴᒐᒃᓴᓕᐅᕐᓂᐊᕐᒪᑦ ᐃᓚᐅᑎᑕᐅᓂᐊᖁᓪᓗᒋᑦ 

ᓇᖕᒥᓂᖃᖅᑐᐃᑦ ᐊᑑᑎᓪᓗᐊᑕᖃᕐᕕᒋᔭᐅᔪᓂ ᓲᕐᓗ  

ᐊᑭᑐᓗᐊᓐᖏᑦᑐᓂᒃ ᐊᑐᖅᑐᐊᕐᓂᕐᒧᑦ, ᓇᖕᒥᓂᖅ 

ᐃᒡᓗᖁᑎᖃᕐᓂᕐᒥᒃ ᐊᒻᒪᓗ ᐃᒡᓗᖃᕐᕕᒃᓴᓕᐅᕐᓂᕐᒥᒃ.  

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᐃᑦᑐᓪᓚᑦᑖᓂᒃ 

ᐊᑐᓕᖁᔭᓕᐅᕈᑕᐅᓯᒪᕙᑦ ᐅᓪᓗᒥᒧᑦ 

ᐊᕕᒃᑐᖅᓯᒪᔪᓂ ᓇᖕᒥᓂᖁᑎᓖᑦ 

ᑲᑐᔾᔨᖃᑎᒌᖏᓐᓄᑦ ᐊᓯᖏᓪᓗ ᓇᖕᒥᓂᕆᔭᐅᔪᐃᑦ 

ᑎᒥᖁᑎᖏᑦ ᑕᒪᒃᑯᐊ ᒥᒃᓵᓄᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᑲᒪᒋᔭᖃᖅᑐᖅ ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕᐅᔪᖅ, 

ᒥᔅᑕ ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. ᐅᖃᒃᑲᓐᓂᕐᓚᖓ ᑖᓐᓇ 

ᐱᓕᕆᐊᕆᔭᐅᓪᓚᕆᖕᒪᑦ ᐊᒻᒪᓗ (ᑐᓵᔨᑎᒍᑦ) 

ᐊᕐᕌᒍᑕᒫᑦ ᐅᓂᒃᑳᓕᐊᖑᓗᓂ (ᑐᓵᔨᑎᒎᕈᓐᓃᖅᑐᖅ) 

ᐃᓗᓕᖏᑦ ᐅᓂᒃᑳᕆᔫᓪᓗᐊᖅᑕᕐᓂᐊᕋᒃᑭᑦ ᓄᓇᕗᑦ 

ᐃᒡᓗᓕᕆᔨᒃᑯᐊᒃᑰᓗᑕ. ᑖᑉᑯᐊᓗ ᒐᕙᒪᒃᑯᑦ 

ᓯᓚᑖᓃᑦᑐᑦ ᐱᓕᕆᖃᑎᒋᕐᔪᐊᕐᓂᐊᕋᑦᑎᒍ 

ᐊᐱᖅᑯᑎᒋᔭᖏᑦ. ᑭᐅᒍᓐᓇᓐᖏᑕᕋ ᐅᑉᓗᒥ 

ᑕᒪᒃᑯᓂᖓ ᓱᓕ ᐅᑎᕐᕕᐅᓚᐅᓐᖏᓇᑦᑕ 

ᐊᐱᖅᑯᑎᒋᔭᖏᓐᓂᒃ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᒥᑭᓐᖑᐊᖅ.  

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐱᔭᒃᓴᖅ ᓈᓴᐅᑎᖓ 58 ᑕᕝᕙᓂ ᐸᕐᓇᐅᑎᓂᒃ 

ᓇᓗᓇᐃᖅᓯᓯᒪᖕᒪᑦ, ᓄᓇᕗᑦᒥ ᐃᒡᓗᓕᕆᔨᕐᔪᐊᒃᑯᑦ 

ᑕᑯᓇᖕᓂᐊᕐᒪᑕ ᑲᔪᓯᔪᓐᓇᕐᓂᖅ. ᐊᓯᖏᓐᓂ 

ᑮᓇᐅᔭᖃᖅᑎᑦᑎᓂᕐᓂ ᓲᕐᓗ ᓄᓇᓕᖕᓂ ᓄᓇᒥᑦ 

ᑎᒍᒥᐊᖅᑎᓂᒃ ᐊᒻᒪᓗ ᐃᓅᓯᕐᒧᑦ ᑐᕌᖓᔪᓂᑦ ᑕᒫᓂ 

ᑭᓇᐅᔭᖃᖅᑎᑕᐅᒃᑲᓐᓂᕈᓐᓇᕐᓂᖏᓐᓂ 

ᐃᒡᓗᓕᕆᓂᖅ. ᒥᓂᔅᑕ ᐅᓂᒃᑳᕈᓐᓇᖅᐹ ᑕᒪᒃᑯᐊ 

ᐃᓄᓕᕆᓂᒃᑯᑦ ᑮᓇᐅᔭᖃᖅᑎᑦᑎᓂᖅ ᑲᔪᓯᒐᔭᖅᐸ 

ᓄᓇᕗᑦᒥ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐃᒡᓗᓕᕆᔨᕐᔪᐊᒃᑯᓐᓄᑦ 

ᒥᓂᔅᑕᐅᔪᖅ, ᒥᔅᑕ ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ`ᓇᓪᓗᐊᕕᒃ, 

ᐅᖃᖅᑎᑦᓯᔩ. ᐅᖃᖅᑲᓂᕐᓚᖓ ᐅᖃᖅᑎᑦᓯᔩ. ᑖᒻᓇ 

ᐸᕐᓇᐅᑎ ᖃᓄᖅᑑᕐᓂᕐᒧᑦ ᐃᒡᓗᓄᑦ, 

ᐱᓇᓱᐊᕈᓯᑐᐃᓐᓇᕐᒥᑦ ᐊᑕᐅᓯᕐᒥᑦ ᐊᓂᒍᓕᖅᑐᖅ 

ᓄᐃᓚᐅᕋᒃᑯ ᐊᒻᒪᓗ ᐱᓕᕆᔨᒋᔭᕗᑦ ᓄᓇᕗᑦᒥ 

ᐃᒡᓗᓕᕆᔨᕐᔪᐊᒃᑯᑦ ᑐᓵᔪᑦ, ᑕᐅᑐᒃᑐᓪᓗ ᑕᒪᒃᑯᓂᖓ 

ᐊᐱᖅᑯᑎᒋᔭᖏᓐᓂᑦ ᐱᓕᕆᔪᑦ. ᑭᓯᐊᓂ ᐅᑉᓗᒥ 

ᑖᑉᑯᓄᖓᓪᓚᕆᒃ ᑭᐅᓂᖅ ᐊᔪᕋᒃᑯ ᐅᖃᐅᑎᕙᕋ. 

ᑲᒪᒋᔭᐅᓂᐊᕐᒪᑦ ᐊᒻᒪᓗ ᐊᕐᕌᒍᑕᒫᖅᓯᐅᑎᓄᑦ 

ᐅᓂᒃᑳᖑᓂᐊᕐᒪᑦ ᐸᕐᓇᐅᑎ ᖃᓄᑦᑑᕐᓂᕐᒧᑦ 

ᐱᑉᓗᓄᒃ, ᐆᒪ ᐃᓗᓕᖏᑦ. ᑖᒃᑯᐊ ᓯᓚᑖᓂ 

ᒐᕙᒪᒃᑯᑦ ᐱᓕᕆᖃᑎᒋᔭᕗᑦ ᐊᒥᓲᓪᓗᑎᑦᑕᐅᖅ, 

ᑕᐃᒪᓐᓇᐃᑦᑑᖕᒪᑦ. ᑭᐅᔪᓐᓇᖏᓪᓚᕆᒃᑕᕋ 

ᐊᐱᖅᑯᑎᒋᔭᖓ ᐅᑉᓗᒥ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑐ ᐋᓚᓐ ᕋᒻᐴᑦ.  

 

ᐊᐱᖅᑯᑦ 473 - 4(3): ᐃᓚᒌᓄᑦ ᐃᑲᔪᕐᓂᕐᒧᑦ 

ᐃᖅᑲᓇᐃᔮᖅ ᓴᓂᑭᓗᐊᕐᒥ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᕐᖑᑕᕋ 

ᔭᐃᑕᓐ ᐅᓪᓗᒥ ᑕᐅᑐᖕᒪᑦ ᐅᕙᓂ.  

 

ᐃᓄᓕᕆᔨᒃᑯᑦ ᒥᓂᔅᑕᖓᓐᓄᑦ ᑐᕌᖅᑎᓐᓂᐊᖅᑕᕋ.  

 

ᐅᖃᖅᑏ, ᐅᐱᕐᖔᖅ ᑲᑎᒪᕐᔪᐊᕐᓂᖃᖅᑎᓪᓗᑕ 

ᑖᒃᑯᐊ ᐃᖅᑲᓇᐃᔭᖅᑏᑦ ᓴᓂᑭᓗᐊᕐᒥ 

ᓄᖅᑲᖓᑎᑕᐅᑲᐃᓐᓇᕐᒪᑦ, ᐊᒡᓚᕕᖃᓐᖏᓐᓂᖓᓄᑦ 

ᓄᓇᓕᖕᓂ.  

 

ᐅᖃᖅᑏ, ᐃᒪᓐᓇ ᐃᓗᐊᕐᓇᖏᑦᑑᒻᒪᕆᓕᖅᑐᖓ 

ᐃᖅᑲᓇᐅᔭᖅᑎᐅᔪᓐᓇᖅᑑᒐᓗᐊᑦ ᓄᓇᓕᓕᒫᑦ 

ᐃᖅᑲᓇᐃᔭᖅᑎᑖᕈᓐᓇᖏᒻᒪᑦ. ᐃᒪᓐᓇ 

ᐊᒡᓚᒡᕕᖃᓐᖏᓐᓂᖏᓐᓂᒃ.  

ᑕᐃᒪᓐᓇᑑᖏᒻᒪᑦ ᑕᒪᓐᓇ ᐃᓄᒋᐊᓗᐊᕐᓂᖏᑦ 

ᐸᖕᒥᐅᖃᑦᑕᖅᑕᖏᑦ ᐊᒃᓱᕈᕐᓇᕐᒪᑕ ᑕᐃᒪ  

ᐃᓂᒃᓴᐅᒐᓗᐊᓂᒃ.  

 

ᒥᓂᔅᑕ ᐅᖃᕆᐊᒃᑲᓐᓂᖅ ᖃᓄᐃᓕᖅᓯᒪᓕᕐᒪᖔᑕ 

ᑖᓐᓇ ᓴᓂᑭᓗᐊᕐᒥ ᐃᓄᓕᕆᔨᑖᕋᓱᖕᓂᖓ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐃᓄᓕᕆᓂᕐᒧᑦ ᒥᓂᔅᑕᐅᔪᖅ, 

ᒥᔅᑐ ᔮᓂ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ 

ᖁᔭᓐᓇᒦᓪᓗ ᓴᓂᑭᓗᐊᕐᒧ ᒪᓕᒐᓕᐅᖅᑎ ᑕᒪᔅᓱᒧᖓ 

ᐊᐱᕆᒻᒪᑦ. ᐄ, ᑕᒪᓐᓇ ᐃᖅᑲᓇᐃᔮᖑᐃᓐᓇᖅᑐᖅ 

ᓴᓂᑭᓗᐊᖅ. ᑖᓐᓇ ᒫᓐᓇ ᑖᒃᑯᓄᖓ ᑎᓴᒪᓄᑦ 

ᓄᓇᓕᖕᓂ ᐊᔾᔨᐅᑐᐃᓐᓇᖅᑐᒥᒃ. ᑖᓐᓇ 

ᐊᓪᓚᕕᔅᓴᕐᓗ ᑕᒪᓐᓇᓘᓐᓃᑦ ᐅᕝᕙᓘᓐᓃᑦ 

ᐊᖏᕐᕋᖅᓴᐅᔪᖅ ᐃᖅᑲᓇᐃᔭᖅᑎᓄᑦ, ᑕᒪᒃᑯᐊ 

ᐱᔾᔪᑎᒋᓪᓗᒋᑦ ᒫᓐᓇᐅᔪᖅ. ᑕᐃᒪ ᐱᓕᕆᐊᖑᓯᒪᔪᖅ 

ᑕᕝᕙᓂ ᐃᓄᓕᕆᔨᒃᑯᓐᓄᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᔫᓂᒥ 

ᑕᐃᒪᓐᓇᑦᑕᐅᖅ ᑭᐅᑐᐃᓐᓇᓚᐅᕐᒪᑦ.  

 

ᐅᖃᖅᑏ, ᑕᓐᓇ ᐊᒡᓚᒡᕕᖃᓐᖏᓗᐊᕐᓂᖓ 

ᓴᓂᑭᓗᐊᕐᒥ ᐊᓃᖅᓲᖑᒻᒪᕆᒃᑐᒍ. ᓴᖅᑭᓯᒪᒐᒃᑯ 

ᐊᕐᕌᒍᓄᑦ 8-ᓄᑦ ᓯᓚᑖᓂᑦ ᐃᓗᐊᓂᓗ ᐃᒡᓘᑉ. 

ᒥᓂᔅᑕ ᐅᖃᖃᑎᒋᓯᒪᒋᓪᓗᒍ ᒥᓂᔅᑕᐅᔪᑦ 

ᐊᑐᐃᓐᓇᐅᑎᑦᑎᔪᓐᓇᖅᑐᑦ ᓴᓂᕐᕙᐃᖃᑦᑕᖅᑐᓪᓗ 

ᑎᑎᕋᕐᕕᖕᓂ. ᑕᒪᓐᓇ ᐃᖅᑲᓇᐃᔭᖅᑎᓂᒃ 

ᐃᓄᓕᕆᔨᒃᑯᓐᓂᑐᐊᖑᓐᖏᑦᑐᖅ ᐊᓯᖏᓐᓂᑦᑕᐅᖅ 

ᐱᓕᕆᔩᑦ.  

 

ᒥᓂᔅᑕ ᐃᓄᓕᕆᔨᒃᑯᓐᓄᑦ ᐅᖃᖅᓯᒪᔪᓐᓇᖅᐹ, 

ᐅᖃᖃᑎᖃᖅᓯᒪᖕᒪᖔᑦ ᒥᓂᔅᑕᐅᔪᒥᒃ  

ᓄᓇᓕᖕᓄ ᒐᕙᒪᓪᓗ ᐱᔨᑦᑎᖅᑎᐅᔪᓂ 

ᐊᒡᓚᕕᖃᓐᖏᓗᐊᕐᓂᖏᓐᓄᑦ ᓴᓂᑭᓗᐊᕐᒥ 

ᐃᓄᓕᕆᔨᒧᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᐃᓄᓕᕆᔨᒃᑯᓐᓄᑦ, ᒥᔅᑐ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᐃᓛᒃ ᓱᓕᑦᑎᐊᖅᑐᖅ ᑕᕝᕘᓇ ᓴᓂᑭᓗᐊᖅ 

ᒪᓕᒐᓕᐅᖅᑎᖓ. ᐄ ᑕᒪᓐᓇ ᐊᓪᓚᕕᐅᓪᓗ ᒥᔅᓵᒍᑦ 

ᐊᒻᒪᓗ ᐃᖅᑲᓇᐃᔭᖅᑎᓄᑦ ᐊᖏᕐᕋᐅᔪᓐᓇᖅᑐᓄᑦ. 

ᑕᒪᓐᓇ ᖃᓄᖅᑑᖅᑕᐅᖏᓐᓇᕋᓗᐊᖅᑎᓪᓗᒍ ᑕᐃᒫᒃ 

ᐱᔭᕐᓂᖃᑦᑕᖏᒻᒪᑦ. ᑖᓐᓇᐅᓇ ᓴᓂᑭᓗᐊᕐᒧᑦ 

ᑐᕌᖓᔪᖅ ᐃᖅᑲᓇᐃᔭᖅᑎᔅᓴᐅᒐᔭᖅᑐᖅ 

ᐃᓄᓕᕆᔨᒃᑯᓐᓄᑦ ᓄᑖᖑᔪᖅ ᑖᓐᓇ ᐃᖅᑲᓇᐃᔮᔅᓴᖅ 

ᐅᖃᕈᓐᓇᖅᑐᖓᐅᒐᓗᐊᖅ ᐊᖏᕐᕋᔅᓴᒥᒃ ᐃᓛᒃ 

ᐃᓪᓗᒃᓴᒥᒃ ᑕᒪᓐᓇ ᐱᔾᔪᑎᖃᑦᑐᓂ ᑕᒪᐅᓇ 

ᐅᑕᖅᑭᐅᔭᕐᖓᑦ.  

 

ᐊᒻᒪᑦᑕᐅᖅ ᑖᒃᑯᐊ ᑖᓐᓇ ᓄᓇᓕᖕᓂ ᒐᕙᒪᒃᑯᓄᓪᓗ 

ᐱᔨᑦᑎᖅᑎᒃᑯᓐᓄᑦ ᒥᓂᔅᑑᓕᖅᑐᖅ 

ᐅᖃᖃᑎᒋᖃᑦᑕᖅᓯᒪᒻᒥᔭᕋ ᑕᒪᒃᑯᓂᖓ 

ᐱᔾᔪᑎᒋᓪᓗᒍ ᐃᖅᑲᓇᐃᔭᖅᑏᑦ 

ᐃᖅᑲᓇᐃᔭᖅᑎᓴᐃᓪᓘᓐᓃᑦ ᐅᕝᕙᓘᓐᓃᑦ 

ᐃᖅᑲᓇᐃᔮᔅᓴᐃᑦ ᐱᔾᔪᑎᒋᓪᓗᒋᑦ. ᑕᒪᓐᓇ 

ᐃᓪᓗᑭᔅᓴᕐᓂᐅᔪᖅ ᐅᖃᖃᑎᒋᖃᑦᑕᕐᓂᑯᒐ ᑕᒪᑐᒪ 

ᒥᒃᓵᓄᑦ ᑕᐃᒪᐃᒃᑲᓗᐊᖅᑎᓪᓗᒍ ᑕᒪᓐᓇ 

ᓱᒃᑲᐃᑑᒻᒪᑦ. ᐅᖃᖅᑏ, ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᓪᓚᒡᕕᖃᖏᓐᓂᖓ ᑖᒃᓱᒧᖓ ᐃᖅᑲᓇᐃᔭᖅᑑᑉ 

ᐃᓪᓗᖓᓅᖏᑦᑐᒥᒃ ᑭᓯᐊᓂᓕ ᑖᒃᑯᐊ ᐊᒃᑐᐊᒻᒪᑎᒃ 

ᐱᒻᒪᕆᐅᖃᑎᒌᑦᑑᒃ.  

 

ᑕᐃᒪ ᐅᖃᖃᖅᑲᐅᒐᒪ ᐃᒪᓐᓇ ᐱᐅᖃᑦᑕᖏᒻᒪᑕ 

ᒪᑯᐊ ᐃᖅᑲᓇᐃᔭᖅᑎᐅᒻᒪᑕ ᐃᒪᓐᓇ 

ᐊᓪᓚᒡᕕᖃᖏᑦᑐᖅ. ᒥᓂᔅᑕ ᐅᖃᖅᓯᒪᒋᕙᖃᐃ  

ᑕᒪᓐᓇ ᐋᖅᑭᒐᓱᒍᓐᓇᕐᓗᓂᐅᒃ ᑐᐊᕕᓐᓇᕐᓗᓂ 

ᐅᑎᕐᕕᒋᓂᐊᖅᐹᖓᓗ ᑕᐃᒪᐃᑦᑐᓇᖅᓯᑐᐊᕈᓂ  

ᑕᒪᑐᒪ ᒥᒃᓵᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐃᓄᓕᕆᔨᒃᑯᓐᓄᑦ ᒥᓂᔅᑑᔪᖅ, ᒥᔅᑐ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ. ᓯᕗᓪᓕᕐᒥ 

ᒪᒥᐊᕝᕕᒋᖅᑳᕐᓚᒍ ᑕᒻᒪᕐᕕᒋᕙᓪᓚᐃᓐᓂᕋᒃᑯ. ᐄ, 

ᑕᐃᒃᓱᒪ ᒥᒃᓵᓄᑦ ᐊᖏᕐᕋᔅᓴᐅᑉ ᐊᓪᓚᕕᒃᓴᐅᑉ 

ᒥᒃᓵᓄᑦ ᐅᖃᕋᓱᑉᐸᓚᐃᖅᑲᐅᒐᓗᐊᖅᑐᖓ.  

 

ᐄ, ᑖᓐᓇ ᐃᓛᒃ ᐅᖃᖅᑲᐅᒐᒪ ᑖᒃᑯᐊ ᓄᓇᓕᖕᓂ 

ᒐᕙᒪᓕᕆᔨᒃᑯᓂᓪᓗ ᐱᔨᖅᑎᑦᑎᖏᑦ. ᒥᓂᔅᑕᖓᑦ 

ᐅᖃᖃᑎᒋᖃᑦᑕᖅᓯᒪᓪᓗᒍ ᐊᒻᒪ ᑖᒃᑯᐊ 

ᐃᖅᑲᓇᐃᔭᖅᑎᒋᔭᕗᑦ 

ᐃᖅᑲᓇᐃᔭᖃᑎᒌᒐᓱᐊᖅᓯᒪᓪᓗᑎᒃ. ᐄ, ᑕᒪᓐᓇ 

ᑕᑯᓇᒋᐊᒃᑲᓐᓂᕈᓐᓇᓪᓚᕆᑦᑕᕋ ᓴᓂᑭᓗᐊᕐᒧᑦ 

ᒪᓕᒐᓕᐅᖅᑎᐅᔪᖅ ᖃᐅᔨᒪᓂᐊᖅᑯᖅ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓂᐅᖁᓐᖒᑦ, ᒥᓯᔅ ᐹᑦ 

ᐊᕐᓇᒃᑲᖅ. 

 

ᐊᐱᖅᑯᑦ 474 - 4(3): ᒐᕙᒪᑐᖃᒃᑯᑦ 

ᐊᕕᑦᑐᖅᓯᒪᔪᓂᓪᓗ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕᐃᑦ 

ᑲᑎᒪᓂᖏᑦ (ᐊᕐᓇᒃᑲᖅ) 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ 

ᐃᓚᐅᔪᒪᓕᕐᒥᒐᒪ ᑖᓐᓇ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᒥᓂᔅᑕ.  

 

ᐅᖃᖅᑏ, ᐱᓇᓱᐊᕈᓯᐅᓚᐅᖅᑐᒥᒃ ᑖᒃᑯᐊ 

ᒐᕙᒪᑐᖃᒃᑯᓐᓂ ᐊᕕᑦᑐᖅᓯᒪᔪᓂ 

ᐋᓐᓂᐊᖃᕐᓇᓐᖏᑦᑐᓕᕆᔨ ᒥᓂᔅᑐᖏᓪᓗ ᒥᓂᔅᑕᕗᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᐅᖃᓚᐅᕐᒪᑦ 

ᒐᕙᒪᑐᖃᒃᑯᒡᒎᖅ ᕿᒥᕐᕈᐊᕈᒪᒻᒪᑕ ᐊᓯᖏᓐᓂᒃ 

ᑲᓇᑕᒥ ᐊᕕᑦᑐᖅᓯᒪᔪᓂ ᓄᓇᕗᑦ ᐱᖃᓯᐅᑎᓗᒍ. 

ᓇᓗᓇᐃᔭᖅᓯᒪᒃᑲᓂᕐᓂᖅ ᒪᑐᒪᖓ ᐃᓱᒪᒧᑦ 

ᐃᓗᐊᓐᖏᓕᐅᕈᑎᖃᑦᑐᓄᑦ ᐊᔪᓕᐅᑎᖃᖅᓯᒪᔪᓂᓪᓗ 

ᐃᓅᓯᓕᕆᓂᕐᒧᑦ.  

 

ᒥᓂᔅᑕ ᐅᖃᕈᓐᓇᖅᐹ ᑖᓐᓇ ᐱᓕᕆᕝᕕᖓ 

ᑐᒃᓯᕋᐅᓯᐅᖅᐹ ᐅᕝᕙᓘᓐᓃᑦ ᐱᔾᔪᑎᖏᓐᓂᒃ 

ᑎᑎᕋᖅᓯᒪᕙᑦ ᑮᓇᐅᔭᓂᒃ ᐱᒋᓇᓱᒃᑲᓐᓂᕈᒪᓪᓗᑎᒃ  

ᐱᓕᕆᔾᔪᑎᔅᓴᓄᑦ ᑕᒪᓐᓇ ᐊᔪᓕᐅᑎᖃᖅᓯᒪᔪᓄᑦ 

ᐃᓅᓯᓕᕆᓂᕐᒧᑦ ᓄᓇᕘᒥ.  

ᐱᔭᕐᓂᖂᖅᑐᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕ, ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᐱᖅᑯᑎ ᐱᔭᕐᓂᖂᖅᑑᒐᓗᐊᖅ ᑭᓯᐊᓂ 

ᑭᐅᔭᕐᓂᖏᒻᒪᑦ.  

 

>>ᐃᓪᓚᖅᑐᑦ 

 

ᑕᐃᒪ ᑐᕌᓐᑐᒥ ᑲᑎᒪᓚᐅᖅᑐᑦ 

ᐱᓇᓱᐊᕈᓯᐅᓚᐅᖅᑐᒥ ᐊᕕᑦᑐᖅᓯᒪᔪᓂ 

ᒥᓂᔅᑕᐅᖃᑎᖓ ᒥᔅᑕ ᐱᐅᓪ ᐹᕐᓗ ᑲᓇᑕᐅᑉ 

ᒐᕙᒪᒃᑯᖏᓐᓄᑦ. ᐄ, ᑖᒃᑯᐊ ᑕᒪᔾᔭ 

ᕿᒥᕐᕈᐊᖅᑕᐅᔪᒪᓚᐅᖅᑐᑦ ᑕᒪᒧᖓ 

ᐊᖏᖃᑎᒌᒍᑎᓄᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᑖᒃᑯᐊ ᒐᕙᒪᑐᖃᒃᑯᓂ ᐊᔭᐅᖅᑐᖅᑕᐅᔪᒪᔪᑦ. ᑕᐃᒪ 

ᓱᓕ ᒪᓕᒐᓕᐅᖅᓯᒪᓐᖏᒻᒪᑕ ᐊᒻᒪᓗ 

ᐅᖃᖅᓯᒪᖏᑦᑐᑎᓪᓗ ᒐᕙᒪᑐᖃᒃᑯᑦ ᒫᓐᓇ. ᑕᐃᒪᓕ 

ᑐᐊᕕᕆᔭᐅᔪᑦ ᐃᓚᖓ ᐃᒪᐃᓕᖓᒐᑦᑎᒍ. ᑖᒃᑯᐊ 

ᑲᓇᑕᒥ ᒥᓂᔅᑕᐅᖃᑎᒃᑲ ᑕᒪᒃᑯᐊ 

ᑮᓇᐅᔭᖃᑦᑎᑕᐅᓂᕋᖃᑦᑕᖅᑐᑦ. 

 

ᑲᓇᑕᒥ ᑖᒃᑯᐊ ᓯᕕᑐᔪᒥᒃ ᐅᖃᐅᓯᖃᓪᓗᓂ 

ᑲᔪᓰᓐᓇᕈᓐᓇᖁᓪᓗᒋᑦ ᐊᕕᑦᑐᖅᓯᒪᔪᓕᒫᓄᑦ 

ᐱᓗᐊᖅᑐᒥᒃ ᓄᓇᕗᑦᒧᑦ. ᑖᒃᑯᐊᓗ 

ᐅᑭᐅᖅᑕᖅᑑᖃᑎᑦᑎᓐᓄᑦ ᐳᖅᑐᓂᖅᓴᒻᒪᕆᓐᓂᒃ 

ᑮᓇᐅᔭᖅᑐᕈᑎᖃᖃᑦᑕᕋᑦᑕ ᐸᖅᑭᓇᓱᒃᑐᑎᒍ 

ᓄᓇᖃᖅᑐᖁᑎᕗᑦ. ᐊᓯᖏᓪᓕ ᐊᕕᑦᑐᖅᓯᒪᔪᑦ 

ᐅᓄᕐᓂᖅᓴᐃᑦ ᐊᕕᑦᑐᖅᓯᒪᔪᑦ ᑕᐃᒪᓐᓇ 

ᐅᖓᓯᑦᑐᓄᑦᑕᐅᖅ ᓛᐸᑐᐊᕆᒥ, ᑯᐸᐃᒥ.  

 

ᑕᐃᒪᓕ ᑖᒃᑯᐊ ᐊᑐᐊᒐᓖᑦ 

ᐋᖅᑭᓱᖅᑕᐅᓚᐅᖏᓐᓂᖏᓐᓂ ᖃᐅᔨᒪᓐᖏᓇᑦᑕ 

ᖃᓄᖅ  

ᑐᒃᓯᕋᐅᓯᐅᕐᓂᐊᕐᒪᖔᑕ ᒐᕙᒪᑐᖃᒃᑯᓐᓄᑦ. ᒫᓐᓇᓕ 

ᐅᖃᕈᓐᓇᖅᑐᖓ ᖃᐅᔨᒪᔭᓐᓂᒃ ᓱᓕ ᒫᓐᓇ 

ᐱᓕᕆᐊᖑᕙᓪᓕᐊᖏᑦᑐᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑐᑭᓯᐅᒪᒐᒪᓕ ᑕᐃᒪ ᓄᓇᕗᑦ ᐊᑐᐊᒐᕆᔭᖓ ᒫᓐᓇ 

ᑐᓂᓯᖃᑦᑕᕐᓂ ᑕᐅᕗᖓ ᐊᔪᓕᕈᑎᖃᖅᓯᒪᔪᓂᒃ. 

ᑖᓐᓇ ᐊᔪᓕᕈᑎᖃᖅᓯᒪᓕᕐᒪᑦ ᐃᓅᓯᓕᕆᓂᕐᒧᑦ 

ᑕᐅᓄᓐᖓᖅᑎᑕᐅᓚᐅᓐᖏᓂᕐᒥᓂ. ᑕᐃᒪ 

ᐅᐸᒍᑎᔪᖃᕋᑖᓚᐅᖅᑐᖅ ᑖᓐᓇᒎᖅ 

ᐃᓗᐊᓐᖏᓕᐅᕈᑎᒻᒪᕆᓕ ᓇᒻᒥᓂᖅ ᑕᐃᔅᓱᒧᖓ. 

ᐱᓗᐊᖅᑐᒧ ᐃᒻᒥᓃᕈᒪᖃᑦᑕᖅᑎᓪᓗᒍ ᐃᒪᓐᓇ 

ᓄᖅᑲᖅᑎᑕᐅᔭᕆᐊᖃᖅᑎᓪᓗᒍ ᐱᔪᓐᓇᖅᓯᑎᑕᐅᕙ.  

 

ᒥᓂᔅᑕ ᐅᖃᖅᓯᒪᔪᓐᓇᖅᐹ ᑖᓐᓇ ᐊᑐᐊᒐᐅᕚ 

ᐅᓂᒃᑳᕆᓗᒍᓗ ᖃᓄᐃᒻᒪᑦ ᐃᓄᐃᑦ ᐃᒪᓐᓇ 

ᑕᑯᔭᐅᖃᑦᑕᖅᓯᒪᔭᕆᐊ ᖃᔅᓯᐊᖅᑎᕐᓗᑎᑦ 

ᐸᓂᖅᓯᕆᐊᖅᑎᑕᐅᓚᐅᓐᖏᓐᓂᒥᓂ 

ᐱᔭᕆᐊᖃᓪᓚᑦᑖᖅᑐᒧᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑑᔪᖅ, ᒥᔅᑐ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑕᒪᓐᓇ ᐃᒃᐱᓇᖅᑐᒻᒪᕆᒻᒥ 

ᒪᑯᓄᖓ ᐊᔪᓕᕈᑎᖃᖅᑐᓄᑦ ᑕᒫᓂ 

ᓄᓇᕗᒻᒥᓘᓐᓃᑦ ᓯᓚᑖᓂᓘᓐᓃᑦ. ᑖᓐᓇ 

ᓯᕗᓪᓕᖅᐹᖑᒻᒪᑦ ᑖᓐᓇ ᐃᑲᔪᖅᑕᐅᔪᒪᓕᖅᐹᑦ 

ᐃᒪᓐᓇ ᐊᑯᓂᐅᓲᖑᒻᒪᑦ ᑲᑎᖃᑎᖃᑕᐅᒋᕙᓪᓗᒍ 

ᑭᓯᐊᓂ ᐃᓱᒪᓕᕆᔨᐅᔪᖅ ᐊᔪᓕᖅᓯᒪᔪᓄᓪᓗ 

ᐃᓅᓯᓕᕆᔩᑦ. ᐃᒪᓐᓇ ᐱᔨᑦᑎᕋᖅᑕᐅᔪᑦ  

ᓈᒻᒪᒃᑲᓗᐊᖅᐹ ᑖᔅᓱᒧᖓ ᐃᒪᓐᓇᐅᒥᒻᒪᑦ. ᐃᒪᓐᓇ 

ᐱᔪᒪᓂᖃᑦᑎᐊᓕᕋᓗᐊᖅᐳᖅᑲᐃ.  

 

ᑕᐃᒪᓕ ᓇᓗᓇᐃᖅᓯᓚᑦᑖᕈᒪᑉᐸᑦ ᐃᓄᒻᒥᒃ 

ᐊᑕᐅᓯᕐᒥᒃ ᐅᖃᐅᓯᕆᔭᒥᓂᒃ ᖁᕕᐊᓱᒃᑲᔭᖅᐳᖓ 

ᑲᑎᖃᑎᒋᔪᓐᓇᑦᑎᐊᖅᑐᒍ ᑕᒪᑐᒥᖓ 

ᐅᖃᐅᓯᖃᖃᑎᒋᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᖅᐸᕋᓗ ᒥᓂᔅᑕ ᑐᓐᖓᓱᑎᑦᑎᓂᖓᓄᑦ.  

 

ᐅᖃᖅᑏ, ᐃᓕᓴᖅᓯᒐᓗᐊᖅᑐᖓ ᑕᒪᒃᑯᐊ 

ᐃᖅᑲᓇᐃᔭᖅᑏᑦ ᐱᓕᕆᔾᔪᑏᓪᓗ 

ᐊᔪᓕᐅᑎᖃᖅᓯᒪᔪᓂᒃ ᐃᓅᓯᓕᕆᓂᕐᒥ ᓄᓇᕗᒻᒥ 

ᐃᓱᖃᐅᕐᒪᑕᓕ ᐊᒻᒪᓗ ᓱᓕᓂᕋᖅᓱᑎᑦ ᒐᕙᒪᒃᑯᑦ 

ᐅᓄᖅᑐᑦ ᐅᖃᖃᑦᑕᕋᓗᐊᖅᑎᓪᓗᒋᑦ ᑕᕝᕙᓂ ᑕᒫᓂ 

ᐸᓂᖅᓰᕕᖃᓐᖏᓇᑦᑕ ᓱᓕ ᓄᓇᕗᒻᒥ.  

 

ᒥᓂᔅᑕ ᓇᓗᓇᐃᖅᓯᒪᑦᑎᐊᖅᑐᒥ ᐅᓂᒃᑳᖃᕈᓐᓇᖅᐹ 

ᖃᓄᖅ ᐱᒋᐊᖅᑎᑦᑎᓂᒃᑯᑦ ᒪᑯᓄᖓ 

ᐊᔪᓕᐅᑎᖃᖅᓯᒪᔪᓄᑦ ᐃᓅᓯᓕᕆᔨᒧᑦ 

ᐊᖏᕐᕋᖅᓯᒪᔪᓄᑦ ᓄᓇᕗᒻᒥ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᓄᑖᓂᒃ ᐃᖅᑲᓇᐃᔮᓂᒃ 

ᐃᓱᒪᓕᕆᓂᕐᒧᑦ ᑐᕌᖓᔪᓂᒃ ᐃᓐᓄᐃᓯᒪᓕᖅᑐᒍᑦ 

ᐊᒻᒪᓗ ᐃᖅᑲᓇᐃᔭᖃᑎᖃᖅᑐᒍᑦ ᓄᓇᓕᖕᓂ 

ᐋᓐᓂᐊᕕᓐᓂ ᐋᓐᓂᐊᓯᐅᖅᑏᓪᓗ 

ᐃᓚᒋᔭᐅᖃᑕᐅᓪᓗᑎᑦ. ᑕᒪᒃᑯᐊ ᐃᓱᒪᓕᕆᓂᕐᒧᑦ 

ᑐᕌᖓᔪᓂᒃ ᐊᑲᐅᓐᖏᓕᐅᕈᑏᑦ ᐱᔨᑦᑎᕈᑎᓂᒃ 

ᐃᓅᓕᓴᖅᑕᐅᔪᓐᓇᓂᐊᕐᒪᑕᓗ. ᑕᒪᒃᑯᐊ 

ᐃᓐᓄᑦᑕᐅᕙᓪᓕᐊ ᐃᓘᓐᓇᖏᑦ 

ᐃᓐᓄᑦᑕᐅᑎᓇᓱᑦᑕᕗᑦ. ᑖᒃᑯᐊᓗ ᑮᓇᐅᔭᓕᕆᔨᒃᑯᑦ  

ᐱᓕᕆᕝᕕᖓᓂ ᐃᖅᑲᓇᐃᔭᖅᑐᓕᕆᔩᑦ 

ᐃᖅᑲᓇᐃᔭᖃᑎᒋᓪᓗᑎᒃᑯᑦ 

ᐃᓐᓄᑦᑕᐅᓴᕋᐃᓐᓂᐊᕐᒪᑕ ᑖᒃᑯᐊ ᑕᐃᓵᖅᑕᒃᑲ.  

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑐ ᑕᐃᕕᑦ 

ᔪᐊᓇᓯ.  

 

ᐊᐱᖅᑯᑦ 475 - 4(3): ᓄᓇᕗᒻᒥ 

ᐃᖅᑲᖅᑐᐃᔪᓕᕆᔨᒃᑯᓐᓂ ᓄᑖᓂᒃ 

ᐊᑐᕐᓂᖏᑦ (ᔪᐊᓇᓯ) 

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒪᓕᒐᓕᕆᔨᒃᑯᑦ ᒥᓂᔅᑕᖓ ᐊᐱᖅᓱᕈᒪᒐᒃᑯ.  

 

ᐱᓇᓱᐊᕈᓯᕆᓚᐅᖅᑕᑦᑎᓐᓂ ᒥᓂᔅᑕᐃᑦ 

ᐅᖃᐅᓯᖏᑦᑎᒍᑦ ᑖᓐᓇ ᓄᓇᕗᒻᒥ 

ᐃᖅᑲᖅᑐᐃᕕᓕᕆᓂᐅᑉ ᒪᓕᒐᓕᕆᓂᐅᑉ ᒥᔅᓵᓄᑦ 

ᓂᓪᓕᐅᑎᖃᓚᐅᖅᓯᒪᒻᒪᑦ ᐊᒻᒪ ᐅᖃᓚᐅᖅᓱᓂ 

ᑕᐃᑲᓂ ᐃᖅᑲᖅᑐᐃᕕᒻᒥᒎᖅ ᐱᖓᓱᓂᒃ 

ᓇᕿᑦᑕᑐᐃᓐᓇᕐᓗᒋᑦ ᒪᑯᐊ ᖃᐅᔨᔪᒪᔭᑎᑦ. ᑕᒪᒃᑯᐊ 

ᐅᖄᓚᐅᑎᕋᓛᒃᑰᕈᓐᓇᖅᑎᑕᐅᓯᒪᓕᖅᑐᒡᒎᖅ 

ᓇᕿᑦᑕᑐᐃᓐᓇᕐᓗᒋᑦ ᑕᐃᒃᑯᐊ ᑐᑭᓯᐅᒪᔭᑎᑦ 

ᓴᖅᑭᑦᑐᓐᓇᖅᑎᓪᓗᑎᑦ. ᖃᓄᐃᓕᖓᓕᖅᐸ ᑕᒪᓐᓇ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐃᖅᑲᖅᑐᐃᓕᕆᓂᕐᒧᑦ 

ᒥᓂᔅᑑᔪᖅ, ᒥᔅᑐ ᑮᑦ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᐊᐱᖅᑯᑎᒋᖕᒪᒍ. ᐃᒪᓐᓇ ᐊᒃᑎᒋᔪᓂᒃᑯᐊ 

ᑕᓚᕖᓴᒐᓚᐅᖅᑰᔨᓪᓗᑎᑦ ᓇᕿᑦᑕᒐᐃᑦ. 

ᐊᐱᖅᑯᑎᖃᕐᓂᕈᕕᑦ ᑭᓱᒥᓪᓘᓐᓃᑦ ᑐᑭᓯᔪᒪᓐᓂᕈᕕᑦ 

ᓇᕿᒃᑯᕕᐅᒃ ᑕᐃᒃᑯᐊ ᑕᕝᕘᓇ ᓴᖅᑭᓐᓇᖅ 

ᐅᖄᓚᐅᑎᕋᓛᒃᑰᖏᑦᑐᐃᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᔪᐊᓇᓯ.  

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᓐᓇ 

ᐊᐱᖅᑯᑎᒋᒃᑲᓐᓂᕈᒪᖅᑲᐅᔭᕋ. ᑕᐃᒃᑯᐊ 

ᖃᕋᓴᐅᔭᐅᒻᒪᑕ ᐊᒻᒪᓗ ᒥᓂᔅᑕᐅᑉ ᐅᖃᐅᓯᖏᑦᑎᒍᑦ 

ᐅᖃᓚᐅᖅᓯᒪᒻᒥᒻᒪᑦ  

ᑖᒃᑯᐊ ᐃᖅᑲᖅᑐᐃᔩᑦ ᐅᓄᖅᑐᓂᒃ ᒪᓕᒐᕐᓂᐊᕐᓂᐅᑉ 

ᒥᒃᓵᓅᖓᔪᓂᑦ ᐱᓕᕆᐊᖃᖃᑦᑕᕐᓂᕋᖅᖢᓂᒋᑦ. 

ᑕᐃᒃᑯᐊ ᑐᓴᐅᒪᔾᔪᑏᑦ ᐊᑐᐃᓐᓇᕈᖅᓯᒪᓕᕇᕐᒪᑕ 

ᑕᐃᒪᓐᓇ ᓇᕿᑦᑕᒐᕐᓂᑦ, ᑕᓚᕖᓴᑎᑐᑦ 

ᐊᖏᑎᒋᔪᕈᓗᐃᑦ ᓇᕿᑦᑕᐅᑎᓖᑦ 

ᑕᐃᒪᐃᑦᑐᑕᖃᕆᐊᖃᕐᓂᐊᖅᐹ, ᐅᕝᕙᓘᓐᓃᑦ 

ᑕᐃᒪᐃᑦᑐᓂᒃ ᑭᓐᖒᒪᒻᒪᖔᖏᓐᓂᑦ 

ᐊᐱᖅᓱᓚᐅᖅᑐᒋᑦ ᑕᐃᒃᑯᐊ 

ᐃᓕᐅᖅᑲᖅᑕᐅᔪᕕᓂᐅᕙᑦ? ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᕆᔨᒃᑯᑦ 

ᒥᓂᔅᑕᖓᑦ, ᒥᔅᑐ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐃᒃᑯᐊ ᑭᓇᑐᐃᓐᓇᕐᒧᑦ 

ᐊᑐᖅᑕᐅᔪᓐᓇᕐᒪᑕ ᓇᕿᑐᐃᓐᓇᖅᖢᒋᑦ ᓲᕐᓗ 

ᒪᓕᒐᐃᑦ ᐱᔾᔪᑎᒋᓪᓗᒋᑦ ᖃᓄᖅ ᐃᓱᒪᒋᔭᐅᖕᒪᖔᑦ 

ᑐᑭᓯᒃᑲᓐᓂᕈᕕᑦ ᑕᒪᒃᑯᐊᕈᓘᔭᐃᑦ ᓴᖅᑭᑦᑐᓐᓇᖅᑐᑦ. 

ᑭᓱᑐᐃᓐᓇᓪᓘᓐᓃᑦ ᐊᐱᖅᑯᑎᒋᔪᓐᓇᖅᑕᐃᑦ 

ᑎᓴᒪᓂᒃ ᐅᖃᐅᓯᕐᓂᒃ ᐊᑐᖅᖢᑎᒃ.  

 

ᐃᖅᑲᖅᑐᐃᕕᓪᓚᕆᖕᒥᐅᓐᖏᑦᑐᖅ. ᒫᓂ 

ᐃᓅᓱᑦᑐᒃᑯᕕᓐᓂᑦ ᐃᓕᐅᖅᑲᖅᑕᐅᓯᒪᔪᑦ. 

ᓄᑖᓐᖑᕆᐊᖅᑕᐅᕙᓪᓕᐊᖕᒪᓂᓐᓇ ᑕᐃᓐᓇ 

ᐃᖅᑲᖅᑐᐃᕕᐅᑉ ᐃᒡᓗᖁᑖ. 

ᑕᐃᒪᐃᑦᑑᕙᓪᓕᐊᓕᖅᑐᓪᓗ ᑕᐃᒃᑯᐊ ᑲᓇᑕᒥ 

ᐃᖅᑲᖅᑐᐃᕖᑦ. ᐄ, ᐅᖃᓕᒫᕈᒪᒍᕕᑦ ᑭᓱᑐᐃᓐᓇᕐᓂᑦ 

ᑕᕝᕙᓐᖓᑦ ᓇᕿᑐᐃᓐᓇᕐᓗᒋᑦ ᓄᐃᓇᔭᖅᑐᑦ 

ᐊᒻᒪᓘᓐᓃᑦ ᒪᑯᓂᖓ ᖃᐅᔨᓵᕆᕙᓪᓕᐊᔭᖏᓐᓂᑦ 

ᑕᕝᕗᖓ ᐃᓕᐅᖅᑲᐃᔪᑦ ᖃᐅᔨᒋᐊᖅᑕᐅᓂᐊᕐᒪᑕ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᔪᐊᓇᓯ.  

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᒻᒪᓗ ᖁᔭᓐᓇᒦᖅᖢᒍ ᒥᓂᔅᑕᕆᔭᐅᔪᖅ. ᐄ, 

ᖁᕕᐊᓱᒃᑐᖓ ᑕᐃᒪᐃᑦᑐᓂᒃ ᑐᓴᐅᒪᔾᔪᑎᓂᒃ 

ᐊᑐᐃᓐᓇᕈᐃᓇᓱᖕᒪᑕ ᑕᖅᑲᒃᑯᓄᖓ ᐃᓄᖕᓄᑦ.  

*ᑕᑯᒍᒃ ᑎᑎᕋᖅᓯᒪᔪᑦ ᑐᑭᓯᒋᐊᕈᑎᖏᓐᓃᑦᑐᖅ ᐃᓚᖓᑦ ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 15 - 4(3). 

ᐅᓇ ᑭᖑᓪᓕᖅᐹᖅ ᐊᐱᖅᑯᑎᒋᔭᕋ. 

ᖃᑦᑎᕌᓚᐅᕐᒪᖔᖏᑦ ᑕᐃᒃᑯᐊ ᐊᒻᒪᓗ ᐊᑕᐅᓯᖅ 

ᖃᑦᑎᕌᓚᐅᕐᒪᖔᖓ ᑐᑭᓯᕝᕕᒋᔪᒪᔭᕋ ᐊᒻᒪᓗ 

ᐱᓕᕆᕝᕕᖏᑦ ᑖᒃᑯᐊ ᖃᑦᑎᓂᒃ 

ᐊᔾᔨᓕᐅᓚᐅᕐᒪᖔᖏᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐃᖅᑲᖅᑐᐃᕕᓕᕆᓂᕐᒧᑦ 

ᒥᓂᔅᑕ, ᒥᔅᑐ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐄ, ᑕᒪᒃᑯᐊ ᐱᔪᓐᓇᑦᑎᐊᖅᑕᒃᑲ 

ᑐᓴᕈᒪᖕᒪᑦ ᒥᔅᑕ ᔪᐊᓇᓯ. ᑕᐃᒃᑯᐊ 

ᓵᓐᓃᖏᒃᑲᓗᐊᖅᑎᓪᓗᒋᑦ ᐅᕙᓂ ᓯᕗᓂᓐᓂ.  

 

ᑭᓯᐊᓂ ᑕᐃᒃᑯᐊ ᕿᒥᕐᕈᐊᕈᓐᓇᖅᓯᓚᐅᕋᑦᑎᒃᑯ ᔫ 

ᑳᔅᓕ ᑕᐃᓐᓇ ᑕᐃᔅᓱᒧᖓ 

ᐅᓂᒃᑲᐅᔾᔭᐅᑦᑎᐊᓚᐅᖅᑐᒍᑦ ᐊᒻᒪᓗ ᑭᓱᑦ 

ᓄᑖᓐᖑᕆᐊᖅᑕᐅᒻᒪᖔᑕ ᑕᕝᕙᓂ ᐃᖅᑲᖅᑐᐃᕕᖕᒥ 

ᐃᖅᑲᖅᑐᐃᔨᑖᒃᑲᓐᓂᖅᐸᓪᓕᐊᓪᓗᑎᒡᓗ ᑭᓯᐊᓂ 

ᖃᔅᓯᕌᓚᐅᕐᓂᖏᑦ ᐱᔾᔪᑎᒋᓪᓗᒋᑦ ᐃᖅᑲᖅᑐᐃᕕᒃ 

ᑕᐃᓐᓇ ᓴᓇᔭᐅᓚᐅᖅᓯᒪᖕᒪᑦ 

ᓈᒻᒪᒃᓯᓕᖅᑕᐅᓯᒪᑐᐃᓐᓇᖅᖢᓂᒃ.  

ᖁᓖᑦ ᐊᕐᕌᒍᑦ ᐊᓂᒍᕐᒪᑕ 

ᐊᖏᒡᓕᒋᐊᖅᑕᐅᓪᓚᕆᒋᐊᖃᓚᐅᖅᓯᒪᔪᖅ ᑕᐃᓐᓇ 

ᐃᖅᑲᖅᑐᐃᕕᒃ. ᐃᖅᑲᓇᐃᔭᖅᑏᑦ ᐅᓄᒃᑲᓐᓂᖅᑐᐃᑦ 

ᐃᖅᑲᖅᑐᐃᔩᓪᓗ ᑕᕝᕗᓐᖓᕈᓐᓇᕐᓂᐊᕐᒪᑕ. 

ᐊᒃᓱᐊᓗᒃ ᓴᓇᔭᐅᑦᑎᐊᓚᐅᖅᑐᖅ 

ᓄᑖᓐᖑᒋᐊᖅᑕᐅᒐᒥ.  

 

ᐊᒻᒪᓗ ᑕᐃᒃᑯᐊ ᖃᕋᓴᐅᔭᐃᑦ 

ᐃᓕᐅᖅᑲᖅᑕᐅᓚᐅᕆᓪᓗᑎᒃ 

ᓄᑖᓐᖑᕆᐊᖅᑕᐅᕙᓪᓕᐊᓂᖓ ᒪᓕᒃᖢᒍ 

ᑎᑎᕋᕐᕖᓪᓗ ᓂᕈᑦᑐᕆᐊᖅᑕᐅᓪᓗᑎᑦ 

ᐊᑐᖅᑕᐅᖃᑦᑕᖅᑐᑦ ᐃᖅᑲᓇᐃᔭᖅᑎᓄᑦ ᐊᒻᒪᓗ 

ᐃᖅᑲᖅᑐᐃᔨᓄᑦ. ᑕᐃᓐᓇᓗ ᐃᓯᕐᕕᖓ, ᐄ 

ᐹᓕᐅᓚᐅᖅᖢᑎᒡᓗ ᑕᐃᒃᑯᐊ 

ᐃᑲᔪᖅᑕᐅᕕᖕᒦᓐᖔᖅᑐᖅ 

ᑕᐃᑰᓇᖃᑦᑕᕈᓐᓇᕐᓂᐊᕐᒪᑕ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ 

ᐱᕕᖃᕈᓐᓃᕐᒪᑕ, ᒪᓕᒐᓕᐅᖅᑏᑦ. ᐅᑎᕐᓗᑕ 

ᑲᑎᒪᔾᔪᑎᒃᓴᑦᑎᓐᓄᑦ. 7. ᑎᑎᖅᑲᑎᒍᑦ ᐊᐱᖅᑯᑏᑦ.  

(ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 8. ᑎᑎᖅᑲᑎᒍᑦ 

ᐊᐱᖅᑯᑕᐅᓚᐅᖅᑐᓂᒃ ᑭᐅᔾᔪᑏᑦ. ᑮᓇᐅᔭᓕᕆᔨᒃᑯᑦ 

ᒥᓂᔅᑕᖓ, ᒥᔅᑕ ᐱᑕᓴᓐ.  

 

ᑲᑎᒪᔾᔪᑎᒃᓴᖅ 8: ᑭᐅᔾᔪᑎᑦ ᑎᑎᖅᑲᒃᑯᑦ 

ᐊᐱᖅᑯᑕᐅᓚᐅᕐᓄᑦ* 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 015 - 

4(3): ᓄᓇᕗᑦ ᒐᕙᒪᒃᑯᖓᑦ ᐊᑭᓕᐅᑎᖏᑦ 

ᐃᖅᑲᓇᐃᔭᕐᓇᐅᑉ ᐃᑲᕐᕋᖏᑕ ᐅᖓᑖᓄᑦ 

(ᐲᑕᓴᓐ) 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᖅᖢᒍ ᑕᐃᒃᑯᐊ 

ᑮᓇᐅᔭᓕᕆᔨᒃᑯᑦ ᑎᑎᖅᑲᑎᒍᑦ 

ᐊᐱᖅᑯᑕᐅᓚᐅᖅᑐᓄᑦ 15 - 4(3) ᒪᓕᒐᓕᐅᕐᕕᖕᒧᑦ 

ᓴᖅᑭᑕᐅᓚᐅᖅᓯᒪᔪᑦ. ᐱᕕᖃᕐᓂᓐᓂ ᐅᓇ 

ᐋᖅᑭᒋᐊᖅᓯᒪᔪᖅ ᐅᖃᐅᓯᕆᒍᒪᔭᕋ.  

 

ᐅᖃᖅᑏ, ᐃᓗᓕᖃᐅᑯᓘᔭᕐᒪᐅᓇ 

ᑲᑎᒪᔾᔪᑎᕕᓂᕐᓄᑦ ᑖᒃᑯᐊ ᐃᓚᖃᓯᐅᔭᐅᖁᔭᒃᑲ 

ᑕᑭᔪᑲᓪᓚᐅᖕᒪᑕ.  

 

ᐊᐱᖅᑯᑦ: 

 

ᓇᓗᓇᐃᕐᓗᒋᑦ ᑐᓴᒐᒃᓴᑦ ᐃᓗᐊᓃᑦᑐᑦ ᐊᔾᔨᑲᓴᖏᑦ 

ᑐᓂᔭᐅᓚᐅᖅᑐᑦ ᑭᒡᒍᓯᑦ ᑎᑎᖅᑲᑦ ᐊᐱᖅᑯᑎᓄᑦ 

ᓈᓴᐅᑎᓕᖕᓄᑦ 11 - 3(3) ᐊᒻᒪᓗ 7 - 4(2), 

ᖃᓄᑎᒋ ᓄᓇᕗᑦ ᒐᕙᒪᒃᑯᖏᑦ ᐊᑭᓕᖅᓱᐃᓚᐅᖅᐸᑦ 

ᐅᕙᑕᐃᓄᑦ ᐃᖅᑲᓇᐃᔭᖅᑎᒋᔭᖏᓐᓄᑦ, 

ᐃᖅᑲᓇᐃᔭᖅᑎᓄᑦ ᐃᓱᓕᕝᕕᒃᓴᖃᖅᑐᓄᑦ, 

ᐃᖅᑲᓇᐃᔭᖅᑎᐅᓚᐅᐱᓪᓚᒃᑐᓄᑦ, ᐊᒻᒪ 

ᑭᖑᕝᕕᖅᑎᐅᔪᓄᑦ ᐃᖅᑲᓇᐃᔭᖅᑎᓄᑦ ᐅᑯᓇᓂ 

2014-15 ᐊᒻᒪᓗ 2015-16 ᑮᓇᐅᔭᓕᕆᓐᓇᐃᑦ 

ᐊᕐᕌᒍᖏᓐᓂ ᐊᑐᓂ ᐱᓕᕆᕕᐅᔪᓂ, ᒐᕙᒪᒃᑯᑦ 

ᑎᒥᖁᑎᖏᑕ ᐱᓕᕆᕕᖏᓐᓂ, ᐊᒻᒪ ᒐᕙᒪᒃᑯᑦ 

ᑯᐊᐳᕇᓴᖁᑎᖏᓐᓂ? 

 

ᑭᐅᔾᔪᑎᒃ: 

 

ᐃᓚᓕᐅᑎᓯᒪᔪᖅ ᑎᑎᕋᖅᓯᒪᔪᑦ ᓇᓗᓇᐃᔭᐃᓯᒪᔪᑦ 

ᐃᖅᑲᓇᐃᔭᕐᓇᐅᓐᖏᑦᑐᒥᒃ ᐃᖅᑲᓇᐃᔭᕐᓂᕐᒧᑦ 

ᐊᑭᓕᕆᐊᓖᑦ ᐊᑭᓕᖅᑕᐅᓯᒪᔪᑦ 

ᐊᑐᐃᓐᓇᕐᓂᐊᖅᑐᓄᑦ 

ᐃᖅᑲᓇᐃᔭᑲᐃᓐᓇᖃᑦᑕᖅᑐᓄᓪᓗ 

ᐃᖅᑲᓇᐃᔭᖅᑎᓄᑦ 2014-15 ᐊᒻᒪᓗ 2015-16 

ᑮᓇᐅᔭᓕᕆᓂᕐᒧᑦ ᐊᕐᕌᒍᖏᓐᓂᒃ ᐊᑐᓂᑦ 

ᐱᓕᕆᕝᕕᐅᔪᓂᑦ ᑭᒃᑯᑐᐃᓐᓇᕐᓄᓪᓗ 

ᐃᖅᑲᓇᐃᔭᕐᕕᒃ. ᑖᓐᓇ ᐋᖅᑭᒃᓯᒪᓂᖓ ᐊᔾᔨᖃᖅᑐᖅ 

11 - 3(3) ᐊᒻᒪᓗ 7 - 4(2) ᐅᑎᕐᕕᖃᕐᓂᕐᒧᑦ 

ᑎᑎᕋᖅᓯᒪᔪᓂᑦ ᐊᐱᖅᑯᑎᓂᑦ 

ᐊᑐᐃᓐᓇᐅᑎᑕᐅᓯᒪᔪᓂᑦ ᑮᓇᐅᔭᓕᕆᔨᒃᑯᓐᓄᑦ 

2012-ᒥ ᐊᒻᒪᓗ 2014-ᒥ.  
 

ᒐᕙᒪᒃᑯᑦ ᓄᓇᕗᒻᒥᑦ ᑮᓇᐅᔭᓕᕆᓂᕐᒧᑦ 

ᐊᑐᖅᑐᐊᖃᑦᑕᖅᑐᑦ ᑕᒪᒃᑮᓐᓄᑦ ᐊᑕᐃᓐᓇᖅᑐᓄᑦ 

ᐃᓱᓕᕝᕕᒃᓴᓄᓪᓗ ᐃᖅᑲᓇᐃᔭᖅᑎᓄᑦ; ᐊᒻᒪᓗ 

ᐃᖅᑲᓇᐃᔭᑲᐃᓐᓇᖃᑦᑕᖅᑐᓄᑦ ᑮᓇᐅᔭᑦᓵᑦ, 

ᐃᓚᒋᔭᖃᖅᑐᑦ ᐃᖅᑲᓇᐃᔭᑲᐃᓐᓇᖃᑦᑕᖅᑐᓄᑦ 

ᐃᓇᒌᔨᓄᓪᓗ ᐃᖅᑲᓇᐃᔭᖅᑎᓄᑦ. 

ᐃᖅᑲᓇᐃᔭᕐᓇᐅᓐᖏᑦᑐᒥᒃ ᐃᖅᑲᓇᐃᔭᕐᓂᕐᒧᑦ 

ᑐᑭᓯᑎᑦᓯᒋᐊᕈᑎ ᐊᑐᐃᓐᓇᐅᑎᑕᐅᓯᒪᔪᖅ ᑖᒃᑯᓄᖓ 

ᒪᕐᕉᓐᓄᒃ ᖃᓄᐃᑦᑑᑎᑕᐅᓂᖏᓐᓄᑦ. 

ᑮᓇᐅᔭᓕᕆᓂᕐᒧᑦ ᐅᓂᒃᑳᓕᐅᕈᑎᕗᑦ 

ᐊᑐᐃᓐᓇᐅᑎᑦᓯᒍᓐᓇᓐᖏᑦᑐᖅ 

ᓇᓗᓇᐃᔭᖅᓯᒪᑦᓯᐊᖅᑐᓂᑦ. ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 

9. ᑭᐅᔾᔪᑏᑦ ᑲᒥᓯᓇᐅᑉ ᐅᖃᐅᓯᕐᖓᐅᑎᖏᓐᓄᑦ. 

ᑲᑎᒪᔾᔪᑎᒃᓴᖅ 10. ᐊᑎᓕᐅᖅᓯᒪᔪᑦ ᑐᒃᓯᕋᐅᑏᑦ. 

ᑲᑎᒪᔾᔪᑎᒃᓴᖅ 11. ᐊᑎᓕᐅᖅᓯᒪᔪᑦ ᑐᒃᓯᕋᐅᑎᓄᑦ 

ᑭᐅᔾᔪᑏᑦ. ᑲᑎᒪᔾᔪᑎᒃᓴᖅ 12. ᐅᓂᒃᑳᖏᑦ 

ᑲᑎᒪᔨᕋᓛᖑᐃᓐᓇᖅᑐᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᐃᓱᒪᒃᓴᖅᓯᐅᕈᑕᐅᑎᓪᓗᒋᑦ ᒪᓕᒐᒃᓴᐃᑦᑦ ᐊᓯᖏᓪᓗ. 

ᑲᑎᒪᔾᔪᑎᒃᓴᖅ 13. (ᑐᓵᔨᑎᒎᕈᓐᓃᖅᑐᖅ) ᑎᑎᖅᑲᑦ 

ᓴᖅᑭᑕᐅᓂᖏᑦ. (ᑐᓵᔨᑎᒍᑦ) ᐃᖅᑲᓇᐃᔭᖅᑏᑦ 

ᓇᓪᓕᐅᒃᑯᒫᖅᑕᐅᓯᒪᓂᖏᓐᓄᑦ 

ᐊᑭᓕᖅᓱᖅᑕᐅᖏᓐᓂᓪᓗ. ᒥᓂᔅᑕ, ᒥᔅᑕ ᐲᑕᓴᓐ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 

ᓴᖅᑭᑕᐅᔪᖅ ᑎᑎᖅᑲᒃ 198 - 4(3): 2015-ᒥ 

ᐊᕐᕌᒍᑕᒫᑦ ᐅᓂᒃᑳᖅ ᐃᖅᑲᓇᐃᔭᖅᑎᓄᑦ 

ᐊᑦᑕᓇᖅᑕᐃᓕᓂᕐᒧᑦ ᐋᓐᓂᖅᑐᓕᕆᓂᕐᒧᓪᓗ 

ᑲᒥᓴᓐᑯᑦ ᓄᓇᕘᒧᑦ ᓄᓇᑦᓯᐊᕐᒧᓪᓗ (ᐲᑕᓴᓐ) 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐅᓪᓗᒥ ᓴᖅᑭᑦᑎᓂᐊᖅᑐᖓ 

2015 ᐃᖅᑲᓇᐃᔭᖅᑏᑦ 

ᐊᑦᑕᕐᓇᔾᔭᐃᖅᑕᐅᓯᒪᓂᖏᓐᓄᑦ 

ᐊᑭᓕᖅᓱᖅᑕᐅᓂᖏᓐᓄᓪᓗ ᑲᑎᒪᔨᖏᑦ ᓄᓇᕗᑦᒧ, 

ᓄᓇᑦᑎᐊᒧᕐᓗ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᑦ. 

ᖁᔭᓐᓇᒦᒃ, ᐅᖃᖅᑏ.  

ᐅᖃᖅᑎ: ᖁᔭᓐᓇᒦᒃ. (ᑐᓵᑎᔨᒍᑦ) 

ᑲᑎᒪᔾᔪᑎᒃᓴᖅ14. ᐱᖁᔨᕗᖔᓕᐅᕐᓂᐊᓂᕐᒧᑦ 

ᖃᐅᔨᒃᑲᐅᑦ. ᑲᑎᒪᔾᔪᑎᒃᓴᖅ 15. 

ᐱᖁᔨᕗᖔᓕᐅᕐᓂᐊᓂᕐᒧᑦ ᖃᐅᔨᒃᑲᐅᑦ 

ᓯᕗᓪᓕᖅᐹᒥ ᐅᖃᓕᒫᖅᑕᐅᓂᐊᖅᑎᓪᓗᒍ ᒪᓕᒐᒃᓴᑦ. 

ᑲᑎᒪᔾᔪᑎᒃᓴᖅ 16. ᐱᖁᔨᕗᖔᕈᑏᑦ. ᑲᑎᒪᔾᔪᑎᒃᓴᖅ 

17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. 

ᑲᑎᒪᔾᔪᑎᒃᓴᖅ 18. ᑐᒡᓕᐊᓂ ᐅᖃᓕᒫᖅᑕᐅᓂᖏᑦ 

ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 19. 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᕈᑕᐅᔪᑦ 

ᒪᓕᒐᒃᓴᑦ ᐊᓯᖏᓪᓗ. ᒪᓕᒐᒃᓴᐃᑦ 20, 22, 23, 

ᐊᒻᒪᓗ 24 ᒥᔅᑕ ᐋᖁᐊᖅ ᐃᒃᓯᕙᐅᑕᕆᔭᐅᓗᓂ.  

 

ᐊᒻᒪᓗ ᐱᔪᓐᓇᕐᓂᖅᑖᖅᑎᑕᐅᓯᒪᓂᕋ ᐱᖁᔨᕗᖔᕈᑦ 

30 - 4(3), ᑲᑎᒪᑐᐃᓐᓇᕐᓂᖅ ᑲᔪᓯᓂᐊᖅᑐᖅ 

ᑭᓯᐊᓂ ᐃᓱᓕᑕᐅᒃᐸᑦ ᑲᑎᒪᔾᔪᑎᒋᔭᖓ.  

 

ᑲᑎᒪᑐᐃᓐᓇᓚᐅᓐᖏᓐᓂᑦᑎᓐᓂ 20 ᒥᓂᔅᓯᒥᒃ 

ᓄᖅᑲᖓᓚᐅᑲᖕᓂᐊᖅᑐᒍᑦ. ᖁᔭᓐᓇᒦᒃ. 

 

(ᑐᓵᔨᑎᒎᕈᓐᓃᖅᑐᖅ) ᐃᖅᓱᖅᑎ. 

 

>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 15:18-ᒥ 

ᐊᒻᒪᓗ ᑲᑎᒪᔨᕋᓛᑦ ᐱᒋᐊᒃᑲᓐᓂᖅᑐᑎᒃ 15:42-ᒥ 

 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᐋᖁᐊᖅ)(ᑐᓵᔨᑎᒍᑦ): ᐅᓐᓄᓴᒃᑯᑦ 

ᐃᓄᐃᑦ. ᑕᓚᕖᓴᒃᑯᓪᓗ ᖁᓐᖏᐊᖅᑐᑦ, ᓈᓚᒃᑐᓪᓗ 

ᓈᓚᐅᑎᒃᑯᑦ ᑐᓐᖓᓱᒋᑦᑎ.  

 

ᑲᑎᒪᑐᐃᓐᓇᕆᐊᓚᐅᕐᒥᑕ. ᑲᑎᒪᑐᐃᓐᓇᑎᓪᓗᑕ 

ᐅᑯᓂᖓ ᐱᓕᕆᐊᒃᓴᖃᖅᑐᒍᑦ ᐱᖁᔭᒃᓴᖅ 20, 22, 

23 ᐊᒻᒪᓗ 24. ᖃᓄᐃᓕᐅᕈᒪᕙᑦ ᑲᑎᒪᔨᕋᓛᑦ? 

ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓐᓄᓴᒃᑯᑦ, ᐃᒃᓯᕙᐅᑖᖅ ᐱᒋᐊᕈᒪᔪᒍᑦ ᒪᓕᒐᒃᓴᖅ 

24 ᕿᒥᕐᕈᓇᒡᓗᑎᒍ ᐱᔭᕇᕈᑦᑎᒍ 

ᐊᑭᑐᔪᖅᑐᕈᑎᒃᓴᖏᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᕿᒥᕐᕈᓇᖕᓂᐊᕋᑦᑎᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 



ᕿᑎᖅᑰ, ᐅᑐᐱᕆ 27, 2016 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  2629 

 

 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᖏᖅᐱᑖ 

ᓯᕗᓪᓕᖅᐹᒥᒃ ᒪᓕᒐᒃᓴᖅ 24 

ᐱᓕᕆᖅᑳᕐᓂᐊᕋᑦᑎᒍ? 

 

ᐃᓚᖏᑦ ᑲᑎᒪᔩᑦ: ᐊᖏᖅᑐᒍᑦ. 

 

ᒪᓕᒐᒃᓴᖅ 24 - ᑮᓇᐅᔭᐃᑦ ᐊᑐᖅᑐᒃᓴᑦ 

(ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 2017-2018 

- ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ - 

ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒫᓐᓇ ᒥᓂᔅᑕᖓ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᐱᕆᔪᒪᔭᕋ 

ᐃᖅᑲᓇᐃᔭᖅᑎᖏᓐᓂᒃ ᑕᐃᑯᖓ 

ᐊᐱᖅᓱᖅᑕᐅᕕᖕᒧᐊᖃᑎᖃᕈᒪᖕᒪᖔᑦ. ᒥᓂᔅᑕ 

ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ. ᖃᓄᐃᒃᓴᖏᒃᑯᑦᓯ ᑲᑎᒪᔨᓯᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐹᑦ 

ᒥᓂᔅᑕᐅᑉ ᐃᖅᑲᓇᐃᔭᖅᑎᖏᑦ ᑕᐃᑯᖓ 

ᐊᐱᖅᓱᖅᑕᐅᕕᖕᒧᐊᖁᓪᓗᒋᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᓱᖅᑏ, 

ᐅᑯᐊ ᐃᓯᖅᑎᓚᐅᒃᑭᑦ. 

 

ᖁᔭᓐᓇᒦᒃ. ᑎᑎᕋᖅᑕᐅᓯᒪᓂᐊᕐᒪᑦ ᒥᓂᔅᑕ ᕼᐃᒃᔅ 

ᑭᒃᑰᖕᒪᖔᑕ ᐱᖃᑎᒋᔭᑎᑦ ᓇᓗᓇᐃᓚᐅᒃᑭᑦ. 

ᖁᔭᓐᓇᒦᒃ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖃᓄᐃᒃᓴᖏᒃᑯᕕᑦ ᑖᓐᓇ 

ᒪᑐᐃᕆᐊᕈᑎᖕᓂ ᐅᖃᐅᓯᕆᔪᒪᑦᑕᕋᓗᐊᖅᐸᒃᑲ 

ᑖᒃᑯᐊ ᑭᓇᒃᑰᒻᒪᖔᑕ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᒋᐊᓕᕆᑦ ᐊᑏ 

ᒪᑐᐃᕆᐊᕈᑎᓐᓄᑦ, ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᐅᓐᓄᓴᒃᑯᑦ 

ᐃᒃᓯᕙᐅᑖᖅ, ᑲᑎᒪᔩᓪᓗ. ᖁᕕᐊᓱᒃᑐᖓ ᒫᓐᓇ 

ᐅᓪᓗᒥ ᓵᑦᓯᓐᓄᐊᕈᓐᓇᕋᒪ ᓴᖅᑭᑕᖅᑐᖅᖢᒋᑦ 

2017-2018-ᒧᑦ ᐊᑭᑐᔪᖅᑐᕈᑎᒃᓴᖏᑦ 

ᐱᓕᕆᕕᖓᑕ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ.  

 

ᐅᑯᐊ ᐃᖅᑲᓇᐃᔭᖅᑏᑦ ᐱᓕᕆᕕᒦᖔᖅᑐᑦ ᐅᓪᓗᒥ 

ᑐᖏᓕᖓ ᒥᓂᔅᑕᐅᑉ ᑳᓖᓐ ᓯᑖᒃᓕ ᐊᒻᒪᓗ 

ᑮᓇᐅᔭᓕᕆᔨᒃᑯᑦ ᐱᓕᕆᕕᖓ ᔭᐃᒃ ᐋᑉ ᓯᑖᒃ.  

 

ᐃᒃᓯᕙᐅᑖᖅ, ᐱᓕᕆᕕᕗᑦ 

ᐊᑭᑐᔪᖅᑐᕈᑎᔅᓴᖅᑕᖃᖅᐳᖅ ᐊᑕᐅᓯᐅᓐᖏᑦᑐᓂᒃ 

ᑕᐅᖅᓯᖅᑕᐅᔾᔪᑕᐅᓂᐊᖅᑐᓂᒃ 

ᓄᑖᖑᕆᐊᖅᑕᐅᓗᑎᓪᓗ ᐱᑐᖃᓐᖑᖅᐸᓪᓕᐊᔪᑦ 

ᐋᓐᓂᐊᕕᖁᑎᕗᑦ. ᒫᓐᓇᒃᑯᑦ 62 ᐳᓴᖏᑦ 

ᓄᓇᓕᖕᓂ ᐋᓐᓂᐊᕖᑦ ᓇᑉᐸᖓᓯᒪᓗᖅᐳᑦ ᐊᕐᕌᒍᓂᑦ 

ᐊᕙᑎᓂᒃ ᐅᖓᑖᓂᓘᓐᓃᑦ.  

 

ᐃᒃᐱᐊᕐᔪᒻᒥ ᓄᑖᖅ ᐋᓐᓂᐊᕕᔅᓴᖅ 

ᓴᓇᔭᐅᕙᓪᓕᐊᔪᖅ 

ᑭᖑᓪᓕᖅᐹᖅᓯᐅᖅᑕᐅᕙᓪᓕᐊᕗᖅ 

ᐊᐅᓚᓕᕐᓂᐊᕋᓱᒋᔭᐅᓪᓗᓂᓗ 2017 

ᑎᑭᓯᒪᓕᕐᓂᖓᓂ. ᐋᓐᓂᐊᕖᑦ ᓴᓂᑭᓗᐊᕐᒥ, 

ᑭᓐᖓᕐᓂ ᕿᑭᖅᑕᕐᔪᐊᒥᓗ ᓇᓗᓇᐃᖅᑕᐅᓯᒪᕗᑦ 

ᑕᐅᖅᓯᖅᑕᐅᓂᔅᓴᖏᓐᓂᒃ ᑕᐃᓐᓇ ᐃᒃᐱᐊᕐᔪᒥ 

ᓄᑖᖅ ᐋᓐᓂᐊᕕᔅᓴᖅ ᐱᔭᕇᖅᑕᐅᑉᐸᑦ.  

 

2017-18-ᒧᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᑐᒃᓯᕋᖅᐳᑦ $4.55 ᒥᓕᐊᓂᒃ ᑎᓴᒪᓄᑦ 

ᐊᑭᑐᔪᖅᑐᕈᑕᐅᔪᒪᔪᓂᒃ. ᐊᑕᓂ ᑖᒃᑯᐊ 

ᐃᓗᓕᖏᓐᓂᒃ ᐅᓂᒃᑳᕈᒪᑦᑎᐊᕐᓂᐊᖅᑐᖓ. 

 

ᓯᕗᓪᓕᐅᓂᐊᖅᑐᖅ ᑮᓇᐅᔭᖃᕆᐊᖃᕐᓂᖅ ᓄᑖᖅ 

ᐋᓐᓂᐊᕕᔅᓴᖅ ᐃᒃᐱᐊᕐᔪᒻᒥ. ᑐᒃᓯᕋᖅᐳᒍᑦ 

$50,000-ᓂᒃ ᑕᒪᓐᓇ 

ᐃᓱᓕᑦᑎᑕᐅᒍᓐᓇᕐᓂᐊᖁᓪᓗᒍ. ᑲᑎᓪᓗᒋᑦ 

ᑕᒪᑐᒧᖓ ᐊᑭᑐᔪᖅᑐᕈᑕᐅᓂᐊᕋᓱᒋᔭᐅᕗᑦ $27.7 

ᒥᓕᐊᐸᓗᓐᓂᒃ, ᐱᖃᓯᐅᑦᑐᒍ ᐃᓛᒃᑰᖓᔪᖅ 

ᑕᓪᓕᒪᓂᒃ ᐅᐃᒍᓕᕇᓂᒃ ᐃᒡᓗᒋᔭᐅᒐᔭᖅᑐᖅ 

ᐃᖅᑲᓇᐃᔭᖅᑎᓄᑦ ᐊᒻᒪ ᐋᓐᓂᐊᕕᐅᑉ 

ᓴᓂᐊᓃᒐᔭᖅᑐᓂ ᒫᓐᓇ ᓴᓇᔭᐅᕙᓪᓕᐊᔪᖅ 

ᐃᒡᓗᓕᕆᔨᕐᔪᐊᑯᓐᓄᑦ. 

 

ᐃᒃᓯᕙᐅᑖᖅ, ᐸᕐᓇᐃᔭᖅᐸᓪᓕᐊᓂᖅ 

ᑎᑎᖅᑐᒐᓕᐅᕐᓂᕐᓗ ᓄᑖᖑᒐᔭᖅᑐᒧᑦ ᓴᓂᑭᓗᐊᕐᒥ 

ᐋᓐᓂᐊᕕᔅᓴᒧᑦ ᑐᓪᓕᕆᔭᖓᓂᒃ  

ᐊᑭᑐᔪᖅᑐᕈᑎᐅᓂᐊᖅᐳᖅ 

ᑮᓇᐅᔭᖃᕆᐊᖃᕐᓂᐊᖅᑐᖅ. 

ᐱᕙᓪᓕᐊᑎᑦᑎᒋᐊᒃᑲᓐᓂᕈᒪᒋᕗᒍᑦᑕᐅᖅ 

ᑎᑎᖅᑐᒐᐃᓂᕐᒥᒃ ᓄᑖᓂᒃ ᐋᓐᓂᐊᕕᔅᓴᓂᒃ 

ᐊᖑᒻᒪᑎᔭᐅᑦᑎᐊᓂᖅᓴᐅᓛᖁᓪᓗᒋᑦ ᐱᓕᕆᕕᒻᒧᑦ 

ᓄᓇᓕᓐᓄᓪᓗ. $1 ᒥᓕᐊᓂᒃ ᑐᒃᓯᕋᖅᐳᒍᑦ  

ᐱᓕᕆᐊᖑᓂᐊᖅᑑᑉ ᑎᑎᖅᑐᒐᖅᑕᐅᓂᐊᕐᓂᖓᓄᑦ. 

ᐱᓕᕆᕕᕗᑦ ᓂᕆᐅᑉᐳᑦ ᓴᓇᔭᐅᓂᔅᓴᒧᑦ 

ᐊᑭᑦᑐᕋᐅᑎᒃᓴᓕᐅᕈᑎᓂᒃ 

ᓴᖅᑭᑕᐅᔪᒫᓐᓂᐊᕐᓂᖏᓐᓂᒃ 2017 

ᐅᑭᐊᔅᓵᑐᖃᐅᓕᕈᓂ ᓈᒻᒪᓈᖁᓪᓗᒍ 2018 

ᐊᐅᔭᖓᓂ ᐅᒥᐊᕐᔪᖃᕐᓇᐅᓂᖓᓄᑦ. 

ᐊᕐᕌᒎᓂᐊᖅᑐᓂ ᐱᓕᕆᕕᕗᑦ ᑐᒃᓯᕋᕐᓂᐊᖅᐳᑦ $15 

ᒥᓕᐊᓂᒃ 2018-19-ᒧᑦ ᐊᒻᒪᓗ $12.3 ᒥᓕᐊᓐ 

2019-20-ᒧᑦ ᓯᕗᓪᓕᖅᐹᖓᓄᑦ ᐊᐃᑉᐹᓄᓪᓗ 

ᓴᓇᔭᐅᓂᐅᓂᐊᖅᑐᓄᑦ. ᓴᓇᔭᐅᓂᖓ 

ᐱᔭᕇᖅᑕᐅᓂᐊᕋᓱᒋᔭᐅᕗᖅ ᒫᑦᓯ 2020 

ᑎᑭᓯᒪᓕᕈᓂ. 

 

ᑕᐃᒪᓕ ᑭᖑᓪᓕᖅᐹᖑᔫᓐᓄᒃ ᒪᕐᕉᓐᓄᒃ 

ᐱᓕᕆᐊᖑᔪᔅᓴᓂ ᐸᕐᓇᐅᑎᒥ, ᑐᒃᓯᕋᖅᐳᒍᑦ $1.5 

ᒥᓕᐊᓂᒃ ᒥᑭᔫᑎᓄᑦ ᐊᑭᑐᔪᖅᑐᕈᑎᔅᓴᓄᑦ ᐊᒻᒪᓗ 

$2 ᒥᓕᐊᓂᒃ ᐋᖅᑭᐅᒪᐃᓐᓇᕈᑎᔅᓴᓄᑦ. ᒥᑭᔫᑎᓄᑦ 

ᐊᑭᑐᔪᖅᑐᕈᑎᔅᓴᐃᑦ ᐊᕐᕌᒍᑕᒫᒧᑦ 

ᐊᒡᒍᑐᖅᓯᒪᓂᖃᕐᓂᐊᖅᐳᑦ ᓂᐅᕕᖃᑦᑕᓂᕐᒧᑦ 

ᑕᐅᖅᓰᓂᕐᒧᓪᓗ ᐱᓕᕆᕕᐅᑉ 

ᐋᓐᓂᐊᖅᑐᓕᕆᔾᔪᑎᖏᓐᓄᑦ, ᓄᓇᓯᐅᑎᖏᓐᓄᑦ 

ᐊᒻᒪᓗ ᐃᒡᓗᒥᐅᑕᔅᓴᖁᑎᖏᓐᓄᑦ. ᑖᒃᑯᐊᓗ 

ᐃᓗᓕᖏᓐᓂᒃ ᐅᓂᒃᑳᕈᒫᕆᕗᖓ 

ᐃᒡᓗᒥᐅᑕᔅᓴᔭᐅᓂᐊᖅᑐᓂᒃ 

ᑕᐅᖅᓰᔾᔪᑎᒋᓂᐊᖅᑕᑦᑎᓐᓂ 2017-18-ᒥ 

ᐱᔭᕇᖅᑕᐅᑉᐸᑕ. ᐋᖅᑭᐅᒪᐃᓐᓇᑎᑦᑎᓂᕐᒧᑦ 

ᐊᕐᕌᒍᑕᒫᑦ ᒥᑭᔫᑎᓂᒃ ᓄᑖᖑᕆᐊᕆᓂᕐᒧᑦ, 

ᓱᕋᒃᓯᒪᔪᖅᓯᐅᖅᑕᐅᓂᖏᓐᓄᑦ, 

ᐋᖅᑭᒋᐊᖅᑕᐅᓂᖏᓐᓄᓪᓗ ᐊᒻᒪ 

ᓄᑖᖑᕆᐊᕆᓂᕐᒧᑦ ᐱᓕᕕᐅᑉ ᐱᓕᕆᕕᖏᓐᓂ. 

ᓴᓂᕐᕙᐃᓯᒪᒻᒥᔪᒍᑦ ᓇᓪᓕᐅᒃᑯᒫᖑᒐᔭᖅᑐᓂᒃ 

ᑐᐊᕕᕐᓇᖅᑐᒥ ᓱᕋᒃᓯᒪᔪᖅᓯᐅᕈᑕᐅᒐᔭᖅᑐᓂᒃ 

ᐅᑭᐅᖑᑎᓪᓗᒍ. 

 

ᐃᓱᓕᔾᔪᑎᒋᓗᒍ, ᐱᓕᕆᕕᕗᑦ 

ᐊᑭᑐᔪᖅᑐᕈᑎᒋᔭᒪᔭᖏᑦ 2017-2018-ᒧᑦ 

ᑐᑭᓕᐊᖅᐳᖅ ᓯᕗᒧᑦ ᐊᑉᓗᖅᑕ ᑐᕌᒐᐅᔪᒥᒃ 

ᒐᕙᒪᒃᑯᓐᓄᑦ. ᑐᕌᖓᓂᖃᖅᐳᖅ 

ᐋᓐᓂᐊᕕᑦᑕᖃᑦᑎᐊᖁᓪᓗᒍ ᓄᓇᕗᒥᐅᓄᑦ 

ᑕᐅᖅᓯᖅᑕᐅᓂᖏᑎᒍᑦ ᐱᑐᖃᓐᖑᖅᐸᓪᓕᐊᔪᑦ  

ᐋᓐᓂᐊᖅᑐᓕᕆᔾᔪᑏᑦ ᐱᔨᑦᑎᖅᑕᐅᑦᑎᐊᕐᓂᐊᕐᒪᑕ 

ᓄᓇᕗᒥᐅᑦ.  

 

ᐃᒃᓯᕙᐅᑖᖅ, ᑲᑎᒪᔨᕋᓛᑦ, 

ᖁᔭᓐᓇᒦᖅᑕᐃᓐᓇᕆᕙᔅᓯ ᐃᑲᔪᖅᑐᓂᑦᑎᓐᓂᒃ 

ᑕᒪᒃᑯᓂᖓ ᐱᓕᕆᐊᖑᔪᓂᒃ ᐱᒻᒪᕆᐅᔪᓂᒃ ᐊᒻᒪᓗ 

ᐊᐱᖅᓱᖅᑕᐅᔪᒪᑐᐃᓐᓇᕐᓂᐊᖅᑐᖓ 

ᐅᖃᐅᓯᖃᕐᕕᐅᓗᖓᓗ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔨᕋᓛᑦ 

ᐃᒃᓯᕙᐅᑕᖓ ᒪᑐᐃᕈᑎᖃᕈᒪᕚ? ᒥᔅᑕ ᔪᐊᓇᓯ. 

 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᐅᑖᖅ. ᖁᕕᐊᓱᒃᑐᖓ 

ᐅᖃᐅᓯᒃᑯᑦ ᒪᑐᐃᖅᓯᔪᓐᓇᕋᒪ ᑭᒡᒐᖅᑐᖅᖢᒋᑦ 

ᑲᑎᒪᔨᕋᓛᑦ ᒐᕙᒪᒃᑐᑦ ᐊᑐᕈᒫᕐᓂᐊᖅᑐᖁᑎᖏᓐᓂᒃ 

ᐊᐅᓚᓂᖏᓐᓂᒡᓗ ᕿᒥᕐᕈᔩᑦ, 

ᐃᓱᒪᒃᓴᖅᓯᐅᕈᓐᖏᖃᖅᐸᓪᓕᐊᓂᐊᖅᑎᓪᓗᑕ 2017-

18 ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐊᑭᑐᔪᖅᑐᕈᑎᒃᓴᖏᓐᓂᒃ.  

 

ᑲᑎᒪᔨᕋᓛᑦ ᐅᔾᔨᕆᓚᐅᖅᑐᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᑭᑐᔪᖅᑐᕈᑎᒃᓴᓄᑦ 

ᐊᑐᕈᒫᕐᓂᐊᖅᑐᖁᑎᖏᑦ 2017-2018 ᐊᕐᕌᒍᐊᓂ 

$4.5 ᒥᓕᐊᓐ ᐅᖓᑎᑦᑎᐊᕌᕐᔪᐊᓃᑦᑐᖅ, ᑕᒪᓐᓇ 

ᐊᑭᑐᔪᖅᑐᕈᑎᒃᓴᓄᑦ ᑐᒃᓯᕌᖏᑦ 

ᒥᑭᓐᓂᖅᐹᖑᓯᒪᓪᓗᑎᒃ ᐊᕐᕌᒍᒐᓴᖕᓂ 

ᐊᓂᒍᖅᓯᒪᔪᓂ. 

 

ᐃᒃᓯᕙᐅᑖᖅ, ᑲᑎᒪᔨᕋᓛᑦ ᖃᐅᔨᒪᔪᑦ ᓄᓇᕗᒻᒥ 

ᐋᓐᓂᐊᕕᖠᒫᑦ ᐊᕗᖓᐅᔨᓯᒪᔪᒃᑯᑦ 

ᓄᑖᖑᖅᑎᑕᐅᕙᓪᓕᐊᓂᐊᕐᓂᖏᓐᓂᒃ 

ᐊᓯᔾᔨᖅᑕᐅᖃᑦᑕᕐᓂᐊᓂᖏᓐᓂᒡᓗ, ᐋᓐᓂᐊᕖᓪᓗ 

ᓇᑉᐸᓪᓗᐊᖏᑦ ᐊᕐᕌᒍᖃᓕᖅᖢᑎᒃ ᐊᕙᑎᑦ 

ᐅᖓᑖᓂ. ᐊᑭᑐᔪᖅᑐᕈᑎᒃᓴᑦ ᐃᓚᖃᖅᐳᑦ 

ᑮᓇᐅᔭᓂᒃ ᒪᕐᕉᖕᓄᑦ ᐱᖁᑎᕐᔪᐊᕐᓄᑦ 

ᐊᑐᖅᑕᐅᓂᐊᖅᑐᓂᒃ, ᐃᓚᖓᑦ 

ᐱᔭᕇᖅᑕᐅᕙᓪᓕᐊᓕᖅᖢᓂ, ᑕᐃᓐᓇ ᓄᑖᖅ 

ᐋᓐᓂᐊᕕᒃ ᐃᒃᐱᐊᕐᔪᖕᒥ ᐊᒻᒪ ᐱᖃᑖ 

ᐱᒋᐊᖅᑕᐅᓕᑕᐃᓐᓇᖅᑐᖅ, ᓴᓂᑭᓗᐊᕐᒥ 

ᐋᓐᓂᐊᕕᒃᓴᐅᑉ ᑎᑎᕋᐅᔭᖅᑕᐅᕙᓪᓕᐊᓂᖓ ᑕᐃᓐᓇ 

ᓄᑕᐅᓐᖏᑦᑐᖅ ᐊᓯᔾᔨᖅᑕᐅᔪᓐᓇᕐᓂᐊᕐᒪᑦ.  

ᐅᔾᔨᕆᓚᐅᕐᒥᔪᒍᑦ ᐋᓐᓂᕕᒃᓴᖅ ᑭᓐᖓᕐᓂ 

ᓴᓇᔭᐅᒋᐊᕐᓂᐊᓚᐅᖅᑑᒐᓗᐊᖅ 

ᑭᖑᕙᕆᐊᖅᑕᐅᓯᒪᓕᕐᓂᖓᓂᒃ ᑭᓐᖓᐃᑦ  

ᐃᓕᓐᓂᐊᕐᕕᐊᓗᐊ ᓴᓇᔭᐅᓂᖓᓂ.  ᑕᐃᒪᐃᑦᑐᖅ 

ᓄᒃᑭᒃᓴᐅᑎᑭᒃᓴᓗᐊᕐᓂᐊᓐᖒᕆᔭᐅᓪᓗᑎᒃ. 

 

ᐃᒃᓯᕙᐅᑖᖅ, ᐅᔾᔨᕆᓚᐅᕐᒥᔪᒍᑦ ᐃᖅᑲᓇᐃᔭᖅᑏᑦ 

ᑕᕝᕙᓂ ᐋᓐᓂᐊᕕᖕᒥ 

ᐃᒡᓗᒃᓴᓕᐅᖅᑕᐅᓐᖏᖔᖅᖢᑎᒃ, ᓲᕐᓗ 

ᐃᒃᐱᐊᕐᔪᖕᒥᐅᑐᑦ,  

ᓴᓇᓂᐊᖅᑐᑦ ᐃᒡᓗᕐᔪᐊᕐᒥᒃ ᑕᓪᓕᒪᓂᒃ ᑲᑎᓐᖓᔪᓂᒃ 

ᑖᔅᓱᒪ ᐋᓐᓂᐊᕕᐅᑉ ᖃᓂᒋᔮᓂ. 

 

ᐃᒃᓯᕙᐅᑖᖅ, ᑲᑎᒪᔨᕋᓛᖑᖃᑕᐅᔪᑦ 

ᐊᐃᑦᑖᕈᓱᓚᐅᖅᑐᑦ 2018-2022 ᑕᓪᓕᒪᑦ ᐊᕐᕌᒍᓄᑦ 

ᐊᑭᑐᔪᖅᑐᕈᑎᒃᓴᑦ ᐸᕐᓇᐅᑎᖏᑦ 

ᐃᓗᓕᖃᖃᓯᐅᔾᔨᓯᒪᓚᐅᓐᖏᒻᒪᑕ ᓯᕗᓂᒃᓴᒥ 

ᐱᓕᕆᐊᕆᔭᐅᖃᑦᑕᒃᓂᐊᖅᑐᓂᒃ ᐃᓱᒪᓕᕆᓂᕐᒧᑦ 

ᑐᕌᖓᔪᓂᒃ, ᑎᒥᒧᑦ ᐅᐃᕆᓯᒪᔪᓄᑦ ᐸᓂᖅᓰᕕᖕᓂᒃ 

ᐅᕝᕙᓘᓐᓃᑦ ᐃᓐᓇᑐᖃᐃᑦ ᑲᒥᕕᒃᓴᓐᓄᑦ.  

ᑲᑎᒪᔨᕋᓛᑦ ᖃᐅᔨᒪᒐᓗᐊᖅᑐᑦ 

ᐱᒋᐊᖅᑎᑦᑎᕙᓪᓕᐊᓕᕐᓂᖏᓐᓂᒃ 

ᐊᕗᖓᐅᔨᓯᒪᔪᓂᒃ ᐃᒡᓕᕐᓂᒃ ᐋᖅᑭᒃᓯᓗᑎᒃ 

ᐃᓚᖏᓐᓂ ᓄᓇᓕᖕᓂ ᐃᓐᓇᕐᓄᑦ ᐊᑐᖅᑐᒃᓴᓂᒃ, 

ᑭᓯᐊᓂᓗ ᑕᐃᒪᐃᒃᑲᓗᐊᖅᑎᓪᓗᒍ ᒥᓂᔅᑕᒥᒃ 

ᐊᔭᐅᕆᕗᒍᑦ ᐃᖅᑲᓇᐃᔭᖅᑎᒥᓂᒃ ᐱᖃᑎᖃᕐᓗᓂ 

ᐊᓯᖏᓐᓂᒃ ᓇᓖᕌᕈᑎᓂᒃ ᕿᓂᖁᓪᒍ.  

ᒪᓕᒐᓕᐅᒻᓰᖅ ᖃᔭᖁᒻᑐᕿᕗᖅ ᒥᓂᔅᑕᒥᒃ 

ᐃᖅᑲᓇᐃᔭᖃᑎᖃᖁᓪᓗᒍ ᒥᓂᔅᑕᐅᖃᑎᒥᓂᒃ 

ᐊᕗᖓᐅᔨᓯᒪᔪᓂᒃ ᐱᖁᑎᕐᔪᐊᕐᓂᒃ 

ᐸᕐᓇᐅᓯᐅᖅᐸᓪᓕᐊᖁᓪᓗᑦ ᓄᓇᕗᒻᒥ ᐃᓐᓇᐃᑦ 

ᑲᒪᒋᔭᐅᕝᕕᖃᑦᑎᐊᕐᓂᐊᕐᒪᑕ, ᐊᒻᒪ ᒪᑯᐊ ᐊᖏᕐᕋᒥ 

ᑲᒪᒋᔭᐅᔪᓐᓇᖅᑐᑦ ᐊᒻᒪ ᐃᑲᔪᖅᑕᐅᓗᑎᒃ 

ᐃᒡᓗᖃᖅᑎᑕᐅᓂᕐᒧᑦ ᐊᐅᓚᑦᑎᔾᔪᑎᒃᓴᑦ. 

 

ᐃᒃᓯᕙᐅᑖᖅ, ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐊᑭᓱᔪᖅᑐᕈᑎᒃᓴᖏᑦ ᐃᓚᖃᓚᐅᕐᒥᔪᑦ ᒪᕐᕈᐃᖕᓂᒃ 

ᐃᓗᐃᒃᑲᓂᒃ ᑮᓇᐅᔭᓂᒃ ᐊᑐᖅᑐᒃᓴᐅᑕᐅᓂᐊᖅᑐᓂᒃ 

ᒥᑭᔫᑎᓄᑦ ᒥᑭᓐᓂᖅᓴᓄᓪᓗ ᐊᑭᑐᔪᖅᑐᕈᑎᒃᓴᓂᒃ.  

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒫᓐᓇ 80 ᐅᖓᑖᓂᒃ 

ᓄᓇᓯᐅᑎᓂᒃ ᓂᐅᕕᕈᑕᐅᓂᐊᖅᑐᓂᒃ. ᑲᑎᒪᔨᕋᓛᑦ 

ᐊᐱᖅᑯᑎᖃᐃᓐᓇᖅᐳᑦ ᓱᓕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᓄᓇᓯᐅᑎᖏᑦᑕ 

ᐊᑐᖅᑕᐅᖃᑦᑕᕐᓂᖏᓐᓂᒃ, ᐋᓐᓂᐊᕕᓕᐊᕆᐊᓕᖕᓄᑦ 

ᐊᖏᕐᕋᐅᔾᔭᐅᔭᕆᐊᓕᖕᓄᓪᓗ ᐊᑐᖅᑕᐅᖃᑦᑕᕐᓗᑎᒃ, 

ᓲᕐᓗᖃᐃ “ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᑐᐊᕕᕐᓇᖅᑐᖅᑕᖃᖅᑎᓪᓗᒍ”, ᐊᒻᒪ 

ᐋᓐᓂᐊᕕᓕᕆᔭᕆᐊᓖᑦ 

ᓄᒃᑕᖅᑕᐅᖃᑦᑕᕆᐊᖃᖅᑎᓪᓗᒋᑦ. ᒥᓂᔅᓴᑕ 

ᑲᑎᒪᔨᕋᓛᑦ ᓵᖓᓐᓃᑎᓪᓗᒍ 

ᓇᓗᓇᐃᖅᓯᓪᓚᕆᒍᓐᓇᓚᐅᓐᖏᑦᑐᖅ ᓇᓕᐊᒃ 

“ᒥᑭᔫᑎᓄᑦ ᐊᑭᑐᔪᖅᑐᕈᑎᓄᑦ” 

ᓯᕗᓪᓕᐅᔾᔭᐅᓂᐊᕐᒪᖔᖏᑦ ᓂᐅᕕᖅᑕᐅᔪᒃᓴᑦ, ᐊᒻᒪ 

ᐃᓛᓐᓂ, ᓇᓕᐊᒃ  

ᓂᐅᕕᖅᑕᐅᕌᓂᒃᓯᒪᓕᕐᒪᖔᖏᑦ ᐊᑐᖅᖢᒋᑦ 

ᑕᒪᑐᒪᓂ ᐊᕐᕌᒍᒥ ᑮᓇᐅᔭᑦ 

ᐊᑐᕈᒫᕐᓂᐊᖅᑐᓕᐊᕆᔭᐅᓚᐅᖅᓯᒪᔪᑦ. 

 

ᐃᒃᓯᕙᐅᑖᖅ, ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐊᑭᑐᔪᖅᑐᕈᑎᒃᓴᖏᑦ ᐃᓚᖃᖅᑐᑦ ᐃᓗᐃᒃᑲᓂ 

ᑮᓇᐅᔭᓂᒃ ᑕᐅᕗᖓᓕᒫᖅ 

ᓄᑖᓐᖑᕆᐊᖅᑎᑕᐅᕙᓪᓕᐊᔪᕗᑦ ᐊᑐᖅᑐᓴᒃᓂᒃ 

2017-18 ᐊᑭᑐᔪᖅᑐᕈᑎᒃᓴᓂ.  ᐊᒥᓱᑦ 

ᒪᓕᒐᓕᐅᒻᓰᖅ ᐃᑲᔪᖅᓱᐃᓪᓚᕆᒃᐳᖅ ᖃᐅᔨᓴᐅᑏᑦ 

ᐃᓅᓕᓴᐅᑏᖅ 

ᓄᑖᓐᖑᕆᐊᖅᑎᑕᐅᕙᓪᓕᐊᖏᓐᓇᕐᒪᑕ ᑕᒪᒃᑯᓂᖓ 

ᐊᑐᕆᐊᓖᑦ ᐊᖏᕐᕋᒥᓂ 

ᐊᐅᓪᓚᖃᑦᑕᕆᐊᖃᕐᓂᐊᓐᖏᒻᒪᑕ, ᓄᓇᕗᑦ 

ᓯᓚᑖᓅᕆᐊᖃᕐᓂᐊᓐᖏᒪᑕ, 

ᐃᓅᓕᓴᖅᑕᐅᔭᕆᐊᖃᖅᑎᓪᓗᑦ. ᐃᓅᓕᓴᐅᑏᑦ 

ᓱᓇᒃᑯᑖᑦ ᐊᑯᓚᐃᑦᑐᒃᑯᑦ ᓄᑖᓐᖑᕆᐊᖅᑕᐅᕙᒃᐸᑕ 

ᐊᓯᔾᔨᖅᑕᐅᖃᑦᑕᖅᐸᑕᓗ ᑕᐃᒫᒃ 

ᐱᐅᓂᖅᓴᐅᑎᓪᓗᒍ, ᒪᓕᒐᓕᐅᖅᑏᑦ 

ᐃᓱᒫᓘᑎᖃᓚᐅᒻᑐᑦ ᖃᐅᔨᓴᐅᑏᑦ ᐅᓪᓗᒥ 

ᐊᑐᖅᑕᐅᔪᑦ ᓄᓇᓕᖕᓂ ᐋᓐᓂᐊᕕᖕᓂ 

ᓴᓇᔭᐅᕙᓪᓕᐊᖃᑦᑕᕐᓂᖏᑦ ᐊᒻᒪ 

ᓄᑖᓐᖑᕆᐊᖅᑕᐅᕙᓪᓕᐊᖃᑦᑕᕐᓂᖏᑦ.  

 

ᐃᒃᓯᕙᐅᑖᖅ, ᑕᓚᕖᓴᒃᑯᑦ ᐃᓅᓕᓴᐃᔾᔪᑏᑦ 

ᓄᓇᕗᒻᒥ ᐊᑯᓂᕈᓗᒃ ᐊᑐᐃᓐᓇᕈᖅᑎᑕᐅᓯᒪᓕᒻᑐᖅ 

ᐊᒻᒪ ᓇᓖᕌᕈᑕᐅᔪᓐᓇᖅᖢᑎᒃ ᐃᓅᓕᓴᐃᓂᐊᖅᑐᓄᑦ. 

ᒪᓕᒐᖠᐅᖅᑏᑦ ᖁᕕᐊᓱᑐᐃᓐᓇᕐᓂᐊᖅᑐᑦ ᖃᓄᖅ 

ᑖᒃᑯᐊ ᑕᓚᕖᓴᒃᑯᑦ ᐃᓅᓕᓴᐃᔾᔪᑏᑦ 

ᐊᑐᖅᑕᐅᖃᑦᑕᖅᓯᒪᓕᕐᒪᖔᖏᑦ ᑕᐃᒪᓐᖓᓂᑦ 

ᐃᓕᐅᖅᑲᖅᑕᐅᓚᐅᖅᑎᓪᓗᒋᑦ, ᐊᒻᒪ ᑭᓱᓄᑦ 

ᐊᑐᖅᑕᐅᔪᒃᓴᐅᑕᐅᓯᒪᖕᒪᖔᖏᑦ, 

ᐊᑐᖅᑕᐅᖃᑦᑕᕐᓂᖏᑦ ᐅᓄᒃᑲᓐᓂᖅᑐᓄᑦ 

ᐱᔪᓐᓇᖅᓯᓂᐊᕐᒪᑕ ᐊᒻᒪ 

ᐃᓅᓕᓴᐃᔾᔪᑎᒋᔭᐅᓂᖅᓴᐅᖃᑦᑕᓕᕐᓗᑎᒃ 

ᐊᐅᓪᓚᖃᑦᑕᕆᐊᖃᕐᓂᖅ ᒥᒃᖠᕚᓪᓕᕈᓐᓇᕐᓂᐊᕐᒪᑦ. 

 

ᐃᒃᓯᕙᐅᑖᖅ, ᑕᒪᔾᔭ ᒪᑐᐃᖅᓯᔾᔪᑎᒃᑲ ᐱᔾᔪᑎᓖᑦ 

2017-18 ᐊᑭᑐᔪᖅᑐᕈᑎᒃᓴᖏᓐᓂᒃ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ. ᓇᓗᖅᑯᑎᓐᖏᑦᑐᖓ 

ᑲᑎᒪᔨᕋᓛᖑᖃᑎᒃᑲ ᐅᖃᐅᓯᒃᓴᖃᕐᓂᐊᕐᒥᖕᒪᑕ ᐊᒻᒪ 

ᐊᐱᖅᑯᑎᒃᓴᖃᐅᕐᓂᐊᕐᒥᖕᒪᑕ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᓇᑎᖅ 

ᑭᓱᑐᐃᓐᓇᕐᓄᑦ ᑐᕌᖓᔪᓂᒃ ᐊᐱᖅᑯᑎᔅᓴᓄᑦ 

ᒪᑐᐃᖓᓕᖅᐳᖅ. ᐱᑕᖃᖏᒻᒪᑦ. ᒫᓐᓇ 

ᒪᑉᐱᒐᖏᑎᒍᑦ ᐊᑐᕈᒫᖅᑐᑦ ᕿᒥᕐᕈᓇᓐᓂᐊᓕᖅᑕᒃᑲ. 



ᕿᑎᖅᑰ, ᐅᑐᐱᕆ 27, 2016 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  2632 

 

 

 

H3-ᒥ ᐱᒋᐊᕐᓗᒋᑦ ᐊᑭᑐᔪᖅᑐᕈᑎᔅᓴᓂ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᖏᔪᖅᑳᖃᕝᕕᒃ 

ᑲᑎᓪᓗᒋᑦ ᐊᑭᑐᔪᖅᑐᕈᑎᔅᓴᖓᓄᑦ. ᒥᔅᑕ 

ᒥᑭᓐᖑᐊᖅ. 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ, 

ᑐᓐᖓᓱᒋᑦ, ᒥᓂᔅᑕ ᐃᖅᑲᓇᐃᔭᖅᑎᑎᓪᓗ.  

 

ᑖᒃᑯᐊ ᐱᖓᓱᐃᑦ ᐋᓐᓂᐊᕕᒃᓴᐃᑦ ᐱᓕᕆᔭᐅᔪᐃᑦ. 

ᐋᓐᓂᐊᕕᒃᓴᖅ ᓇᐅᔮᓂ, ᐃᒃᐱᐊᕐᔪᓐᓂ, ᑕᓗᕐᔪᐊᕐᓂ 

ᓴᓇᔭᐅᓂᐊᓚᐅᖅᓯᒪᒻᒪᑕ ᐊᑐᒃᓗᑎᒃ 

ᑎᑎᕋᐅᔭᕈᑎᐊᓂᒃ ᑖᒃᓱᒥᖓᑦᓴᐃᓐᓇᖅ 

ᐊᑭᑭᓐᓂᖅᓴᐅᓂᐊᕐᒪᑦ. ᑭᓯᐊᓂᓕ ᓄᑖᕈᕆᐊᕈᑏᑦ 

ᐋᖅᑭᒋᐊᖅᑕᐅᓪᓗᑎᒃ ᐊᑐᓂᒃ ᑖᒃᑯᐊ 

ᐊᔾᔨᒌᖃᑦᑕᖏᒻᒪᑎᒃ ᐊᑭᑦᑐᕆᐊᕈᑕᐅᓪᓗᑎᓪᓗ 

ᐊᔾᔨᒌᖏᓐᓂᖏᓐᓄᑦ.  

 

ᓄᑖᑦ ᐋᓐᓂᐊᕕᒃᓴᖅ ᓴᓂᑭᓗᐊᕐᒧᑦ, ᑭᓐᖓᕐᓄᑦ, 

ᕿᑭᖅᑕᕐᔪᐊᕐᒥᓪᓗ ᑖᒃᑯᓂᖓᑦᑕᐃᓐᓇᖅ 

ᑎᑎᕋᐅᔭᕐᓂᒃ ᐊᑐᕐᓂᐊᖅᐹᑦ. ᑕᐃᒪᐃᑉᐸᑦ ᖃᓄᕐᓕ 

ᐊᑭᑦᑐᓗᐊᖅᑕᐃᓕᒪᑎᑦᑎᔪᓐᓇᓂᐊᖅᐱᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑖᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᕼᐃᒃᔅ. 

 

ᐊᖓᔪᖅᑳᖓ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᒪᓕᒐᓕᐅᖅᑎ ᖁᔭᒋᕙᕋ 

ᐊᐱᕆᒻᒪᑦ. ᑕᐃᒪᓕ ᐊᔾᔨᒌᖏᑦᑐᓂᒃ 

ᑎᑎᕋᐅᔭᖅᓯᒪᔪᓂᒃ ᐅᖃᕌᖓᑦᑕ ᐋᓐᓂᐊᕕᓐᓂᒃ 

ᓇᑉᐸᖅᑎᕆᑎᓪᓗᑕ ᓇᓂᑐᐃᓐᓇᖅ. ᑕᐃᒪᑦᑕᐅᖅ 

ᐊᑐᓃᖓᔪᓂᒃ ᐱᑕᖃᕆᐊᖃᓲᖑᒻᒪᑦ. ᐃᒪᓐᓇ 

ᓄᓇᓖᑦ ᐊᖏᓂᖓ ᑕᑯᓗᒍ ᑕᐃᒪᓕ 

ᑎᑎᕋᐅᔭᖅᓯᒪᔪᓂᒃ ᐊᔾᔨᒌᑦᑐᓂᒃ ᐅᖃᐅᓯᖃᕈᑦᑕ. 

ᑖᒃᑯᐊ ᐋᓐᓂᐊᕖᑦ ᐊᔾᔨᒌᖏᓪᓗᑎᒃ ᑭᓯᐊᓂᐅᒻᒪᑕ 

ᐃᓚᖏᓐᓂ. ᑕᐃᒪ ᑮᓇᐅᔭᖅᑐᖏᓐᓂᖅᓴᐅᓪᓗᓂ 

ᑭᓯᐊᓂᓕ ᑎᑎᕋᐅᔭᖅᑕᐅᓂᖏᓐᓄᑦ 

ᑮᓇᐅᔭᖅᑐᕈᑎᑕᖃᐃᓐᓇᐅᔭᕐᓂᐊᕐᒪᑦ ᑭᓱᓂᒃ 

ᓇᑉᐸᖅᑎᕆᓗᑕ. ᑖᓐᓇ ᐊᔾᔨᒌᑦᑐᓂᒃ 

ᑎᑎᕋᐅᔭᖅᓯᒪᔪᓂᒃ ᐊᑉᐸᕆᐊᖅᑎᑦᑎᑐᐃᓐᓇᕐᒪᑦ  

ᓄᖒᑦᑎᒻᒪᑦ ᑮᓇᐅᔭᓂᒃ. ᐄ, ᐃᒪᓐᓇ 

ᐋᓐᓂᐊᕕᓕᐅᖅᑕᓕᒫᑦᑎᓐᓄᑦ 

ᑎᑎᕋᐅᔭᖅᑕᐅᔪᐃᓐᓇᓕᒫᖑᓪᓗᑎᒃ ᐱᒋᐊᕐᓂᖓᓂᒃ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑑᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᒥᑭᓐᖑᐊᖅ. 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒃᑯᐊ ᐊᖏᕐᕋᓕᐅᕐᓂᖅ ᐋᓐᓂᐊᕕᒻᒥ 

ᐃᖅᑲᓇᐃᔭᖅᑎᓄᑦ ᓴᖅᑭᑕᐅᓲᖑᒻᒪᑕ 

ᐃᓱᒫᓘᑎᒋᔭᐅᓪᓗᓂ. ᓄᑖᑦ ᐃᖅᑲᓇᐃᔭᖅᑏᑦ 

ᐊᖏᕐᕋᖏᑦ ᓴᓇᔭᐅᖃᑦᑕᕐᓂᐊᖅᐸᑦ ᓴᓂᑭᓗᐊᕐᒥ 

ᐋᓐᓂᐊᕕᓕᐊᓕᕈᔅᓯ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᒥᑭᓐᖑᐊᖅ.  

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑭᓱᓪᓚᑦᑖᓂᒃ ᖃᓄᖅ ᐋᖅᑭᒃᓯᔾᔪᑎᒃᓴᑕᖃᖅᐱᓯ 

ᑲᔪᓯᓂᐊᕐᒪᖔᑦ ᓴᓂᑭᓗᐊᕐᒥ ᐋᓐᓂᐊᕕᐅᑉ 

ᐃᓇᖏᖅᑕᐅᓂᐊᕐᓂᖓᓄᑦ 2017-18-ᒥ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᖁᔭᓐᓇᒦᖅᐸᕋᓗ ᒪᓕᒐᓕᐅᖅᑎ 

ᑖᔅᓱᒥᖓ ᐊᐱᕆᖕᒪᑦ. 

ᓇᓗᓇᐃᖅᓯᒋᐊᒃᑲᓐᓂᕈᑎᒋᓂᐊᕋᒃᑯ ᑕᒪᒃᑯᐊ 

ᐃᓱᒪᓕᐅᕈᑕᐅᓚᐅᓐᖏᑦᑐᖅ.  

 

ᑕᐃᒪᓕ ᐃᒡᓗᓕᐅᕐᓂᕐᒧᑦ ᑭᓐᖓᕐᓂ, ᐱᓗᐊᖅᑐᒥ 

ᑕᐃᒪ ᑖᓐᓇ ᐱᒋᐊᕈᑎᒋᔪᒪᓯᒪᓚᐅᕋᑦᑎᒍ 

ᕿᓐᓄᐊᔪᐊᖅ ᐋᓯᕙᒃ ᐱᖅᑯᓯᓕᕆᕝᕕᒃ, ᓄᑖᓂᓪᓗ  

ᐃᓕᓐᓂᐊᕐᕕᓕᐅᕐᓂᖅ, ᐃᑯᒻᒪᖅᑯᑎᖃᕐᕕᖕᒥᓪᓗ 

ᓄᑖᒥᒃ ᓴᓇᔪᑦ. ᑕᐃᒪ ᒐᕙᒪᐅᓪᓗᑕ ᐃᒡᓗᓕᐅᕐᓂᕐᒥᑦ 

ᐱᖁᑎᕐᔪᐊᓂᓪᓗ ᓴᖅᑭᑦᑎᔪᒪᓕᕌᖓᑦᑕ 

ᐃᒪᓐᓇᐅᔪᒪᓲᖑᒐᑦᑕ  

ᐃᖅᑲᓇᐃᔭᖅᑎᑦᑎᔪᓐᓇᕐᓂᕐᒥᑦ ᓄᓇᓕᖕᓂ ᐊᒻᒪᓗ 

ᐊᑐᕈᓐᓇᕐᓂᕐᒥᑦ ᒪᑯᓂᖓ ᑐᔪᕐᒥᕕᖕᓂᑦ, 

ᓂᕆᕝᕕᖕᓂᑦ ᐊᓯᖏᓐᓂᓪᓗ 

ᑮᓇᐅᔭᓕᐅᕈᑕᐅᕙᓪᓕᐊᔪᓂᑦ ᓄᓇᓕᖕᓂᑦ.  

 

ᑕᐃᒪᓕ ᑲᔪᓯᑎᑕᐃᓐᓇᕆᓂᐊᕐᓂᕈᑦᑎ 

ᐊᑕᐅᑦᑎᒃᑯᐊᓗᒃ ᑭᓐᖓᕐᓂ ᐃᓱᒪᒋᓚᐅᕋᒃᑯ 

ᓄᓇᓕᖕᓂ ᐱᓕᕆᔪᓐᓇᕐᓂᖓ ᒥᑭᓗᐊᕋᔭᓚᐅᕐᒪᑦ, 

ᐱᓕᕆᔪᒃᓴᓂᑦ ᐊᑕᐅᑦᑎᒃᑰᖅᐸᑕ. ᑕᐃᒪᐃᒻᒪᑦ 

ᐃᑯᖓ ᑭᖑᓪᓕᕐᒧᐊᖅᑎᑕᐅᓪᓗᓂ 

ᑐᐊᕕᕐᓇᕐᓂᕆᓕᖅᑕᖓ ᑖᓐᓇ ᓴᓂᑭᓗᐊᖑᓪᓗᓂ. 

ᑖᓐᓇ ᑐᑭᓯᓇᖅᓯᔪᒃᓴᐅᒐᓗᐊᖅᐳᖅ ᒪᓕᒐᓕᐅᖅᑎᒧᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᒥᑭᓐᖑᐊᖅ.  

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑭᓱᓪᓚᑦᑖᓂᒃ ᐱᔾᔪᑎᖃᓚᐅᖅᐱᓯ 

ᐋᖅᑭᒃᓯᓇᓱᑦᑎᓪᓗᓯ ᑖᓐᓇ ᐱᓕᕆᕝᕕᒃ ᑲᔪᓯᔪᒻᒪᑦ 

ᕿᑭᖅᑕᕐᔪᐊᕐᒥ ᐋᓐᓂᐊᕕᐅᑉ 

ᐃᓇᖏᖅᑕᐅᔾᔪᑎᒃᓴᖓᓄᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᒪᓕ ᑕᑯᓇᓕᕌᖓᑦᑕ ᓄᓇᕗᑦ 

ᐃᓗᐊᓂ ᐃᒪᓐᓇ ᑐᐊᕕᕐᓇᕐᓂᖅᓴᐅᔪᓂᑦ 

ᐱᑕᖃᕆᐊᖃᕐᓂᖏᓐᓂᑦ ᒪᑯᐊᓗ ᐱᖁᑎᕐᔪᐊᓂᑦ 

ᐱᑐᖃᐅᓂᖏᓐᓂᑦ ᕿᒥᕐᕈᐊᓕᕌᖓᑦᑕ. ᑕᐃᒫᒃ 

ᓄᓇᓕᓕᒫᑦ ᑕᐅᑐᒃᑯᕕᐅᒃ 60 ᐳᓴᖓ ᐅᖓᑖᓄᑦ 

ᐊᕙᑎᓄᑦ ᐱᑐᖃᐅᑎᒋᓕᕐᒪᑕ ᑕᒪᓐᓇ 

ᐱᔭᕐᓂᖅᑑᖏᒻᒪᑦ ᑐᐊᕕᕐᓇᕐᓂᖓ ᐋᖅᑭᒃᓱᕋᓱᓪᓗᒍ 

ᐱᔭᕆᐊᓖᑦ ᐅᓄᖅᑐᒻᒪᕆᐅᑎᓪᓗᒋ.  

 

ᑕᐃᒪᐃᓕᓚᐅᕋᓗᐊᖅᑎᓪᓗᑕ, ᐃᒪᓐᓇ ᑮᓇᐅᔭᐃᑦ 

ᐱᖁᑎᕐᔪᐊᓕᐅᕈᑏᑦ ᐃᓱᖃᕐᒥᕐᒪᑕ. 

ᐊᑭᒃᑐᕋᐅᑎᔾᔪᑕᐅᕙᒃᑐᑦ ᐱᑕᖃᕆᐊᖃᕐᓂᖓᓂ 

ᒥᒃᖠᕚᓪᓕᖅᑎᑦᑎᒋᐊᖃᕋᑦᑕ ᐋᒡᒑ? ᑕᐃᒪ ᑕᒪᒃᑯᐊ 

ᖃᐅᔨᒪᓂᕆᔭᐅᔪᑦ ᓄᓇᕗᒻᒥ ᐱᓕᕆᕝᕕᓕᒫᓂᑦ  

ᓄᓇᕗᒻᒥ ᐱᑕᖃᕆᐊᖃᖅᑐᓕᒫᓄᑦ 

ᐋᓐᓂᐊᕕᖕᓄᑑᓐᖏᑦᑐᖅ.  

 

ᐄ, ᑕᒪᓐᓇ ᐃᓱᒪᒋᖃᓯᐅᑎᓲᕆᒐᑦᑎᒍ. ᑖᒃᑯᐊ 

ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᓯᖅᑏᑦ ᑖᒃᑯᓂᖓ 

ᓴᓇᓲᖑᖕᒪᑕ, ᒫᓐᓇ ᑕᐃᒪ ᕿᑭᖅᑕᕐᔪᐊᕐᒥ 

ᐋᓐᓂᐊᕖᑦ ᓂᕆᐅᒋᒐᑦᑎᒍ 2023-ᒥ 

ᐱᔭᕇᖅᑕᐅᓯᒪᓕᕋᔭᓐᖑᐊᖅᑐᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᒥᑭᓐᖑᐊᖅ.  

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᓪᓗ ᒥᓂᔅᑕ ᑭᐅᒪᑦᑎᐊᕐᒪᑦ. ᑕᐃᒪ 

ᒪᓕᒐᓕᐅᖅᑎᐅᖃᑎᒃᑲ ᑕᕝᕙᓂ ᓄᓇᓕᖕᓂ 

ᐊᐱᖅᑯᑎᖃᖃᑦᑕᕐᒥᖕᒪᑕ.  

 

ᓄᓇᓖᑦ ᐊᓯᖏᓐᓂᑦ ᓇᓗᓇᐃᖅᑑᓯᒪᕚᑦ 

ᐃᓇᖏᖅᑕᐅᔭᕆᐊᖃᕐᒪᖔᑕ ᐅᕝᕙᓘᓐᓃᑦ 

ᓄᑖᓐᖑᖅᑎᑕᐅᓂᐊᕐᒪᖔᑕ ᐋᓐᓂᐊᕕᕐᔪᐊᑦ, 

ᓯᕗᓂᒃᓴᒥᒃ ᖃᓄᐃᑦᑐᒥᑦ ᑕᐃᒪᐃᑉᐸᓪᓗ ᓇᓕᐊᒃ 

ᓄᓇᓖᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᒪᓕ ᑕᑯᓇᓕᕌᖓᑦᑕ ᐃᓇᖐᓂᕐᒥᑦ 

ᐋᓐᓂᐊᕕᓐᓂᑦ, ᑭᓯᐊᓂ ᐃᒃᐱᐊᕐᔪᖕᒦᑦᑐᖅ 

ᐱᔭᕇᑦᑎᐊᓚᐅᖅᑐᓂ, ᓴᓂᑭᓗᐊᖅ ᑕᐃᒪ 

ᐅᖃᐅᓯᕆᖅᑲᐅᒐᒃᑯ ᑕᕝᕙᓂ ᑮᓇᐅᔭᓂᒃ 

ᑐᒃᓯᕋᖅᑕᑦᑎᓐᓂ ᑭᖑᓪᓕᐅᖕᒪᑦ. ᑕᐃᒪᓗ ᑭᓐᖓᐃᑦ 

ᓂᕆᐅᒋᔭᑎᒍᑦ ᑭᖑᓂᑦᑎᐊᑯᓗᐊᒍᑦ. ᕿᑭᖅᑕᕐᔪᐊᖅ 

ᑭᖑᓂᖓᒎᓕᕐᒥᓗᓂ. ᒫᓐᓇᐅᔪᖅ ᑖᒃᑯᐊ 

ᑎᑎᖅᑲᖁᑎᑦᑎᓐᓂ ᐃᓇᖏᖅᑕᐅᔭᕆᐊᓖᑦ 

ᑐᐊᕕᕐᓇᓕᕆᓂᖏᓐᓂ ᐊᒻᒪ 

ᓱᕋᒃᓯᒪᔪᓕᕆᓂᖏᓐᓄᑦ. ᐃᒪᓐᓇ ᖃᒪᓂᑦᑐᐊᖅ  

ᑕᐃᓐᓇ ᐱᖓᓱᓂᒃ ᓂᕆᐅᒋᔭᑦᑎᓐᓂ ᑕᕝᕙᓂ 

ᐱᖁᑎᕐᔪᐊᓄᑦ ᑮᓇᐅᔭᖅᑐᕈᑎᒃᓴᓂᒃ 

ᑐᒃᓯᕋᐅᑎᒃᓴᕆᓛᖅᑕᑦᑎᓐᓄᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

ᐃᒃᓯᕙᐅᑕᖅ: ᒥᔅᑕ ᒥᑭᓐᖑᐊᖅ.  

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᓪᓗ ᒥᓂᔅᑕ ᑭᐅᖕᒪᑦ. ᑭᐅᔾᔪᑎᒋᓂᖓᖃᐃ 

ᑖᔅᓱᒧᖓ ᐊᐱᖅᑯᑎᒋᓂᐊᖅᑕᕐᓄᑦ ᐃᓚᓕᐅ.  

 

ᑕᐃᒪ ᐅᒃᐱᕈᓱᒃᑲᒪ ᐃᖅᑲᐅᒪᑦᑎᐊᕈᒪᓗ 

ᖃᐅᔨᓴᕐᓂᖅᑕᖃᓚᐅᕐᒪᑦ 2004-ᒥ ᖃᒪᓂᑦᑐᐊᖅ 

ᐋᓐᓂᐊᕕᖓᓄᑦ. ᑕᐃᒪ ᖃᐅᔨᒪᑦᑎᐊᕋᒪ 

ᐃᓂᖃᓐᖏᓗᐊᕐᒪᑦ ᖃᐅᔨᓴᖅᑕᐅᕕᒃ. ᑕᒫᓂ 

ᐱᔨᑦᑎᕋᕐᓂᕐᒥᑦ ᐃᒪᓐᓇ ᐅᐸᒃᑕᖅᑐᖃᓗᐊᕐᓂᖓᓄᑦ. 

ᓇᓗᓇᐃᑦᑎᐊᓚᐅᖅᓯᒪᒐᒃᑯ 

ᓂᕈᐊᖅᑕᐅᓚᐅᖅᑎᓪᓗᖓ ᐅᔭᕋᓐᓂᐊᕐᕕᒃ 

ᐊᐅᓚᓕᖅᑎᓪᓗᒍ ᐱᕈᖅᐸᓪᓕᐊᔪᒻᒪᕆᓕᖅᑐ, ᐊᒻᒪᓗ 

ᐃᓄᒋᐊᒃᓯᕙᓪᓕᐊᔪᒻᒪᕆᐅᑎᓪᓗᒍ ᓄᓇᓕᒐ, 

ᐃᓱᒪᒋᔭᒃᑯᓪᓕ ᑕᐃᓐᓇ ᑎᒥᒧᑦ ᐃᓗᐊᓐᖏᒻᒪᑦ.  

 

ᐊᐅᓚᕕᖃᕋᓂᓗ. ᑕᐃᒪᓗ ᑕᑯᒐᓗᐊᕌᖓᑦᑎᒍ ᒪᕐᕉᒃ 

ᑭᐅᔩᒃ ᑕᐃᒃᑯᐊ ᐋᓐᓂᐊᕕᒃ ᐃᒪᓐᓇ 

ᐱᕕᑭᑦᑐᑯᓗᖕᒦᒻᒪᑎᒃ, ᐊᒻᒪᓗ ᓱᓪᓗᑯᑖᒥ ᐃᔨ 

ᖃᐅᔨᓴᖅᑕᐅᓲᖑᔪᑦ. ᑕᐃᒪᓕ ᐊᐱᖅᑯᑎᒋᓕᖅᐸᕋ 

ᐱᓕᕆᕝᕕᔅᓯ ᖃᐅᔨᓴᕐᓂᖃᒃᑲᓂᕐᓂᐊᖅᐹ 

ᓄᑖᓐᖑᖅᑎᕆᓗᑎᓪᓘᓐᓃᑦ ᐅᕝᕙᓘᓐᓃᑦ 

ᐊᖏᓪᓕᒋᐊᕐᓗᒍ ᐋᓐᓂᐊᕕᒃ ᖃᒪᓂᑦᑐᐊᕐᒥ? 

ᖃᖓᓗ ᑲᔪᓯᒐᔭᖅᐸ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᒪ ᐅᖃᖅᑲᐅᒐᒪ ᖃᒪᓂᑦᑐᐊᖅ 

ᐋᓐᓂᐊᕕᖓ ᐱᓪᓗᒍ, ᑖᓐᓇ ᓯᓚᑖᓃᒻᒪᑦ 

ᐃᓇᖏᖅᑐ, ᑕᐃᒪ ᑐᐊᕕᕐᓇᓛᖑᖃᑕᐅᔪᖅ. ᑕᐃᒪᓕ 

ᐊᐱᕆᖔᓕᕋᔭᖅᐳᖓ ᐊᑑᑎᖃᑦᑎᐊᕐᓂᖓᓂᑦ, 

ᑕᐃᒪᓕ ᑮᓇᐅᔭᖃᖅᑎᓐᓂᐊᕈᕕᐅᒃ 

ᐊᖏᓪᓕᒋᐊᕐᓂᐊᕐᓗᒍ ᐃᒡᓗ 

ᐃᓇᖏᖅᑕᐅᔭᕆᐊᖃᕐᒥᖕᒪᑦ.  

 

ᑕᐃᒪᓕ ᐊᖏᓪᓕᒋᐊᕐᓂᐊᕈᑦᑎᒍ 

ᐊᑐᖅᑕᐅᔪᓐᓇᕐᓂᖓ  

ᕿᓚᒥᑯᓗᒻᒧᑦ ᑕᑭᓪᓕᒋᐊᕋᔭᖅᑑᒐᓗᐊᖅ ᑭᓯᐊᓂ 

ᑮᓇᐅᔭᕗᑦ ᐃᓱᖃᖅᑎᓪᓗᒋᑦ ᑖᒃᑯᐊ ᑮᓇᐅᔭᐃᑦ 

ᐊᑐᖅᑎᐊᕆᐊᖃᕐᖓᑕ.  

 

ᑐᑭᓯᐅᒪᒐᒃᑯ ᖃᒪᓂᑦᑐᐊᖅ 

ᐱᕈᖅᐹᓪᓕᖅᓯᒪᔪᒻᒪᕆᐅᒻᒪᑦ ᐊᕐᕌᒎᕋᑖᖅᑐᓂ ᐊᒻᒪᓗ 

ᐃᖅᑲᓇᐃᔭᖅᑎᖏᓪᓗ ᖁᕕᐊᒋᑦᑎᐊᖅᐸᒃᑲ 

ᐱᕕᑭᑦᑐᑯᓗᖕᒥᑦ ᐃᖅᑲᓇᐃᔭᕐᕕᖃᖅᑐᑦ. 

ᓄᓇᕗᓕᒫᒥᑦ ᑕᐃᒪᓐᓇᐃᒐᔪᖕᒪᑦ 

ᐱᑐᖃᒻᒪᕆᐅᓕᕐᒪᑕ ᐃᒡᓗᖁᑎᕗᑦ 

ᓇᑉᐸᖅᑕᐅᓚᐅᖅᓯᒪᔪᑦ ᓂᕆᐅᒋᔭᖃᓐᖏᑦᑐᑎᒃ 

ᐃᓄᒋᐊᒃᓯᕐᔪᐊᓂᐊᕐᓂᖓᓂᑦ ᑕᒫᓂ ᓄᓇᕗᒻᒥ. 

ᖃᒪᓂᑦᑐᐊᖅ ᐃᓄᑑᓐᖏᑦᑐᖅ ᑕᒪᑐᒥᖓ. 

ᑕᐃᒪᓐᓇᓕ ᑕᐃᒪ ᐱᓇᓱᒃᑲᓗᐊᖅᐳᒍᑦ 

ᐋᓐᓂᐊᕕᓕᐅᕋᓱᖃᑦᑕᕆᐊᒃᓴᖅ 

ᓱᒃᑲᓕᔪᓐᓇᕐᓂᓕᒫᑦᑎᓐᓂ ᑖᒃᑯᐊ ᑮᓇᐅᔭᖁᑎᕗᑦ.  

 

ᖃᓄᒃᑲᓐᓂᖅ ᐅᖃᕐᓂᐊᕐᒪᖔᒃᑯ ᓇᓗᒐᒪ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᒥᑭᓐᖑᐊᖅ.  

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ 

ᖁᔭᓐᓇᒦᓪᓗ ᒥᓂᔅᑕ ᑭᐅᔾᔪᑎᖓᓄᑦ. 

ᑐᑭᓯᐊᑦᑎᐊᖅᑕᕋᓗᐊᕋ ᑮᓇᐅᔭᐃᑦ ᐃᓱᖃᕐᓂᖏᑦ, 

ᑕᐃᒪᓐᓇᓕ ᐊᐱᕆᔪᑎᒋᕙᕋ ᑲᔪᓯᔪᓐᓇᕋᔭᕐᒪᖔᑦ 

ᖃᐅᔨᓴᕐᓂᖅᑕᖃᕐᓂᐊᖅᐸᑦ, 

ᐸᕐᓇᒃᑕᐅᓂᐊᖅᐸᓘᓐᓃᑦ ᖃᐅᔨᓴᕐᓂᒃᑯᑦ 

ᐊᕐᕌᒎᓂᐊᖅᑐᒥᒃ ᖃᐅᔨᓇᓱᓪᓗᒍ 

ᐊᖏᓪᓕᒋᐊᑐᐃᓐᓇᕐᓗᒍ ᐱᐅᓂᖅᓴᐅᒐᔭᖅᐹ, 

ᐅᕝᕙᓘᓐᓃᑦ ᓄᑖᑦᑎᐊᒻᒪᕆᖕᒥ ᐋᓐᓂᐊᕕᓕᐅᖅᐸᑕ 

ᖃᒪᓂᑦᑐᐊᕐᒥ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᒪᓕᒐᓕᐅᖅᑎᓗ ᖁᔭᒋᕙᕋ ᑖᓐᓇ 

ᓴᖅᑭᑦᑎᒻᒪᒍ ᐋᖅᑭᒍᑎᒃᓴᐅᒐᔭᓐᖑᐊᖅᑐᓂᒃ.  

ᑕᐃᒪᓕᑦᑕᐅᖅ ᑕᑯᓇᓕᕌᖓᑦᑕ ᐃᒡᓗᒥᒃ ᑖᒃᑯᐊᓗ 

ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᖅᑏᑦ ᐃᒪᓐᓇ 

ᐊᖏᓪᓕᒋᐊᖅᓯᓂᐊᕐᓂᖅ ᐃᒡᓗᒥᑑᓐᖏᑦᑐᖅ. ᒫᓐᓇ  

ᑮᓇᐅᔭᓂᒃ ᓴᓂᕐᕙᐃᓯᒪᖏᓇᑦᑕ ᖃᐅᔨᓴᕐᓂᕐᒧᑦ 

ᖃᒪᓂᑦᑐᐊᕐᒥ ᐃᒡᓗᕐᔪᐊᕐᒥ ᑕᒫᓂ 

ᐃᓇᖏᖅᑕᐅᔾᔪᑎᓐᓂ 

ᑐᐊᕕᓐᓇᕐᓂᖅᐹᖑᖃᑕᐅᔫᒐᓗᐊᖅ.  

 

ᐊᐱᖅᑯᑎᖃᕐᕕᒋᒐᔭᕋᒃᑯᓕ ᐱᑕᖃᕆᐊᖃᕐᓂᖓ 

ᖃᐅᔨᓴᕆᐊᖃᕐᓂᖅ. ᑕᐃᒪᓕ 

ᐃᓇᖏᖅᑎᐊᒻᒪᕆᖕᓂᐊᕈᑦᑎᒍ ᐃᒡᓗᕐᔪᐊᖅ ᐃᒪᓐᓇ 

ᕿᓚᒻᒥᐅᔪᒃᑯᑦ ᒐᕙᒪᒃᑯᑦ ᑖᒃᑯᐊ 

ᓱᕋᔅᓯᒪᔪᓕᕆᔾᔪᑎᖏᑦ ᐱᖁᑎᕐᔪᐊᓄᑦ ᑕᐃᒪᓐᓇ 

ᐅᖓᓯᑦᑐᒦᓗᐊᖏᒻᒪᑦ ᓯᕗᓂᒃᓴᑦᑎᓐᓂ 

ᖃᒪᓂᑦᑐᐊᕐᒧᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᒥᑭᓐᖑᐊᖅ. 

 

ᒥᑭᓐᖑᐊᖅ (ᑐᓴᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑐᑭᓯᒐᓗᐊᖅᖢᖓ ᑮᓇᐅᔭᐃᑦ ᐃᓱᖃᕐᓂᖏᓐᓂᒃ. 

ᑕᐃᒪ ᒥᓂᔅᑕ ᖃᐅᔨᒪᑦᑎᐊᕐᒪᑦ ᐅᓄᖅᑐᒻᒪᕆᖕᓂᒃ 

ᒐᕙᒪᑐᖃᒃᑯᓐᓂᑦ ᑲᑎᒪᖃᑎᖃᖃᑦᑕᖅᓯᒪᖕᒪᑦ 

ᐱᖁᑎᕐᔪᐊᓕᕆᓂᕐᒧᑦ ᐱᑐᖃᓐᖑᐸᓪᓕᐊᔪᓄᑦ 

ᐋᓐᓂᐊᕕᖕᓄᑦ ᐊᒻᒪᓘᓐᓃᑦ ᓄᑖᓂᒃ ᓴᓇᔾᔪᑎᒃᓴᓂᒃ 

ᐋᓐᓂᐊᕕᖕᒧᑦ ᐊᖏᒡᓕᒋᐊᕈᑎᒃᓴᓂᓪᓘᓐᓃᑦ. 

ᑕᒪᓐᓇᖃᐃ ᖃᓄᕐᓕ ᑖᒃᑯᐊ ᐋᔩᖃᑎᒌᖕᓂᖅᓯ 

ᑲᔪᓯᓯᒪᓕᖅᐸ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖁᔭᓐᓇᒦᒡᓗ ᐊᐱᕆᖕᒪᑦ 

ᒪᓕᒐᓕᐅᖅᑎ. ᑖᔅᓱᒧᖓ ᓱᓕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᓄᑖᖑᒐᒪ 

ᐊᑕᐅᓯᕐᒥᑦᑕᐃᒪ ᐊᕕᒃᑐᖅᓯᒪᔪᒥᒃ 

ᒐᕙᒪᑐᖃᒃᑯᓐᓄᓪᓗ ᐱᓇᓱᐊᕈᓰᒃ ᒪᕐᕉᕋᑖᓚᐅᖅᑑᖕᓂ 

ᐃᒪᓐᓇ ᐅᖃᖃᑎᒋᓂᖅᑕᓕᒻᒪᕆᐅᓲᖑᖕᒪᑦ ᓵᒥ. 

 

ᐱᖁᑎᕐᔪᐊᖅ ᑖᓐᓇ ᐊᑭᑐᔪᖅ ᓴᖅᑭᓲᖑᒐᓗᐊᖅ 

ᑭᓯᐊᓂ ᐅᖃᐅᓯᕆᒍᓐᓇᖅᑕᕋ ᒪᓕᒐᓕᐅᖅᑎ.  

ᓴᓂᕌᓂ ᐅᖃᖃᑎᒋᓪᓗᒍ ᒐᕙᒪᑐᖃᒃᑯᑦ ᒥᓂᔅᑕᖓᑦ 

ᑖᓐᓇ ᓴᖅᑭᑎᓚᐅᕋᒃᑯ ᐱᑐᖃᓐᖑᐸᓪᓕᐊᓂᖏᑦ 

ᑭᓯᐊᓂ ᐅᖃᖅᓯᒪᔪᓐᓇᖏᒻᒪᑦ ᓱᓕ  

ᒫᓐᓇ ᓇᓕᐊᓐᓄᑐᐃᓐᓇᖅ ᐊᒻᒪᓗ ᓄᓇᓕᖕᓄᑦ 

ᒐᕙᒪᓄᓪᓗ ᐱᔨᑦᑎᖅᑎᓄᑦ ᒥᓂᔅᑕ ᓯᕗᓕᖅᑎᕗᓪᓗ 

ᐊᔭᐅᕇᓐᓇᕐᒪᑕ ᒐᕙᒪᑐᖃᒃᑯᓐᓂᒃ ᓇᐸᐅᖅᑎᕆᔾᔪᑎ.  

 

ᑕᐃᒫᒃ ᐱᑕᖃᖏᓗᐊᕐᓂᕗᑦ ᐃᒡᓗᕐᔪᐊᑦ ᓄᓇᕗᒻᒥ 

ᐱᑕᖃᕐᒪᑦ ᐊᒪᓗ ᐃᓕᓴᕆᔭᐅᕙᓪᓕᐊᑐᐃᓐᓇᖅᖢᓂ 

ᑲᓇᑕᓕᒫᒥ ᐃᒪᓐᓇ ᐱᔨᑦᑎᕋᕈᓐᓇᕐᓂᐊᕈᑦᑕ 

ᐱᓗᐊᖅᑐᒥᒃ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑖᓐᓇ 

ᐋᖅᑭᒐᓱᒋᐊᖃᕋᑦᑎᒍ ᐊᒃᓱᕈᓪᓗᑕ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᒥᑭᓐᖑᐊᖅ. 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᒪᒃᑯᐊ ᓯᕗᕐᖓᓂ ᐸᕐᓇᐅᑎᓄᑦ ᑮᓇᐅᔭᖅᑐᕈᑏᑦ 

ᒐᕙᒪᒃᑯᓐᓃᓐᖔᑐᐃᓐᓇᐅᕚᑦ ᐅᕝᕙᓘᓐᓃᑦ ᑲᓇᑕᐅᑉ 

ᒐᕙᒪᒃᑯᖏᑦ ᑮᓇᐅᔭᓂᒃ ᓴᕝᕙᐃᖃᑕᐅᓯᒪᕚᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ Hᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓴᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᒃᑯᐊ ᓯᕗᓐᖓᓂ ᐸᕐᓇᐅᑏᑦ 

ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᖅᑎᓅᖃᑦᑕᖅᑐᑦ 

ᑭᓱᑐᐃᓐᓇᕐᓄᑦ ᑐᕌᖓᔪᓂᖃᐃ ᓂᓪᓕᐅᑎᒋᓗᒍ 

ᐊᓯᒪ ᐱᓕᕆᕝᕕᐊᑕ ᑮᓇᐅᔭᖁᑎᖏᓐᓂᒃ 

ᐅᖃᐅᓯᖃᕈᓐᓇᖏᓐᓇᒪ. ᖃᑦᓯᓂᒃ 

ᑮᓇᐅᔭᖅᑐᓂᐊᕐᒪᖔᑦ ᖃᐅᔨᓴᐃᓕᕌᖓᑦᑕ 

ᐋᓐᓂᐊᖃᕐᓇᓐᖏᑦᑐᓕᓂᕐᒧᑦ ᑐᕌᖓᔪᓂᒃ ᑕᐃᒃᑯᐊ 

ᑲᒪᒋᔭᐅᓲᑦ, ᑲᒪᒋᔭᐅᖏᓐᓇᐅᔭᐸᓗᓲᑦ ᓄᓇᓕᖕᓂ 

ᒐᕙᒪᒃᑯᖏᓪᓗ ᐱᔨᑦᑎᖅᑏᑦ ᐃᖅᑲᓇᐃᔭᖅᑎᖏᓐᓄᑦ. 

ᐊᑐᐃᓐᓇᐅᓂᖏᑦᑕᐅᖅ ᒪᓕᒃᖢᒋᑦ. ᐃᓗᓕᑯᓘᔭᖏᑦ 

ᖃᓄᖅ ᐊᐅᓚᔾᔪᑎᖃᖃᑦᑕᕐᒪᖔᑦ ᑕᒪᒃᑯᐊᓕ 

ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᖅᑏᑦ  

ᒥᓂᔅᑕᖓᓐᓄᑦ ᑐᕌᖅᑎᑕᐅᒃᐸᑕ ᐱᐅᓂᖅᓴᖅ. 

ᖁᔭᓐᓇᒦᒃ. 

ᐃᒃᓯᕙᐅᑕᖅ: ᒥᔅᑕ ᒥᑭᓐᖑᐊᖅ. 

 

ᒥᑭᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᒃᑯᐊ ᐋᓐᓂᐊᕖᑦ ᑕᑯᓐᓇᕐᓗᑎᒃᑯᓐ ᐊᒻᒪᓗ 

ᖃᐅᔨᒪᓪᓗᖓ ᑖᒃᑯᐊ ᑮᓇᐅᔭᑦ ᒫᓐᓇ 

ᕿᒥᕐᕈᓇᒃᑕᕗᑦ ᓄᑖᓄᑦ ᑐᕌᖓᔪᑦ. ᓄᑖᑦ ᐋᓐᓂᐊᕖᑦ 

ᓴᓇᔭᐅᓂᐊᖅᑐᓄᑦ. ᐅᓇ ᐊᐱᖅᑯᑎᒋᓗᒍ 

ᐋᓐᓂᐊᕕᖕᒥ ᐊᖏᒡᓕᑎᑦᑎᒃᑲᓐᓂᕐᓂᐊᕈᑦᑕ 

ᓄᑖᓐᖑᕆᐊᖅᑎᑕᐅᑐᐃᓐᓇᖏᓪᓗᓂ. ᐃᓛᒃ ᒫᓐᓇ 

ᐊᑐᖅᑕᖅ ᐋᓐᓂᐊᕕᒃ ᐊᖏᒡᓕᒋᐊᖅᑕᐅᓂᐊᖅᐸᑦ 

ᑖᓐᓇ ᒥᓂᔅᑕᕆᔭᐅᔪᖅ ᐅᕝᕙᓘᓐᓃᑦ 

ᐃᖅᑲᓇᐃᔭᖅᑎᖏᑦ ᖃᑦᑎᓂᑦ ᑮᓇᐅᔭᓂᑦ 

ᐊᔾᔨᒌᖏᓐᓂᖃᒻᒪᖔᑦ ᓂᕈᖅᑐᕆᐊᖅᑕᐅᔪᑦ ᐊᒻᒪᓗ 

ᓄᑖᓐᖑᕆᐊᖅᑕᐅᑐᐃᓐᓇᖅᑐᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᒪᐃᑦᑐᒥ ᑭᐅᔪᓐᓇᕋᔭᓐᖏᑦᑐᖓ 

ᐃᒪᐃᓕᖓᑐᐃᓐᓇᕆᐊᓕᐅᓂᕐᒥᑦ ᐊᐱᖅᑯᑎᖃᕐᓗᓂ 

ᑭᐅᔪᓐᓇᖏᑦᑐᖓ. ᓯᕗᕐᖓᓂᑦ ᐸᕐᓇᐅᑏᓄᑯᐊ 

ᑲᒪᒋᔭᐅᑎᓪᓗᒋᑦ ᑕᒪᒃᑯᓂᖓ ᖃᓄᖅ 

ᐊᔾᔨᒌᓐᖏᓐᓂᖃᕐᒪᖔᖏᓐᓂ ᕿᒥᕐᕈᓇᓲᑦ.  

 

ᐃᓚᖏᓪᓗᐃᒃᑯᐊ ᓄᑕᐅᓐᖏᑦᑐᕈᓘᓕᖅᖢᑎᒃ, 

ᓄᑖᓐᖑᕆᐊᖅᑕᐅᓂᐊᕐᓂᖓ ᐅᕝᕙᓘᓐᓃᑦ 

ᐃᓚᔭᐅᓂᐊᕐᓂᖓ ᓄᑖᑦᑎᐊᒻᒪᕆᖕᒥᓘᓐᓃᑦ 

ᓴᓇᓂᐊᕐᓗᓂ ᐊᔾᔨᒌᓐᖏᑦᑐᐃᓐᓇᐅᖕᒪᑎᒃ ᑖᒃᑯᐊ. 

ᑕᐅᑦᑐᖓᓗ ᐊᒻᒪᓘᓐᓃᑦ 

ᓄᑖᓐᖑᕆᐊᖅᑎᑕᐅᕙᓪᓕᐊᓂᖅᐸᑦ ᑕᓪᓕᒪᓄᑦ 

ᖁᓕᓄᓪᓘᓐᓃᑦ ᐊᕐᕌᒍᓄᑦ ᓴᓇᐅᔭᐅᔪᓐᓇᖅᑐᖅ 

ᐊᒻᒪᓘᓐᓃᑦ ᒪᑯᐊ ᓄᑕᐅᔪᓐᓃᖅᐸᓪᓕᐊᓂᖓ 

ᒪᓕᒃᖢᒋᑦ ᒪᑯᐊ ᓴᐅᓂᕈᔪᖏᑦ 

ᓴᓐᖐᓪᓕᕙᓪᓕᐊᓲᖑᖕᒪᑕ.  

 

ᐋᓐᓂᐊᕖᑦ ᐅᓄᖅᑐᑦ ᒫᓐᓇ ᐊᑐᖅᑕᕗᑦ 

ᓄᑖᓐᖑᕆᐊᖅᑎᑕᐅᒐᓗᐊᖅᐸᑕ 

ᓂᕈᖅᑐᕆᐊᖅᑕᐅᒐᓗᐊᖅᐸᑕᓘᓐᓃᑦ 

ᐊᑲᐅᔪᓐᓃᖅᑐᖅ. ᐱᐅᓂᖅᓴᐅᑐᐃᓐᓇᓕᕐᒪᑦ 

ᓄᑖᑦᑎᐊᒻᒪᕆᖕᒥᒃ ᓴᓇᓗᒍ. ᑕᒪᐅᖓᖃᐃ, 

ᐃᒃᓯᕙᐅᑖᖅ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅᑕ ᒥᑭᓐᖑᐊᖅ.  

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓯᕗᕐᖓᓂ ᐸᕐᓇᐃᓂᖅ ᑕᒪᓐᓇ ᐅᖃᐅᓯᕆᓪᓗᒍ 

ᖃᐅᔨᓴᖅᑕᐅᔪᖅ, ᖃᒪᓂᑦᑐᐊᖅ ᓯᕗᕐᖓᓂ 

ᐸᕐᓇᐅᑎᓂᒃ ᖃᐅᔨᓴᖅᑕᐅᖁᒐᒃᑯ ᑕᐃᓐᓇ 

ᐋᓐᓂᐊᕕᒃ ᐊᓯᔾᔨᖅᑎᐊᒻᒪᕆᓪᓗᒍ ᐅᕝᕙᓘᓐᓃᑦ 

ᓂᕈᖅᑐᕆᐊᖅᑕᐅᓗᓂ. ᓄᓇᓖᑦ 

ᖃᓄᐃᓕᐅᕆᐊᖃᖅᐸᑦ, ᐋᓐᓂᐊᕕᑯᓗᑉᐳᓂᓐᓇ 

ᒥᑭᑦᑐᓪᓛᓘᓕᕐᒪᑦ ᐊᒻᒪᓗ ᓘᑦᑖᓪᓗᒪᑯᐊ 

ᑎᑭᓚᐅᑲᖃᑦᑕᖅᑐᑦ ᒪᑯᐊᓗ ᐃᓅᓕᓴᐃᔩᑦ ᑕᐃᑲᓂ 

ᐃᖅᑲᓇᐃᔭᕋᓱᖃᑦᑕᕐᒪᑕ, ᑖᓐᓇ 

ᒥᑭᑦᑐᓪᓛᓘᓕᖅᑎᓪᓗᒍ ᖃᒪᓂᑦᑐᐊᕐᒥᐅᑦ 

ᐊᖏᔫᑎᓪᓗᒋᑦ. ᑖᓐᓇᖃᐃ ᐊᐱᖅᑯᑎᒋᒍᒃᑯ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᑐᑭᓯᑦᑎᐊᖅᑐᖓ 

ᖃᓄᐃᓕᐅᕋᓱᒻᒪᖔᖅᐱᑦ. ᐅᓇᓕ ᐃᓱᒫᓘᑎᒋᒐᒃᑯ, 

ᓯᕗᕐᖓᓂ ᐸᕐᓇᐅᑎᒥᒃ ᐅᕝᕙᓘᓐᓃᑦ 

ᖃᑦᑎᑐᕋᔭᓐᖑᐊᕐᓂᖓ ᕿᒥᕐᕈᓇᒍᒃᑯ ᐊᒻᒪᓘᓐᓃᑦ 

ᓈᒻᒪᓐᓂᐊᕋᓗᐊᕐᒪᖔᖅ ᐅᕝᕙᓘᓐᓃᑦ ᑕᐃᒃᑯᐊ 

ᐃᓱᒪᒋᖃᓯᐅᑎᔭᕆᐊᖃᕐᒥᔭᕗᑦ ᓄᓇᓖᑦ ᐊᓯᖏᑦ 

ᐋᓐᓂᐊᕕᓖᑦ ᐊᕙᑏᑦ ᐅᖓᑖᓄᑦ ᐊᕐᕌᒍᓖᑦ.  

 

ᑕᐃᒪᐃᑦᑐᓂ ᒪᑯᓂᖓ ᐃᒻᒪᑲᓪᓚᒃ ᑕᐃᒃᑯᐊ 

ᓴᓇᔭᐅᓚᐅᖅᓯᒪᒐᒥ ᐅᖅᓱᐊᓗᒃᑐᖅᑐᐊᓗᐃᑦ, 

ᐅᖅᑰᓴᐅᑎᑐᖅᑐᐊᓗᐃᑦ, ᐊᐅᓚᔪᑎᖏᓪᓗ 

ᒪᑭᒪᐅᑎᖏᓪᓗ ᑕᒪᒃᑯᐊ ᐊᑭᑐᔪᐊᓘᓪᓗᑎᒃ, 

ᐅᓪᓗᒥᓕ ᐱᐅᖅᓱᐊᖅᑐᑕ ᑕᐃᒪᐃᑦᑐᓂ 

ᓴᓇᖃᑦᑕᓕᕐᒪᑕ ᑕᐃᒪᐃᑦᑐᖃᐅᓐᖏᑦᑐᑦ.  

 

ᐊᑭᑐᔪᖅᑐᕈᑎᔅᓴᓕᕆᓕᕈᑦᑕᖃᐃ ᒥᓂᔅᑕᒥᒃ 

ᐊᐱᕆᔪᓐᓇᐳᖅ ᓯᕗᕐᖓᓂ ᐸᕐᓇᐅᑏᑦ  

ᐊᑐᖅᑕᐅᓚᐅᑲᖁᓪᓗᒍ ᑕᐃᒪᐃᓕᐅᕋᔭᖅᑐᒍᑦ.  



ᕿᑎᖅᑰ, ᐅᑐᐱᕆ 27, 2016 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  2637 

 

 

 

ᒫᓐᓇᐅᔪᖅ ᐊᑭᑐᔫᑎᓄᑦ ᐸᕐᓇᐅᑎᓃᓐᖏᑦᑐᖅ 

ᓄᕈᐊᕐᓂᐊᖅᑕᑦᑎᓐᓂ ᐅᓪᓗᒥ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᒥᑭᓐᖑᐊᖅ.  

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ 

ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᒥᓂᔅᑕᕆᔭᐅᔪᖅ.  

 

ᑖᓐᓇ ᓈᒻᒪᖁᕐᓗᐊᕐᒪᑦ ᐊᒻᒪᓗ ᐊᓯᐊᓄᑦ 

ᓅᓐᓂᐊᓕᕐᒥᒐᒪ. ᒪᓕᒐᓕᐅᖅᑎᐅᓪᓗᑕ 

ᐃᖏᕐᕋᔭᓲᖑᒐᑦᑕ, ᑕᑯᒍᔪᖓ ᒪᕐᕉᖕᓂᒃ 

ᐋᓐᓂᐊᕕᕐᔪᐊᕐᓂᑦ ᐱᑕᖃᕐᒪᑦ ᐱᖃᑖ 

ᑲᖏᖅᖠᓂᕐᒦᑦᑐᓂ. ᐱᖃᑖ ᐃᖃᓗᒃᑑᑦᑎᐊᕐᒥ. 

ᑲᖏᖅᖠᓂᕐᒥᑦ ᑕᐃᓐᓇ ᑕᑯᖃᑦᑕᕋᒃᑯ, 

ᑕᑯᐃᓐᓇᐅᔭᕋᒃᑯ ᐊᖏᕐᕋᓚᐅᓐᖏᓐᓂᓐᓂᒃ 

ᐊᖅᑯᓵᖏᓐᓂᐅᔭᕋᒃᑯ.  

 

ᑕᐃᒃᑯᐊ ᑕᑯᓲᕆᒻᒥᒐᒃᑯ ᐅᐃᓂᐸᐃᒡᒦᓐᖔᖅᑐᑦ 

ᐅᕝᕙᓘᓐᓃᑦ ᐅᐃᓂᐸᐃᒡᓕᐊᖅᑐᑦ 

ᐋᓐᓂᐊᕕᓕᐊᕋᓱᑦᑐᑦ. ᐅᓄᖅᑐᓪᓗ ᐃᓐᓇᐅᒍᓪᓗᑎ 

ᐃᓚᖏᓪᓗ ᐱᓚᒃᑕᐅᓵᕐᓂᑯᕕᓂᐅᓪᓗᑎ ᐃᒪᖃᐃ 

ᑕᒪᓐᓇᖃᐃ ᑲᖏᖅᖠᓂᐅᑉ 

ᒪᓕᒐᓕᐅᖅᑎᖏᓐᓃᓐᖔᕆᐊᖃᖅᑑᒐᓗᐊᖅ, ᑭᓯᐊᓂ 

ᐊᖅᑯᓵᖅᑕᐅᖏᓐᓇᐅᔭᕐᖓᑦ ᑕᐃᓐᓇ 

ᑭᕙᓪᓕᕐᒥᐅᓄᑦ. 

 

ᑭᕙᓪᓕᕐᒥ ᒫᓐᓇᐅᓕᖅᑐᑕ ᐋᓐᓂᐊᕕᓕᐊᖅᑐᕕᓃᑦ 

ᖃᒪᓂᖅᑐᐊᕐᒥᑦ ᐊᕐᕕᐊᓂᓪᓗ ᐊᒻᒪᓗ 

ᑲᑎᒪᕐᔪᐊᖅᑐᖃᖅᑐᓂ ᑲᖏᖅᖠᓂᕐᒥ ᑖᓐᓇ 

ᖃᖓᑕᓲᖅ ᑭᖑᕙᖅᑕᓕᓚᐅᕐᒪᑦ 

ᐊᖑᒻᒪᑎᔪᓐᓇᐃᓕᐅᖅᑲᓕᕐᒪᑦ ᑕᒪᓐᓇᓗ 

ᐊᐅᓚᒍᓐᓇᖏᑦᑐᑎᒃᑯ, ᑭᓯᐊᓂ 

ᐃᓱᒪᒃᓴᖅᓯᐅᕈᑎᖃᖅᓯᒪᕕᓰ ᐃᖃᓗᑦᑑᑦᑎᐊᕐᒥ 

ᐊᒻᒪᓗ ᑲᖏᖅᖠᓂᕐᒥ ᐋᓐᓂᐊᕕᓕᐊᖅᑐᓄᑦ 

ᑐᔪᕐᒥᕕᓕᐅᕆᐊᒃᓴᖅ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᓯᕗᕐᖓᓂᖃᐃ ᑖᓐᓇ 

ᖁᔭᓐᓇᒦᖅᐸᖅᒌᕐᓗᒍ ᑖᓐᓇ. ᐋᓐᓂᐊᕕᓕᐊᖅᑐᓂᒃ 

ᐃᓂᒃᓴᖅᑕᖃᕈᓐᓃᕐᖓᑦ ᑖᓐᓇ ᒪᓕᒐᓕᐅᖅᑎ 

ᐅᖃᓪᓚᒃᑐᖅ  

ᐃᓪᓕᕈᓯᔅᓴᕕᓂᕕᐅᒐᓗᐊᖅ ᐋᓐᓂᐊᕕᓕᐊᖅᑐᓄᑦ 

ᑐᓂᓯᖔᓚᐅᕐᒪᑦ ᖁᔭᓐᓇᒦᖅᑐᒍᓗ, ᐃᒻᒥᓂᒃ 

ᐲᖅᑎᖔᖅᑐᓂ ᐋᓐᓂᐊᖅᑐᒥᑦ 

ᑕᕝᕗᖓᖅᓯᖔᓚᐅᕐᒪᑦ.  

 

ᐄ, ᖃᐅᔨᓵᕆᔭᐅᓯᒪᔪᕕᓃᓂᒃᑯᐊ 

ᑐᔪᕐᒥᕕᖃᕆᐊᖃᕐᓂᐊᕐᒪᖔᑦ. ᑲᖏᖅᖠᓂᕐᒥ, 

ᐃᖃᓗᑦᑑᑦᑎᐊᕐᒥᓗ ᐊᒻᒪᓗ ᑕᐃᒃᑯᐊ 

ᐊᑐᖃᑦᑕᖅᑕᕗᑦ ᑳᓐᑐᕌᑦᑐᒋᑦ ᐊᐅᓚᑕᐅᔪᑦ. 

ᐱᖁᑎᕐᔪᐊᓕᕆᓂᕐᒧᑦ ᑐᕌᖓᔪᓂᒃ 

ᑮᓇᐅᔭᖅᑕᖃᕆᐊᓖᑦ ᐊᒻᒪᓗ ᑮᓇᐅᔭᓕᐅᕋᓱᐊᖅᑏᑦ 

ᐃᓱᒪᒋᓪᓗᑎᒃᑯᑦ ᑭᐅᔭᐅᔪᓐᓇᖅᑐᑦ ᑕᒪᒃᑯᓄᖓ 

ᓇᒻᒥᓂᕆᔭᐅᔪᓄᑦ, ᒪᑭᑦᑎᓂᐊᖅᑐᓄᑦ, 

ᐊᐅᓚᑦᑎᓂᐊᖅᑐᓄᓪᓗ ᐋᓐᓂᐊᕕᓕᐊᖅᑐᓄᑦ 

ᑐᔪᕐᒥᕕᒻᒥᑦ. ᐱᔨᑦᑎᕈᑎᓂᒃ 

ᐊᑐᐃᓐᓇᕈᐃᕕᐅᓂᐊᖅᑐᑦ ᑕᒪᒃᑯᓄᖓ 

ᐊᖅᑯᓵᖅᑕᖃᑦᑕᖅᑐᓄᑦ, ᐅᑎᖅᑕᕋᐅᔭᖃᑦᑕᖅᑐᓄᑦ.  

 

ᒫᓐᓇ ᑕᐃᒪᐃᑦᑐᓂᒃ ᐊᑭᑐᔪᖅᑐᕈᑎᒃᓴᓃᑦᑐᓂᒃ 

ᐱᑕᖃᓐᖏᒻᒪᑕ, ᑕᒪᓐᓇ 

ᐱᔭᕐᓂᖏᑦᑑᓂᕋᔾᔮᓐᖏᑦᑐᖅ. ᐊᑐᐊᒐᖃᐅᕐᒥᒻᒪᑕ 

ᑕᐃᒃᑯᐊ ᑭᓇᑐᐃᓐᓇᖅ ᐋᓐᓂᐊᕕᓕᐊᖅᑐᕕᓂᖅ 

ᐊᔪᖅᓯᓐᓂᖅᐸᑦ ᓇᓕᐊᑐᐃᓐᓇᕐᒥᑦ ᐊᖅᑯᑖᓂ 

ᑐᔪᕐᒥᕕᒻᒦᒍᓐᓇᖅᑐᖅ ᐅᕝᕙᓘᓐᓃᑦ 

ᓯᓂᑦᑕᓐᖏᒃᑲᓗᐊᖅᑐᓂ ᑕᕝᕙᓂ 

ᐃᓪᓕᕈᓯᖃᖅᑎᑕᐅᔪᓐᓇᖅᑐᖅ ᓯᓂᑦᑕᕐᕕᒻᒥ.  

 

ᓄᓇᕐᔪᐊᖅ ᐃᖏᕐᕋᑦᑎᐊᖅᑐᐊᓘᓐᓂᖅᐸᑦ 

ᑮᓇᐅᔮᓗᓐᓂᓪᓗ ᒪᖁᑦᑕᐅᖃᑦᑕᕐᓂᕈᑦᑕ ᑕᒪᒃᑯᓂ 

ᑭᓱᓗᑦᑖᓂᒃ ᐱᖃᖅᑎᑦᑎᓇᔭᖅᑐᖓ. ᐄ, ᑕᒪᓐᓇ 

ᕿᕐᒥᕈᓇᒍᓐᓇᖅᑕᕗᑦ ᑕᒪᒃᑯᐊ 

ᐋᓐᓂᐊᕕᓕᐊᖅᐸᑦᑐᓄᑦ ᑐᔪᕐᒥᕖᑦ ᐊᒻᒪᓗ  

ᐱᖁᑎᕐᔪᐊᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᕼᐃᒃᔅ. ᐊᑎᖁᑎᓐᓂᑦ. . .   

>>ᐃᓪᓚᖅᑐᑦ 

 

. . . ᒥᔅᑕ ᐋᓕᒃᓵᓐᑐ ᓴᒻᒧᖅᑐᖅ. 

 

ᐋᓕᒃᓵᓐᑐ ᓴᒻᒧᖅᑐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. 

(ᑐᓵᔨᑎᒍᑦ) ᐃᓱᒪᒃᓴᖅᓯᐅᕈᑎᖃᖅᓯᒪᕕᓰ ᕿᑭᖅᑕᓂ 

ᐋᓐᓂᐊᕕᖕᒥ ᐅᕝᕙᓘᓐᓃᑦ ᑭᕙᓪᓕᕐᒥ ᐋᓐᓂᐊᕕᖕᒥ, 

ᑲᖏᖅᖠᓂᕐᒥ ᐃᒡᓕᓂᑦ ᓴᓂᕐᕙᐃᓯᒪᕕᓰ ᐊᑯᓂ 

ᑕᐃᑲᓃᓐᓇᔭᖅᑐᓄᑦ ᐊᑐᖅᑕᐅᖃᑦᑕᕐᓂᐊᖅᑐᓂᑦ 

ᐊᒻᒪᓗ ᑐᖁᓕᒑᔪᓄᑦ? (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᒫᓂ ᐃᖃᓗᖕᓂ ᐱᑕᓕᒃ ᒪᕐᕉᓐᓂᒃ 

ᐃᓪᓖᓐᓂᒃ. ᑲᖏᖅᖠᓂᕐᒥ, ᑖᓐᓇ 

ᐊᐱᖅᑯᑎᒋᓚᐅᖅᓯᒪᕙᓪᓚᐃᒻᒥᔭᖓ 

ᐱᓇᓱᐊᕈᓯᐅᓚᐅᖅᑐᒥ. ᑕᐃᓐᓇ ᕿᒥᕐᕈᐊᕋᒃᑯ 

ᐋᓐᓂᐊᕕᒃ ᐃᓂᑭᑦᑐᑯᓘᓚᐅᖅᑐᖅ. ᖃᓄᖅ 

ᐊᑐᖅᑕᐅᑎᒋᓂᐊᕐᓂᖓ ᐃᓱᒪᒋᔭᐅᓚᐅᖅᑰᖏᒻᒪᑦ 

ᐊᒻᒪᓘᓐᓃᑦ ᐃᓐᓄᑲᓪᓚᓐᓂᐊᖅᑐᐊᓘᓂᖓ 

ᐃᓱᒪᒋᔭᐅᓚᐅᖅᑰᖏᒻᒪᑦ ᐃᓂᒃᓯᐅᖅᑐᓄᑦ, 

ᑕᐃᒪᐃᑦᑐᖃᖅᐸᓪᓘᓐᓃᑦ ᒫᓐᓇ. ᖁᔭᓐᓇᒦᒃ,  

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᐋ. ᓴᒻᒧᖅᑐᖅ.  

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓯᕗᕐᖓᓂ ᐸᕐᓇᐃᓂᖅ ᐱᓕᕆᐊᖑᑎᓪᓗᒍ 

ᑕᐃᒪᐃᑦᑐᓂᒃ ᐃᓪᓕᓂᒃ ᓴᓇᖃᑦᑕᕐᓂᐊᖅᐱᓰ 

ᐊᓐᓂᐊᕕᓐᓂᒃ ᓄᑖᓂᒃ ᒪᑭᑦᑎᕙᓪᓕᐊᓕᕌᖓᔅᓯ? 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᓄᓇᓕᖕᓂ 

ᐋᓐᓂᐊᕖᑦ ᐅᖃᐅᓯᕆᓪᓗᒋᑦ  

ᐅᓐᓄᐊᓕᒫᖅ ᐅᓪᓗᓕᒫᕐᓗ 

ᐃᖅᑲᓇᐃᔭᕐᕕᖃᖃᑦᑕᖏᒻᒪᑕ. ᒪᑯᐊᓗ 

ᐃᓅᔪᓐᓃᖅᑐᓪᓘᓐᓃᑦ ᐊᑯᓂᓗ ᑕᐃᑲᓃᑦᑕᕆᐊᒃᓴᖅ 

ᐃᓱᒪᒋᒍᑦᑎᒃᑯ ᐊᑭᑦᑑᑎᒋᔭᐅᒍᓐᓇᖅᑐᖅ 

ᒪᓕᒐᖅᑕᖃᐅᕐᒥᖕᒪᑦ ᑭᓱᓄᑦ ᐊᑐᕈᓐᓇᕐᓂᖏᑦ 

ᒪᓕᒃᖢᒋᑦ ᐊᒻᒪᓗ ᐃᖅᑲᓇᐃᔭᖅᑏᑦ 

ᐱᑕᖃᕆᐊᖃᖅᖢᓂ ᑕᐃᒪᐃᑦᑐᓂᒃ ᐃᒡᓕᓂᒃ 

ᓴᓂᕐᕙᐃᓯᒪᓂᐊᕈᑦᑕ.  

 

ᑕᐃᒃᑯᐊ ᐋᓐᓂᐊᕕᖕᒦᑦᑕᕆᐊᓖᑦ ᐱᔾᔪᑎᒋᓪᓗᒋᑦ 

ᒫᓐᓇ ᐋᖅᑭᒃᓱᐃᔪᒍᑦ ᖃᓄᖅ ᐊᑦᑎᒋᒃᐸᑦ 

ᓈᒻᒪᒃᓯᓕᖅᓯᒪᓇᔭᕐᒪᖔᖅ ᐃᖅᑲᓇᐃᔭᖅᑎᓄᑦ, 

ᐋᓐᓂᐊᕕᖕᒦᑯᑖᒋᐊᓕᖕᓄᑦ 

ᑮᓇᐅᔭᖅᑐᓗᐊᖅᑕᐃᓕᒪᑎᓯᓐᓈᕐᓗᒍ. ᖃᑦᓯᓂᒃ 

ᐃᖅᑲᓇᐃᔭᖅᑏᑦ, ᖃᑦᓯᑦ ᐃᒡᓖᑦ 

ᐊᑐᖅᑕᐅᑯᑖᖃᑦᑕᕐᓂᐊᖅᑐᑦ ᒫᓐᓇ. ᑕᐃᒪᐃᑦᑐᓂᒃ 

ᖃᐅᔨᓴᐃᔪᒍᑦ ᐊᒻᒪᓗ ᓂᕆᐅᒃᖢᖓ ᑭᓱᓂᒃ 

ᑐᑭᓯᓛᕐᒪᖔᑦᑕ ᑕᒪᓐᓇ ᖃᐅᔨᓴᐃᓂᖅ ᐱᔭᕇᖅᐸᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᐋ. ᓴᒻᒧᖅᑐᖅ.  

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐱᓕᕆᕝᕕᓯ 2015-16 ᐊᑭᑐᔪᖅᑐᕈᑎᒃᓴᖏᑦ 

ᐅᖃᖅᓯᒪᖕᒪᑕ ᓱᕈᓯᕐᓄᑦ ᐊᑐᖅᑐᒃᓴᖅ ᐃᒡᓗ 

ᐊᓯᐊᓄᑦ ᐊᑐᖅᑕᐅᓂᐊᓕᖅᓯᒪᓪᓗᓂ. 

ᖃᓄᐃᓕᖓᓕᖅᐸ ᑖᓐᓇ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᓂᓪᓕᐅᑎᒋᖕᒪᒍ. ᓯᕗᕐᖓᓂᑦ ᐸᕐᓇᐅᑏᑦ 2017-18-

ᒧᑦ ᐊᑐᖅᑐᒃᓴᐃᑦ ᑲᖏᖅᖠᓂᕐᒥᑦ ᐃᓱᒪᓕᕆᓂᕐᒧᑦ  

ᐃᒡᓗᕐᔪᐊᖅ. ᒫᓐᓇ ᑕᐃᓐᓇ ᐊᑐᖅᑕᖅ 

ᓄᑖᓐᖑᕆᐊᖅᑕᐅᒃᐸᑦ ᐊᑲᐅᓐᖏᓐᓂᖅᓴᐅᓂᐊᖅᑐᖅ 

ᕿᒥᕐᕈᓇᓚᐅᖅᑎᓪᓗᑎᒍ ᑕᐃᓐᓇ 

ᐱᐅᓂᖅᓴᐅᓂᐊᖅᑐᖅ ᓄᑖᑦᑎᐊᒻᒪᕆᖕᒥᒃ ᓴᓇᒍᑦᑕ. 

ᐊᑭᑐᔪᖅᑎᒎᖅᑎᑕᐅᕙᓪᓕᐊᓕᖅᑐᑦ ᑕᒪᒃᑯᐊ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᐋ. ᓴᒻᒧᖅᑐᖅ.  

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᓐᓇ ᒥᓂᔅᑕ ᖃᐅᔨᒪᑦᑎᐊᕐᒪᑦ ᐊᒻᒪᓗ 

ᒪᓕᒐᓕᐅᖅᑏᑦ ᑎᑎᖅᑲᖅᑕᖃᓚᐅᕐᒪᑦ, 

ᐱᓗᐊᕐᓗᒋᓄᑯᐊ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᑕᐃᒃᑯᓂᖓ ᐸᐃᑉᐹᓂᒃ ᕿᒥᕐᕈᓇᖁᓚᐅᕋᒃᑭᑦ 

ᐃᓱᒪᒃᓴᖅᓯᐅᕈᑎᒋᔭᐅᓗᓂᓗ. 

ᐊᑭᑭᓐᓂᖅᓴᐅᓇᔭᒻᒪᕆᒃᑐᖅ ᑕᐃᓐᓇ 

ᓱᕈᓯᒃᑯᕕᕕᓂᖅ ᐃᓐᓇᕐᓄᑦ, ᐃᓐᓇᒃᑯᕕᓐᖑᖅᑎᕐᓗᒍ. 

ᑕᐃᒪᓐᓇ ᑐᑭᓯᓚᐅᖅᑐᖓ.  

 

ᐊᓯᐊᓄᐊᕐᓗᖓ ᐊᐱᖅᑯᑎᓐᓄᑦ, ᐊᒻᒪ 

ᐅᓄᒃᑲᓐᓂᖅᑐᓂᒃ ᐅᓐᓄᐊᓕᒫᖅ ᐅᓪᓗᓕᒫᖅ 

ᑲᒪᕕᐅᓇᔭᖅᑐᓂᒃ ᐱᑕᖃᕆᐊᖃᑐᐃᓐᓇᓕᖅᑐᖅ 7-

ᓂᑦ ᐃᒡᓕᓂᒃ 2017 ᐅᐱᕐᖔᖓᓂᑦ ᓴᓇᓂᐊᖅᑐᑦ 

ᕿᑎᕐᒥᐅᓂᑦ. ᖃᓄᐃᓕᐅᒃᑲᓐᓂᖅᓯᒪᕕᓯ ᐋᓐᓂᐊᕖᑦ 

ᑕᐃᒪᐃᑦᑐᑖᖅᐸᓪᓕᐊᓂᐊᕐᒪᑕ ᓯᕗᓂᒃᓴᑦᑎᓐᓂ 

ᑕᒫᓂ ᓄᓇᕗᑦ ᐃᓗᐊᓂ? (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᓐᓇ ᐃᖃᓗᒃᑑᑦᑎᐊᕐᒥ 

ᐃᒡᓖᓂᒃᑯᐊ ᓱᕐᕋᖏᑦᑐᒍ. ᑕᐃᓐᓇ ᐃᒡᓖᑦ  

ᓴᓂᕐᕙᐃᔪᓐᓇᓚᐅᖅᑐᒍᑦ. ᑕᐃᓐᓇ ᓴᓇᔭᐅᖕᒪᑦ 

ᓂᕆᐅᒋᔭᕗᑦ ᑭᓐᖒᒪᒋᔭᕗᓪᓗ ᑕᒪᒃᑯᐊ 

ᐃᓕᐅᖅᑲᖅᑕᐅᖃᓯᐅᔾᔭᐅᓚᐅᖅᓯᒪᖕᒪᑕ 

ᓴᓇᔭᐅᕙᓪᓕᐊᓕᖅᑎᓪᓗᒍ.  

ᐊᑐᖅᑕᐅᓐᖏᓗᐊᓚᐅᖅᖢᓂᓗ. ᑕᐃᒪᐃᑦᑑᖕᒪᑦ 

ᐊᑐᖅᑕᐅᓐᖏᓗᐊᕐᓂᖓ ᐃᒡᓘᑉ ᐃᓚᖓᓂᑦ 

ᓴᓂᕐᕙᐃᓚᐅᖅᓯᒪᔪᑦ ᐃᓄᓕᕆᔨᒃᑯᓐᓄᑦ 

ᐊᑐᖅᑕᐅᓇᔭᖅᑐᒥᒃ ᓄᑖᓐᖑᕆᐊᖅᑎᖦᖢᒍ ᒪᓕᒐᐃᑦ 

ᐊᓐᖑᑎᒋᐊᖅᑎᖦᖢᑎᒃᑦ, ᐃᒡᓕᖃᐅᓕᕈᓐᓇᕐᓂᐊᕐᒪᑦ 

ᑲᒪᒋᔭᐅᑯᑖᒋᐊᓕᖕᓄᑦ. ᐄ, ᑖᓐᓇ ᐊᔾᔨᐅᓐᖏᑦᑐᖅ.  

 

ᕿᒥᕐᕈᓇᓕᕌᖓᑦᑕ ᒪᑯᐊ ᐃᒡᓗᑦ 

ᖃᓄᐃᓕᖓᓂᖏᓐᓂᑦ ᐃᒪᐃᑦᑐᓄᑦ ᐅᑯᐊ 

ᐊᑐᖅᑕᐅᓂᐊᖅᑑ−ᓚᓯᒪᑲᐅᑎᒋᓲᖑᒐᑦᑕ, 

ᑕᐃᑲᓃᑯᑖᒋᐊᓕᓐᓂ ᐃᓂᒃᓴᓕᐅᖅᐸᒌᓐᖏᖦᖢᑕ. 

ᑕᒪᓐᓇ ᐃᓱᒪᒌᓐᓇᕈᓐᓇᖅᑕᕗᑦ 

ᖃᓄᖅᑑᕐᕕᒃᓴᖃᑐᐊᕈᑦᑕ ᐊᒻᒪᓘᓐᓃᑦ ᐱᔨᑦᑎᕈᑎᓂᒃ 

ᒪᕐᕉᖕᓃᓐᖔᖅᑑᖕᓂᒃ ᐊᑕᐅᓯᕐᒨᖅᑎᑦᑎᔪᓐᓇᕋᑦᑕ 

ᐃᒡᓗᓕᐅᕐᓂᐊᕐᓗᓂ ᐃᒡᓗᓕᐅᕐᓂᕐᒧᑦ ᒪᓕᒐᓂᒃ 

ᒪᓕᒋᐊᖃᓲᖑᖕᒥᒐᑦᑕ ᐃᒡᓕᓂᒃ 

ᑕᐃᑲᓃᑯᑖᖕᓂᐊᖅᑐᓄᑦ ᓴᓂᕐᕙᐃᓂᐊᕈᑦᑕ ᑕᐃᒃᑯᐊ 

ᒪᓕᒐᐃᑦ ᑕᕝᕙᓃᑦᓴᐅᑎᒋᖃᑕᐅᔭᕆᐊᓖᑦ.  

 

ᑭᓱᓄᑦ ᐊᑐᕐᓂᐊᖅᑐᓄᑦ ᐋᖅᑭᒃᓱᖅᓯᒪᕙᒌᕐᓗᑎᒃ.  

ᖃᐅᔨᒪᔪᒍᑦ ᖃᓄᖅ ᐋᖅᑭᒃᑕᐅᒋᐊᒃᓴᖏᓐᓂᒃ. 

ᑕᐃᒪᐃᓐᓂᖓᓄᑦ ᑭᓱᓕᒫᑦᑎᐊᓂᒃ 

ᐃᓱᒪᕙᒌᕋᓱᖃᑦᑕᖅᑐᒍᑦ 

ᐃᒡᓗᕐᔪᐊᓕᐅᕐᓂᐊᓕᕌᖓᑦᑕ 

ᐊᑐᑦᑎᐊᕋᓱᒃᖢᑎᒃᑯᓪᓗ ᑕᐃᒃᑯᐊ ᑮᓇᐅᔭᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑎᖁᑎᒐ 

ᑭᖑᓪᓕᖅ, ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓯᕗᓪᓕᖅᐹᒥᒃ ᖁᔭᓐᓇᒦᖅᑳᕈᒪᓪᓗᒍ ᒥᔅᑕ 

ᒥᑭᓐᖑᐊᖅ ᐊᐱᖅᓲᑎᖃᖅᑲᐅᖕᒪᑦ ᑭᒡᒐᖅᑐᖅᖢᓂᖓ 

ᐋᓐᓂᐊᕕᒃᓴᖓᓂᒃ ᓴᓂᑭᓗᐊᕐᒥ  



ᕿᑎᖅᑰ, ᐅᑐᐱᕆ 27, 2016 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  2640 

 

 

 

ᐃᒻᒪᖄ ᑕᐃᒪᓐᓇᑦᑕᐅᖃᐃ ᐊᓯᖏᓐᓂᒃ 

ᐱᖁᑎᕐᔪᐊᒃᓴᓂᒃ ᓴᓂᑭᓗᐊᕐᒥᐅᑦ ᐱᔭᐅᓂᐊᖅᑐᓂᒃ 

ᐱᓇᓱᖃᑕᐅᒃᑲᓐᓂᕈᓇᐅᒐᓗᐊᖅ.  

 

>>ᐃᓪᓚᖅᑐᑦ 

 

ᐃᒃᓯᕙᐅᑖᖅ, ᐊᑯᓂᐊᓗᒃ 

ᐊᔭᐅᖅᑐᐃᖃᑦᑕᖅᓯᒪᓕᕋᒪ ᐋᓐᓂᐊᕕᒃᑖᕈᒪᓪᓗᖓ 

ᓴᓂᑭᓗᐊᕐᒥ ᐊᒃᓱᐊᓗᒃ ᐊᓕᐊᓇᐃᒍᓱᒃᑐᖓ ᑕᑯᒐᒪ 

ᐱᕙᓪᓕᐊᓂᖃᑦᑐᒥᒃ ᑕᒪᑐᒧᖓ.  

 

ᐊᐱᖅᑯᑎᒃᓴᖃᓗᐊᕐᓂᐊᖏᑦᑐᖓ ᑖᔅᓱᒪ ᒥᒃᓵᓄᑦ 

ᐅᓪᓗᒥ ᑭᓯᐊᓂᓕ ᐊᐱᖅᑯᑎᖃᕈᒪᔪᖓ ᑕᐃᒃᑯᐊ 

ᓯᕗᕐᖓᒍᑦ ᖃᐅᔨᓴᐃᖃᑦᑕᕐᓂᖅ 

ᐸᕐᓇᐃᓚᐅᖅᑳᑎᓐᓇᒋᑦ. ᐅᓪᓗᒥᒧᑦ ᑎᑭᖦᖢᒍ. 

ᐅᓂᑳᒐᓛᒍᓐᓇᖅᐲᑦ ᖃᓄᐃᓕᖓᓪᓚᕆᓕᕐᒪᖔᑦ $1 

ᒥᓕᐊᓐ ᑭᓱᑖᕐᓂᐊᕐᒪᖔᑦ ᐊᒻᒪᓗᑦᑕᐅᖅ ᑕᐃᒃᑯᐊ 

ᓯᕗᕐᖓᒍᑦ ᐸᕐᓇᐃᓂᐅᑉ ᖃᐅᔨᓴᐃᓂᖃᓪᓗᓂ 

ᐊᑭᖓ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᒥᑭᓐᖑᐊᖅ)(ᑐᓵᔨᑎᒍᑦ): ᖁᔭᓐᓇᒦ$. 

ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐱᔾᔪᑎᒋᓪᓗᒍ 

ᑕᐃᒪᐃᓕᐅᕈᒪᖃᑦᑕᖏᑦᑐᒍᑦ ᐱᔭᕐᓂᖏᑦᑐᐊᓘᖕᒪᑦ 

ᑕᒪᒃᑯᐊ ᐃᓱᒪᒃᓴᖅᓯᐅᑎᒋᖃᓯᐅᑎᔭᕗᑦ. 

ᐃᒃᓯᕙᐅᑖᖅ, ᖃᓄᐃᒃᓴᖏᑉᐸᑦ ᒥᔅᑕ ᐹᑉ ᓴᑖᒃ 

ᑭᐊᖁᓪᓗᒍ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᐹᑉᓯᑖᒃ. 

 

ᐹᑉᓯᑖᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑮᓇᐅᔭᐃᑦ ᑐᓂᔭᐅᖃᑦᑕᖅᑐᑦ ᓯᕗᕐᖓᒍᑦ  

ᐸᕐᓇᐃᓂᐅᑉ ᖃᐅᔨᓴᕈᑕᐅᖃᑦᑕᕐᓂᐊᕐᓗᑎᒃ ᑖᒃᑯᐊ 

ᖃᐅᔨᒪᔨᑕᕐᓂᒃ ᑐᓴᕋᓱᐊᖃᑦᑕᖅᑐᑦ 

ᓇᓗᓇᐃᖅᓯᖃᑦᑕᕐᒪᑕ ᓄᑖᕈᖅᑕᐅᒋᐊᖃᖅᐸ ᐃᒡᓗ. 

ᓄᑖᒥᒃ ᐃᒡᓗᓕᐅᖔᕆᐊᖃᖅᐹ, ᖃᐅᔨᓴᐃᓪᓗᑎᒃ 

ᑕᐃᒪᓐᓇ. ᐊᒻᒪᓗᑦᑕᐅᖅ ᐱᔭᕇᖅᑕᐅᓇᓱᒃᑐᓂ 

ᐃᒡᓘᑉ ᓴᓇᔭᐅᕙᓪᓕᐊᓂᖓ. ᖁᔭᓐᓇᒦᒻᒪᕆᐊᓗᒃ,  

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪᓕ ᑎᑭᐅᑎᓯᒪᓕᖅᐹ ᓇᓂ ᓇᔪᒐᖃᕐᓂᐊᕐᒪᖔᑦ 

ᐋᓐᓂᐊᕕᒃᓴᖅ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ Hᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᓱᖅᑯᐃᑕᒃᑲ ᒪᓕᒃᖢᒋᑦ 

ᐅᖃᖃᑎᒋᓪᓗᒋᑦ ᑕᐃᒃᑯᐊ ᕼᐋᒻᒪᓚᒃᑯᑦ 

ᓴᓂᑭᓗᐊᕐᒥ ᑲᑎᒪᔨᖏᑦ ᑖᒃᑯᐊ ᒪᕐᕉᖕᓂᒎᖅ 

ᐃᓂᒃᓴᖃᖅᑎᑕᐅᔪᖅ ᓇᓕᐊᖕᓂᑐᐃᓐᓇᖅ 

ᓂᕈᐊᖅᑕᐅᓂᐊᖅᑐᖅ ᐃᓂᒃᓵᒃ ᒪᕐᕉᓪᓗᐊᖅᑑᒃ ᒫᓐᓇ 

ᑎᑎᕋᐅᔭᖅᓯᒪᓂᖓ ᑲᒪᒋᔭᐅᓕᖅᐸᑦ.  

 

ᐅᐊᑦᑎᐊᖅ ᐅᖃᖅᑲᐅᒐᒪ ᑖᒃᓱᒥᒐᑦᓴᐃᓐᓇᖅ 

ᑎᑎᕋᖅᑕᐅᓯᒪᔪᒥᒃ ᐊᑐᕐᓂᐊᕐᒪᑎᒃ. ᑭᓯᐊᓂᓕ 

ᑖᒃᑯᐊ ᑐᓐᖓᕕᒃᓴᕆᓂᐊᖅᑕᖓ 

ᐃᓱᒪᔅᓴᖅᓯᐅᕈᑎᖃᓐᓂᐊᕐᒥᒻᒪᑕ ᓄᓇᐅᑉ 

ᐋᖅᑭᒃᓱᖅᓯᒪᓂᖓᓄᓪᓗ ᕿᒥᕐᕈᓇᒡᓗᑎᒃ 

ᕿᓐᖑᕐᒥᒐᑲᑕᕐᓗᑎᒃ ᓄᓇᒥᒃ. ᖁᔭᓐᓇᒦᒃ, 

ᐃᒃᓯᕙᐅᑖᖅ.   

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪᓐᓇ ᐸᕐᓇᒋᐊᖃᖅᑐᖅ ᖃᐅᔨᒪᒐᓗᐊᖅᑐᖓ 

ᑮᓇᐅᔭᓂᒃ ᐊᑐᖅᑐᐊᑦᑎᐊᕐᓂᐊᖅᑐᐊᓘᒐᓗᐊᖅ 

ᑖᒃᑯᓄᖓ ᐱᓕᕆᓗᑎᒃ.  

 

ᑭᓯᐊᓂᓕ ᐊᒻᒪᓗᑦᑕᐅᖅ ᐅᖃᐅᔾᔨᔪᒪᓪᓗᖓ 

ᐃᓕᔅᓯᓐᓄᑦ ᓂᕈᐊᕈᔅᓯ ᐃᓂᒋᔭᐅᓂᐊᖅᑐᒥᒃ 

ᐋᓐᓂᐊᕕᒃᓴᓄᑦ ᑐᓴᕋᓱᐊᖏᓐᓇᖃᑦᑕᕐᓂᐊᖅᐳᓯ 

ᓄᓇᓕᖕᓂ ᐱᔾᔪᑎᒋᓪᓗᒋᑦ ᓴᓂᑭᓗᐊᖅ  

ᐊᐱᔪᐊᓘᖃᑦᑕᕐᒪᑦ ᐃᒡᓗ ᐋᖅᑭᒃᑕᐅᑦᑎᐊᖏᑉᐸᑦ 

ᑕᐃᒪᓐᓇ ᑮᓇᐅᔭᕐᔪᐊᕐᕌᓗᖕᓂᒃ ᐊᑐᕋᔭᕋᕕᑦ 

ᐊᐳᑕᐃᔭᐃᓗᑎᑦ ᕿᒧᕐᔪᑖᖅᓴᕋᐃᑦᑐᓪᓛᓘᖕᒪᑦ.  

 

ᑕᐃᒪᓐᓇ ᐅᖃᖅᑲᐅᖕᒥᒐᕕᑦ ᐅᐊᑦᑎᐊᖅ ᑕᐃᒃᑯᐊ 

ᑎᑎᕋᐅᔭᖅᓯᒪᔪᑦ ᑖᒃᑯᓂᖓᑦᑕᐃᓐᓇᖅ 

ᐊᑐᖃᑦᑕᖅᑎᓪᓗᒋᑦ ᒪᑐᐃᕈᑎᖕᓂ  

ᐅᖃᖅᑲᐅᒐᕕᑦ ᐱᐅᓯᒋᐊᖅᑕᐅᖁᓪᓗᒋᑦ ᑕᐃᒃᑯᐊ 

ᑎᑎᕋᐅᔭᖅᓯᒪᓂᖏᑦ. ᑎᑎᕋᐅᔭᖅᓯᒪᓂᐅᑉ ᒥᒃᓵᓄᑦ 

ᑭᓲᕙᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ Hᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᒪᒥᐊᓇᖅ ᐅᑕᖅᑭᑎᑦᑎᒐᒪ.  

 

ᖃᐅᔨᒪᓪᓚᒃᑕᕋᓗᐊᒃᑲ ᑖᒃᑯᐊ ᕿᒥᕐᕈᓇᒃᖢᒋᑦ 

ᐊᔾᔨᒌᒥᒃ ᑎᑎᕋᐅᔭᖅᓯᒪᓂᖅ ᑕᑯᓐᓇᓕᕌᖓᑦᑎᒍ 

ᓲᕐᓗ ᓄᓇᓖᑦᑕᐅᖅ ᐃᓚᖏᑦ ᓇᖕᒥᓂᖅ 

ᐱᓕᕆᖃᑦᑕᕐᒥᖕᒪᑕ ᓲᕐᓗ ᑲᑎᒪᔨᐅᑉ 

ᐅᖃᐅᓯᕆᕋᑖᖅᑕᖓ ᐊᑐᓕᖁᔭᓕᐅᖅᖢᓂ 

ᐱᓕᕆᕕᑦᑎᓐᓄᑦ ᑎᑎᕋᐅᔭᖅᓯᒪᓂᖓ 

ᐱᓕᕆᔭᐅᓕᖅᐸᑦ ᓇᒧᑦ ᐃᓕᔭᐃᔭᕆᐊᖃᕐᒪᖔᑦ 

ᓇᒧᓪᓗ ᓵᓐᖓᔭᕆᐊᖃᕐᒪᖔᑦ. ᑕᒪᒃᑯᐊ 

ᐃᓱᒪᒃᓴᖅᓯᐅᖃᓯᐅᔾᔭᐅᓂᐊᖅᑐᑦ.  

 

ᖁᔭᒋᑦᑎᖅᐸᕋᓗ ᓂᓪᓕᐅᑎᒋᕋᑖᖅᑕᖓ 

ᐅᖃᐅᔾᔨᒋᐊᕈᑎᒋᔭᖓᓗ.  

ᐃᖅᑲᓇᐃᔭᖅᑏᑦ ᐊᖓᔪᖅᑲᐅᑏᑦ ᑖᒃᑯᐊ 

ᑎᑎᕋᕇᒃᑐᑦ ᑖᒃᑯᓂᖓ ᐊᒻᒪᓗᑦᑕᐅᖅ 

ᐱᓕᕆᖃᑎᒌᖏᓐᓇᕈᒪᓂᐊᖅᑕᒃᑲ ᑕᐃᒃᑯᐊ 

ᐃᓪᓗᓕᐅᕌᖓᑕ ᓄᓇᓕᖕᓂ ᑕᒪᒃᑯᐊ 

ᐱᖃᓯᐅᔾᔭᐅᖃᑦᑕᖁᓪᓗᒋᑦ 

ᐃᓱᒪᔅᓴᖅᓯᐅᕈᑕᐅᑎᓪᓗᒋᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒻᒪᓗᑦᑕᐅ ᓱᓕ ᖁᔭᓐᓇᒥᕈᒪᔭᕋ ᒥᔅᑕ ᒥᑭᓐᖑᐊᖅ  

ᐊᐱᖅᑯᑎᖃᖅᑲᐅᕐᒪᑦ ᑖᒃᑯᓂᖓ 

ᐃᖅᑲᓇᐃᔭᖅᑎᑖᕆᐊᖃᕐᓂᕐᒧ ᐃᖅᑲᓇᐃᔭᖅᑏᑦ 

ᐃᒡᓗᒃᓴᖏᓐᓄᑦ ᐋᓐᓂᐊᕕᖕᒧᑦ.  

 

ᒫᓐᓇᐅᔪᖅ ᐋᓐᓂᐊᕕᒃ ᐃᒡᓗᖁᑎᖃᕐᒪᑦ 

ᐊᖏᕐᕋᕆᔭᐅᔪᓂᒃ ᐋᓐᓂᐊᓯᐅᖅᑎᓄᑦ ᐋᓐᓂᐊᕕᐅᑉ 

ᐃᓗᐊᓂ.  

ᑕᐃᒃᑯᐊᓕ ᓄᑖᑦ ᐋᓐᓂᐊᕕᒃ ᑕᐃᓐᓇ ᐃᓛᒃᑰᖓᔪᒥᒃ 

ᐋᓐᓂᐊᓯᐅᑎᓄᑦ ᐃᒡᓗᑖᖅᑎᑦᑎᓂᐊᕐᒪᑦ. ᑕᐃᓐᓇ 

ᓄᑖᖅ ᐃᖅᑲᓇᐃᔭᖅᑏᑦ ᐃᒡᓗᒃᓴᖓ ᐋᓐᓂᐊᕕᖕᒧᑦ 

ᖃᓂᒃᓴᕐᓂᐊᖅᐹ?  

 

ᐅᖓᓯᖕᓂᖅᓴᐅᓗᓂ ᓄᓇᓕᖕᓂᑦ ᐋᓐᓂᐊᕕᓯ 

ᐃᖅᑲᓇᐃᔭᖅᑏᑦ ᐃᓄᖏᑦ ᐅᖓᓯᒑᖓᑕ 

ᐋᓐᓂᐊᕕᖕᒧᑦ ᐃᖅᑲᓇᐃᔭᖅᑏᑦ 

ᐃᖅᑲᓇᐃᔭᕐᕕᖕᒧᐊᕈᓐᓇᐃᓪᓕᐅᖅᑲᖃᑦᑕᕋᔭᕐᒪᑕ 

ᑐᐊᕕᕐᓇᖅᑐᖃᖅᑎᓪᓗᒍ. ᖃᓄᐃᓕᖓᓂᐊᖅᐸ 

ᐃᖅᑲᓇᐃᔭᖅᑎᓄᑦ ᐃᒡᓗᒃᓴᕆᔭᐅᓂᐊᖅᑐᖅ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ Hᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖁᔭᓐᓇᒦᖅᐸᕋᓗ ᑖᓐᓇ ᑲᑎᒪᔨ 

ᑖᒃᑯᓂᖓ ᐃᓱᒫᓘᑎᓂᒃ ᓴᖅᑭᑦᑎᖕᒪᑦ. 

ᕿᒥᕐᕈᓇᒃᖢᑎᒍ ᐃᓛᒃᑰᖓᑎᑕᐅᓂᖏᑦ 

ᐃᖅᑲᓇᐃᔭᖅᑏᑦ ᐃᒡᓗᒃᓴᖓ ᐋᓐᓂᐊᕕᖕᒧᑦ. 

ᐅᖃᖅᑲᐅᒐᒪᐃᓛᒃ ᐊᔾᔨᒌᖏᒻᒪᑕ ᒪᓕᒐᖏᑦ 

ᐊᑐᖅᑕᐅᖃᑦᑕᕆᐊᓖᑦ ᐋᓐᓂᐊᕕᐅᓪᓗ ᒪᓕᒐᖏᑦ, 

ᐊᖏᕐᕋᕆᔭᐅᔫᓪᓗ ᒪᓕᒐᖏᑦ ᐊᔾᔨᒌᖏᒻᒪᑕ 

ᐃᒡᓗᓕᐅᖅᑎᓪᓗᒋᑦ ᐊᖏᕐᕋᒃᓴᐅᓂᐊᖅᑐᓂᒃ. 

ᑮᓇᐅᔭᓂᒃ ᐊᑐᓐᖏᓐᓂᖅᓴᓪᓛᓘᖃᑦᑕᖅᑐᒍᑦ 

ᐊᖏᕐᕋᕆᔭᐅᔪᖅ ᐃᓛᒃᑰᖓᑎᑕᐅᑎᓪᓗᒍ 

ᐃᖅᑲᓇᐃᔭᖅᑎᓄᑦ. ᐃᒪᓐᓇᐃᓕᖓᒍᒪᔪᒍᑦ 

ᐃᖅᑲᓇᐃᔭᖅᑏᑦ ᐃᒡᓗᒃᓴᖓ 

ᑕᕝᕙᓂᔅᓴᐃᓐᓈᖁᓪᓗᒍ ᓄᓇᒥ ᐋᓐᓂᐊᕕᐅᑉ 

ᓇᔪᒐᖃᕐᕕᖓᓂ, ᓴᓂᑦᑎᐊᑯᓗᐊᓂ. ᖁᔭᓐᓇᒥᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕋᒻᐳᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐱᖃᑖᑦᑕᐅᖅ ᒫᓐᓇ ᐋᓐᓂᐊᕕᖁᑎᕗᑦ ᐃᓪᓘᑉ 

ᑐᓄᐊᓂ ᓄᓇᓯᐅᑎᒃᑯᕕᖃᕐᒪᑦ ᐊᔾᔨᒌᑦᑐᓂᒃ 

ᐊᑐᖅᑕᐅᖃᑦᑕᖅᑐᖅ ᓄᓇᓯᐅᑎᑯᕕᓪᓗᓂ 

ᓯᕐᓗᐊᖑᓪᓗᓂᓗ. ᐋᓐᓂᐊᕕᒃᓴᖅ ᑕᐃᓐᓇ ᓄᑖᖅ 

ᐃᓱᒪᔅᓴᖅᓯᐅᕈᑎᖃᓐᓂᐊᕐᒪᖔᑦᓯ  

ᓄᓇᓯᐅᑎᒃᑯᕕᖃᓐᓂᐊᕐᒪᖔᑦ ᐋᓐᓂᐊᕕᒃᓴᖅ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

Hᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑎᑎᕋᐅᔭᖅᓯᒪᓂᖓᓄᑦ ᑎᑭᒃᑯᑦᑕ 

ᓄᓇᓖᑦ ᑭᓐᖒᒪᔭᖏᓐᓂᒃ ᐱᖃᓯᐅᔾᔨᖃᑦᑕᖅᑐᒍᑦ 

ᐊᖏᕈᓐᓇᖏᑦᑐᖓ ᒫᓐᓇᐅᔪᖅ, ᒫᓐᓇ 

ᐋᓐᓂᐊᕕᒃᓴᓄᑦ ᓴᓇᓂᐊᖅᑎᓪᓗᒋᑦ 

ᐃᓚᒋᔭᐅᖃᑦᑕᖏᒃᑲᓗᐊᕐᒪᑕ. ᐅᖃᖃᑎᒋᓕᕈᑦᑎᒍ 

ᓄᓇᓕᒃ ᑕᒪᓐᓇ ᐅᖃᐅᓯᕆᓛᕐᒥᔭᕗᑦ. 

ᐃᖅᑲᓇᐃᔭᖅᑎᒃᑲ ᑎᑎᕋᕇᖅᑐᑦ ᑕᒪᑐᒥᖓ. 

ᑕᐃᒪᐃᓕᓚᐅᖅᑎᓪᓗᖓ ᐋᓐᓂᐊᕕᒃᓴᓄᑦ 

ᐃᓚᒋᔭᐅᓪᓚᕆᐊᓗᒋᐊᖃᕐᓗᓂ ᐱᓐᖏᖅᑐᖅ 

ᑕᕝᕗᖓ ᐃᓱᓕᑐᐃᓐᓇᓂᐊᖅᐸᕋ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓱᖅᑯᐃᑎᐊᖅᑕᒋᑦ. ᓯᕗᓪᓕᐅᔾᔭᐅᓯᒪᖏᑦᑑᒐᓗᐊᖅ 

ᓄᓇᓯᐅᑎᒃᑯᕕᒃ ᐋᓐᓂᐊᕕᓕᐊᕈᒪᑎᓪᓗᒋᑦ. 

ᐅᖃᐅᓯᕆᓇᓱᒃᑕᕋᓕᐅᓇ ᒫᓐᓇ 

ᓄᓇᓯᐅᑎᒃᑯᕕᖃᕋᑦᑕ ᐋᓐᓂᐊᕕᐅᑉ ᓴᓂᐊᓂ. ᑖᓐᓇ 

ᐋᓐᓂᐊᕕᒃ ᓄᑖᖅ ᓴᓇᔭᐅᑉᐸᑕ ᓄᓇᓯᐅᑎᒃᑯᕕᒻᒥᓂᒃ 

ᐊᓯᐅᔨᓂᐊᕐᒪᑕ ᔭᒐᐃᓗᑎᓪᓗ 

ᐊᑐᖃᑦᑕᓚᐅᖅᑕᕋᓗᐊᕐᒥᖕᓂ.  

 

ᐊᓯᐊᓅᕐᓗᖓ ᐊᒻᒪ ᐃᓚᖓᓂᒃ ᑕᕝᕙᓂ 

ᐊᑐᕈᒫᖅᑕᓯᓐᓂ ᒥᑭᑦᑑᑎᓂ ᐊᑭᑐᔪᖅᑐᕈᑎᓂ 

ᓂᐅᕕᕈᒪᒻᒪᑕ ᓄᓇᓯᐅᑎᓄᑦ. ᖃᐅᔨᒪᒐᓗᐊᖅᑐᖓ  

ᐃᖏᕐᕋᓂᕆᔭᖓ ᓄᓇᓯᐅᑎᑐᖃᐃᑦ ᑕᐃᒃᑯᐊ 

ᖁᔭᓈᖅᑕᐅᔭᕌᖓᑕ. ᖃᐅᔨᒪᔪᖓ ᐱᓕᕆᕕᓯ 

ᓄᓇᓕᖕᓂ ᒐᕙᒪᒃᑯᓄᓪᓗ ᐱᔨᑦᓯᖅᑎᒃᑯᓐᓂᑦ 

ᑐᓂᔭᐅᖃᑦᑕᕐᒪᑕ ᑕᐃᒃᑯᐊᓗ ᒐᕙᒪᒃᑯᓐᓄ 

ᓄᓇᓕᖕᓂ ᐱᔨᑦᓯᖅᑎᒃᑯᑦ ᓴᖅᑭᑦᑎᖃᑦᑕᕐᒪ, 

ᓴᒃᑭᐃᖔᖃᑦᑕᕐᒪᑕ ᐱᖁᑎᒋᔭᐅᔪᓂᒃ.  

 

ᐊᕐᕌᓂᐅᖅᑰᖅᑐᖅ ᓴᖅᑭᑦᑎᓚᐅᖅᓯᒪᒻᒥᒐᒪ 

ᐱᓕᕆᕕᒻᒧᑦ, ᐋᓐᓂᐊᕕᒃ ᓴᓂᑭᓗᐊᕐᒥ ᒪᕐᕉᓐᓂᒃ 

ᓄᓇᓯᐅᑎᖃᕐᒪᑦ ᐊᑐᕈᓐᓃᖅᑑᓐᓂᒃ ᐅᓪᓗᒥᒧᑦ 

ᑎᑭᑦᑐᒍ ᑖᒃᑯᐊ. ᐊᕐᕌᒍ ᐊᑕᐅᓯᖅ ᐊᓂᒍᖅᑎᓪᓗᒍ 

ᑖᒃᑯᐊ ᓄᓇᓯᐅᑏᑦ, ᑖᒃᑯᐊ ᐊᕐᕌᒍᓄᑦ ᒪᕐᕉᓐᓄᒃ, 

ᐱᖓᓱᓄᓪᓗ ᑕᐃᒃᑯᐊ ᑕᐃᑲᓂ ᐊᑐᖅᑕᐅᓐᖏᑦᑐᑎᒃ 

ᓱᓕ ᓄᓇᓯᐅᑏᒃ ᐋᓐᓂᐊᕕᐅ ᓴᓂᐊᓃᒻᒪᑕ. ᑖᒃᑯᐊ 

ᖁᔭᓈᖅᑕᐅᖁᓗᒋᒃ, ᓴᒃᑯᑐᐃᖁᓗᒋᒃ ᓄᓇᓕᖕᓂ 

ᒐᕙᒪᒃᑯᓐᓄᑦ ᐱᔨᑦᓯᖅᑎᒃᑯᓐᓄᑦ ᐅᖃᖅᓯᒪᕕᓰ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑭᐅᔪᓐᓇᖏᓐᓇᒃᑯ ᑕᒪᓐᓇ, 

ᐃᒃᓯᕙᐅᑖᖅ. ᒫᓐᓇ ᓂᓪᓕᐊᔫᒐᓗᐊᑦ, ᐊᑭᑐᔪᓂᒃ 

ᐱᖁᑎᒋᔭᐅᔪᑦ ᓄᓇᓕᖕᓂ ᒐᕙᒪᒃᑯᓄᓪᓗ 

ᐱᔨᑦᓯᕋᖅᑎᒃᑯᓐᓄᑦ 

ᐅᖃᖃᑎᖃᖅᑐᕕᓂᐅᔭᕆᐊᓕᐅᒐᓗᐊᑦ. ᑭᓯᐊᓂᓕ 

ᑖᒃᑯᐊ ᖃᐅᔨᒋᐊᕆᐊᖃᕆᐊᖅᑕᒃᑲ ᓄᓇᓯᐅᑏᑦ, 

ᐅᑎᕐᕕᒋᓛᕐᓗᒍ ᒪᓕᒐᓕᐅᖅᑎ ᑖᒃᓱᒪ ᒥᒃᓵᓄᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒃ, ᒥᓂᔅᑕ. 

ᐱᓕᕆᔭᐅᖅᑳᕆᐊᖃᓚᐅᖅᑑᒐᓗᐊᖅ ᐊᕐᕌᒍᑦ 

ᐱᖓᓱᑦ ᐊᓂᒍᖅᓯᒪᓕᕐᒥᔪᑦ ᓄᓇᓯᐅᑏᑦ 

ᓱᕋᖅᑎᖅᑕᐅᑐᐃᓐᓇᖃᑦᑕᕐᒪᑕ ᕿᑲᑐᐃᓐᓇᖅᑐᑎᒃ. 

ᐱᓕᕆᕕᓯ ᐱᒋᓐᖏᑕᖓ, ᐱᓕᕆᕕᓐᓂᓪᓗ 

ᐊᓯᖏᓐᓂᑦ ᑎᒍᔭᐅᓪᓗᑎᒃ ᐊᑯᓂᐊᓗᒃ 

ᕿᑲᖃᑦᑕᕐᒪᑕ ᐊᑐᕈᓐᓃᕋᓗᐊᖅᑎᓪᓗᒋᑦ 

ᖁᔭᓈᖅᑕᐅᓇᓵᖅᑐᐊᓘᖃᑦᑕᕐᒪᑕ.  

 

ᑎᓕᐅᖅᐸᒋᓪᓕ, ᓇᓃᒃᑲᓗᐊᖅᐳᑭᐊᕐᖏᓐᓇ 

ᕿᑲᖅᑎᑕᐅᓂᖓ ᑕᐃᒃᑯᐊ ᐱᓕᕆᕝᕕᓪᓘᓐᓃᑦ, 

ᐱᓕᕆᕕᓯᐅᓐᖏᑦᑐᖅ, ᐱᓕᕆᕕᐅᔪᖅ ᓄᓇᓕᖕᓂ 

ᒐᕙᒪᒃᑯᓄᓪᓗ ᐱᔨᑦᓯᕋᖅᑎᒃᑯᑦ 

ᑐᓴᐅᒪᑎᑕᐅᓐᖏᓗᐊᕐᒪᑕ ᐅᕝᕙᓘᓐᓃᑦ ᐱᓕᕆᕕᖓ 

ᓄᓇᓕᖕᓂ ᒐᕙᒪᒃᑯᓄᓪᓗ ᐃᖏᕐᕋᓯᑎᑦᑎᖏᑦᑐᑦ 

ᑕᒪᑐᒥᖓ?  

ᑎᓕᐅᕆᑐᐃᓐᓇᖅᐳᖓ ᓯᕗᓂᒃᓴᖅᑎᓐᓂ ᑖᓐᓇ 

ᐱᔾᔪᑎᐅᒻᒪᑦ ᓄᓇᑦᑎᓐᓂᑐᐊᖑᓐᖏᑦᑐᖅ 

ᐊᓯᖏᓐᓂᓪᓗ ᓄᓇᓕᖕᓂ ᑕᐃᒪᐃᑦᑐᒃᓴᐅᒻᒥᒻᒪᑕ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): 

ᖁᔭᓐᓇᒦᖅᐸᕋ ᒪᓕᒐᓕᐅᖅᑎ. ᐊᒃᓱᐊᓗᒃ 

ᓴᐃᒻᒪᒃᑎᖅᓯᒪᔪᖅ ᑕᐃᒪᓐᓇᐃᑦᑐᖅ 

ᖃᐅᒪᓚᐅᓐᖏᓇᒃᑯ, ᑭᓯᐊᓂ ᐃᖅᑲᓇᐃᔭᖅᑎᒃᑲ 

ᑎᑎᕋᖅᑕᐅᕙᓪᓕᐊᔪᑦ, 

ᐃᖅᑲᓇᐃᔭᖅᑎᐊᕋᓱᓐᓂᖅᓴᐅᓂᐊᓕᖅᐳᒍᑦ 

ᓯᕗᓂᒃᓴᑎᓐᓂᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑎᖁᑎᒃᑲ 

ᒪᓕᑦᑐᒋᑦ. ᒥᔅᑕ ᐋᖁᐊᖅ.  

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒪᕐᕈᐃᓐᓈᓐᓂᒃ ᐊᐱᖅᑯᑎᒃᓴᖃᖅᑐᖓ. 

ᐊᖏᖅᑕᐅᓂᐊᕋᓱᒋᓪᓗᒋᓪᓗ. 

 

>>ᐃᓪᓚᖅᑐᑦ 

 

ᐅᖃᐅᓯᕆᔮᒃᑲ ᑖᒃᑯᐊ ᒪᕐᕉᒃ ᐋᓐᓂᐊᕕᓕᕆᓂᕐᒥᑦ 

ᐅᖃᐅᓯᖃᖅᑲᐅᒐᒪ. ᓇᒻᒥᓂᖅ ᐋᓐᓂᐊᓯᐅᖅᑏᑦ 

ᑕᐃᒃᑯᐊ ᓴᓇᓚᐅᕐᒪᑕ ᓱᕋᔅᓯᒪᔪᒥᑦ 

ᐆᒻᒪᖅᑎᑦᑎᔪᑎᒃᑲᓐᓂᕐᔪᑎᒃᓴᒥᑦ ᐆᒻᒪᓯᔪᓄᑦ. 

ᑕᐃᒪᓐᓇᐃᑦᑐᓂᒃ ᐃᓇᖐᔪᓐᓇᖅᐱᓰ, 

ᐊᓯᔾᔩᔪᓐᓇᖅᐱᓰ ᑕᐃᒃᑯᓂᖓ 

ᐆᒻᒪᖅᑎᑦᑎᔪᑎᒃᑲᓐᓂᕈᑎᐅᖃᑦᑕᖅᑐᓂᒃ ᐆᒻᒪᓯᔪᓄᑦ? 

ᕿᓚᒻᒥᐅᓂᖅᐹᒃᑯᑦ ᐃᓇᖏᖅᑕᐅᖃᑦᑕᕋᓗᐊᖅᐸᕋ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐅᐱᒋᑦᑎᐊᖅᐸᒃᑲ ᐋᓐᓂᐊᓯᐅᖅᑏᑦ 

ᑖᒃᑯᐊ ᐅᖅᓱᖅᑑᕐᒥ ᓇᒻᒥᓂᖅ ᐅᐊᔭᓕᕆᒃᑳᓘᒻᒪᑕ,  

ᓱᑲᓐᓂᖏᑦᑐᒃᓴᐅᒐᓗᐊᖅᐳᑦ. 

ᐃᖅᑲᓇᐃᔮᕆᓐᖏᒪᔪᓪᓕ ᑕᒪᓐᓇ. 

ᐃᖅᑲᓇᐃᔮᕆᒐᑦᑎᒍᓕ ᑕᒪᒃᑯᓂᖓ 

ᐊᑐᕆᐊᖃᖅᑕᖏᓐᓂᒃ ᓱᕋᔅᓯᒪᔪᓂᑦ 

ᑲᒪᒋᔭᕆᐊᖃᖅᑐᖅ.  

 

ᐊᑭᑐᔪᖅᑐᕈᑎᑦᑎᓐᓂᓕ, ᑐᒃᓯᕋᐅᑎᑦᑎᓐᓂ ᐅᓪᓗᒥ 

ᓲᕐᓗ ᐱᓕᕆᔭᑦᑕ ᓵᖓᓄᑦ ᑕᐃᒪᓐᓇ ᑕᕝᕙ 

ᑲᔪᓯᔪᒃᑯᑦ ᓱᕋᔅᓯᒪᔪᓕᕆᔾᔪᑎᓂᒃ 

ᐊᑐᕈᒫᖅᑕᖃᐅᖅᐳᒍᑦ, ᑕᐃᒃᑯᐊ ᐱᖁᑎᒋᔭᐅᔪᑦ 

ᓱᕋᒑᖓᑕ ᐃᓇᖏᖅᑕᐅᖃᑦᑕᕐᓂᐊᕐᒪᑕ. ᑖᒃᑯᐊ 

ᓵᑦᑎᓐᓃᑦᑐᑦ ᑎᑎᕋᖅᓯᒪᔪᓐᓇᖅᑐᑦ 

ᑲᑎᒪᔨᕋᓛᖑᔪᓄᑦ ᑐᓂᔭᐅᓚᐅᖅᑐᑦ ᑎᑎᕋᖅᓯᒪᔪᑦ 

ᓇᓗᓇᐃᖅᓯᓯᒪᔪᑦ ᑭᓐᖒᒪᔪᐅᔪᓂᑦ. ᒫᔅᓯᒥ 

ᑐᓂᔭᐅᓚᐅᖅᓯᒪᒻᒥᔪᑦ ᑕᒪᒃᑯᐊ ᐊᓯᔾᔩᓐᓇᐅᔭᖅᑐᑦ 

ᖃᐅᑕᒫᑲᓴᒃ ᑭᓐᖒᒪᔭᐅᔪᑦ ᐋᓐᓂᐊᕕᓐᓂᑦ.  

 

ᑕᒪᒃᑯᐊ ᕿᒥᕐᕈᓇᑦᑕᐅᑎᒋᓂᐊᖅᑕᕗᑦ ᐃᕐᖐᓐᓇᕐᒥᑦ 

ᐅᖅᓱᖅᑑᕐᒥᐅᑦ ᐊᑐᕆᐊᖃᕐᒪᑕ ᑕᐃᒪᐃᑦᑐᓂᒃ 

ᒪᓕᒐᐃᑦ ᒪᓕᓪᓗᒋᑦ ᐆᒻᒪᖅᑎᑦᑎᒃᑲᓐᓂᕈᑎᒃᓴᓂᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᐋᖁᐊᖅ.  

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒃ, ᑭᐅᒐᕕᑦ. ᐱᖃᑖ ᐊᐱᖅᑯᑎᒋᓂᐊᖅᑕᕋ, 

ᐳᓛᕆᐊᓚᐅᖅᓯᒪᒐᒪ ᑕᐃᒃᑯᐊ ᐸᖅᑭᓯᕕᐅᔪᑦ 

ᑲᑎᒪᕐᔪᐊᕆᐊᖃᑕᐅᓚᐅᖅᑎᓐᓇᖓ ᐅᓱᖅᑑᕐᒥ 

ᐳᓛᕆᐊᓚᐅᕋᒃᑯ ᐸᖅᑭᑦᑎᕕᒃ ᑕᐃᓐᓇ ᑎᒥᒥᒍᑦ 

ᐊᔪᕈᑎᖃᓗᐊᖅᑐᓄᑦ. ᖁᓖᓐᓇᕐᓂᑦ ᐃᓪᓕᓖᑦ. 

ᐅᑕᖅᑭᔪᒡᒎᖅ ᐅᓄᖅᓯᔪᐊᓘᒻᒪᑕ ᐅᖅᓱᖅᑑᒥᐅᑕᐃᑦ, 

ᓯᓚᑖᓃᑦᑐᓪᓗ. ᐅᓄᖅᓯᕙᓪᓕᐊᑐᐃᓐᓇᓕᕐᒪᑕᒎᖅ 

ᐅᖅᓱᖅᑑᒥᐅᑕᐃᑦ ᐸᖅᑭᔭᐅᔭᕆᐊᓖᑦ, 

ᐸᖅᑭᔭᐅᖏᓐᓇᖃᑦᑕᕆᐊᓖᑦ. ᖁᓕᒋᔭᖓ ᐃᓪᓕᖅ 

ᑐᐊᕕᕐᓇᖅᑐᒧᒡᒎᖅ ᑭᓯᐊᓂ ᐊᑐᖅᑕᐅᒻᒪᑦ ᐃᓪᓕᖅ 

ᐊᑐᖅᑕᐅᖔᓕᕐᒪᑦ ᑐᐊᕕᓐᓇᖏᒃᑲᓗᐊᖅᑎᓪᓗᒍ.  

 

ᓄᑖᕈᕆᐊᖅᓯᓂᕐᒥᑦ ᐅᖃᐅᓯᖃᓚᐅᖅᓯᒪᒐᔅᓯ, 

ᐃᓱᒪᔅᓴᖅᓯᐅᕈᑎᖃᓚᐅᖅᓯᒪᕕᓰ ᐅᖅᓱᖅᑑᒥᐅᑕᒥᒃ, 

ᐅᖅᓱᖅᑑᒥᐅᓂᒃ ᐸᖅᑭᒃᓯᕕᖓ 

ᓄᑖᕈᕆᐊᖅᑕᐅᔪᓐᓇᕐᒪᖔᖅ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᖁᔭᓐᓇᒦᖅᐸᕋ ᑲᑎᒪᔨ 

ᐃᓱᒫᓘᑎᒋᒻᒪᒍ ᓄᓇᖓᓃᑦᑐᖅ ᐅᖅᓱᖅᑑᕐᒥ. 

ᑕᐃᓐᓇᓗ ᐸᖅᑭᒃᓯᕕᒃ ᐸᖅᑭᓯᒃᑳᓘᒻᒪᑕᒎᖅ 

ᐅᖃᐅᓯᕆᓪᓗᑎᒍ.  

 



ᕿᑎᖅᑰ, ᐅᑐᐱᕆ 27, 2016 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  2644 

 

 

 

ᑖᓐᓇ ᕿᒥᕐᕈᓇᒃᑐᑎᒍ ᐊᑭᑐᔪᖅᑐᕈᑎᔅᓴᓄᑦ 

ᐱᓕᕆᐊᖃᖅᑎᓪᓗᑕ ᐊᔾᔨᑲᓴᑦᑎᐊᖓ ᑐᒃᓯᕋᐅᑎᑦᑕ 

ᐸᕐᓇᐅᑎᓕᐅᕈᑎᔅᓴᖅ ᐃᒡᓗᓕᒻᒥ 

ᓂᕈᖅᑐᕆᐊᖅᑕᐅᖁᓪᓗᒍ ᑕᐃᓐᓇ ᐸᖅᑭᒃᓯᕕᐅᔪᖅ. 

ᑖᒃᑯᐊ ᐱᕙᓪᓕᐊᓂᖓ ᒪᓕᓪᓗᒍ 

ᐱᕙᓪᓕᐊᖃᖃᑦᑕᓂᐊᖅᑐᑦ ᓄᓇᕗᑦᒦᓛᒃ ᒪᓕᓪᓗᒋᑦ 

ᑭᓐᖒᒪᔭᐅᔪᑦ ᐅᓄᖅᓯᕙᓪᓕᐊᑎᓪᓗᒋᑦ, 

ᐃᓂᒃᖠᐅᖅᐸᓪᓕᐊᑎᓪᓗᒋᑦ ᑕᐃᒪᓐᓇᐃᑦᑐᓂᒃ. 

ᐊᔭᐅᖁᑎᒋᓪᓚᕆᓚᐅᖅᓯᒪᒐᒃᑯ ᓂᕈᐊᒐᒃᓴᐅᑎᓪᓗᖓ 

ᑕᒪᓐᓇ. 

 

ᐸᖅᑭᒃᑎᐊᕆᐊᖃᕋᑦᑕ ᐸᖅᑭᔪᓐᓇᕐᓂᓕᒫᑦᑎᓐᓂᒃ 

ᓄᓇᕗᑦᒥ ᐸᖅᑭᔭᐅᔭᕆᐊᓕᓐᓂ. 

ᑐᓗᖅᑕᐅᑎᖃᕋᓗᐊᖅᖢᑕ ᒫᓐᓇ 

ᐅᖃᐅᓯᕆᖅᑲᐅᔭᒃᑲ, ᑭᓯᐊᓂ ᑖᒃᑯᐊ 

ᖃᐅᔨᒪᐃᓐᓇᐅᔭᖅᑕᕗᑦ 

ᖃᐅᔨᒪᐃᓐᓇᖃᑦᑕᕐᓂᐊᖅᑕᕗᑦ ᐱᓕᕆᕕᐅᓗᑕ. 

ᓂᕈᖅᑐᕆᐊᖅᑕᐅᔪᓐᓇᖅᐸᑕ ᐸᖅᑭᒃᖠᕖᑦ ᑕᐃᒪᓐᓇ 

ᐱᓕᕆᔭᐅᔪᓐᓇᖅᑐᑦ, ᐊᑑᑎᖃᓪᓚᕆᔪᓐᓇᕐᒪᑦ 

ᑮᓇᐅᔭᐃᑦ ᑖᒃᓰᔭᕈᑎᒋᔭᐅᔪᓄᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐊᑎᖁᑎᓐᓂ, ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᑎᑲᐃᓐᓇᕐᓂᐊᕋᒪ, ᒪᑉᐱᖅᑐᒐᖅ 2 

ᒪᑐᐃᖅᓯᔪᑎᓐᓂ. ᐅᖃᐅᓯᖃᖅᑎᓪᓗᑎᑦ 

$27,700,000 ᐊᑐᖅᑕᐅᓚᐅᖅᑐᑦ ᐃᒃᐱᐊᕐᔪᒻᒥ 

ᐋᓐᓂᐊᕕᓕᐅᕈᑕᐅᓪᓗᓂ, ᑕᕝᕙᓂᓗ 

ᑕᓪᓕᒪᐅᓕᖅᑲᖓᔪᒥᑦ ᐊᖏᕐᕋᒻᒥ ᐊᑐᓂ ᐱᑕᖃᕐᒥ 

ᑖᓐᓇ ᑕᐃᒪ ᐸᕐᓇᒃᓯᒪᖅᑰᓚᐅᖅᓯᒪᒐᓗᐊᕋᔅᓯ 

ᐋᓐᓂᐊᕕᐅᑉ ᐃᓚᒋᓂᐊᕐᓗᓂᐅᒃ, ᑖᓐᓇ  

ᑕᓪᓕᒪᐅᓕᖅᑲᖓᔪᖅ ᐊᔾᔨᒋᔪᓐᓃᓗᓂ ᑕᕝᕙᓂ 

ᑕᕝᕙᓐᖓ $27,700,000 ᑖᓐᓇ ᐊᖏᕐᕋᕆᔭᐅᔪᖅ 

ᑕᓪᓕᒪᐅᓕᖅᑲᖓᔪᖅ ᖃᑦᓰᕌᓚᐅᖅᐸ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᐋᖁᐊᖅ): ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐃᖅᑲᐅᒪᒍᒪ $2,800,000 ᓄᓇᕗᑦᒥ 

ᐃᒡᓗᓕᕆᔨᕐᔪᐊᒃᑯᓐᓄᑦ ᑐᓂᔭᐅᓚᐅᖅᑐᑦ, 

$2,819,000 ᑐᓂᔭᐅᓚᐅᖅᑐᖅ 

ᐃᒡᓗᓕᕆᔨᕐᔪᐊᒃᑯᓐᓄᑦ ᑕᐃᔅᓱᒧᖓ 

ᓴᓇᒃᔪᑎᔅᓴᐅᓪᓗᑎᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑐᑭᓯᑦᑎᐊᕈᒪ ᑕᐃᒪ ᑖᓐᓇ ᑎᑎᕋᐅᔭᖅᓯᒪᓂᖓ 

ᐃᒃᐱᐊᕐᔪᒻᒥ ᐋᓐᓂᐊᕕᓕᐅᖅᑕᐅᔪᖅ 

ᑎᑎᕋᐅᔭᖅᑕᐅᓚᐅᖅᑐᖅ ᐊᔾᔨᒌᓂᒃ ᓴᓇᕙᒃᑎᓪᓗᓯ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᑕᐃᒪᓐᓇᐅᓚᐅᖅᑐᖅ 

ᑐᓐᖓᕕᖃᓚᐅᖅᑐᖅ ᓇᐅᔮᓐᓂ ᓴᓇᔭᐅᓚᐅᖅᑐᓄᑦ 

ᑎᑎᕋᐅᔭᖅᑕᐅᓚᐅᖅᑐᓄᑦ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᒪᔾᔭ ᒪᑐᐃᖅᓯᔪᑎᒋᖅᑲᐅᔭᕐᓂ ᓴᓂᑭᓗᐊᖅ ᑖᓐᓇ 

ᑭᖑᓪᓕᐅᓂᐊᕐᒪᑦ. ᑕᑯᓇᒃᑲᓂᕐᓗᑕ ᑖᓐᓇ 

ᑎᑎᕋᐅᔭᖅᓯᒪᓂᖓ ᐱᐅᓯᕙᓪᓕᐊᑎᓐᓇᓱᒃᑲᔅᓯᐅᒃ 

ᑖᒃᑯᐊ ᐱᓕᕆᕝᕕᓯ ᓄᓇᓕᓐᓄᓗ ᐱᔭᐅᔭᕆᐊᓖᑦ 

$1 ᒥᓕᐊᓐ ᑐᒃᓯᕋᕋᔅᓯ ᑎᑎᕋᐅᔭᕈᑎᔅᓴᓂ. ᒪᕐᕉᓐᓂᒃ 

ᐊᐱᖅᑯᑎᖃᕐᕕᒋᒐᒃᑯ ᑖᓐᓇ ᐅᖃᐅᓯᕆᔭᐃᑦ, 

ᓯᕗᓪᓕᖅ ᑖᒃᑯᐊ ᐊᔾᔨᒌᒥᒃ ᑎᑎᕋᐅᔭᕐᓂᖅ  

ᑕᑯᒍᔅᓯᐅᒃ ᑲᑎᖅᓱᖅᑕᐅᓯᒪᕙᖅᑲᐃ ᖃᓄᖅ 

ᑮᓇᐅᔭᒥᒃ ᐊᑐᓐᖏᓐᓂᖅᓴᐅᑎᒋᓯᒪᒻᒪᖔᔅᓯ 

ᑖᔅᓱᒥᖓ ᐊᑐᖅᑐᓯ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑖᓐᓇ ᓄᑖᒻᒪᕆᐅᒻᒪᑦ ᐱᓕᕆᓂᖅ.  

ᑕᐃᒪ ᑎᑎᕋᐅᔭᕐᓂᕗᑦ ᐱᐅᓯᕚᓪᓕᕈᑎᔅᓴᐃᓪᓗ 

ᑖᒃᑯᓄᖓ ᑎᑎᕋᐅ. ᑕᐃᒪ ᐋᓐᓂᐊᕕᓕᐅᕐᓂᑕᒫᑦ 

ᐃᓕᑉᐸᓪᓕᐊᔪᑎᒌᓐᓇᕐᓂᐊᕋᑦᑎᒍ 

ᐱᔭᕐᓂᖅᓯᕚᓪᓕᖅᑎᓐᓇᓱᓐᓂ, 

ᑮᓇᐅᔭᖅᑐᖏᓐᓂᖅᓴᓂᓗ ᓇᓂᓯᔪᑎ, 

ᑎᑎᕋᐅᔭᕐᓂᖓᒍᑐᓐᖏᑦᑐᖅ 

ᓇᑉᐸᖅᑎᖅᑕᐅᓂᖓᒍᖅᑲᐃ.  

 

ᖃᐅᔨᒪᒐᑦᑕ ᑕᕝᕘᓇ ᑎᑎᕋᐅᔭᖅᐸᓪᓕᐊᓗᑕ 

ᐃᒪᓐᓇ ᐱᒋᐊᕐᓂᖓᓃᖏᓐᓇᐅᔭᕆᐊᖃᔾᔮᖏᒻᒪᑦ 

ᑎᑎᕋᐅᔭᖅᐸᓪᓕᐊᓕᕌᖓᑦᑕ. ᑖᓐᓇ ᑕᕝᕙ 

ᐊᔾᔨᒌᓐᖏᓐᓂᕐᒥᑦ ᑎᑎᕋᐅᔭᕐᓂᕐᒥᒃ ᐅᖃᐅᓯᖓ, 

ᐃᒪᓐᓇ ᐊᔾᔨᒌᓐᖏᑦᑑᖏᓐᓇᕐᓂᐊᕐᒪᑕ ᓱᓕ ᐊᑐᓂ 

ᓄᓇᓖᑦ. ᑕᐃᒪ ᐊᔾᔨᒌᓂᖃᐅᖅᑑᒐᓗᐊᑦ ᑭᓯᐊᓂ 

ᓄᓇᓕᓕᒫᓄᑦ ᐱᔪᓐᓇᖏᓐᓇᑦᑕ, ᑭᓯᐊᓂᑦᑕᐅᖅ 

ᓄᓇᓕᖕᓂ ᐱᑕᖃᕆᐊᓖᑦ ᐃᓱᒪᒋᓗᒍ. 

ᑮᓇᐅᔭᖅᑐᖏᓐᓂᖅᓴᐅᔪᑎᒋᔫᒐᓗᐊᑦ ᑭᓯᐊᓂ 

ᓄᖑᑎᑦᑎᖏᒻᒪᑦ ᑎᑎᕋᐅᔭᖅᑕᐅᔪᑎᓂᒃ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑎᑎᕋᐅᔭᖅᑎᐅᖏᓐᓇᒪ, ᑕᒪᓐᓇ 

ᖃᐅᔨᒪᕕᒋᓗᐊᓐᖏᑕᕋᓗᐊᕋ ᑭᓯᐊᓂ ᐃᓱᒪᒋᒐᒃᑯ 

ᐊᔾᔨᒌᒥᒃ ᑎᑎᕋᐅᔭᖃᑦᑕᕐ ᐊᒻᒪᓗ 

ᐊᓯᔾᔩᖃᑦᑕᕆᐊᖃᕐᓂᖓ ᑐᑭᖓ ᑐᑭᓯᔭᕋᓗᐊᕋ, 

ᖃᓄᐃᒪᐅᒻᒪᖔᖅ ᓄᓇᐅᓪᓗ ᖃᓄᐃᓕᖓᓂᖓ, 

ᓄᓇᓕᓪᓗ ᐊᔾᔨᓐᖏᑦᑐᓂᐅᒃ. ᑭᓯᐊᓂ 

ᑐᑭᓯᑦᑎᐊᓪᓚᑦᑖᓐᖏᓐᓇᒃᑯ ᓱᓕ ᖃᓄᖅ 

ᑮᓇᐅᔭᖅᑐᓐᖏᓐᓂᖅᓴᐅᒻᒪᖔᖅ, ᐃᒪᓐᓇ 

ᐊᓯᔾᔨᕆᐊᖃᖅᑐᖅ. 

 

$1 ᒥᓕᐊᓐ ᑐᒃᓯᕋᕋᔅᓯ, ᑖᓐᓇ ᑎᑎᖃᐅᔭᖅᑕᐅᔪᖅ 

$1 ᒥᓕᐊᖑᒻᒪᑦ ᐊᑕᐅᓯᕐᒧᑦ ᐱᔭᔅᓴᕐᒧᑦ. ᑖᒃᑯᐊ 

ᑮᓇᐅᔭᑦ ᐅᓄᕆᔭᒻᒪᕆᒋᒐᒃᑭᓪᓕ ᐃᓱᒪᒃᑯᑦ. ᐃᒪᓐᓇ 

ᑕᐃᒪᓐᓇ ᑎᑎᕋᐅᔭᖅᑎᑦᑎᒍᔅᓯ  

ᑕᐃᒪᓐᓇᐅᒐᔭᖅᑰᔨᒻᒪᑦ ᓱᓕ ᐱᒋᐊᕐᓂᖓᓂᑦ.  

 

$1 ᒥᓕᐊᓐ ᓱᓕ ᑮᓇᐅᔭᕐᔪᐊᒻᒪᕆᐅᒻᒪᑦ ᐊᑕᐅᓯᕐᒧᑦ 

ᑎᑎᕋᐅᔭᕐᓂᕐᒧᑦ. ᓲᖃᐃᒻᒪᖃᐃ ᓴᓂᑭᓗᐊᖅ, 

ᓴᓂᑭᓗᐊᕐᒨᖓᔪᖅ. ᑖᓐᓇ ᑐᓴᕐᕕᒋᔪᒪᑐᐃᓐᓇ $1 

ᒥᓕᐊᓐ ᐅᓄᖅᑐᒻᒪᕆᐅᖅᑰᔨᒻᒪᑕ ᐅᕙᓐᓄᑦ.  

$1 ᒥᓕᐊᖑᐃᓐᓇᐅᔭᕐᓂᐊᖅᐹ ᓴᓇᔪᒪᓕᕌᖓᔅᓯ 

ᐊᓯᐊᓂᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐃᓱᒫᓗᑎᒋᔭᖓᓗ ᖃᐅᔨᒪᔭᕋ, ᑕᐃᒪ 

ᐱᖁᑎᕐᔪᐊᓂᑦ ᓴᓇᓂᐊᕌᖓᑦᑕ 

ᐋᓐᓂᐊᕕᓐᓂᑑᓐᖏᑦᑐᖅ ᐊᕙᑎᖓᑕ 

ᖃᐅᔨᓴᖅᑕᐅᓂᖓ, ᒪᑯᐊᓗ ᓄᓇᐅᑉ 

ᖃᐅᔨᓴᖅᑕᐅᓂᖓ, ᑖᒃᑯᐊ 

ᑮᓇᐅᔭᖅᑐᐃᓐᓇᐅᔭᕐᓂᐊᕐᒪᑕ.  

 

ᑭᓯᐊᓂᓕ ᐅᖃᐅᓯᖃᓕᕌᖓᔅᓯ ᑎᑎᕋᐅᔭᕐᓂᕐᒥ 

ᐃᒪᓐᓇ ᖃᑦᑎ ᒥᓕᐊᓐᕌᓗᓐᓂ 

ᐊᑐᓐᖏᓐᓂᖅᓴᐅᓂᐊᕐᓂᖓᓂᑦ 

ᓂᕆᐅᒋᔭᐅᓐᖏᑦᑐᖅ. ᑕᐃᒪ ᐱᕈᖅᐸᓪᓕᐊᑎᓪᓗᒍ 

ᑖᓐᓇ ᑎᑎᕋᐅᔭᖅᑕᐅᖃᑦᑕᕐᓂᖓ 

ᐱᖓᔪᖓᓐᓃᓕᕋᑦᑕ ᑕᕝᕙᓂ ᐃᓚᕙᓪᓕᐊᑎᓪᓗᒍ, 

ᓱᓕ ᓄᑖᓂᑦ ᖃᐅᔨᕙᓪᓕᐊᒐᑦᑕ ᓱᓕ 

ᑮᓇᐅᔭᖅᑐᖏᓐᓂᖅᓴᓂᒃ, ᑕᒪᓐᓇᓗ ᓄᑖᕈᔫᒻᒪᑦ 

ᑕᐃᒪᐃᓕᐅᖃᑦᑕᕐᓂᖅ. ᑭᓯᐊᓂ ᖃᐅᔨᒪᔪᖓᓕ 

ᐅᖃᐅᓯᖃᕈᕕᑦ ᐃᒪᓐᓇ ᐋᓐᓂᐊᕕᒃ ᐊᔾᔨᒌᒥᒃ 

ᐊᑐᖅᑕᐅᔪᓯᕋᓂ ᒪᑯᐊ 

ᐃᓗᓕᕇᓐᓇᐅᔭᕆᐊᖃᖅᑕᖏᑦ ᐱᑕᖃᕆᐊᖃᕐᒪᑕ. 

 

ᑕᕝᕘᓇ ᐊᔾᔨᒌᓐᓂᖃᕐᓂᖓ ᑖᒃᑯᐊ 

ᐊᔾᔨᒌᓐᖏᑦᑐᐃᓐᓇᐅᑎᓪᓗᒋᑦ ᓄᓇᓖᑦ. ᑖᒃᑯᐊ  

ᑎᑎᖃᐅᔭᖅᑕᐅᓂᖏᑦ ᑮᓇᐅᔭᑦ 

ᓄᖑᑦᑎᐊᒻᒪᕆᔮᓐᖏᑦᑑᒐᓗᐊᑦ ᑭᓯᐊᓂ 

ᐃᓚᓐᖓᖅᓯᒪᓂᖅᓴᐅᖃᑦᑕᕐᓂᐊᕐᒪᑕ. ᐃᒪᓐᓇ 

ᐸᐃᑉᐹᒃᑯᕕᒃ ᐃᓄᓐᓂᒃ ᖃᐅᔨᓴᕐᕕᒃ, 

ᐊᔾᔨᒋᓐᖏᓐᓂᖏᑦ ᑕᒪᒃᑯᐊ ᐋᓐᓂᐊᕕᒻᒥ 

ᐊᔾᔨᒌᓐᖏᑦᑕᕆᐊᖃᓲᖑᓂᖏᑦ 

ᖃᐅᔨᕙᓪᓕᐊᓪᓗᑎᒍ.  

ᑕᒪᒃᑯᐊ ᐊᒃᓱᕈᕐᓇᕈᑎᖏᓐᓂᑦ ᐃᓚᖔᕆᔫᒐᓗᐊᑦ. 

 

ᑭᓯᐊᓂ ᓄᓇᓕᖕᓂ ᐱᑕᖃᕆᐊᓖᑦᑕᐅᖅ 

ᐊᖑᒻᒪᑎᔭᕆᐊᖅ ᓇᐅᔮᑦᒥ ᐋᓐᓂᐊᕕᒃ, 

ᓴᓂᑭᓗᐊᕐᒧᑦ ᓈᒻᒪᓐᖏᑐᐃᓐᓇᕆᐊᖃᕐᒪᑦ 

ᐋᖅᑭᒋᐊᕆᐊᖃᖃᑦᑕᕐᒪᑦ ᓄᓇᓖᑦ ᑕᐅᑐᒃᑐᒋᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᓯᐊᓅᕈᒪ ᑖᓐᓇ ᒪᑉᐱᖅᑐᒐ 1-ᒥᑦ 

ᒪᑐᐃᖅᓯᔪᑎᒋᖅᑲᐅᔭᕐᓂ, ᐅᖃᖅᓯᒪ “62 

ᐳᓴᓐᑎᒡᒎᖅ ᐋᓐᓂᐊᕕᓐᓂ ᐊᕙᑎᐅᓗᐊᖅᑐᓂ 

ᐃᒡᓗᑐᖃᐅᑎᒋᓕᕐᒪᑕ.” ᐃᖅᑲᐃᔪᑎᒋᒐᒃᑯ ᑕᒪᒃᑯᐊ 

ᐃᑯᒻᒪᖅᑯᑎᖃᕐᕕᐅᔪᑦ 40-ᓗᐊᖅᑐᓂᑦ 

ᐊᕐᕌᒍᖃᓕᕐᒪᑕ ᑕᕝᕗᖓ ᑎᑭᐅᑎᔪᒪᖅᑰᖏᓐᓇᑦᑕ 

ᓄᓇᕗᒻᒥ. ᑕᒪᒃᑯᓂᖓ ᐱᑐᖃᖅ, 

ᖃᓄᖅᑑᕈᑎᒋᓯᒪᕕᓯᐅᒃ 62 ᐳᓴᓐᑎ ᑖᓐᓇ 

ᐳᖅᑐᔪᒻᒪᕆᐅᒻᒪᑦ, ᐃᒫᒃ ᐅᓄᖅᑐᒻᒪᕆᐅᒻᒪᑦ. 

ᖃᓄᕐᓕ ᐋᖅᑭᒃᓯᔪᑎᒋᓂᐊᕋᔅᓯᐅᒃ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐅᖃᐅᓯᖃᓕᕌᖓᑦᑕ ᑕᐃᒪᓐᓇᓂᒃ 

ᐅᓄᖅᑎᒋᔪᓂᑦ ᓄᓇᕗᑦ ᐃᓗᐊᓂ ᐅᓄᕐᓂᖅᓴᐃᑦ 

ᐋᓐᓂᐊᕕᖁᑎᑦᑎᓐᓂᒃ.  

 

ᐊᔾᔨᒌᖐᒥᒻᒪᑕ ᐱᑐᖃᕈᖅᐸᓪᓕᐊᓂᖏᑦ. ᐃᓚᖏᓪᓗ 

ᐱᑐᖃᐅᓕᕋᓗᐊᖅᖢᑎᒃ 

ᐊᑐᓚᐅᖅᓯᒪᖏᓂᖅᓴᐅᖃᑦᑕᕐᒪᑕ ᐃᒪᓐᓇ  

ᐃᓄᒋᐊᖅᓯᕙᓪᓕᐊᓚᐅᖅᓯᒪᖏᑐᖅᑲᐃ ᓄᓇᓖᑦ 

ᐃᓚᖏᑦ. ᑖᓐᓇ ᖃᒪᓂᑦᑐᐊᕐᒥᐅᖅ ᐅᖃᐅᓯᕋᕕᓪᓕ 

ᐊᔾᔨᒌᓐᓂᒃ ᑎᑎᕋᐅᔭᖅᓯᒪᖃᑦᑕᕈᑦᓯ  

ᓄᓇᓕᖕᓂ ᐅᓄᖅᑐᓂᒃ ᓴᓇᔭᐅᔪᕕᓂᐅᒻᒪᑕ. 

ᐊᑕᐅᑎᒃᑯᒐᓚᖃᐃ ᐊᑕᐅᑦᑎᒃᑯᕈᔪᓪᓗ, ᑕᐃᒃᑯᐊᓗ 

ᖄᖓᓂ ᐊᖏᕐᕋᖃᕝᕕᐅᔪᑦ ᑕᐃᒃᓱᒪᓂᐅᑎᓪᓗᒍᓕ 

ᐱᑕᖃᕆᐊᖃᑦᑐᒋᔭᐅᓚᐅᕐᒪᑎᒃ ᐊᒻᒪᓗ 

ᐃᒡᓗᓕᐅᕐᓂᖅ ᐊᔾᔨᒋᔪᓐᓃᕐᒥᒻᒪᒍ 

ᐋᖅᑭᑎᐊᖅᓯᒪᓂᖅᓴᐅᓕᖅᖢᓂ.  

 

ᐃᒪᓐᓇ ᑮᓇᐅᔭᖅᑐᓗᐊᖏᑦᑐᓐᓇᓕᒫᑦᑎᓐᓂ 

ᓴᓇᔾᔪᑎᖃᕋᓱᓲᖑᒐᑦᑕ. ᑕᐃᒪ 

ᑐᐊᕕᓐᓇᓕᕆᔨᑦᑎᓐᓂᒃ ᑎᑎᕋᖁᑎᖃᕋᑦᑕ 

ᐅᖃᖅᑲᐅᒐᒪ ᑕᐃᒪ ᓇᓗᓇᐃᖅᓯᒪᔭᕗᑦ ᒪᑯᐊ 

ᐃᓚᖏᑦ ᐃᓇᖏᖅᓵᓕᓂᖅᓴᐅᔭᕆᐊᖃᓲᖑᒻᒪᑕ 

ᐃᓚᖏᓐᓂᒃ. ᑕᐃᒪᓕ ᑮᓇᐅᔭᕐᔪᐊᕌᓗᓐᓂ 

ᐱᖃᓐᓂᕋᓗᐊᕈᑦᑕ 

ᐃᓇᖏᖅᑕᐃᓐᓇᕆᔪᓐᓇᕋᔭᓐᖏᓇᑦᑎᒍ ᐃᒪᓐᓇ 

ᐱᕕᖃᕆᐊᖃᕋᑦᑕ ᐊᒻᒪᓗ ᓈᒻᒪᑦᑐᒥᒃ ᐅᐹᕆᓪᓗᒍ 

ᒪᑯᐊ ᑮᓇᐅᔭᐃᑦ ᐊᑐᖅᑕᐅᔾᔪᑎᖏᓐᓂᒃ ᑕᒫᓂ 

ᐱᖁᑎᕐᔪᐊᓄᑦ ᐸᕐᓇᐃᕙᓪᓕᐊᓂᒃ 

ᑕᐃᒪᓐᓇᐃᓕᐅᕈᑎᒋᔪᓐᓇᖃᑦᑕᕋᑦᑎᒍ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᐅᑉ ᐅᖃᐅᓯᕆᖅᑲᐅᔭᖓ ᒪᑯᐊ 

ᐸᖅᑭᔭᐅᖏᓐᓇᕆᐊᖃᑦᑐᓄᑦ ᐃᓪᓗᐃᑦ ᑖᓐᓇ 

ᐃᓱᒪᒋᖃᓯᐅᑎᓲᖅ. 

 

ᖃᐅᔨᒪᔪᐃᓐᓇᐅᒐᑦᑕ ᑕᐃᒪ 

ᐱᑕᖃᕆᐊᖃᓕᖅᐸᓪᓕᐊᑐᐃᓐᓇᐅᒻᒪᑦ ᐅᓪᓗᓕᒫᖅ 

ᐸᖅᑭᔭᐅᕝᕕᐅᔪᓂᒃ ᕿᑎᕐᒥᐅᑦ ᖃᐅᔨᒪᒐᑦᑎᒍ 7-ᓂᒃ 

ᐃᓪᓗᓂᒃ ᒪᑐᐃᖅᓯᓂᖅ. ᖃᓄᐃᓕᐅᒃᑲᓐᓂᕋᓱᑉᐱᓯ 

ᑕᒪᓐᓇ ᐋᖅᑭᒐᓱᓪᓗᒍ?  

 

ᓲᕐᓗ ᐃᖃᓗᓐᓂ ᐱᑕᖃᕆᐊᖃᑦᑐᒻᒪᕆᐅᒻᒪᑦ ᒫᓐᓇ 

ᐱᖁᑎᒋᔭᕋᓗᐊᕗᑦ ᑖᒃᑯᐊ 

ᐸᖅᑭᔭᐅᓂᕆᔪᓐᓇᖅᑕᖏᑦ ᐊᑦᑎᑑᒻᒪᑕ 

ᐊᐅᓚᕆᐊᖃᓲᖑᓪᓗᑎᓪᓕ ᐃᓚᖏᑦ. ᑖᓐᓇᓕ 

ᐃᓪᓗᖁᑎᕗᑦ ᐃᖃᓗᓐᓂ ᓄᓇᕗᑦᒥᐅᒐᓚᓐᓂᒃ  

ᓄᓇᓖᑦ ᐊᓯᖏᓐᓃᖔᖅᑐᓂᒃ. ᓂᕈᐊᖅᑎᒃᑲᓕ 

ᐅᖃᖃᑦᑕᕐᒪᑕ ᓇᒧᓐᖓᓐᓂᐊᕐᓕᕋᑦᑕᓕ.  

 

ᑕᐃᒪ ᑐᓴᕈᒪᕙᒃᑲ ᐅᖃᐅᓯᕆᓂᐊᖅᑕᑎᓐ 

ᖃᓄᐃᓕᐅᒃᑲᓂᕐᓂᐊᕐᒪᖔᑦᓯ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ Hᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᖅᑲᐅᖓᑦᑕᐅᖅ 

ᐅᖃᐅᓯᕆᖃᑦᑕᖅᓯᒪᖕᒪᒋᑦ ᒪᓕᒐᓕᐅᖅᑎᐅᖃᑎᒐᓗ 

ᐅᖃᖃᑎᒋᖃᑦᑕᖅᓯᒪᓪᓗᒍ. ᐄ, ᓱᓖᓛᒃ 

ᐅᑎᕐᕕᒋᓂᐅᓴᑐᐃᓐᓇᕋᒃᑯ ᐊᒃᓱᕈᓐᓇᕐᓂᖏᑦ 

ᑮᓇᐅᔭᖅᑎᒍᑦ. ᓄᓇᕗᒻᒥᐅᓕᒫᑦ ᐱᔭᕆᐊᓖᑦ 

ᐱᓕᕆᕝᕕᓐᓂ. ᑖᓐᓇ ᒪᓕᒐᓕᐅᖅᑎᐅᖃᑎᒐᑦᑕᐅᖅ 

ᐃᓱᒫᓗᖃᑎᒋᖕᒥᔭᕋ ᒪᓐᓇ ᑕᐅᕗᓐᖓᓕᒫᖅ 

ᐸᖅᑭᔭᐅᔭᕆᐊᖃᑦᑐᓄᑦ ᐱᑕᖃᕆᐊᖃᕐᒪᑦ 

ᓄᓇᕗᒻᒥᐅᓄᑦ ᐃᖃᓗᐃᓪᓗ ᐃᓄᒋᐊᑦᑑᓪᓗᓂ ᑖᓐᓇ 

ᓴᖅᑭᔮᕐᓂᓴᑦᑎᐊᒻᒪᕆᐅᖂᕐᒪᑦ.  

 

ᑕᕝᕘᓇᓕ ᑕᐃᒪ ᐱᕕᖃᕐᕕᒋᔪᓐᓇᖅᑰᕋᑦᑎᒍ 

ᑕᒪᒃᑯᓄᖓ ᐋᓐᓂᐊᕕᓕᐊᖅᓯᒪᔪᓄᑦ 

ᑐᔪᕐᒥᕕᖁᑎᒃᐳᑦ ᐱᓕᕆᖃᑎᖃᓲᖑᒐᑦᑕ ᐃᓚᖏᑦ 

ᐸᖅᑭᔭᐅᖏᓐᓇᕆᐊᓕᖕᓄᑦ ᑎᒥᓐᖑᖅᑎᑕᐅᓯᔪᓄᑦ 

ᑲᒪᒋᔭᐅᓲᖑᖕᒪᑕ ᑳᓐᑐᕌᒃᑎᒎᖅᖢᑎᒃ. ᑖᓐᓇ 

ᐋᖅᑭᒍᑎᖃᑦᑕᖅᑑᒐᓗᐊᖅ ᒐᕙᒪᒃᑯᓐᓄᑦ 

ᐱᖁᑎᕐᔪᐊᓄᑦ ᐃᒡᓗᕐᔪᐊᓕᐅᕈᑎᓄᑦ. ᐄ, ᑖᓐᓇ 

ᒪᓕᒐᓕᐅᖅᑎ ᐱᖃᑕᐅᔪᒻᒪᕆᐅᒐᓗᐊᖅ ᐃᖃᓗᖕᓂ 

ᐱᓕᕆᐊᕐᖑᓇᓱᒃᑐᒥᒃ ᐊᒻᒪᓗ ᓂᕆᐅᑦᑎᐊᖅᐳᖓ 

ᑐᓴᕐᕕᒋᒃᑲᓐᓂᕐᓂᐊᕆᐊᖓ ᑐᒃᓯᕋᐅᑕᐅᔪᓂᒃ. ᑖᒃᑯᐊ 

ᐊᑐᖅᑕᐅᑦᑎᐊᕈᓐᓇᖁᓪᓗᒋᑦ 

ᐃᑲᔫᑎᖃᕐᓂᐊᕐᒪᑦᑕᐅᖅ ᓄᓇᕗᑦᒥᐅᓄᑦ. ᐄ, ᑖᓐᓇ 

ᖁᔭᒋᕙᕋ ᑖᓐᓇ ᐊᒃᓱᕈᖅᓯᒪᓂᖓᓄᑦ ᐊᒻᒪᓗ 

ᖃᐅᔨᒪᓪᓗᖓᓗ ᐃᒪᓐᓇ ᑕᖃᓱᐃᑦᑑᓪᓗᑎᑦ 

ᐱᓕᕆᐊᕆᓯᒪᒐᕕᐅᒃ 

ᑕᐃᒪᓐᓇᐃᓕᐅᖏᓐᓇᕐᓂᐊᖅᖢᑎᒡᓗ. ᐄᒪ 

ᒪᑐᐃᖓᐃᓐᓇᐅᔭᖅᑐᖓ ᕿᒥᕐᕈᐊᕈᓐᓇᖅᑐᖓ 

ᑖᒃᑯᓄᖓ ᐱᓕᕆᖃᑎᒋᔪᓐᓇᖅᑕᓐᓂᒃ 

ᐸᖅᑭᔭᐅᖁᓪᓗᒋᑦ ᓄᓇᕗᑦᒥᐅᑦ. ᖁᔭᓐᓇᒦᒃ,  

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ 

ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐄ, ᑐᓴᕐᓂᕆᔭᕋᓗ ᑕᐃᒪᓐᓇ ᐅᖃᓪᓚᒃᑎᓪᓗᒍ. 

ᑕᐃᒪᓕ ᑲᑉᐱᐊᒋᓂᖅᐹᕆᒐᑦᑎᒍ 

ᐊᑭᓕᖅᓱᖅᑕᐅᓐᖏᓪᓗᑎᑦ ᐱᓕᕆᖃᑦᑕᖅᑐᑦ ᒫᓐᓇ 

ᐱᓕᕆᖃᑕᐅᒐᒪ. ᐃᒪᓐᓇ ᐊᒃᓱᕈᕋᓗᐊᖅᑎᓪᓗᑕ 

ᐃᑲᔪᖅᓯᖅᑕᐅᓐᖏᑐᐃᓐᓇᕆᐊᖃ. ᑖᓐᓇ 

ᑐᓴᕐᓂᖅᑐᕐᒪᕆᒃ ᑐᓵᓪᓗᒍ. ᐃᒪᓐᓇ 

ᐱᓕᕆᒃᑲᓐᓂᕈᒪᔾᔪᑎᒋᒻᒪᕆᒃᑲᑦᑎᒍ 

ᐊᒃᓱᕈᒃᑲᓐᓂᕐᓗᑕ ᐱᒋᐊᖅᑎᓐᓇᓱᒃᑕᑦᑎᓐᓄᑦ 

ᑎᑭᐅᑎᓇᓱᒡᓗᑕ ᑐᕌᒐᕗᑦ. ᑖᓐᓇ ᑐᓴᕈᒥᓇᖅᑐᖅ.  

 

ᐊᐱᖅᑯᑎᖃᒃᑲᓐᓂᖅᑰᕈᓐᓃᖅᑐᖓ, ᐃᒃᓯᕙᐅᑖᖅ, 

ᑖᓐᓇ ᑭᖑᓪᓕᖅᐹᕋ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑖᓐᓇ 

ᐅᖃᐅᓯᒃᓴᑐᐃᓐᓇᐅᕚ? ᖁᔭᓐᓇᒦᒃ. ᑖᓐᓇ 

ᑭᖑᓪᓕᖅ, ᒥᔅᑕ ᓲᔪᖅ, ᑭᓯᐊᓂ 5 ᒥᓂᔅᓯᒥᒃ 

ᓄᖅᑲᖓᑲᐃᓐᓇᓂᐊᖅᐱᐳᒍᑦ. ᖁᔭᓐᓇᒦᒃ.  

 

>>ᑲᑎᒪᔨᕋᓛᑦ ᓄᖅᑲᖓᑲᐃᓐᓇᖅᑐᑦ 17:00-ᒥ 

ᐊᒻᒪᓗ ᐱᒋᐊᒃᑲᓐᓂᖅᑐᑎᒃ 17:09-ᒥ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᑎᕋᔅᓯ ᖁᔭᓐᓇᒦᒃ. 

ᑲᑎᒪᑐᐃᓐᓇᕐᓂᖅ ᐱᒋᐊᖅᑎᓐᓂᐊᓕᕐᒥᒐᒃᑯ. 

ᐊᑎᖁᑎᒃᑲ ᒪᓕᒃᖢᒋᑦ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓃᖔᖅᑐᒍᑦ. ᑐᑦᑕᕐᕕᒃ 

ᐊᑭᑐᔪᖅᑐᕈᑎᒃᓴᐃᑦ. ᒥᔅᑕ ᓲᔪᖅ.  

 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᒥᓂᔅᑕ 

ᑐᓐᖓᓱᒡᓕ ᑖᒃᑯᐊᓗ ᐱᓕᕆᔨᖁᑎᑎᑦ.  

 

ᑖᔅᓱᒥᖓ ᐅᑯᓇᓂ ᐱᒋᐊᕈᑎᒋᖅᑲᐅᔭᔅᓯᓐᓂ 

ᐊᐱᖅᑯᑎᒃᓴᖃᕋᒪ ᐃᒃᐱᐊᕐᔫᑉ ᒥᒃᓵᓄᑦ. ᑖᒃᑯᐊ 

ᐱᔾᔪᑎᒋᓪᓗᒋᑦ ᐃᒃᐱᐊᕐᔪᒃ ᑕᐃᓐᓇ ᓴᓇᔭᐅᖕᒪᑦ. 

ᐱᔭᕇᕐᓂᐊᓕᖅᖢᓂᓗ ᑖᓐᓇ $50,000 ᑮᓇᐅᔭᖅ 

ᑕᐃᔅᓱᒧᖓ ᑐᕌᖓᖅᑰᕐᒪᑦ ᐱᔭᕇᖅᑕᐅᔾᔪᑎᒃᓴᖓᓄᑦ.  

ᑖᓐᓇᖃᐃ ᑮᓇᐅᔭᖅ ᐊᒥᒐᓗᐊᔾᔮᓐᖏᓚᖅ ᑕᕝᕗᖓ 

ᐱᓕᕆᐊᔭᐅᔾᔪᑎᒃᓴᓄᑦ ᓯᕗᓪᓕᕐᒥ ᑖᓐᓇ, 

ᑐᑭᓯᖅᑳᓚᐅᕐᓗᖓ ᑕᒪᑐᒥᖓ, 

ᑐᑭᓯᑎᑦᑐᓐᓇᖅᐱᖔ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐊᒻᒪᓗ ᐊᑭᑐᔪᖅᑐᕈᑎᒃᓴᐃᑦ 

ᑕᐃᒪᐃᑦᑐᑦ ᐱᔾᔪᑎᒋᓪᓗᒋᑦ ᐃᓱᐊᓂ 

ᐅᓄᓐᖏᑦᑐᑯᓗᓐᓂᑦ ᐊᒥᐊᒃᑯᒐᓛᓲᖑᔪᒍᑦ ᒪᑯᐊ 

ᐱᔭᕇᕆᐊᓕᑯᓗᐃᑦ ᑭᖑᓪᓕᖅᐹᖅᓯᐅᑏᑦ 

ᐱᔭᕇᖅᑕᐅᑦᑎᐊᕐᓂᐊᕐᒪᑕ. ᑳᓐᑐᕌᑦ ᒪᓕᑦᑐᒋᑦ 

ᐊᑭᑦᑐᒃᑲᓐᓂᕐᓂᐊᕐᕙᓗᓐᖏᑦᑐᓄᑯᐊ ᑕᕝᕗᖓ 

ᐊᑐᖅᑐᒃᓴᐅᑕᐅᓯᒪᔪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓲᔪᖅ. 

 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ ᖁᔭᓐᓇᒦᒃ, 

ᒥᔅᑕ ᕼᐃᒃᔅ. ᑖᓐᓇ ᐃᓱᒫᓗᒋᖅᑲᐅᒐᒃᑯ ᓲᕐᓗ 

ᓄᖅᑲᑐᐃᓐᓇᖅᑐᖃᖃᑦᑕᕐᒪᑦ ᑮᓇᐅᔭᐃᕈᑎᓪᓗᑎᒃ 

ᐱᔭᕇᓐᖏᖦᖢᑎᑦ. ᑖᓐᓇ ᐊᑖᓃᑦᑐᖅ $27 ᒥᓕᐊᓐ 

ᑖᓐᓇ, ᐊᒻᒪ ᑕᐃᔅᓱᒧᖓᐅᖓᖅᑰᕐᒪᑦ ᑲᑎᓐᖓᔪᓂᑦ 

ᐃᖅᑲᓇᐃᔭᖅᑎᒃᑯᑦ ᐃᒡᓗᒃᓴᖏᓐᓄᑦ. ᑖᓐᓇ 

ᐱᔾᔪᑎᒋᓪᓗᒍ ᐊᕐᕌᓂ ᑎᑭᓚᐅᓐᖏᒻᒪᑦ ᐊᒻᒪᓗ 

ᑭᓯᐊᓂ ᐊᐅᔭᖅ ᐅᑭᐊᒃᓵᖅ ᑎᑭᑕᐃᓐᓇᕐᒪᑦ. ᖃᓄᕐᓕ 

ᑕᐃᒃᑯᐊ ᓴᓇᓂᐊᖅᑐᑦ, ᑖᒃᑯᐊ ᑮᓇᐅᔭᐃᑦ ᑭᓯᐊᓂ 

ᐊᖏᓚᐅᖅᑎᓪᓗᑎᒍ, ᑕᐃᓐᓇ ᐃᒡᓗᒃᓴᖅ 

ᓴᓇᔭᐅᒋᐊᕈᓐᓇᖅᐸ ᐅᕝᕙᓘᓐᓃᑦ, ᐃᓛᒃ ᖃᓄᖅ 

ᑕᒪᓐᓇ ᑐᕌᒐᖃᖅᐸ? ᑕᒪᑐᒥᖓ 

ᑐᑭᓯᑎᒋᐊᒃᑲᓐᓂᕈᓐᓇᖅᐱᖔ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᖅᑐᒍ ᑖᓐᓇ 

ᐊᐱᖅᑯᑎᒋᒻᒪᐅᒃ. ᐊᑭᖃᒡᒍᔪᖅ 1 ᒥᓕᐊᓐᒥᒃ.  

ᐊᕕᒃᑐᖅᑕᐅᓯᒪᓪᓗᓂ ᑐᓐᓂᖁᑕᐅᕙᓪᓕᐊᓲᖅ. ᑖᓐᓇ 

ᐱᓕᕆᐊᕆᓂᐊᓕᕋᑦᑎᒃᑯ $2,800,000 

ᓴᓂᕐᕙᐃᓚᐅᖅᓯᒪᔪᒍᑦ ᓄᓇᕗᑦ ᐃᓪᓗᓕᕆᔨᕐᔪᐊᒃᑯᑦ 

ᑕᐃᔅᓱᒥᖓ ᑕᓪᓕᒪᓂᑦ ᑲᑎᓐᖓᔪᓂᑦ 

ᓴᓇᕙᓪᓕᐊᔪᓐᓇᖅᓯᓂᐊᕐᒪᑕ. ᑕᐃᒪ ᒪᓕᒐᓕᐅᖅᑎ 

ᐅᖃᖅᑲᐅᒻᒪᑦ ᑕᐃᒃᑯᐊ ᕿᔪᕈᔪᐃᑦ ᐃᓪᓗᒃᓴᐃᑦ 

ᑎᑭᓯᒪᓕᖅᑐᑦ ᐃᓚᖏᑦ  

ᐊᒻᒪᓗ ᑕᐃᓐᓇ ᓴᓇᔭᐅᓯᒋᐊᕐᓂᐊᖅᑐᓂ ᐊᐅᔭᖅ 

ᑕᐃᒃᑯᐊᓗ ᐊᒥᐊᒃᑯᐃᑦ ᑎᑭᓐᖏᑦᑐᑦ ᓱᓕ 

ᐅᒥᐊᕐᔪᐊᒃᑯᑦ ᓈᒻᒪᓕᕐᓗᑎᒃ ᑎᑭᑎᑕᐅᓂᐊᖅᑐᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓲᔪᖅ.  

 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᑕᖃᖅᑑᖅ, ᐊᒻᒪᓗ 

ᖁᔭᓐᓇᒦᒃ. ᑖᓐᓇ ᐃᓱᒫᓗᒋᓯᑳᓪᓚᒃᐸᕋ ᑖᓐᓇ 

ᐃᒡᓗᒃᓴᖅ ᑕᒪᕐᒥᑦᑎᐊᖅ 

ᑎᑭᓐᓇᓱᒋᓚᐅᖅᓯᒪᒐᓗᐊᕋᒃᑯ ᓱᓇᐅᕝᕙ 

ᐃᓚᐃᓐᓇᑯᓗᖏᑦ ᑎᑭᓐᓂᖅᖢᑎᒃ.  

 

ᑖᓐᓇᓕ ᑕᐃᒪ ᑕᐃᒃᑯᓄᖓ ᐃᖅᑲᓇᐃᔭᖅᑎᓄᑦ 

ᓲᕐᓗ ᐊᐅᔭᖅ ᐱᒋᐊᑕᐃᓐᓇᕈᒫᕐᒪᑦ, ᑕᐃᒃᑯᐊᓕᖃᐃ 

ᑕᐃᒪ ᐋᓐᓂᐊᓯᐅᖅᑎᒃᑯᑦ ᓲᕐᓗ 

ᐃᓗᐊᓐᖏᓕᐅᕈᑎᖃᕐᓂᐊᓕᕆᕙᑦ ᑕᒪᑐᒧᖓ 

ᐅᕝᕙᓘᓐᓃᑦ ᑕᕝᕙᓂ ᐋᓐᓂᐊᕕᑐᖃᕐᒥᑦ 

ᐃᓂᖃᔅᓲᔭᓚᐅᑲᖕᓂᐊᖅᐸᑦ. ᖃᓄᐃᓕᖓᓂᐊᖅᐸᑦ 

ᑕᐃᒃᑯᐊ ᐋᓐᓂᐊᓯᐅᖅᑏᑦ ᐃᖅᑲᓇᐃᔭᖅᑎᒋᔭᖏᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᓂᕆᐅᒃᑐᒍᑦ ᑕᐃᓐᓇ 

ᐱᔭᕇᖅᑕᐅᓂᐊᕋᓱᒋᓪᓗᑎᒃᑯ ᐋᓐᓂᐊᕕᒃ ᒪᑐᐃᖅᐸᑦ. 

ᐱᔭᕇᖅᑕᐅᓯᒪᓐᖏᑉᐸᑦ ᐃᒡᓗᒃᓴᖅᓯᐅᕐᓂᐊᖅᑕᕗᑦ 

ᑕᐃᒃᑯᐊ ᑕᐃᑲᓂ ᐃᖅᑲᓇᐃᔭᕐᓂᐊᖅᑐᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓲᔪᖅ.  

 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ 

ᑎᑎᕋᐅᔭᖃᑦᑕᕐᓂᖅ ᑕᕝᕙᓂ ᑮᓇᐅᔭᖅᑐᕈᑎᒃᓴᓂᑦ 

ᐃᓱᒫᓗᒌᓐᓇᐅᔭᕐᒥᒐᒃᑯ. ᑐᑭᓯᓚᐅᖅᓯᒪᒐᒪ ᑕᕝᕙᓂ 

ᑎᑎᕋᐅᔭᖅᑕᐅᑎᓪᓗᒍ ᑮᓇᐅᔭᓂᑦ 

ᐊᑐᖏᓐᓂᖅᓴᐅᖃᑦᑕᕈᒪᓪᓗᓯ ᑕᐃᒪᓐᓇ ᑕᒪᒃᑯᐊ 

ᐊᑭᑐᔪᖅᑐᕈᑎᒃᓴᑦ, ᐋᓐᓂᐊᕕᒃᓴᐃᑦ ᐊᔾᔨᒌᒥᒃ 

ᑎᑎᕋᐅᔭᖅᓯᒪᓂᖓ ᐋᖅᑭᒃᓯᒪᓗᓂ ᑮᓇᐅᔭᓂᒃ 

ᐊᑐᓐᖏᖅᐹᓪᓕᕈᓐᓇᕐᓂᖓᓂ ᑕᒪᓐᓇ  

ᓂᕆᐅᒋᑦᑎᐊᓚᐅᖅᓯᒪᒐᒃᑯ. ᑭᓯᐊᓂᓕ 

ᑕᐃᒪᐃᑦᑑᑎᓪᓗᒍ ᑖᓐᓇ ᐊᑐᓕᖅᑎᓪᓗᒍ ᑖᓐᓇ $1 

ᒥᓕᐊᖑᐃᓐᓇᐅᔭᕐᒪᑦ, ᐊᑐᓐᖏᓐᓂᖅᓴᐅᒍᔅᓯ 

ᑐᖔᓃᖃᑦᑕᕈᓐᓇᖅᑰᔨᒐᓗᐊᕐᒪᑦ. ᖃᓄᕐᖑᓇ ᑖᓐᓇ 

ᑐᕌᒐᖃᖅᐸ? ᑐᑭᓯᓯᒪᔪᓐᓃᕋᒪ, ᑖᓐᓇ $1 

ᒥᓕᐊᖑᐃᓐᓇᐅᔭᕐᒪᑦ 

ᐊᑐᓐᖏᖅᐹᓪᓕᖅᓯᒪᓂᕋᖃᑦᑕᓕᖅᖢᓯᓗ 

ᐊᔾᔨᒌᓕᖅᑎᓪᓗᒋᑦ. ᖃᓄᕐᖑᓇ ᑐᕌᒐᖃᕐᒪᑦ ᑖᓐᓇ? 

ᑐᑭᓯᑎᒋᐊᒃᑲᓐᓂᓚᐅᓐᖓ ᑕᒪᑐᒥᖓ $1 ᒥᓕᐊᓐ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᒪᒃᑯᓂᖓ ᐊᕐᕌᒍᓄᑦ 

ᐊᑕᐅᓯᐅᓐᖏᑦᑐᓄᑦ ᓴᓇᔭᐅᓂᐊᖅᑐᓂᒃ 

ᕿᒥᕐᕈᓇᓕᕌᖓᑦᑕ ᐊᕕᑦᑐᖅᓯᒪᔪᓂᒃ ᑮᓇᐅᔭᓂᒃ 

ᐋᖅᑭᒃᓱᐃᖃᑦᑕᖅᑐᒍᑦ. ᐊᕐᕌᒍ ᓯᕗᓪᓕᖅᐹᒥ $1 

ᒥᓕᐊᓐ ᓴᓂᕐᕙᐃᓪᓗᑕ ᑕᒪᑐᒪᓂ ᐊᕐᕌᒍᒥ 

ᐊᑐᖅᑕᐅᓂᐊᖅᑐᒥ. ᒪᑯᐊ ᓄᓇ, 

ᑎᑎᕋᐅᔭᖅᓯᒪᓂᖓ, ᑭᓱᖃᐅᕐᓂᐊᕐᓂᖓ 

ᖃᐅᔨᓴᖅᑕᐅᖃᑦᑕᕐᒪᑦ. $1 

ᒥᓕᐊᖑᐃᓐᓇᐅᔭᓐᖏᑦᑑᒐᓗᐊᖅ ᑭᓯᐊᓂ 

ᑳᓐᑐᕌᒃᑎᒍᑦ ᑕᐃᒪᓐᓇ ᑳᓐᑐᕌᒃᑕᐅᓯᒪᔪᓄᑦ 

ᐊᑐᖅᑐᒃᓴᓂ ᓴᓂᕐᕙᐃᖃᑦᑕᖅᑐᒍᑦ.  

 

ᑕᐃᒃᑯᐊ ᐱᓕᕆᐊᕆᔭᐅᔭᕆᐊᓕᓕᒫᑦ ᓯᕗᓪᓕᖅᐹᖅ 

ᐊᕐᕌᒍᐊᓂ ᐱᔭᕇᖅᑕᐅᒍᓐᓇᕐᓂᐊᕐᒪᑕ. 

ᐆᒃᑑᑎᒋᑐᐃᓐᓇᕐᓗᒍ, ᑕᒪᒃᑯᐊᓕᒫᖅ 

ᐱᔭᕇᖅᑕᐅᓂᖅᐸᑕ $800,000-ᑐᖅᐸᑕ ᑕᐃᓐᓇ 

$200,000 ᓱᓕ ᐃᓚᒋᔭᐅᖃᑕᐅᓇᔭᖅᑐᖅ 

ᐃᒃᐱᐊᕐᔪᒻᒥ $27,700,000-ᖑᒻᒪᑦ ᑖᓐᓇ 

ᐃᓗᐃᒃᑲᐅᓪᓗᒍ. ᑕᐃᒪᓐᓇ ᐊᒡᒍᖅᑐᖃᑦᑕᖅᑕᕗᑦ 

ᓴᓇᔭᐅᕙᓪᓕᐊᓂᖓᓄᑦ ᓈᒻᒪᔅᓴᓕᖅᓯᒪᓗᒋᑦ 

ᑮᓇᐅᔭᑦ. ᑐᑭᓯᓇᖅᓯᑲᓐᓂᖅᐳᖅᑲᐃ? ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᔅᑕ ᓲᔪᖅ.  

 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ 

ᑐᑭᓯᑦᑎᐊᖅᐸᕋ. ᐅᒃᐱᕈᓱᒍᓐᓃᕋᓗᐊᕋᒪ ᑖᓐᓇ $1  

ᒥᓕᐊᓐ ᐃᓚᓐᖓᕆᐊᖅᓯᒪᕐᔪᐊᕋᓱᒋᓪᓗᒍ ᓱᓇᐅᕝᕙ 

ᑖᓐᓇ ᐊᒡᒍᖅᑐᖅᓯᒪᖃᑦᑕᕐᒪᑦ ᖁᔭᓐᓇᒦᒃ.  

 

ᑕᒪᒃᑯᐊ ᐋᓐᓂᐊᕖᑦ ᐱᕐᔪᐊᖑᖕᒪᑕ ᐊᒻᒪᓗ 

ᐊᔾᔨᒌᐸᓗᒥᒃ ᓴᓇᖃᑦᑕᖅᑰᓕᖅᖢᑎᒃ. ᐃᓄᒋᐊᒃᑐᑦ 

ᑕᒪᒃᑯᐊ ᐃᓱᒫᓗᒋᖕᒥᒐᒃᑭᑦ ᓲᕐᓗ ᐃᓄᒋᐊᕐᔪᐊᖅᑐᑦ 

ᑕᐃᒪᓐᓇ ᑖᓐᓇ ᓲᕐᓗ ᐃᒃᐱᐊᕐᔪᒃ ᐋᖅᑭᔅᓯᒪᖕᒪᑦ 

ᐊᖏᔪᑲᓪᓚᐅᓪᓗᓂ. ᑕᒪᒃᑯᐊ ᐃᓄᒋᐊᓐᓂᖅᓴᐃᑦ 

ᖃᓄᕐᓕ ᑕᐅᕙᓂ ᓯᕗᓂᒃᓴᑦᑎᓐᓂ 

ᐋᖅᑭᒃᓱᐃᖃᑦᑕᕐᓂᐊᖅᐱᓯ ᖃᒪᓂᑦᑐᐊᖅ 

ᐆᒃᑑᑎᒋᓗᒍ? ᑖᓐᓇ ᐋᓐᓂᐊᕕᓕᐅᕆᐊᓕᕐᓂᒥᒃᐸᑕ 

ᑖᓐᓇ ᑖᒃᑯᐊ ᐃᒃᐱᐊᕐᔪᒡᓗ ᐃᓛᒃ ᑖᓐᓇ 

ᐆᒃᑑᑎᒋᕙᕋ. ᑕᐃᒪᓐᓇᑐᐃᓐᓇᖅ ᑕᐃᒪ 

ᖃᒪᓂᑦᑐᐊᖅ ᑕᐃᒪᓐᓇ ᓂᕈᑐᑎᒋᔪᒥᒃ ᓲᖃᐃᒻᒪ 

ᑮᓇᐅᔭᓂᒃ ᐊᑐᓗᐊᖅᑕᐃᓕᒪᓪᓗᓯ 

ᐋᓐᓂᐊᕕᒃᑖᕈᒫᕆᕚ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᒪᓐᓇᓕ ᓯᕗᕐᖓᓂ ᐸᕐᓇᐃᓂᕐᒧᑦ 

ᐊᑐᕐᓗᒍ ᐋᖅᑭᓱᖅᑕᐅᓇᔭᖅᑐᖅ 

ᐊᖏᓂᖅᓴᐅᔭᕆᐊᖃᕐᓂᐊᕐᒪᖔᖓ, 

ᖃᓄᐃᓕᖓᓂᖅᓴᐅᓂᐊᕐᒪᖔᖓ ᓲᕐᓗ 

ᖃᐅᔨᓴᐃᕖᑦ, ᐃᒡᓗᕈᓰᑦ, ᑎᑎᖅᑲᒃᑯᕖᑦ, ᐊᓪᓚᕕᒻᒥ 

ᐃᖅᑲᓇᐃᔭᖅᑎᐅᔭᕆᐊᖃᖅᑐᑦ ᐅᓄᕐᓂᖏᑦ. 

ᖃᒪᓂᑦᑐᐊᒧᓪᓕ ᐃᓕᖅᑭᑦᑕᐅᓯᒪᔪᓂᒃ 

ᐃᓗᓪᓕᓱᖅᑕᐅᒐᓛᒐᔭᖅᑐᖅ ᑕᐅᑦᑐᖓ 

ᐊᔾᔨᒋᒋᓗᐊᕐᓗᒍ.  

 

ᐊᔾᔨᒌᑦᑐᐃᓈᓘᖃᑦᑕᖏᒻᒪᑕᐃᒃᑯᐊ ᓲᕐᓗ 

ᐃᒃᐱᐊᕐᔪᒻᒧᑦ ᐋᖅᑭᒃᓯᒪᔪᖅ ᐃᒃᐱᐊᕐᔪᒻᒧᑦ 

ᐃᓕᖅᑭᒃᓯᒪᒻᒪᑦ ᖃᒪᓂᑦᑐᐊᕐᓕ ᑕᐃᓐᓇ 

ᐊᔾᔨᒋᓐᖏᐊᕐᔪᓐᓂᐊᖅᑕᖓ. ᑕᐃᒪᐃᑦᑑᒻᒪᑦ 

ᐊᖏᓪᓕᒋᐊᖅᑎᑕᐅᓗᓂ ᒥᒃᖠᒋᐊᖅᑕᐅᓗᓂᓘᓐᓃᑦ 

ᑕᐃᓐᓇ ᐃᒡᓗ ᓄᓇᓕᐅᑉ ᖃᓄᐃᓕᖓᓂᖓ 

ᒪᓕᓪᓗᒍ ᐊᒻᒪᓗ ᓄᓇᓕᖕᓂ ᑭᖒᒪᔭᐅᔪᑦ. 

ᐊᔾᔨᒌᑦᑐᐃᓐᓈᓘᖃᑦᑕᖏᑦᑐᑦ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓲᔪᖅ.  

 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ ᖁᔭᓐᓇᒦᒡᓗ  

ᑕᒪᑐᒥᖓ ᑐᑭᓯᕚᓪᓕᑎᕐᔪᐊᕋᕕᖓ. ᑕᐃᒪ ᑕᒪᒃᑯᐊ 

ᑕᐃᑲᓂ ᒪᓕᒐᓕᐅᖅᑎᐅᓕᓵᖅᑎᓪᓗᖓ 

ᑐᑭᓯᔭᖃᓚᐅᖅᓯᒪᖕᒥᒐᒪ ᑕᒪᒃᑯᐊ ᐋᓐᓂᐊᕖᑦ 

ᓴᓇᐅᔭᐅᕙᓪᓕᐊᑎᓪᓗᒋᑦ ᓲᕐᓗ ᑕᒪᒃᑯᓄᖓ 

ᐃᓅᔪᓐᓃᖃᑦᑕᖅᑐᓄᑦ ᖁᐊᒃᑯᕕᖕᒥ ᓂᒡᓕᓇᖅᑐᒥ 

ᑐᑭᓯᖅᑰᔨᓚᐅᖅᓯᒪᒐᓗᐊᕐᒥᒐᒪ. ᐱᑕᖃᕈᒫᕐᒪᖔᑦ 

ᐱᑕᖃᖃᑦᑕᕐᓂᐊᕐᒪᖔᑕ ᐊᒻᒪᓗ 

ᑐᑭᓯᓕᓚᐅᕆᓪᓗᖓ ᑕᒪᓐᓇ ᑕᓗᕐᔪᐊᑦ 

ᑕᐃᒪᐃᑦᑐᖃᕐᓂᐊᖅᑰᓚᐅᕋᓗᐊᕐᒥᖕᒪᑦ ᑕᐃᓐᓇ 

ᐊᑐᕈᓐᓃᖅᑎᑕᐅᓐᓂᕐᒪᑦ. ᑖᔅᓱᒥᖓᖃᐃ 

ᑐᑭᓯᓂᕐᓗᒃᓯᒪᕗᖓ ᑕᒪᑐᒥᖓ 

ᑐᑭᓯᑎᒋᐊᒃᑲᓐᓂᕈᓐᓇᖅᐱᖓ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᓄᓇᓖᑦ 

ᐅᖃᓪᓚᖃᑎᒋᓚᐅᖅᑳᒃᖢᑎᒃᑯᑦ ᑕᐃᒪᐃᑦᑐᓂᒃ 

ᐃᓚᓕᐅᔾᔨᖃᑦᑕᖅᑐᒍᑦ. ᒥᔅᑕ ᕋᒻᐴᑦ ᐅᖃᖅᑲᐅᒻᒪᑦ 

ᑭᓱᓂᒃ ᑭᓐᖒᒪᔭᖃᕐᒪᖔᖅ ᑐᑭᓯᓇᓱᕝᕕᒋᓚᐅᕐᓗᒋᑦ 

ᐃᓄᓕᕆᔨᒃᑯᑦ ᕼᐊᒻᒪᓚᒃᑯᓘᓐᓃᑦ ᑕᒪᒃᑯᐊᓗ 

ᐱᖁᑎᕐᔪᐊᑦ ᐊᑐᐃᓐᓇᐅᓕᕇᖅᑐᑦ 

ᑳᓐᑐᕌᑕᐅᑎᒍᓪᓘᓐᓃᑦ ᐊᐅᓚᑕᐅᔪ ᓇᒻᒥᓂᕆᔭᐅᔪᑦ 

ᓄᓇᓕᖕᓂ ᑕᒪᒃᑯᐊ ᒪᓕᒃᖢᑎᒃᑯᑦ 

ᑐᖁᖓᔪᒃᑯᕕᓕᐅᕐᕕᐅᔭᕆᐊᖃᑉᐸᑦ 

ᓴᓇᖃᑕᐅᓇᔭᖅᑐᒍᑦ ᑭᓯᐊᓂ ᐃᓕᓯᓚᐅᖏᓂᑦᑎᓐᓂ 

ᑕᒪᒃᑯᐊ ᑎᒥᕈᔪᐃᑦ ᐅᖃᓪᓚᖃᑎᒋᕙᒌᓲᕆᔭᕗᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.   

 

ᐃᒃᓯᕙᐅᑕᖅ: ᒥᔅᑕ ᓲᔪᖅ. 

 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᒃ 

ᑕᒪᑐᒧᖓ. ᑖᓐᓇᐃᓛᒃ ᐃᓱᒫᓗᓇᕐᒪᑦ 

ᑮᓇᐅᔭᖅᑐᕈᑏᑦ ᑕᒪᒃᑯᐊ ᐱᓕᕆᐊᖑᑎᓪᓗᒋᑦ 

ᐋᓐᓂᐊᕖᑦ ᐱᓗᐊᖅᑐᒥᒃ ᖃᖓᒃᑯᑐᐃᓐᓇᖅ 

ᐃᓅᔪᓐᓃᕈᓐᓇᕋᑦᑕ ᐅᑭᐅᒃᑰᖏᑦᑑᒐᓗᐊᖅ. 

ᖃᖓᑐᐃᓐᓇᑦᑎᐊᖅ ᐊᐅᔭᒃᑯᑦ ᑕᒪᓐᓇ ᑐᖁ 

ᓇᔪᐃᓐᓇᕋᑦᑎᒍ.  

 

ᑕᐃᒪᐃᑦᑑᑎᓪᓗᒍ ᑕᒪᓐᓇ ᐅᓇ ᐱᐅᒋᖏᔾᔪᑎᒋᒐᒃᑯ. 

ᐃᓅᔪᓐᓃᖅᑐᖃᕌᖓᑦ ᑕᐃᒪᐃᑦᑐᖃᖏᑦᑐᓂᒃ ᓲᕐᓗ  

ᖁᐊᒃᑯᕕᖕᒥ, ᓂᕿᒃᑯᕕᖕᒥ 

ᐃᓂᖃᖅᑎᑕᐅᓚᐅᑲᓲᖑᖕᒪᑕ ᐅᑕᖅᑭᑎᑕᐅᓪᓗᑎᒃ 

ᓲᖃᐃ ᑕᐃᒪᐃᑦᑐᖅᑕᖃᖏᒻᒪᑦ. ᑖᓐᓇ  

ᐊᐅᒪᔪᒦᑦᑕᕆᐊᖃᓐᖏᒻᒪᑦ. ᑕᒪᓐᓇ 

ᑕᐃᒪᐃᑦᑑᑎᓪᓗᒍ ᑖᓐᓇ ᐱᕐᔪᐊᖑᓪᓗᓂ ᐃᓅᖃᑎᒐ 

ᑕᐃᑲᓃᑎᓪᓗᒍ ᐃᓱᒫᓗᒋᒐᔭᕋᒃᑯ ᑕᒪᒃᑯᐊ 

ᑕᐃᒪᐃᑦᑐᒥᒃ ᐋᓐᓂᐊᕕᖕᒥᒃ ᐱᐅᕋᖃᑦᑕᕐᓂᐊᖅᑐᑦ.  

 

ᒥᓂᔅᑕᐅᑎᓪᓗᑎᑦ ᑕᒪᓐᓇᖃᐃ 

ᐃᓱᒪᒋᒋᐊᑦᑎᐊᑲᓐᓂᕈᓐᓇᖅᐱᐅᒃ ᑕᒪᒃᑯᐊ 

ᐱᖃᓯᐅᔾᔭᐅᖃᑦᑕᕐᓗᑎᒃ ᑕᒪᑐᒧᖓ. ᐃᓛᒃ ᑖᓐᓇ 

ᑐᖁᖓᔪᓄᑦ ᐃᓂᖃᑦᑎᐊᕐᓗᓂ. ᑕᒪᓐᓇᖃᐃ ᑕᒪᓐᓇ 

ᓯᕗᓂᒃᓴᑎᓐᓂ ᐱᑕᖃᓚᐅᖅᓯᒪᔾᔮᓐᖏᓚᖅ 

ᐅᕝᕙᓘᓐᓃᑦ ᑐᑭᓯᒐᓗᐊᖅᑐᖓ ᑖᒃᑯᐊ ᓄᓇᓖᑦ 

ᐱᔪᒪᒃᐸᑕ ᑕᐃᒪᐃᑦᑐᖃᕈᓐᓇᖅᑐᑦ. ᐃᒃᐱᐊᕐᔪᖕᒥ 

ᐱᑕᖃᖅᑰᖏᒻᒪᑦ ᐃᖅᑯᓪᓕᖅᑰᓚᐅᖏᒻᒪᑕ. ᖃᓄᕐᓕ 

ᑕᒪᓐᓇ ᑐᕌᒐᖃᕐᓂᐊᖅᐸ? 

ᑐᑭᓯᑎᒋᐊᒃᑲᓐᓂᓚᐅᓐᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ Hᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᖅᖢᒍ ᑕᒪᓐᓇ 

ᓂᓪᓕᐅᑎᒋᔭᐅᖕᒪᑦ. ᑭᐅᒋᐊᕐᓗᒍ ᓄᓇᓖᑦ 

ᐱᔪᒪᔭᖏᓐᓄᑦ ᐊᒃᑐᐃᓂᖃᕋᔭᖅᑐᖅ. ᓲᕐᓗ 

ᐋᖅᑭᒃᓱᐃᓯᒪᕙᒌᓕᕐᓂᖅᐸᑕ ᕿᓱᒥᒃ 

ᐊᑐᖃᑦᑕᓂᐊᕐᒪᖔᑦ ᕼᐋᒻᓚᑦ ᐊᖅᑯᑎᒋᓗᒍᓘᓐᓃᑦ 

ᑕᐃᒪᐃᑦᑐᓕᐅᕋᔭᓐᖏᑦᑐᒍᑦ ᐋᓐᓂᐊᕕᖕᒥ. ᑭᓯᐊᓂ 

ᓄᓇᓕᖕᓂ ᑭᓐᖒᒪᔭᐅᒃᐸᑦ ᐃᒻᒪᖄ 

ᐃᓱᒪᒃᓴᖅᓯᐅᕈᑎᒋᖃᓯᐅᑎᔪᓐᓇᕐᓂᐊᖅᑕᕗᑦ. ᑖᔅᓱᒪ 

ᐃᒡᓘᑉ ᑕᐅᑦᑐᒋᓂᐊᖅᑕᖓ ᓴᓇᔭᐅᕙᓪᓕᐊᓕᖅᐸᑦ.  

 

ᐊᒻᒪᓗ ᒪᓕᒐᒃᓴᓂᒃ ᓴᖅᑭᖅᑐᖃᓛᓕᕐᒥᔪᖅ ᑎᒥᕕᓃᑦ 

ᖃᓄᖅ ᑲᒪᒋᔭᐅᖃᑦᑕᕐᓂᐊᕐᒪᖔᖏᑦ. ᑕᐃᒪᐃᑦᑐᓄᑦ 

ᑐᕌᖓᔪᓂᒃ ᐱᖁᔭᒃᓴᓂᒃ ᓴᖅᑭᑦᑎᓛᕈᒪᔪᒍᑦ. 

ᐱᖁᔭᒃᓴᖅ 14 ᓵᑦᓯᓐᓃᓕᕐᒥᑉᐸᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓲᔪᖅ. 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ 

ᐊᑭᑐᔪᖅᑐᕈᑎᓂ ᑖᓐᓇ ᐃᓱᒫᓗᒋᕋᑖᕋᒃᑯ. ᑕᕝᕙᓂ 

ᐊᑭᑭᑐᒪᔮᓂ ᑭᓯᐊᓂ ᑕᕝᕗᖓ ᑎᑭᐅᑎᒍᑦᑖ 

ᑕᒪᒃᑯᐊ ᐊᑭᑭᑦᑐᒪᔮᑦ ᓂᓪᓕᐅᑎᒋᔪᓐᓇᕐᓂᐊᖅᐸᕗᑦ, 

ᑕᒪᑐᒥᖓ ᑐᑭᓯᑎᖅᑳᓚᐅᖓ? ᖁᔭᓐᓇᒦᒃ, 

ᐃᑲᕐᕋᒃᑲᓗ ᓄᖑᓐᖏᖦᖢᑎᒃ ᓇᐃᓈᓐᓂᐊᕐᓕᖅᑕᕋ. 

 

ᐅᑯᓇᓂ ᐸᕐᓇᐅᑎᓂ 2016-17 ᑕᕝᕙᓂ 

ᐊᑐᐊᖅᑐᒍᑦ ᑖᓐᓇ ᑕᒪᒃᑯᐊ ᓄᓇᓯᐅᑏᑦ 

ᐱᔾᔪᑎᒋᓪᓗᒋᑦ, ᑕᕝᕙᓂ ᑎᑎᕋᖅᓯᒪᖕᒪᑦ 

ᐱᓕᕆᕝᕕᒻᒧᑦ ᑕᒪᒃᑯᐊ ᑐᕌᖓᓪᓗᑎᒃ ᓄᓇᓯᐅᑎᖏᑦ 

ᐋᓐᓂᐊᕕᓐᓄᑦ ᑐᕌᖓᖕᒪᑕ ᐊᒻᒪᓗ 

ᑐᑭᓯᓯᒪᓕᖅᖢᖓ ᑕᒪᒃᑯᐊ ᖃᐅᔨᒪᓪᓗᖓᓗ 

ᓄᓇᑦᑎᓐᓂ ᑕᒪᒃᑯᐊ ᓄᓇᒃᑰᕈᑏᑦ 

ᐋᓐᓂᐊᓯᐅᖅᑎᒃᑯᓐᓄᑦ ᑐᓂᔭᐅᔪᑦ 

ᐊᑑᑎᖃᓗᐊᖂᔨᒋᔪᓐᓇᖏᓐᓇᒃᑭᑦ. 

ᓄᖅᑲᖓᑐᐃᓐᓇᖅᑐᑦ ᑕᐃᒪᓐᖓᑦ 

ᐃᖏᕐᕋᓚᐅᑐᐃᓐᓇᖅᐸᒃᖢᑎᒃ ᐊᒻᒪᓗ ᐃᓄᖕᓄᑦ 

ᐅᓯᔾᔪᑕᐅᔪᓐᓇᖏᖦᖢᑎᒃ. ᑕᒪᓐᓇ 

ᐃᓱᒫᓗᖕᓇᖃᑦᑕᕐᒪᑦ. ᒪᑯᐊᓗ ᐱᒡᒐᖅᑐᑦ 

ᐃᖏᕐᕋᔾᔪᑎᖃᖏᑐᓪᓗ ᐱᓗᐊᖅᑐᒥᒃ. ᑕᒪᒃᑯᐊ 

ᑐᐊᕕᕐᓇᖅᓯᒐᓗᐊᖅᑎᓪᓗᒋᑦ ᓲᕐᓗ ᐃᓚᖏᑦ ᑖᓐᓇ 

ᐋᓐᓂᐊᕕᒃ ᓇᓪᓕᐅᒃᑯᒫᖃᖏᓐᓂᖓᓄᑦ ᑕᒪᓐᓇ 

ᐃᓗᐊᓐᖏᓕᐅᑎᖃᓪᓚᑦᑖᕐᒪᑦ ᑕᒪᒃᑯᓄᖓ 

ᓄᓇᓕᖕᓄᑦ.  

 

ᑖᓐᓇᐅᓇ ᖃᓄᖅ ᑐᕌᒐᖃᖅᖢᓂ ᐃᓚᖏᑦ 

ᐋᓐᓂᐊᕕᖕᒥ ᖃᓂᑦᑐᑯᓘᓪᓗᑎᒡᓗ ᐃᒡᓗᖃᓲᖑᖕᒪᑕ. 

ᑖᓐᓇᐅᓇ ᑭᓱᒧᑦ ᐊᑑᑎᖃᓪᓚᑦᑖᖅᖢᓂ ᑖᓐᓇ 

ᓄᓇᒃᑰᕈᑦ ᑕᕝᕗᖓ ᓄᓇᓕᖕᓄᐊᖅᑕᐅᖃᑦᑕᖅᐸ? 

ᑕᒪᑐᒥᖓ ᑐᑭᓯᑎᒋᐊᒃᑲᓐᓂᓚᐅᓐᖓ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ Hᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐱᔭᕐᓂᖏᑦᑐᕈᓗᒃ ᑖᓐᓇ 

ᑭᐅᔭᕆᐊᒃᓴᖅ, ᐊᔾᔨᒌᓐᖏᑦᑐᓄᑦ ᐊᑐᖅᑕᐅᖃᑦᑕᕐᒪᑕ 

ᑕᐃᒃᑯᐊ ᓄᓇᓯᐅᑏᑦ ᐋᓐᓂᐊᕕᖕᓄᑦ ᐊᑕᔪᑦ. 

ᑐᖏᓕᕐᒪᖃᐃ ᑖᓐᓇ ᑭᐅᒃᐸᐅ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᔅ ᓯᑖᒃᓕ.  

 

ᓯᑖᒃᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪ 

ᖁᔭᓐᓇᒦᒃ ᑖᓐᓇ ᐊᐱᖅᑯᑎᒋᔭᕐᓂ. 

ᐋᓐᓂᐊᕕᖕᒦᒃᑯᐊ ᓄᓇᓯᐅᑏᑦ ᐊᑐᖅᑕᐅᓲᑦ ᓄᓇᓖᑦ  

ᑭᓐᖒᒪᔭᖏᑦ ᒪᓕᒡᓗᒋᑦ. ᑕᐃᒃᑯᐊ ᐋᓐᓂᐊᓲᖅᑏᑦ 

ᐊᖏᕐᕋᕆᔭᐅᔪᓄᑦ ᐅᐸᖃᑦᑕᖅᑐᑦ 

ᐊᓂᔪᓐᓇᖏᑦᑐᓂᑦ ᑲᒪᔨᐅᔪᑦ. ᖃᐅᑕᒫᓪᓘᓐᓃᑦ 

ᐄᔭᒐᖃᑦᑕᖅᑐᓄᑦ ᖃᐅᑕᒫᑦ ᑕᐃᑯᖓ 

ᐊᒡᔭᖅᑐᖅᑕᐅᖃᑦᑕᖅᑐᑦ ᐋᓐᓂᐊᓲᖅᑎᓄᑦ.  

 

ᐊᒻᒪᓗ ᑐᐊᕕᕐᓇᖅᑐᖅᑕᖃᖅᑎᓪᓗᒍ ᑭᓯᐊᓂ 

ᐊᑐᖅᑕᐅᓚᐅᓲᑦ ᑕᐃᒃᑯᐊ ᐋᓐᓂᐊᕖᑦ 

ᓄᓇᓯᐅᑎᖏᑦ ᕼᐋᒻᓚᒃᑯᓄᓪᓗ ᑕᒪᓐᓇ 

ᑲᒪᒋᔭᐅᓲᖑᒐᓗᐊᖅᑎᓪᓗᒍ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓲᔪᖅ.  

 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓛᒃ, ᑖᓐᓇ 

ᐱᕐᔪᐊᖑᖕᒪᑦ ᑕᐃᒪᐃᑦᑑᑎᓪᓗᒍ 

ᓄᓇᑦᑎᓃᖏᓐᓇᕈᓐᓇᖏᒻᒥᒐᒪ. ᓄᓇᑦᑎᓐᓂᓕ 

ᖃᐅᔨᓚᐅᖅᓯᒪᓐᖏᑦᑐᖓ ᑕᒪᑐᒧᖓ ᓄᓇᒃᑰᕈᑎᓄᑦ 

ᑕᒪᒃᑯᓄᖓ ᐄᔭᒐᐃᓐᓇᕆᐊᖃᖅᑐᓄᑦ 

ᐊᑐᖅᑕᐅᖅᑰᓚᐅᖅᓯᒪᓐᖏᑦᑐᖅ. ᐋᒪᐃᑦ. ᐃᓛᒃ 

ᖃᐅᔨᓯᒪᓐᖏᓐᓇᒪ. ᑕᒪᓐᓇ ᓄᓇᑦᑎᓐᓂ ᑖᓐᓇ 

ᖃᐅᔨᒪᔭᑐᐊᕆᒐᒃᑯ.  

 

ᑖᓐᓇ ᐱᕐᔪᐊᖑᓂᖓᓄᑦ ᖃᓄᒃᑲᓐᓂᑭᐊᖅ ᑕᒪᓐᓇ 

ᑐᕌᒐᖃᕈᓐᓇᖅᐸ? ᕼᐋᒻᓚᐃᓪᓘᓐᓃᑦ ᑕᒪᑐᒥᖓ 

ᓄᓇᓯᐅᑎᓂᒃ ᓲᕐᓗ ᓇᓪᓕᐅᒃᑯᒫᖃᖃᑦᑕᕐᒪᑕ 

ᑕᒪᒃᑯᐊᖃᐃ ᑕᒪᒃᑯᓄᖓ ᑐᐊᕕᕐᓇᕈᔪᒃᑐᓄᑦ 

ᐱᒧᓪᓗ, ᒥᕝᕕᖕᒧᓪᓗ ᑐᐊᕕᕐᓇᖅᑐᓄᑦ. ᑕᒪᒃᑯᐊᖃᐃ 

ᑕᐃᒪᐃᑦᑐᒧᑦ ᑐᕌᒐᖃᕐᓂᖅᓴᐅᖕᒪᑕ. ᑕᒪᒃᑯᐊᓕ 

ᕼᐋᒻᓚᒃᑯᑦ ᐃᑲᔪᖅᑕᐅᔪᓐᓇᓐᖏᓚᑦ ᑕᒪᒃᑯᓄᖓ 

ᑐᐊᕕᕐᓇᖅᑐᖅᓯᐅᑎᓄᑦ ᑕᕝᕙᓐᖓᖅ ᓄᓇᕗᑦ 

ᒐᕙᒪᒃᑯᖏᓐᓂᑦ ᑕᒪᒃᑯᓄᖓ ᐱᓕᕆᔾᔪᑎᒃᓴᒥᒃ? 

ᑕᒪᑐᒥᖓᓖ ᑐᓂᔭᐅᔪᓐᓇᓐᖏᓚᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᓄᓇᓕᖕᓄᑦ ᒐᕙᒪᒃᑯᓐᓄᓪᓗ 

ᐱᔨᑦᑎᖅᑎᒃᑯᑦ ᑕᐃᒃᑯᐊ ᓄᓇᓯᐅᑎᓂᑦ 

ᐃᓇᖏᖅᓯᖃᑦᑕᕐᒪᑕ ᑮᓇᐅᔭᖃᖅᑎᑦᑎᓪᓗᑎᒃ 

ᐃᓇᖏᖅᓯᒃᔪᑎᒃᓴᓂᒃ.  

ᓄᓇᓯᐅᑏᑦ ᐱᓕᕆᕝᕕᖓᑦᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᓕᕆᕝᕕᖓᑦᑕ 

ᓄᓇᓯᐅᑎᖁᑎᖏᓐᓂᑦ. ᐊᒃᓱᕉᓴᖕᓇᖅᑐᓂᒃ 

ᓵᓐᖓᒃᓯᓚᐅᖅᓯᒪᒐᑦᑕ ᐃᒻᒪᖄ ᓄᓇᓯᐅᑏᑦ 

ᐊᑐᖅᑕᐅᓗᐊᕌᓗᖃᑦᑕᖅᑐᒃᓴᐅᓐᖏᑦᑑᒐᓗᐊᑦ. 

ᑭᓯᐊᓂ ᓄᓇᓯᐅᑎᖃᕆᐊᖃᖅᑐᖅ 

ᐃᓅᓕᓴᖅᑕᐅᔭᕆᐊᖃᖅᑐᖅ. ᑖᓐᓇ 

ᐄᔭᒐᖅᑎᑕᐅᔭᖅᑐᖃᕆᐊᖃᖅᐸᑦ ᐊᒻᒪ 

ᐳᓚᕋᑎᖃᑦᑕᕆᐊᖃᖅᐸᑦ ᐋᓐᓂᐊᓲᖅᑎ 

ᐋᓐᓂᐊᖅᑐᓂᑦ ᑲᒪᔭᖅᑐᕐᓗᓂ ᑕᐃᒪᐃᑦᑐᓂᒃ 

ᐃᖏᕐᕋᔾᔪᑎᖃᕆᐊᖃᕐᒪᑕ, ᐸᖅᑭᒃᓯᕐᓗᑎᒃ 

ᓄᓇᖃᖅᑐᓄᑦ.  

 

ᐃᒻᒪᖄ ᓄᓇᖃᖅᑐᑦ ᐃᒃᐱᐊᕐᔪᖕᒥ 

ᐋᓐᓂᐊᒐᔪᓐᖏᓐᓂᖅᓴᐅᖕᒪᑕ. ᑕᐃᒪᓐᓇ 

ᐳᓚᕋᓚᐅᖃᑦᑕᖏᓐᓂᖅᓴᐅᕗᑦ 

ᐄᔭᒐᖅᑎᑕᐅᔭᖅᑐᕐᓗᑎᑦ ᐊᖏᕐᕋᖏᓐᓂ. 

ᑕᐃᒪᐃᖁᓇᖅᑑᒐᓗᐊᖅ, ᑲᔪᓯᖁᓇᖅᑐᕐᓗ 

ᐋᓐᓂᐊᖏᑦᑐᐊᓐᓅᑎᓪᓗᒋᑦ. ᑭᓯᐊᓂᓕ 

ᓄᓇᓯᐅᑎᑖᕆᐊᖃᓲᖑᒐᑦᑕ 

ᐱᔨᑦᑎᕋᕈᓐᓇᕆᐊᖃᕋᑦᑕ ᐱᔭᕆᐊᖃᓕᕌᖓᑦᑕ 

ᑕᐃᒪᐃᑦᑐᓂᒃ. ᑕᕝᕙ ᓄᓇᓯᐅᑎ 

ᐊᐅᓚᓚᐅᖅᓯᒪᓐᖏᑉᐸᑦ ᐃᓛᓐᓂᒃᑯᑦ 

ᐊᑑᑎᖃᖅᑰᔨᓗᐊᓐᖏᒃᑲᓗᐊᖅᑎᓪᓗᓂ 

ᓄᓇᓯᐅᑎᖃᐃᓐᓇᕆᐊᓖᑦ ᐋᓐᓂᐊᕖᑦ, 

ᐊᑐᖅᑕᐅᔭᕆᐊᖃᓕᕌᖓ ᐊᑐᖅᑕᐅᖃᑦᑕᕐᓂᐊᕐᒪᑦ. 

ᑭᐅᒐᓗᐊᖅᐸᒋᖅᑲᐃ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᔅᑕ ᓲᔪᖅ.  

 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᒃ 

ᑖᓐᓇ ᒥᓂᔅᑕ ᑕᒪᑐᒥᖓ. ᐃᓛᒃ ᑖᓐᓇ ᐅᐊᑦᑎᑯᓗᒐ 

ᓄᖑᓕᕐᒪᑦ. ᑐᑭᓯᒐᓗᐊᖅᑐᖓ ᐃᓚᖓᒍᓪᓗ 

ᑐᑭᓯᓪᓚᑦᑖᓐᖏᑦᑐᖓ. ᑕᐃᒫᑐᐃᓐᓇᓕᖅᑐᖓ 

ᑕᒪᑐᒥᖓ ᑐᑭᓯᑎᑕᐅᕚᓪᓕᕋᒪ. ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᒫᖅᑐᖓ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑎᖁᑎᒐ 

ᑭᖑᓪᓕᖅ, ᒥᔅᑕ ᔪᐊᓇᓯ.  

 

ᔪᐊᓇᓯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᓐᖓᓱᒋᑦ 

ᒥᓂᔅᑕ, ᐊᒻᒪᓗ ᐃᖅᑲᓇᐃᔭᖅᑎᒋᔮᒃᑭ. ᓯᕗᓪᓕᕐᒥ 

ᐃᓛᒃ ᑐᑭᓯᓇᖅᓯᓯᒪᔪᖅ ᐱᒋᐊᕈᑎᖏᓐᓂᑦ ᐊᒻᒪᓗ  

ᑭᐅᔭᐅᕙᓪᓕᐊᖅᑲᐅᔪᓂᑦ.  

ᑭᓐᖓᕐᓂ ᓄᑖᕐᒥ ᐋᓐᓂᐊᕐᕕᑦᓴᖅ 

ᑭᖑᕙᕆᐊᖅᓯᒪᔪᑎᖃᕐᒪᑦ ᐊᔾᔨᒌᓐᖏᑦᑐᓂᑦ 

ᐱᔾᔪᑎᖃᖅᓱᑎᒃ, ᐊᒻᒪᓗ ᐅᖃᖅᑲᐅᓪᓗᓂ 

ᐆᒻᒪᖅᑯᑎᒎᖅ ᓄᑭᖏᑦ ᐱᔾᔪᑎᒋᔭᐅᓐᖏᑦᑐᑦ. ᑕᐃᒫᒃ 

ᑐᑭᓯᓇᖅᓯᑎᒋᐊᒃᑲᓐᓂᑎᐊᒻᒪᕆᓪᓗᒍ 

ᐅᖃᕈᓐᓇᕐᒪᖔᑦ. ᑕᐃᒪᓕ ᓄᑖᕐᒥ ᑭᓐᖓᕐᓂ 

ᐆᒻᒪᖅᑯᑎᑖᓚᐅᖅᑎᓐᓇᒋᑦ ᓱᓕ ᑲᔪᓯᒐᓱᐊᕋᔭᖅᑐᑦ 

ᓴᓂᑭᓗᐊᕐᒥ ᓴᓇᓚᐅᖅᑳᖅᑎᓪᓗᒋᑦ ᐋᓐᓂᐊᕕᑦᓴᒥ? 

ᑖᓐᓇ ᐊᐱᖅᑯᑎᒋᖅᑳᓚᐅᕐᓚᒍ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑐᓴᒐᒃᓴᐃᑦ ᐱᓯᒪᔭᒃᑲ ᒪᓕᒃᖢᒋᑦ. 

ᒥᓂᔅᑕᐅᕕᒋᓚᐅᖅᓯᒪᔭᕋ ᒪᓕᒃᖢᒍ ᑕᐃᓐᓇ 

ᓄᓇᓕᖕᓂ ᐆᒻᒪᖅᑯᑎᖃᕐᕕᖓ ᓴᓐᖏᓂᖓ 

ᐊᖑᒻᒪᑎᔭᕆᐊᖃᕐᒪᑦ ᓴᓇᔭᐅᕝᕕᒋᔭᐅᓂᐊᖅᑐᑦ 

ᑕᐃᑲᓂ. ᓄᑖᒥᓪᓗ ᐆᒻᒪᖅᑯᑎᖃᕐᓗᓂ 

ᐊᐅᓚᐅᑎᐊᓗᖃᕐᕕᓕᐅᓚᐅᕐᒪᑦ. ᑖᓐᓇ 

ᐃᓱᒪᒋᓚᐅᓐᖏᑕᕋᓗᐊᕗᑦ ᑭᖑᕙᕆᐊᖅᑎᑦᑎᓂᕐᒧᑦ.  

 

ᑭᓯᐊᓂᓕ ᓄᓇᓕ ᑭᓐᖓᕐᓂ ᓴᓇᕝᕕᐅᖏᓐᓇᖁᓪᓗᒍ 

ᓄᓇᓕᖕᓂ ᐃᖅᑲᓇᐃᔭᖅᑐᓪᓗ ᓴᓇᔨᐅᔪᓪᓗ 

ᑲᔪᖏᖅᓴᖅᑕᐅᖁᓪᓗᒋᑦ ᑭᓐᖓᕐᓂ 

ᓴᓇᐃᓐᓇᖁᓪᓗᒋᑦ. ᐊᔾᔨᒌᓐᖏᑦᑐᓂᒃ 

ᐱᓕᕆᐊᖃᕐᓗᑎᑦ ᐊᑕᐅᑦᑎᒃᑯᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᔪᐊᓇᓯ.  

 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᑖᖅ. ᖁᔭᓐᓇᒦᓪᓗ 

ᒥᓂᔅᑕ. ᐊᒻᒪᑦᑕᐅᖅ ᓲᕐᓗ ᑐᑭᓯᓯᒪᒐᑦᑕ ᐃᒃᐱᐊᕐᔪᒻᒥ 

ᐋᓐᓂᐊᕕᓕᐅᖅᓯᒪᑦᑕᖅᑯᑦ ᐊᒻᒪᑦᑕᐅᖅ ᑲᑎᓐᖓᔪᓂ 

ᐋᓐᓂᐊᓯᐅᖅᑎᓄᑦ ᐃᓪᓗᑦᓴᓂᑦᑕᐅᖅ 

ᐋᖅᑭᓯᓯᒪᓚᐅᕋᓗᐊᖅᖢᑎᑦ ᑭᓯᐊᓂ 

ᐊᕕᑦᑕᐅᓚᐅᖅᓯᒪᒻᒪᑦ ᑕᐃᒪᓗ ᓴᓂᑭᓗᐊᕐᒥ 

ᓴᓇᓂᐊᓕᖅᑎᓪᓗᒋᑦ. 

ᑕᐃᒪᓐᖓᓕᒫᖅ ᐋᓐᓂᐊᕕᓕᐅᕐᓂᐊᓕᖅᑎᓪᓗᓯ 

ᓄᓇᓕᖕᓂ ᑕᐃᒪᓐᖓᓕᒫᖅ ᐃᖅᑲᓇᐃᔭᖅᑎᓄᑦᑕᐅᖅ 

ᐋᓐᓂᐊᓯᐅᖅᑏᑦ ᐃᓪᓗᔅᓴᕆᓂᐊᖅᑕᖏᓐᓄᑦ 

ᓈᒻᒪᓈᖅᓯᒐᓱᐊᖃᑦᑕᕐᓂᐊᕆᕙᑦ ᐃᓪᓗᓕᕆᔨᕐᔪᐊᒃᑯᑦ 

ᐃᖅᑲᓇᐃᔭᖅᑎᓄᑦ ᐃᓪᓗᑦᓴᓂᒃ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖁᔭᓐᓇᒦᖅᐸᕋ ᐊᐱᕆᖕᒪᑦ. 

ᐃᒪᐃᑦᑐᒪᔪᒍᑦ ᐃᖅᑲᓇᐃᔭᖅᑏᑦ ᐃᒡᓗᒃᓴᖏᑦ 

ᑕᐃᒃᑯᐊ ᐃᒻᒥᑰᖅᑐᐃᓐᓇᖃᑦᑕᕐᓗᒋᑦ ᐋᓐᓂᐊᕕᖕᒧᑦ. 

ᑕᐃᓐᓇ ᑎᑎᕋᐅᔭᖅᓯᒪᓂᖓ ᐊᑐᖅᑕᐅᓗᓂ. ᐃᒻᒪᖃ 

$2 ᒥᓕᐊᓐᓂᒃ ᐊᑐᓐᖏᓐᓂᖅᓴᐅᖃᑦᑕᖅᑐᒍᑦ.  

 

ᐅᖃᐅᓯᖃᖅᑎᓪᓗᑕ ᐃᒡᓗᐃᑦ ᒪᓕᒐᖏᑦ 

ᐊᔾᔨᒌᓐᖏᑦᑐᓂᒃ ᒪᓕᒐᖃᐅᕐᒪᑕ ᐋᓐᓂᐊᕖᓪᓗ 

ᐃᒡᓗᒃᓴᐃᓪᓗ. ᐲᖅᑕᐅᑎᓪᓗᒋᑦ ᑕᒪᒃᑯᐊ 

ᐃᓛᒃᑰᖓᓕᖅᑎᓪᓗᒋᑦ ᐊᖏᕐᕋᕆᔭᐅᔪᑦ. 

ᐊᒃᓱᑲᓪᓛᓗᒃ ᑮᓇᐅᔭᓂᒃ ᐊᑐᓐᖏᓂᖅᓴᐅᖃᑦᑕᕐᒪᑕ 

ᐊᒻᒪᓗᑦᑕᐅᖅ ᐃᒡᓗᖃᖅᑎᑦᑏᓐᓇᕐᓗᑎᒡᓗ 

ᐊᖏᕐᕋᔅᓴᐅᓂᐊᖅᑐᓂᒃ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᔅᑕ ᔪᐊᓇᓯ.  

 

ᔪᐊᓇᓯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪ ᑕᐃᒪᓕ 

ᓲᕐᓗ ᐋᓐᓂᐊᕕᓪᓚᑦᑖᕐᒥᒃ ᓴᓇᓂᐊᕈᑎ, ᒥᔅᑕ ᕋᒻᐴᑦ 

ᐊᐱᖅᑯᑎᒋᖅᑲᐅᔭᖓᑕ ᓇᓛᒎ ᐃᓛᒃ ᓴᓂᕌᒍᑦ. 

ᓲᕐᓗ ᖃᓂᑦᑐᓂᒃ ᐃᓪᓗᑦᓴᖃᖁᓇᕈᒥᓇᕋᔭᕋᓗᐊᕐᒪᑕ 

ᐋᓐᓂᐊᓯᐅᖅᑏᑦ ᑐᐊᕕᕐᓇᖅᓯᔪᖃᑳᓪᓚᓂᖅᐸᑦ. 

ᑕᐃᒪᓕ ᓲᕐᓗ ᓄᑖᓂᒃ ᓴᓇᓂᐊᕐᓗᓯ ᑖᓐᓇ 

ᑕᐅᑐᑦᑕᐅᖏᓐᓇᓂᐊᕐᒥᔫᖅ? ᖁᔭᓐᓇᒦᒃ, 

ᐃᑦᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): 

ᐱᔪᓐᓇᕐᓂᓕᒫᑦᑎᐊᑦᑎᓐᓂ ᐋᕼᐊᐃᓪᓛᒃ ᐄ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅᑕ ᔪᐊᓇᓯ.  

 

ᔪᐊᓇᓯ: ᖁᔭᓐᓇᒦᒃ ᐊᒻᒪ ᐊᓕᐊᓇᐃ. ᑕᐃᒪᓕ 

ᐊᓯᖏᓐᓂ ᐊᐱᖅᓱᕈᒪᒻᒥᒐᒪ ᐅᑯᐊ 

ᐊᑐᖅᑕᐅᖏᓐᓇᓂᐊᖅᑐᓄᑦ ᐱᓕᕆᐊᑦ 

ᑲᔪᓰᓐᓇᖅᑐᓂᒃ ᑕᕝᕙᓂ ᑐᑭᓯᐅᒪᔾᔪᑎᑦᓯᓐᓂ 

ᐊᔾᔨᒌᓐᖏᑦᑐᓂᒃ ᓇᓗᓇᐃᖅᓯᓯᒪᕙᓪᓕᐊᒐᔅᓯ 

ᓇᓪᓕᐊ ᓯᕗᓪᓕᐅᔾᔭᐅᖁᔭᑦᓯᓐᓂ. ᑐᑭᓯᒐᓱᐊᕈᒪᔪᖓ 

ᖃᓄᕐᓕ, ᐃᓛᒃ ᑕᐃᒃᑯᐊ ᖁᑦᑎᓂᖅᐹᖑᓂᕋᖅᓯᒪᔭᓯ 

ᐱᔭᐅᔭᕆᐊᓕᓐᓂ ᑕᒪᐃᓐᓂ 

ᑮᓇᐅᔭᖃᖅᑎᓐᓂᐊᓕᖅᐱᓯᐅᒃ ᑕᐃᑰᓇ 

ᑲᔪᓰᓐᓇᖅᑐᒃᑰᕐᓂᕋᖅᑕᑦᑎᒍ 

ᐊᑐᖅᑕᐅᖏᓐᓇᓂᐊᖅᑐᓄᑦ ᐱᓕᕆᐊᒃᑯᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ Hᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐅᖃᖅᑲᐅᒐᓗᐊᖅᑐᖓ ᑖᒃᑯᓂᖓ 

ᐅᖃᐅᓯᖃᑦᑎᓪᓗᑕ ᑕᐃᒪᐃᑐᓂᒃ. ᐃᒃᓯᕙᐅᑕᒧᑦ 

ᐊᐱᕆᔭᐅᖅᑲᐅᒐᒪ ᑭᐅᓪᓗᖓ ᑖᓐᓇ ᑕᐃᒃᑯᐊ 

ᓯᕗᓪᓕᐅᔾᔭᐅᓯᒪᔪᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᑐᕌᖓᔪᑦ ᖁᕝᕙᓯᒃᑐᒻᒪᕆᐊᓘᓂᐊᕐᒪᑦ ᑕᐃᒃᑯᐊ 

ᑮᓇᐅᔭᐃᑦ ᑐᓂᔭᐅᓯᒪᔪᑦ ᐊᑭᖏᑦ ᒪᓕᒃᖢᒋᑦ 

ᒥᒃᓴᐅᓴᒃᑕᐅᓯᒪᔪᑦ ᐱᑖᕆᓂᐊᖅᑕᖏᑦ 

ᐊᓯᔾᔨᖅᓯᑳᓪᓚᒍᓐᓇᖅᑑᒐᓗᐊᑦ ᑭᓯᐊᓂ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐊᑦᑕᕐᓇᔾᔭᐃᖅᓯᓯᒪᓇᓱᒃᖢᑎᒃ ᑕᐃᒪᓐᓇ 

ᐋᖅᑭᒃᓱᐃᖃᑦᑕᖅᑐᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᔪᐊᓇᓯ. 

 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᐅᑖᖅ, ᖁᔭᓐᓇᒦᓪᓗ 

ᒥᓂᔅᑕ. ᐃᓚᖏᓐᓂᒃ ᑕᑯᓯᒪᒻᒥᒐᒪ ᓲᕐᓗ 

ᐆᑦᑑᑎᒋᓗᒍ ᓄᓇᓕᖕᓂ ᐃᓚᖓᓂ ᑭᒡᒐᑐᖅᑕᕋᓂ 

ᑭᒻᒥᕈᑦ ᐋᓐᓂᐊᕕᖓᒎᖅ ᐊᐅᓚᐅᑎᑖᕆᐊᖃᓕᕐᒪᑕ 

ᓄᑖᓂᒃ. ᑖᓐᓇᖃᐃ ᖁᑦᑎᓐᓂᕋᖅᑕᐅᓪᓗᓂ 

ᐱᔭᐅᔭᕆᐊᓕᓐᓂᒃ. ᐅᖃᕈᓐᓇᖅᑳ ᑖᓐᓇ ᓄᑖᕐᒥ 

ᐋᓐᓂᐊᕕᒃ ᑭᒻᒥᕈᒻᒥ ᐊᐅᓚᐅᑎᑖᓂᐊᕐᓕᕐᒪᖔᑦ. 

ᖁᔭᓐᓇᒦᒃ, ᐃᑦᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ Hᐃᒃᔅ. 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᑕᐃᒪᐃᑦᑐᒪᔪᒍᑦ. 

ᒫᓐᓇᕋᑖᖑᓚᐅᖅᑐᖅ ᖃᒥᓚᐅᕐᒪᑕ ᑭᒻᒥᕈᒻᒥ 

ᐱᔾᔪᑕᐅᓚᐅᕐᒥᔪᖅ ᑖᓐᓇ. ᓇᓗᓇᐃᖅᓯᒃᑲᓐᓂᓚᐅᖅᑕ 

ᑭᓐᖒᒪᔭᐅᓂᖓᓂ ᐊᐅᓚᐅᑏᑦ ᑕᐃᒃᑯᐊ 

ᓯᕗᓪᓕᐅᔾᔭᐅᓯᒪᔪᖅ ᑖᓐᓇ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᔪᐊᓇᓯ. 

 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᐅᑖᖅ. ᖁᔭᓐᓇᒦᓪᓗ 

ᒥᓂᔅᑕ. ᑖᓐᓇ ᐊᐱᖅᑯᑎᒋᓗᐊᓚᕿᕋᑖᕋᒃᑯ 

ᖃᐅᔨᒪᒐᒪ ᑭᒻᒥᕈᒻᒥ ᖃᒥᓐᖓᑲᐃᓐᓇᓚᐅᖅᑎᓪᓗᒋᑦ 

ᐅᓪᓗᓕᒫᑲᓴᒃ ᑐᐊᕕᓐᓇᖅᓯᔪᖃᑦᑐᕕᓂᐅᑎᓪᓗᒍ 

ᐋᓐᓂᐊᕕᒻᒥᓪᓗ ᑕᐃᒃᑯᐊ ᐊᐅᓚᐅᑎᖏᑦ 

ᐃᑭᒍᓐᓇᐃᓕᑲᐃᓐᓇᖅᓯᒪᑎᓪᓗᒋᑦ ᑖᓐᓇ 

ᐃᓱᒫᓗᒋᔭᐅᓗᐊᓚᕿᓚᐅᕐᒪᑦ ᐊᒻᒪ ᑕᐃᒪᐃᑎᓪᓗᒋᑦ.  

 

ᐃᓛᒃ ᒪᑯᓇᓂᑦᑕᐅᖅ ᐃᖏᕐᕋᔾᔪᑎᓄᑦ 

ᓵᓐᖓᑲᐃᓐᓇᕈᒪᓕᕐᒥᒐᒪᑦᑕᐅᖅ ᐃᖏᕐᕋᔾᔪᑏᑦ 

ᐊᔾᔨᒌᖃᑦᑕᑎᓐᓇᒋᑦ ᓲᕐᓗ ᒪᑯᐊ ᓄᓇᓯᐅᑎᐅᑦᑕᖅᑯᑦ 

ᐅᕝᕙᓘᓐᓃᑦ ᑐᐊᕕᓐᓇᑎᓪᓗᒍ ᑭᓯᐊᓂᑦᑕᐅᖅ 

ᐱᒡᒐᖅᑐᓄᑦ ᐅᕝᕙᓘᓐᓃᑦ ᑎᒥᒥᒍᑦ ᐊᔪᕈᑎᓖᑦ 

ᐱᓱᒍᓐᓇᑎᐊᖏᑦᑐᑦ ᐃᖏᕐᕋᔾᔪᑎᖃᓲᖑᒻᒥᒻᒪᑕ 

ᓇᒻᒥᓂᖅ ᐃᓄᒻᒧᑦ ᐊᑕᐅᓯᕐᒧᑦ ᐊᑐᖅᑕᐅᔪᓐᓇᖅᑐᓂ 

ᑖᓐᓇᑦᑕᐅᖅ ᑕᕝᕙᓂ ᐃᓚᒋᒐᓗᐊᕆᕙᖓ? 

ᐊᔪᕆᔅᓲᑎᒍᓐᓇᖅᐹᑎᒍ ᒥᓂᔅᑕᐅᑉ. ᖁᔭᓐᓇᒦᒃ, 

ᐃᑦᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ Hᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐅᐊᑦᑎᐊᖅ ᒪᒥᐊᓇᖅ.  

 

ᑕᐃᒃᑯᐊ ᓄᓇᓯᐅᑏᑦ ᑕᐃᒪᐃᑦᑐᐃᓐ 

ᐸᖅᑭᒃᖡᖃᑦᑕᖅᑐᓄᑦ ᐸᖅᑭᒃᓯᕕᖕᓄᑦ 

ᑐᓂᔭᐅᖃᑦᑕᖅᑐᑦ ᓄᓇᓖᑦ ᑕᒪᒃᑯᐊ 

ᓄᓇᓯᐅᑎᑖᖃᑦᑕᖅᑐᑦ ᐊᓯᐊᓂᒃ ᐱᑖᕌᖓᒥᒃ 

ᐊᔾᔨᒌᖏᑦᑐᓄᑦ ᐅᓯᑲᖅᑕᐅᖃᑦᑕᖅᑐᑦ 

ᐃᖃᓗᒃᑑᑦᑎᐊᕐᒥ ᓇᓗᓇᐃᖅᓯᓚᐅᕐᒥᔪᑦ ᑕᐃᒪᓐᓇ 

ᐅᓯᖃᖅᑕᕈᒪᓪᓗᑎᒃ. ᑕᐃᒃᑯᐊ ᐸᖅᑭᔭᐅᖃᑦᑕᖅᑐᑦ 

ᐅᓯᔭᐅᔪᓐᓇᖃᑦᑕᕐᓂᐊᕐᒪᑕ. ᓄᓇᓕᖕᓄᑦ  

ᑐᓂᔭᐅᖃᑦᑕᖏᑦᑐᑦ ᐊᑐᓂᒃ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᔪᐊᓇᓯ. 

 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᐅᑖᖅ. ᖁᔭᓐᓇᒦᓪᓗ 

ᐊᒻᒪ ᑐᑭᓯᒐᓱᐊᕐᓂᔪᖓ ᓲᕐᓗ ᐆᑦᑑᑎᒋᓗᒍ 

ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓐᓂᐊᕐᕕᒻᒥ 

ᐃᓕᓐᓂᐊᖅᑎᖁᑎᖃᑉᐸᑕ ᑎᒥᒥᒍᑦ ᐊᔪᕈᑎᓕᒻᒥᒃ 

ᑕᐃᒃᑯᓇᓐᖓᑦ ᐃᖏᕐᕋᔾᔪᑎᖃᑦᑎᑦᑎᓲᖑᒻᒪᑕ 

ᓱᕈᓯᖅᑕᐅᑎ ᑲᐃᓪᓗᐊᕈᑎᒧᑦ ᐃᑭᕕᐅᒍᓐᓇᖅᑐᓂᒃ. 

ᑕᐃᒪᓕ ᑕᐃᒃᑯᓇᓐᒐᑦ ᐱᑕᖃᑦᑐᖃᓐᓂᖏᑉᐸᑦ 

ᓇᓕᐊᓐᓂᑐᐃᓐᓇᖅ ᓄᓇᓕᖕᓂ. ᑖᓐᓇᑦᑕᐅᖅ 

ᕿᒥᕐᕈᓲᕆᕕᓯᐅᒃ, ᓲᕐᓗ ᐃᓕᓐᓂᐊᖅᑐᓕᕆᔨᒃᑯᑦ 

ᐱᑕᖃᖏᑦᑐᑦ ᓄᓇᓕᖕᓂᖃᐃ 

ᐱᑕᖃᕆᐊᖃᓪᓚᕆᑦᑐᑦ ᐊᑐᖅᑕᐅᒍᓐᓇᕋᔭᖅᑐᒥᒃ 

ᐋᓐᓂᐊᕕᒻᒧᑦ ᐋᓐᓂᐊᕕᓕᐊᖅᑐᓄᑦ? ᑕᐃᒫᒃ 

ᐊᐱᕆᒐᓱᐊᖅᑕᕋ. ᖁᔭᓐᓇᒦᒃ, ᐃᑦᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑖᓐᓇ ᓇᓗᓇᐃᖅᓯᒃᑲᓐᓂᕈᓐᓇᕐᒪᖔᑦ 

ᐃᓚᖓᓂ ᐊᐱᖅᑯᑎᖓᓂ. ᐃᓕᓐᓂᐊᕐᕕᐅᔪᑦ 

ᑭᓐᖒᒪᔭᖓᓂ ᐃᓕᓐᓂᐊᖅᑐᓕᕆᔨᒃᑯᓐᓄᑦ 

ᐅᕝᕙᓘᓐᓃᑦ ᐃᓛᒃᑰᖅᑐᓄᑦ ᐊᐱᖅᑯᑎᖃᖅᓲᖅ. 

ᐃᓐᓇᕐᓂᑦ ᐅᖃᐅᓯᖃᖅᐹ ᓱᕈᓯᕐᓄᓪᓘᓐᓃᑦ 

ᐅᓯᑲᖅᑕᐅᑎᒃᓴᓂᑦ ᑕᒪᒃᑯᓄᖓ ᑎᒥᒥᒍᑦ 

ᐊᔪᕈᑎᖃᖅᑐᓄᑦ? ᓇᓗᓇᐃᒃᑲᓐᓂᓚᐅᕈᒃ. 

ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑐᑭᓯᓇᖅᓯᑎᒋᐊᕈᒃ. 

 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐆᑦᑑᑎᒋᕋᑖᖅᑕᕋ 

ᐃᓕᓐᓂᐊᕐᕕᓐᓂ ᐃᓕᓐᓂᐊᖅᑎᖁᑎᖃᕋᐃᒻᒪᑕ 

ᑎᒥᒥᒍᑦ ᐊᔪᕈᑎᓕᓐᓂᑦ, ᑲᐃᓪᓗᐊᕈᑎᓂᒃ 

ᑕᐃᒪᐃᑦᑐᓂᒃ ᐃᖏᕐᕋᔾᔪᑎᖃᖅᑎᑦᑎᓲᖑᒻᒪᑕ. 

ᑭᓐᖓᐃᑦ ᐆᑦᑑᑎᒋᑐᐃᓐᓇᖅᐸᕋ, 

ᑕᐃᒪᐃᑦᑐᖅᑕᖃᕐᒪᑦ ᑭᓐᖓᕐᓂ.  

ᑭᓯᐊᓂ ᐃᓕᓐᓂᐊᖅᑐᓕᕆᔨᒃᑯᑦ ᓯᓚᑖᓂ ᓲᕐᓗ 

ᐋᓐᓂᐊᖃᕐᓇᓐᖏᖅᑐᓕᕆᔨᒃᑯᖅᑲᐃ ᑕᒪᔅᓱᒪᓐᖓᑦ 

ᕿᒥᕐᕈᓲᖑᒋᕕᓰ ᓄᓇᓕᖕᓂ ᐃᒪᐃᑦᑐᖃᓐᖏᑦᑐᖅ 

ᐃᓕᓐᓂᐊᖅᑎᐅᓐᖏᑦᑐᒥᑦ, ᐃᓐᓇᕐᒥᒃ ᑎᒥᒥᒍᑦ 

ᐊᔪᕈᑎᓖᑦ? ᑕᒪᒃᑯᐊ ᐱᑕᖃᖅᑎᒐᓱᐊᓲᕆᒋᕕᓯᐅ? 

ᖁᔭᓐᓇᒦᒃ, ᐃᑦᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖁᔭᓐᓇᒦᓪᓗ ᓇᓗᓇᐃᕆᐊᒃᑲᓐᓂᕐᒪᒍ. 

ᑖᓐᓇᓕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓃᒃᑲᔭᓐᖏᑦᑐᑦ 

ᓄᓇᓯᐅᑎᖃᕐᕕᒃᓴᖓ. ᑕᐃᒪᓕᖃᐃ 

ᕼᐋᒻᒪᓚᒃᑯᓐᓄᖅᑲᐃ ᑐᐊᕕᕆᔭᐅᔪᓂᑦ 

ᐱᖃᓯᐅᔾᔨᔪᓐᓇᖅᐱᑦ ᓄᓇᓕᖕᓂ ᒐᕙᒪᒃᑯᓐᓄᓪᓗ 

ᐱᔨᑦᓯᕋᖅᑎᓄᑦ ᑐᒃᓯᕋᐅᑎᐅᔪᑦ ᓄᓇᓕᖕᓂᓪᓘᓐᓃᑦ 

ᑮᓇᐅᔭᓂᒃ ᐱᕈᖅᑎᖅᓴᐃᑎᓪᓗᑎᒃ ᓯᓚᑖᒍᓪᓘᓐᓃᑦ 

ᑮᓇᐅᔭᖅᑖᕋᓱᓐᓂᖅᐸᑕ ᑕᐃᒪᐃᑦᑐᖃᕆᐊᖃᕐᓂᖅᐸᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᔪᐊᓇᓯ.  

 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᐅᑖᖅ. ᖁᔭᓐᓇᒦᓪᓗ 

ᑐᑭᓯᓇᖅᓯᑎᒋᐊᕐᒪᒍᑦ. ᑕᐃᒪᓕ ᐊᐱᖅᓱᓚᐅᕐᓚᖓᐃ. 

ᒪᑯᐊᖃᐃ ᑲᐃᓪᓗᐊᕈᑏᑦ ᒥᑦᓵᓄᑦ. ᐋᓐᓂᐊᕕᓕᒫᑦ 

ᑕᐃᒪᐃᑦᑐᒥᑦ ᑲᐃᓪᓗᐊᕈᑎᖃᖅᑐᐃᓐᓇᐅᕙᑦ? ᓲᕐᓗ 

ᐊᐅᓪᓚᕐᓂᐊᕌᖓᑕ ᐅᕝᕙᓗ ᑎᒥᒥᒍᑦ ᐊᔪᕈᑎᓖᑦ 

ᑲᐃᓪᓗᐊᕈᑎᓂᒃ ᐊᑐᑲᐃᓐᓇᕈᓐᓇᓲᖑᑉᐸᑕ 

ᐋᓐᓂᐊᕕᐅᑉ ᐱᖁᑎᒋᔭᖓᓂ, 

ᑕᐃᒪᐃᑦᑐᖃᖅᑐᐃᓐᓇᐅᕚᑦ? ᖁᔭᓐᓇᒦᒃ, 

ᐃᑦᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᐋᓐᓂᐊᕕᓕᒫᑦ  

ᑲᐃᓪᓗᐊᕈᑎᖃᓲᑦ  

ᖃᐅᔨᒪᔭᕐᓂᑦ. ᐱᑕᖃᕆᐊᓖᓐᓇᐃᑦ.  

 

ᐃᒪᓐᓇᓕ ᐊᑐᖅᑕᐅᑲᐃᓐᓇᕐᓂᐊᖅᑐᓂᓪᓗ ᑖᓐᓇ 

ᐊᑐᓂ ᑕᐅᑐᒃᑕᐅᔭᕆᐊᖃᕐᒪᑦ. ᑖᓐᓇ ᐋᓐᓂᐊᕕᖕᒥᓕ 

ᐋᖅᑭᒍᑕᐅᒐᔭᖅᑐᖅ. ᐃᒪᓐᓇ ᐱᑕᖃᖅᐸᑦ 

ᐊᑐᖅᑕᐅᔪᓐᓇᖅᑐᓂᒃ, ᑕᐃᒪᓕ 

ᑲᐃᓪᓗᐊᕈᑎᒦᑦᑐᖃᕆᐊᖃᕐᓂᐊᖅᐸᑦ ᐊᑯᓂᐅᔪᒃᑯᑦ 

ᑖᓐᓇ ᓇᓪᓕᐅᒃᑯᒫᖃᓐᖏᑦᑐᑎᒍᑦ ᑕᐃᒃᑯᐊ 

ᐱᑖᖅᑎᑕᐅᔪᓐᓇᕋᔭᖁᓪᓗᒋᑦ. ᑖᓐᓇᓕ ᐊᑐᓂ 

ᐊᔾᔨᒌᓐᖏᑦᑐᓂᒃ ᑖᓐᓇ ᐋᖅᑭᒍᑕᐅᖃᑦᑕᕐᓂᐊᖅᑐᖅ 

ᑕᐅᕗᖓᓕᒫᕐᓕ ᐋᖅᑭᒃᓯᒪᔪᖁᑎᖃᓐᖏᑦᑐᒍᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐊᑎᖁᑎᓐᓂᑦ, ᒥᔅᑕ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓐᓄᓴᒃᑯᑦ, 

ᒥᓂᔅᑕ ᐃᖅᑲᓇᐃᔭᖅᑎᑎᓪᓗ.  

 

ᐃᒃᓯᕙᐅᑖᖅ, ᖃᓪᓗᓇᐅᔨᖓᔪᓂᑦ H-3-ᒦᑉᐱᑖ? 

ᐊᒻᒪᓗ 4-ᒧᑦ ᐊᐱᖅᓱᕈᓐᓇᖅᐱᑕ? ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐊᐱᖅᓱᕈᒪᔪᖓ ᐊᑭᑭᒪᔮᖅᑐᒥᑦ 

ᐱᒋᐊᕈᑎᖃᕐᓗᖓᐃ. ᐅᑯᐊ ᐊᑭᑭᒪᔮᖅᑐᑦ 

ᑎᑎᕋᖅᓯᒪᔪᑦ, ᐅᓇ ᐅᖃᓕᒫᓚᐅᑲᒡᓚᒍ ᑖᒃᑯᓂᖓ 

ᓇᓗᓇᐃᖅᓯᔾᔪᑎᔅᓯᓐᓂᑦ ᐅᖃᖅᓯᒪᖕᒪᑦ, 

ᖃᓪᓗᓈᑎᑐᑦ ᐅᖃᓕᒫᓚᐅᕐᓚᒍᐊᐃᑦ, 

ᐃᓄᒃᑎᑑᖓᓕᖅᑎᑦᑎᐊᓐᖏᓗᐊᖦᖤᕐᓂᐊᕋᒃᑯ. 

ᖃᓪᓗᓈᑎᑑᖓᔪᐃᓐᓇᕐᓂᒃ ᐱᓯᒪᒐᒪ. 

 

ᑕᕝᕙᓂ ᓇᓗᓇᐃᖅᓯᒪᔪᓂᑦ ᐃᒪᐃᓕᖓᖕᒪᑦ, 

(ᑐᓵᔨᑎᒍᑦ) “ᒫᔅᓯ 2015-ᖑᑎᓪᓗᒍ ᑖᒃᑯᐊ 

ᐊᕕᒃᑐᖅᓯᒪᔪᓂᑦ ᕿᑭᖅᑕᓂ ᐋᓐᓂᐊᕖᑦ ᐊᒻᒪᓗ 

ᑮᓇᐅᔭᓕᕆᔨᒃᑯᑦ ᑐᐊᕕᕐᓇᖅᑎᑦᑎᓕᕇᓚᐅᕐᒪᑕ 

ᑐᒃᓯᕋᖅᑕᐅᓯᒪᔪᑦ ᐊᑐᖅᖢᒋᑦ ᑐᓂᔭᐅᓯᒪᔪᑦ 

ᐱᓕᕆᐊᒃᓴᓕᕆᔨᓂᒃ, ᐊᐅᓚᑦᑎᔩᑦ ᑕᒫᓂ ᓄᓇᕗᑦ 

ᐃᓗᐊᓂ.”  

(ᑐᓵᔨᑎᒎᕈᓐᓃᖅᑐᖅ): ᓯᕗᓪᓕᖅᐹᒥᒃ ᐊᐱᕆᓚᖓ 

ᑕᑯᓇᒃᑲᒥᒎᖅ ᐅᑯᐊ 2017-18-ᖑᓛᖅᑐᒧᑦ 

ᑕᐃᒪᐃᓕᐅᖅᑐᕕᓂᐅᕚᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ Hᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐊᔾᔨᒌᖏᑦᑐᓂᒃ ᐱᑕᖃᕆᐊᓕᖕᓂᒃ 

ᐃᒪᓐᓇ ᑐᐊᕕᕐᓇᓕᕆᔾᔪᑎᓂᒃ. ᑖᓐᓇ ᓲᕐᓗ 

ᐅᒪᔪᑎᑐᑦ ᐊᓯᔾᔨᑕᐃᓐᓇᕈᓐᓇᕐᒪᑦ ᐃᒪᓐᓇ 

ᑐᓴᐅᒪᖃᑎᒌᖏᓐᓇᐅᔭᕋᑦᑎᒍ ᑖᒃᑯᐊ 

ᐊᕕᒃᑐᖅᓯᒪᔪᓂ ᓄᓇᓕᖕᓂᓗ ᑖᒃᑯᐊᓗ ᑲᑎᖦᖢᑐᒋᑦ 

ᑖᔅᓱᒧᖓ ᑎᑎᕋᖅᐸᓪᓕᐊᓯᒪᔪᒧᑦ ᐃᓕᔭᐅᖃᑦᑕᖅᑐᑦ, 

ᐃᒃᓯᕙᐅᑖᖅ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕙᓂ 

ᐃᒃᓯᕙᐅᑖᖅ, ᐅᓇ ᐅᔾᔨᕆᒐᒃᑯ 

ᐃᓱᒫᓗᒋᔭᐅᓯᒪᖕᒪᖔᑦ ᐅᕝᕙᓘᓐᓃᑦ 

ᑐᑭᓯᑦᑎᐊᕐᓂᐊᕋᒃᑯ ᑕᕝᕙᓂ ᖃᑦᓯᑲᓪᓚᖕᓂᑭᐊᖅ 

ᑎᑎᕋᖅᓯᒪᔪᖃᕐᒪᑦ ᐊᑭᑭᒪᔮᖅᖢᑎᒡᓗ 

ᐱᓕᕆᐊᒃᓴᐅᔪᓂᒃ ᒪᑯᐊ ᓇᑎᕋᐃᑦ ᓇᑎᕌᓗᐃᑦ-

ᖑᓂᕋᖅᑕᕗᑦ ᒥᑦᑎᒪᑕᓕᖕᒥᐅᑎᒍᓪᓕ. ᒪᑯᐊ ᓇᑏᑦ 

ᒥᖅᑯᓖᑦ ᓄᑖᕈᕆᐊᖅᑕᐅᓂᖏᑦ 

ᐊᓯᔾᔨᕆᐊᖅᑕᐅᓂᖏᑦ ᖃᓄᑭᐊᖅ.  

 

ᑕᐃᒪ ᐱᑕᖃᕋᔪᒃᐸᓪᓕᐊᑐᐃᓐᓇᖅᑰᔨᖕᒪᑦ ᐃᓛᒃ 

ᐱᑕᖃᕋᔪᖕᒪᑦ ᑕᒪᒃᑯᓄᖓ ᑎᒥᒥᓄᑦ 

ᐱᐅᒃᓴᖏᑦᑐᓂᒃ. ᐃᓱᒪᖃᓚᐅᖅᓯᒪᓐᖏᓚᓯᖃᐃ 

ᑕᒪᒃᑭᐊ ᐊᑐᕈᓐᓃᖅᐸᓪᓕᐊᒐᔭᕐᒪᖔᑕ ᐱᓗᐊᖅᑐᒥᒃ 

ᐃᓄᒋᐊᒡᕕᐅᖃᑦᑕᖅᑐᓂ ᐃᒡᓗᖁᑎᒋᔭᔅᓯᓐᓂ ᓲᕐᓗ 

ᐋᓐᓂᐊᕕᖕᓂᓘᓐᓃᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ Hᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑖᓐᓇ ᑲᔪᓯᓂᐊᖅᑐᒥᒃ ᑕᒪᒃᑯᐊ 

ᓇᑎᕋᕐᓂᒃ ᐃᓇᖐᓂᖅ,  

ᐅᓄᖓᒃᑲᓐᓂᖅ ᑕᑯᒍᕕᑦ  

ᑭᒻᒥᕈᒻᒥ ᑐᑭᓕᐅᑎᓗᒍ ᑖᓐᓇᓕ ᓇᑎᖓ 

ᐃᓇᖏᖅᑕᐅᒃᐸᑦ ᓇᑎᕋᖓ ᖃᓪᓗᓈᖅᑕᐅᖏᑦᑑᖅ.  

 

ᐃᒪᓐᓇ ᓴᓗᒻᒪᒐᕐᓇᕐᓂᖅᓴᐅᒻᒪᕆᖕᒪᑦ ᓇᑎᓪᓚᑦᑖᓂᒃ 

ᓇᑎᑐᖃᕐᓂᒃ ᓂᕈᒥᒃᑐᓂᒃ ᓇᑎᖃᖏᑦᑐᑦ ᐃᒪᓐᓇ 

ᓂᕈᒥᒃᑐᒥᒃ ᓇᑎᕋᖃᕆᐊᖃᑦᑎᐊᖅᐸᑦ ᑭᓯᐊᓂ 

ᐃᓇᖏᖃᑦᑕᕐᓂᐊᖅᑕᕗᑦ ᓂᕈᒥᓐᖏᑦᑐᓂᒃ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ. ᐊᓕᐊᓇᐃᑦ. 

ᐊᑲᐅᓂᖅᓴᐅᖅᑰᕐᒪᓂᓛᒃ ᐅᓄᕐᓂᖅᓴᐅᔪᓄᑦ.  

 

ᐊᒻᒪᓗᑦᑕᐅᖅ ᑕᕝᕙᓂ ᓱᓕ ᑎᑎᕋᖅᓯᒪᔪᓂ 

ᑐᑭᓯᒋᐊᕈᒪᓪᓗᖓ ᐅᑯᐊ ᐊᕐᕌᓂ ᐊᑭᑐᔫᑎᓄᑦ 

ᑮᓇᐅᔭᖅᑐᕈᑎᒃᓴᐃᑦ 2015 ᑕᑯᓇᒃᖢᒋᑦ 

ᒥᑦᑎᒪᑕᓕᖕᒧᑦ ᐋᓐᓂᐊᕕᖕᒧᑦ ᓄᓇᒃᑰᕈᑎᒧᑦ 

ᐱᑕᖃᖅᑰᔨᓐᖏᑦᑎᐊᕐᖓᑕ, ᐃᓛᒃ ᑕᑯᔭᓐᓂᓪᓕ 

ᐱᑕᖃᖏᒻᒪᑕ.  

 

ᐅᕙᓂ ᒫᓐᓇ 2016 ᐱᓕᕆᐊᑦᑎᓐᓂ ᒥᑦᑎᒪᑕᓕᖕᒧᑦ 

ᐋᓐᓂᐊᕕᖕᒧᑦ. ᐃᓛᒃ ᐋᓐᓂᐊᕕᖕᒨᔪᒃᓴᐅᔪᖅ. ᐅᓇ 

ᑮᓇᐅᔭᖅᑑᑎᒋᔪᒪᒐᑦᓯᐅᒃ 

ᖃᓂᒪᖃᕐᓇᖏᑦᑐᓕᕆᔨᒃᑯᑦ ᒥᑦᑎᒪᑕᓕᖕᒧᑦ 

ᓄᓇᒃᑰᕈᒻᒥᒃ ᐱᑕᖃᕐᒪᑦ. ᒥᓂᔅᑕ ᐊᐱᕆᔪᒪᓪᓗᑎᑦ 

ᐃᓛᒃ ᖁᕕᐊᓱᓚᐅᕐᓚᖓ. ᐊᐅᔭᖅ ᐋᓐᓂᐊᕕᒃ 

ᓄᓇᒃᑰᕈᑎᑖᓚᐅᕐᒪᑦ ᓄᑖᕌᓐᓄᖕᒥᒃ Explorer-

ᖑᓪᓗᓂ. ᐊᐅᔭᖅ ᐅᒥᐊᕐᔪᐊᒃᑯᑦ ᑎᑭᑦᑐᖃᓚᐅᕐᒪᑦ 

ᐊᓕᐊᓇᐃᑦ. 2017 ᐊᐅᔭᖓᓂ 

ᐱᒃᑲᓐᓂᕐᓂᐊᖅᑐᐊᐃᓐᓅᕕᑖ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

Hᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐱᓯᒪᖏᓐᓇᒪ ᒫᓐᓇ  

ᐅᑎᕐᕕᒋᔭᕆᐊᖃᕐᓂᐊᖅᑕᕋ ᒪᓕᒐᓕᐅᖅᑎ  

ᑲᑎᒪᔭᕇᕈᑦᑕ. ᑖᓐᓇ ᓂᐅᕕᐊᕆᔭᕇᕐᓂᕐᒪᖔᑦ 

ᐅᕝᕙᓘᓐᓃᑦ ᐊᒡᒋᖅᑐᖃᒃᑲᓐᓂᕐᒪᖔᑦ.  

 

ᑕᐃᒪ ᐃᓛᓐᓂᒃᑯᑦ ᐱᑕᖃᓚᐅᓲᖑᖕᒪᑦ 

ᓄᓇᓯᐅᑎᖃᖅᐸᑕ ᐊᑕᐅᓯᐅᖏᑦᑐᒥᒃ ᐃᒪᓐᓇ 

ᑭᖑᓕᕇᑦᑎᐊᕐᓗᑎᒃ ᐃᓚᖓ 

ᓄᓇᓯᐅᑎᒃᑲᓐᓂᐅᑐᐃᓐᓇᕆᐊᓕᐅᒐᓗᐊᑦ ᑭᓯᐊᓂ 

ᑕᐃᒪᓕ ᐃᒪᓐᓇ ᓱᓕᒐᓗᐊᕐᒪᖔᕐᒪ 

ᖃᐅᔨᒪᑦᑎᐊᕐᓂᐊᕋᒪ ᑖᓐᓇ 

ᐅᑎᕐᕕᒋᔪᓐᓇᕐᓂᐊᕆᒃᑭᑦ ᑕᒪᑐᒪ ᒥᒃᓵᓄᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓇ ᐅᓪᓘᑉ 

ᐃᓚᖓᓂ ᑮᓇᐅᔭᖅᑐᕈᒪᔾᔪᑎᓯ ᐊᖏᕈᑦᑎᒍ 

ᐊᑕᖏᕐᓗᒍ ᐊᖏᕈᑦᑎᒍ 2017 ᐊᐅᔭᖓᓂ 

ᑕᕝᕙᓃᖃᓯᐅᑎᖕᒪᑦ ᓄᓇᒃᑰᕈᑦ ᒥᑦᑎᒪᑕᓕᖕᒧᑦ 

ᑮᓇᐅᔭᖅᑑᑎᒋᔪᒪᔭᔅᓯᓐᓂ. ᓂᕆᐅᒍᓐᓇᓛᖅᑐᒎᑦ 

ᓱᖃᐃᒻᒪ ᐊᖏᖃᓯᐅᑎᓕᒑᒐᑦᑎᒍ 

ᓂᕆᐅᓯᑲᐅᑎᒋᓂᐊᖅᑐᒎᑦ ᐊᖏᖦᖤᐱᒃᑲᑦᑎᒍᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐅᖃᕈᓐᓇᖅᑰᖅᑐᖓᓕ ᑖᓐᓇ 

ᒪᕐᕈᐊᖅᑎᐅᑎᓪᓗᐊᖏᓐᓂᒃ ᑮᓇᐅᔭᕐᓂᐊᕋᓗᐊᕈᑦᑕ 

ᐊᑐᖅᑕᐃᓐᓇᕆᒍᑎᒃ ᑐᐊᕕᕐᓇᕐᓂᖅᐹᑦ 

ᑐᐊᕕᕐᓇᖏᓐᓂᖅᓴᐃᑦ. ᑕᐃᒪ ᐊᑭᓕᓕᒫᖏᑦ 

ᑕᑯᒍᑦᑎᒍ ᐱᓕᕆᐊᕆᔪᒪᔭᓕᒫᕗᑦ 

ᐱᓕᕆᔪᓐᓇᔾᔮᖏᒻᒥᒐᑦᑎᒍᑦ ᑖᒃᑯᓄᖓ ᑮᓇᐅᔭᓄᑦ. 

ᑖᓐᓇ ᑐᑭᓕᐅᑎᓗᒍ ᒪᓕᒐᓕᐅᖅᑎ ᐅᖃᐅᓯᕆᔭ 

ᒥᑦᑎᒪᑕᓕᖕᒥ ᐱᔭᕆᐊᖃᓐᖏᑉᐸᑦ ᑕᐃᒪᓕ  

ᐊᑖᓃᑦᑐᒧᑦ ᑐᐊᕕᕐᓇᖃᑎᖓᓄᑦᑕᐅᖅ ᑕᐃᒪ 

ᐱᐅᓯᕙᓪᓕᐊᑎᓐᓇᓱᒡᓗᒍᓘᓐᓃᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᔅᓱᒧᖓ ᐅᓇ 

ᑎᑎᕋᖅᓯᒪᖕᒪᑦ ᒥᑦᑎᒪᑕᓕᖕᒥᒎᖅ 

ᓄᓇᒃᑰᕈᑎᑖᕆᐊᖃᕐᓂᖅ ᐊᖏᓂᖅᐹᖑᖃᑕᐅᔪᖅ 

ᐱᒻᒪᕆᐅᓂᖅᐹᖑᖃᑕᐅᔪᖅ 

ᓯᕗᓪᓕᖅᐸᐅᑎᑕᐅᔭᕆᐊᖃᒻᒪᕆᒃᑐᕉᖅ. 

ᓂᕆᐅᑐᐃᓐᓇᕐᓂᐊᓕᖅᐳᖓ ᐅᓇ ᐊᖏᕈᑦᑎᒍ 

ᓄᓇᒃᑰᕈᑎᑖᓛᖅᑐᐊᐃᓐᓄᒃ ᒥᑦᑎᒪᓕᖕᒥ ᐊᕐᕌᒍ. 

ᐃᒃᓯᕙᐅᑖᖅ, ᑕᕝᕗᖓ ᓄᖅᑲᑲᐃᓐᓇᓚᐅᕐᓚᖓ. 

ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒦᑦᑐᒍᑦ. 

ᐊᖏᔪᖅᑲᐅᑎᒃᑯᕕᑎᑦ. ᑲᑎᓐᓂᖏᑦ 

ᐊᑭᑐᔪᖅᑐᕈᑎᒃᓴᔭᖅ $4,550,000. ᐊᖏᖅᐱᓰ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): H-2-ᒧᑦ ᐅᑎᕐᓗᑕ. 

ᓇᐃᒡᓕᒋᐊᖅᓯᒪᔪᑦ ᐋᓐᓂᐊᖃᕐᓇᓐᖏᑦᑐᓕᕆᔨ. 

ᑖᒃᑯᐊ ᑮᓇᐅᔭᖅᑑᑎᒋᔪᒪᔭ. ᐱᖁᑎᕐᔪᐊ 

ᐊᑭᑐᔪᖅᑐᕈᑎᓄᑦ. ᑲᑎᓐᓂᖓ $4,550,000. 

ᐊᖏᐱᓰ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ 

ᐊᖏᖅᐹᑦ ᑖᒃᑯᐊ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐱᔭᕇᖅᑕᕘᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᑐᔾᔪᑎᓂᒃ, 

ᒥᔅᑕ ᕼᐃᒃᔅ, ᐅᖃᐅᓯᒃᓴᖃᖅᐱᑦ?  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): 

ᖁᔭᓐᓇᒦᒻᒪᕆᒃ, ᐃᒃᓯᕙᐅᑖᖅ. ᑖᒃᑯᐊᓗ 

ᐃᒃᓯᕙᐅᑕᓕᒫᖑᓯᒪᔪᓪᓗ. ᑖᓐᓇ ᓵᓯᓐᓃᑦᑕᕆᐅᕋᒪ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕᐅᓗᖓ 

ᐊᒻᒪᓗ ᖁᔭᓐᓇᒦᖅᐸᔅᓯ ᐊᐱᖅᓱᑦᑎᐊᖃᑦᑕᖅᑲᐅᒐᔅᓯ.  

ᑖᒃᑯᐊᓗ ᖁᔭᒋᓪᓗᒋᑦ ᓇᓗᓇᐃᔭᖅᓯᒪᑦᑎᐊᖅᑐᓂᒃ 

ᐊᐱᖅᓱᖃᑦᑕᖅᑲᐅᔪ. ᑖᒃᑯᐊᓗ ᐅᑯᐊᑑᓐᖏᑦᑐᑦ 

ᐃᖅᑲᓇᐃᔭᖅᑐᑦ ᑕᐃᒃᑯᐊᑦᑕᐅᖅ ᐱᓕᕆᖃᑦᑕᖅᑐᑦ 

ᑕᑯᒃᓴᐅᓇᑎᑦ. ᑖᒃᑯᐊ ᖃᐅᔨᒪᔭᕆᐊᖃᖅᑕᒃᑲ 

ᑭᐅᔾᔪᑎᒋᔪᓐᓇᕐᓂᐊᕋᒃᑭᑦ ᐊᐱᖅᑯᑎᔅᓯᓐᓄᑦ ᐊᒻᒪᓗ 

ᐱᔪᒪᓂᐊᕐᓂᕆᓯᒪᔭᒃᑲ ᑕᐃᒃᑯᐊ ᒫᓐᓇᒫᒃᑯᑦ 

ᐱᑕᖃᖅᑎᒋᐊᕐᓂᐊᐸᒃᑲ.  

 

ᑭᓯᐊᓂ ᐅᖃᐅᓯᕆᔭᕆᐊᖃᖅᐳ ᑖᒃᑯᐊ 

ᐊᐱᖅᑯᑎᒋᓯᒪᔭᓯ ᐅᓪᓗᒥᒧᑦ ᖁᔭᒋᑦᑎᐊᖅᐸᒃᑲ 

ᐃᒪᓐᓇ ᐱᓕᕆᖃᑕᐅᑦᑎᐊᖅᑐᓯ ᓄᓇᓕᔅᓯᓐ 

ᓇᓗᓇᓐᖏᔾᔪᑎᒋᒻᒪᒍ ᐊᒻᒪᓗ 

ᐃᒃᐱᒍᓱᑦᑎᐊᕐᓂᖏᓪᓗ ᑖᒃᑯᐊ ᐸᖅᑭᒃᓯᔪᓐᓇᕐᓂᖏᑦ 

ᐋᓐᓂᐊᕕᕝᕗᑦ ᓄᓇᕗᑦ ᐃᓗᐊᓂ.  

 

ᑐᖏᓕᕋᓗ ᒥᔅᑕ ᐹᑉᓯᑖᒡᓗ ᖁᔭᓐᓇᒦᕈᒪᓪᓗᒋᑦ 

ᑕᕝᕙᓃᖃᑎᒋᔪᓐᓇᕋᒃᑭᒃ. ᑕᒪᕐᒥᒃ 

ᐊᑐᕆᐊᖃᖃᑦᑕᕋᑦᑖᕋᔅᓯᑦ ᐊᑕᐅᓯᐊᕐᓗᒋᓄᓐᓃᑦ 

ᖁᔭᓐᓇᒦᖅᑕᐃᓐᓇᕆᕙᓯ ᐃᒃᓯᕙᐅᑕᖅ ᑲᑎᒪᔩᓪᓗ 

ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᐃᖅᓱᖅᑏ, ᐅᑯᐊ ᐊᓂᑎᓚᐅᒃᑭᑦ 

ᐊᐱᖅᓱᕐᕕᖕᒥᒃ.  

 

ᖃᓄᐃᓕᐅᕈᒪᕙᑦ ᑲᑎᒪᔨᕋᓛᑦ? ᒥᔅᑕ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑲᑎᒪᔨᕋᓛᑦ ᐱᒋᐊᕈᒪᓚᐅᕐᒪᑕ ᐊᑭᑐᔪᖅᑐᕈᑎᒃᓴᒥᒃ 

ᐃᓄᓕᕆᔨᒃᑯᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ 

ᐊᖏᖅᐸᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᒪᓕᒐᒃᓴᖅ 24 - ᑮᓇᐅᔭᐃᑦ ᐊᑐᖅᑐᒃᓴᑦ 

(ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 2017-2018 

- ᐃᓄᓕᕆᔨᒃᑯᑦ - ᑲᑎᒪᔨᕋᓛᓂᑦ 

ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᒪᐃᒃ. ᑕᑲᓄᖓ ᐊᐱᖅᓱᖅᑕᐅᕕᖕᒨᓚᐅᕆᑦ.  

 

ᖁᔭᓐᓇᒦᒃ. ᒥᓂᔅᑕ ᒪᐃᒃ, ᑲᔪᓯᑐᐃᓐᓇᕐᓗᑎᑦ 

ᒪᑐᐃᖅᓯᔾᔪᑎᖕᓄᑦ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒪᒥᐊᓇᐅᒐᓗᐊᖅ ᐃᖅᑲᓇᐃᔭᖅᑎᒃᑲ ᖃᐃᓇᓱᑦᑐᑦ 

ᑕᕝᕙᓃᑦᑑᒐᓗᐊᑦ.  

 

ᖁᔭᓐᓇᒦᒃ ᐃᒃᓯᕙᐅᑖᖅ, ᖁᔭᓐᓇᒦᓪᓗ ᑲᑎᒪᔩᑦ. 

ᑕᒫᓂᖃᑕᐅᒐᒪ ᐅᓪᓗᒥ ᖁᕕᐊᓱᒃᑐᖓ. 

ᓴᖅᑮᓂᐊᖅᑐᖓ 2017-18, ᐃᓄᓕᕆᔨᒃᑯᑦ 

ᐊᑭᑐᔪᓄᑦ ᒥᒃᓴᐅᓴᒃᓯᒪᓂᖏᑦ.  

 

ᐃᓄᓕᕆᔨᒃᑯᑦ ᑖᒃᑯᓄᖓ ᐊᑭᑐᔫᑎᓄᑦ 

ᐱᓇᓱᐊᖏᓐᓇᖃᑦᑕᕐᖓᑕ ᑖᒃᑯᐊ 

ᐋᖅᑭᒋᐊᒃᑲᓐᓂᖁᓪᓗᒋᑦ ᐃᓄᓕᕆᔪᑏᑦ, 

ᐋᖅᑭᒋᐊᒃᑲᓐᓂᖁᓪᓗᒋᓪᓗ ᑕᒪᒃᑯᐊ 

ᐃᑲᔫᑕᐅᖃᑦᑕᖅᑐᐃᑦ ᑕᕝᕙᓂ ᓄᓇᕗᑦ ᐃᓗᐊᓂ. 

ᑖᓐᓇᐃᓛᒃ ᐱᒻᒪᕆᐅᒻᒪᑦ, ᐱᒻᒪᕆᐅᖃᑕᐅᒻᒪᑦ 

ᐅᓪᓗᒥᐅᔪᖅ ᑕᒪᓐᓇ ᖃᕋᓴᐅᔭᒃᑯᑦ ᐊᐅᓚᑦᑎᓂᖅ. 

ᑕᐃᒪ ᑕᒪᓐᓇ ᖃᐅᑉᐸᒧᓪᓘᓐᓃᑦ ᐅᖓᑖᓄᓪᓘᓐᓃᑦ 

ᐋᖅᑭᒋᐊᕈᑎᒋᒻᒪᕆᓐᓂᐊᖅᑐᖅ, ᑖᓐᓇ ᐱᔾᔪᑎᒋᓪᓗᒍ 

ᐃᓄᓕᕆᔨᒃᑯᑦ ᕿᓄᕗᒍᑦ ᑕᒪᒃᑯᐊ 

ᐃᖅᑲᓇᐃᔭᕆᒃᑲᓐᓂᕈᒪᓪᓗᒋᑦ ᖃᕋᓴᐅᔭᒃᑰᖅᑐᐃᑦ 

ᐊᐅᓚᑦᑎᔪᑏᑦ, ᐱᓗᐊᖅᑐᒥᑦ ᑖᔅᓱᒧᖓ 

ᓱᕈᓯᓕᕆᓂᕐᒧᑦ, ᐃᓄᓕᕆᓂᕐᒧᓪᓗ 

ᐱᓕᕆᕕᒋᔭᑦᑎᓐᓂ. ᐊᒻᒪᓗᑦᑕᐅᖅ ᑕᒪᓐᓇ 

ᑲᔪᓯᑎᑦᑎᐊᕈᒪᓪᓗᒍ ᑕᒪᒃᑯᓄᖓ 

ᐃᑲᔫᓯᐊᖃᑦᑕᖅᑐᓄᑦ ᐃᑲᔫᓯᐊᖃᑦᑕᓂᕐᒧᑦ 

ᐃᑲᔫᑕᐅᖃᑦᑕᖅᑐᐃᑦ, ᑖᒃᑯᓄᖓ ᓄᓇᓕᐅᔪᓄᑦ 

ᑕᒫᓂ ᓄᓇᕗᒻᒥ. ᓱᓕᑦᑕᐅᖅ ᑖᓐᓇ ᐃᓄᓕᕆᔨᒃᑯᑦ 

ᑕᕝᕙᓂ ᐱᔭᔅᓴᖃᕐᒥᒻᒪᑕ ᑕᒪᒃᑯᓄᖓ ᒥᑭᔫᑎᓄᑦ 

ᐊᑭᑐᔫᑎᓄᑦ, ᑕᒪᓐᓇ ᐱᔾᔪᑎᒋᓪᓗᒍ 

ᐋᖅᑭᒋᐊᒃᑲᓐᓂᕆᐊᖃᕐᖓᑦ ᐊᒻᒪ ᐊᐅᓚᓂᖓ 

ᐱᒋᐊᒃᑲᓐᓂᕆᐊᖃᖅᑐᓂ ᑕᒪᒃᑯᐊ ᐱᔨᑦᑎᕈᑏᑦ 

ᐱᔾᔪᑎᒋᓪᓗᒋᑦ ᓄᓇᓕᐅᔪᓂᑦ. ᑖᒃᑯᐊ 

ᑲᔪᓯᑎᑦᑎᐊᕈᒪᓂᐊᕈᑦᑎᒍ ᑖᒃᑯᐊ ᐃᓄᓕᕆᔨᒃᑯᑦ 

ᑕᐃᒪ ᑕᒫᓂ $3,170,000, ᐊᑭᑐᔫᑎᓄᑦ 

ᑮᓇᐅᔭᖅᑐᕈᑕᐅᓂᐊᖅᑐᓂᑦ ᑕᕝᕙᓂ 

ᑮᓇᐅᔭᖅᑐᕐᓇᐅᓛᖅᑐᒥᑦ 2017-18.  

 



ᕿᑎᖅᑰ, ᐅᑐᐱᕆ 27, 2016 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  2659 

 

 

 

ᐃᓄᓕᕆᔨᒃᑯᑦᑕᐅᖅ $2,020,000, ᑕᐃᒪ ᑕᕝᕙᓂ 

ᑮᓇᐅᔭᕐᓂᑦ 2017-18 ᑲᔪᓯᒋᐊᓪᓚᑲᓐᓂᕈᒪᒐᑦᑕ 

ᓂᐅᕕᕈᓐᓇᕐᓗᑕ ᐊᑐᓕᖅᑎᑦᑎᓗᑕ ᑖᒃᑯᓄᖓ 

ᐊᐅᓚᒃᑎᔪᑕᐅᖃᑦᑕᖅᑐᓄᑦ ᖃᕋᓴᐅᔭᒃᑰᖅᑐᓄᑦ 

ᓱᕈᓯᓕᕐᓂᕐᒧᑦ ᐊᒻᒪ ᐃᓄᓕᕆᓂᕐᒧᑦ. ᑖᓐᓇ 

ᒪᓕᑐᐃᓐᓇᓪᓚᕆᑦᑐᖅ ᑕᐃᒃᑯᓄᖓ 

ᐸᕐᓇᒍᑎᓯᒪᓚᐅᖅᑕᑎᓐᓄᑦ ᐊᖏᖅᑕᐅᓯᒪᔪᓄᑦ 

ᑕᕝᕙᓂ 2016-17 ᐋᖅᑭᒋᐊᕈᑎᖏᓐᓂᑦ ᑕᕝᕗᖓ 

ᐊᑭᑐᔫᑎᓄᑦ. ᑕᒪᓐᓇ ᐱᕙᓪᓕᐊᔪᓐᓇᖁᓪᓗᒍ ᐊᒻᒪ 

ᐊᑐᓕᖅᐸᓪᓕᐊᒍᓐᓇᖁᓪᓗᒍ.  
 

ᐃᓄᓕᕆᔨᒃᑯᑦᑕᐅᖅ ᓱᓕ ᕿᓄᔪᑦ ᑖᒃᑯᓂᖓ 

ᑮᓇᐅᔭᓂᒃ $1,150,000, ᑖᒃᑯᓄᖓᑦᑕᐅᖅ 

ᒥᑭᔫᑎᓄᑦ ᐊᑭᑐᔪᓄᑦ ᒥᑭᔫᑕᐅᓂᖅᓴᓄᑦ, ᑖᒃᑯᓂᖓ 

ᐱᔾᔪᑎᖃᖅᑐᑎ ᖃᕋᓴᐅᔭᕐᒨᕈᑕᐅᒍᓐᓇᖅᑐᒥᒃ 

ᐋᖅᑭᒃᓯᔪᒪᓂᕐᒥᑦ ᐃᓕᓯᔪᒪᓂᕐᒥᑦ ᑖᓐᓇ 

ᐱᔾᔪᑎᒋᓪᓗᒍ ᐃᑲᔫᓯᐊᖃᑦᑕᕐᓂᖅ ᐱᓕᕆᓂᖓ, 

ᐊᒻᒪᑦᑕᐅᖅ ᐋᖅᑭᒋᐊᑲᓐᓂᕆᐊᓖᑦ, 

ᓴᓇᒋᐊᒃᑲᓐᓂᕆᐊᓖᑦ, ᐊᓪᓚᕝᕕᑖᕋᓱᓐᓃᓪᓗ 

ᐊᓪᓚᕖᓪᓗ ᐋᖅᑭᒋᐊᖅᑕᐅᓂᖏᑦ, ᓄᓇᓯᐅᑏᓪᓗ 

ᐊᓯᔾᔨᖅᑎᕆᐊᖃᕐᓂᖏᑦ ᐊᒻᒪᑦᑕᐅᖅ ᑕᒪᒃᑯᐊ 

ᐊᓪᓚᕕᒻᒥ ᐊᑐᖅᑕᐅᓲᑦ ᓂᕐᕆᕖᓪᓘᓐᓃᑦ, 

ᐊᒧᔫᓪᓘᓐᓃᑦ. ᑖᓐᓇ ᐱᓗᐊᖅᑐᒥᑦ ᒥᑭᔫᑎᓄᑦ 

ᐊᑭᑐᔫᑎᓄᑦ 2017-18 ᑖᒃᑯᐊ ᐸᕐᓇᓯᒪᔪᑦ 

ᐃᒪᐃᓕᖓᔪᑦ: 
 

ᕿᑭᖅᑖᓗᒻᒧᑦ: 
 

 $45,000 ᑖᓐᓇ ᓂᐅᕕᕈᑎᒋᒐᔭᖅᑐᖅ 

ᓄᓇᓯᐅᒻᒧᑦ ᕿᑭᖅᑕᕐᔪᐊᒧᑦ, ᑖᓐᓇ 

ᑭᖑᕝᕖᔪᑎᒋᒐᔭᖅᑐᖅ 

ᓄᓇᓯᐅᑎᑐᖃᐅᓕᖅᑐᒧᑦ ᐊᕐᕌᒍᓄᑦ 8-ᓄᑦ 

ᐊᑐᖅᓯᒪᓕᖅᑐᖅ, ᐊᒻᒪᓗ ᑖᓐᓇ ᓴᓇᔭᐅᔪᑎᖓ 

ᐊᑭᑐᔪᒻᒪᕆᐅᕙᓕᖅᑐᓂ.  
 

 $45,000 ᓂᐅᕕᕈᑎᒋᓂᐊᖅᑐᑦ ᓄᓇᓯᐅᒻᒧᑦ 

ᐊᐅᓱᐃᑦᑐᕐᒧᑦ. ᑖᓐᓇ ᓄᓇᓯᐅᑎᖃᓐᖏᒻᒪᑦ 

ᑕᕝᕙᓂ ᓄᓇᓕᖓᓂ. 
 

 $50,000 ᑖᓐᓇ ᐊᑭᑐᔪᖅᑐᕈᑕᐅᓂᐊᖅᑐᖅ 

ᐊᓪᓚᕕᒻᒥᐅᑕᓄᑦ, ᐊᓪᓚᕕᔅᓯᐅᑎᓄᑦ ᐊᒻᒪᓗ 

ᓴᓇᒋᐊᒃᑲᓐᓂᕆᐊᓕᓐᓄᑦ ᑕᒫᓂ ᓄᓇᓕᖕᓂ 

ᕿᑭᖅᑖᓗᒻᒥ.  
 

ᑖᓐᓇ ᕿᑭᖅᑖᓗᒻᒧᑦ: 
 

ᑐᕌᖓᔪᖅ ᑮᓇᐅᔭᖅ $140,000.  

 

 ᑭᕙᓪᓕᕐᒥ $45,000, ᑖᓐᓇ 

ᓂᐅᕕᕈᑎᒋᓂᐊᖅᑐᖅ ᓄᓇᓯᐅᒻᒧᑦ 

ᐃᓪᓗᓕᒑᕐᔪᒻᒥ ᑖᓐᓇᑦᑕᐅᖅ  

ᓄᓇᓯᐅᑎᖃᓐᖏᒻᒪᑦ ᑕᕝᕙᓂ ᓄᓇᓕᖓᓐᓂ.  
 

 $45,000 ᓂᐅᕕᐅᑎᒋᓂᐊᕐᒪᒍ ᑲᖏᖅᖠᓂᕐᒥ. 

ᑖᓐᓇ ᑭᐅᕝᕕᐅᔾᔪᑎᒋᓂᐊᖅᑐᖅ ᓄᓇᓯᐅᒻᒧᑦ 

ᐊᕐᕌᒍᓄᑦ 8-ᓄᑦ ᐊᑐᖅᓯᒪᓕᖅᑐᒧᑦ 

ᐊᒻᒪᑦᑕᐅᖅ ᓴᓇᔭᐅᔾᔪᑎᖏᑦ 

ᖁᕝᕙᓯᒻᒪᕆᓕᕐᒪᑕ ᒫᓐᓇᐅᔪᖅ.  
 

 $40,000 ᑖᒃᑯᓄᖓ ᐊᓪᓚᕝᕕᐅᔪᓄᑦ, 

ᓲᓇᑖᕈᑎᔅᓴᓄᓪᓗ ᐊᓪᓚᕕᔅᓯᐅᑎᓄᑦ 

ᐅᕝᕙᓘᓐᓃᑦ ᑕᒪᒃᑯᓄᖓ 

ᓴᓇᒋᐊᒃᑲᓐᓂᕆᐊᓕᓐᓄᑦ ᓄᓇᓕᖕᓂᑦ ᑕᕝᕙᓂ 

ᑭᕙᓪᓕᐅ ᐃᓗᐊᓂ.  
 

ᑭᕙᓪᓕᖅ ᑕᐃᒪ ᑖᒃᑯᓄᖓ ᑮᓇᐅᔭᓄᑦ ᒥᑭᔫᑎᓄᑦ, 

ᐊᑭᑐᔫᑎᓄᑦ ᐃᒪᓐᓇᓂᑦ ᐊᑐᕐᓂᐊᖅᑐᖅ $130,000.  
 

ᑕᕝᕙᓂ ᕿᑎᕐᒥᐅᑦ: 
 

 $125,000 ᑖᓐᓇ ᐋᖅᑭᒋᐊᕈᑎᒋᓂᐊᖅᑐᖅ 

ᑕᒪᒃᑯᓄᖓᓗ ᐃᒐᓛᓄᑦ ᐅᕝᕙᓘᓐᓃᑦ ᒪᑐᓄᑦ 

ᑕᕝᕙᓂ ᓄᑲᑉᐱᐊᓄᑦ 

ᐊᖏᕐᕋᐅᑲᐃᓐᓇᖃᑦᑕᖅᑐᒧᑦ ᑕᕝᕙᓂ 

ᐃᖃᓗᑦᑑᑦᑎᐊᕐᒥ. 
 

 $30,000 ᑕᐃᒫᑦᑕᐅᖅ ᐊᓪᓚᕕᒻᒧᑦ, 

ᓱᓇᒃᑯᑖᖏᓐᓄᑦ ᐊᓪᓚᕕᔅᓯᐅᑎᓄ ᐅᕝᕙᓘᓐᓃᑦ 

ᓱᓇᒃᑯᑖᖏᓐᓄᑦ ᐊᓪᓚᕕᔅᓯᐅᑎᓄᑦ 

ᐅᕝᕙᓘᓐᓃᑦ ᐊᓯᖏᓐᓄᑦ ᓴᓇᒋᐊᕈᑎᔅᓴᓄᑦ 

ᑕᒫᓂ ᕿᑎᕐᒥᐅᑦ ᐃᓗᐊᓂ.  
 

ᑖᒃᑯᐊ ᕿᑎᕐᒥᐅᓄᑦ ᑐᕌᖓᔪᑦ ᑮᓇᐅᔭᐃᑦ 

ᐃᒪᓐᓇᐅᓪᓗᑎᒃ $155,000.  
 

ᐊᐅᓚᑦᑎᕕᐅᔪᓂᑦ ᐃᖃᓗᓐᓂ: 
 

 $425,000 ᐸᕐᓇᓯᒪᔪᖅ ᑖᒃᓱᒧᖓ ᐊᓪᓚᕕᒻᒧᑦ 

ᐋᖅᑭᒋᐊᕈᑎᒋᒐᔭᖅᑐᓄᑦ ᑕᒫᓂ ᓄᓇᓕᖕᓂ 

ᓄᓇᓯᐅᑎᖏᑦ, ᐃᓄᓕᕆᔾᔪᑎᖏᑦ. ᑕᒪᓐᓇ 

ᐱᔾᔪᑎᒋᓪᓗᒍ ᐃᖅᑲᓇᐃᔭᖃᑎᒌᓐᓂᕐᒧᑦ 

ᓄᓇᓕᖕᓂ ᒐᕙᒃᑯᓄᓪᓗ ᐱᔨᓯᑦᕋᖅᑎᒃᑯᑦ 

ᑖᒃᑯᓄᖓ ᐱᓕᕆᔾᔪᑕᐅᖃᑦᑕᖅᑐᓄᑦ ᑕᒫᓂ 

ᓄᓇᕗᑦ ᐃᓗᐊᓂ.  
 

 $200,000 ᑖᓐᓇ ᐋᖅᑭᒋᐊᕈᑎᒋᓂᐊᖅᑕᕗᑦ 

ᐃᓐᓇᕐᓄᑦ ᓇᔪᖅᑕᐅᖃᑦᑕᖅᑐᓄᑦ, 

ᓇᔪᒐᐅᖃᑦᑕᖅᑐᓄᑦ. ᑕᒪᒃᑯᓄᖓ 

ᐋᖅᑭᒋᐊᕈᑎᒋᒃᑲᓂᕐᓗᒋᑦ 

ᓱᓇᑖᕈᑕᐅᒃᑲᓐᓂᖁᓪᓗᒍ ᑖᒃᑯᓄᖓ ᐃᓐᓇᕐᓄᑦ 

ᓇᔪᖅᑕᐅᖃᑦᑕᖅᑐᓄᑦ.  
 

 $100,000 ᑖᓐᓇ ᐸᕐᓇᓯᒪᒻᒥᔪᖅ ᑖᔅᓱᒧᖓ 

ᐋᖅᑭᒋᐊᕈᑕᐅᓂᐊᖅᑐᖅ ᖃᕋᓴᐅᔭᕐᓅᕈᑎᓄᑦ  



ᕿᑎᖅᑰ, ᐅᑐᐱᕆ 27, 2016 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  2660 

 

 

 

ᑕᕝᕙᓐᖓᑦ ᑖᒃᑯᓄᖓ 

ᐋᖅᑭᔅᓱᕆᐊᒃᑲᓐᓂᕆᐊᖃᖅᑐᓄᑦ. ᑖᓐᓇ 

ᐱᔾᔪᑎᒋᓪᓗᒍ, ᐱᔾᔪᑎᒋᓪᓗᒋᑦ ᑖᒃᑯᐊ 

ᐃᑲᔫᓯᐊᕐᓂᕐᒧᑦ ᐊᑐᖅᑕᐅᖃᑦᑕᕆᐊᓖᑦ 

ᑕᕝᕙᓂ ᑲᖏᖅᑐᒑᐱᒻᒥ, ᕿᑭᖅᑕᕐᔪᐊᕐᒥ, 

ᑰᒑᕐᔪᒻᒥ ᐊᒻᒪᓗ ᑕᓗᕐᔪᐊᓂ. ᑖᒃᑯᐊ 

ᒪᓕᒐᓚᓐᖑᓱᑦᑐᑦ ᑭᓯᐊᓂ ᑖᒃᑯᓄᖓ ᑖᒃᑯᐊ 

ᑐᓴᕈᑎᒐᓚᐃᑦ, ᖃᕋᓴᐅᔭᕐᓅᖅᑐᑦ 

ᐋᖅᑭᔅᓯᒪᓐᓂᖅᐸᑕ. ᑕᕝᕘᓇ ᖃᓄᖅ 

ᐊᖅᑯᑎᒋᓪᓗᒋᑦ ᑖᒃᑯᐊ ᓄᓇᓕᖕᓂ ᐊᒻᒪᓗ 

ᒐᕙᒪᒃᑯᓐᓂᑦ ᐱᔨᑦᓯᖅᑏᑦ. 

 

ᐊᐅᓚᑦᑎᕕᓐᓄᑦ ᑐᕌᖅᑐᑦ $725,000 ᑲᑎᓪᓗᒋᑦ.  

 

ᐃᒃᓯᕙᐅᑖᖅ, ᑕᕝᕙᓂ ᒪᑐᐃᕈᑎᓐᓂᑦ ᐅᖃᐅᓯᔅᓴᒃᑲ 

ᑕᕝᕗᖓ ᐃᓱᓕᑦᑐᑦ 2017-18 ᐊᑭᑐᔫᑎᓄᑦ, 

ᒥᔅᓴᐅᓴᔅᓯᒪᔪᓄᑦ ᐊᑐᖅᑕᐅᔪᒪᔪᑦ ᑖᒃᑯᓄᖓ 

ᐃᓪᓗᓕᕆᔨᒃᑯᓐᓄᑦ. ᑕᕝᕗᖓ 

ᓂᕆᐅᑦᑎᐊᕐᓂᐊᖅᑯᖓ ᐃᓕᔅᓯᓐᓄᑦ 

ᐃᑲᔪᖅᑐᖅᑕᐅᓂᐊᕐᓂᕐᒪᑦ ᑖᔅᓱᒧᖓ 

ᐱᓇᓱᐊᒐᑦᑎᓐᓂᑦ ᑐᑭᑖᖅᑎᑦᑎᒍᒪᓪᓗᑕ ᐱᔭᔅᓴᕗᑦ 

ᒪᓕᑦᑐᒋᑦ.  

 

ᑐᓐᖓᓱᑎᑦᑎᓂᐊᖅᑯᖓ ᐊᐱᖅᑯᑎᔅᓴᓂᑦ, 

ᐅᖃᐅᓯᔅᓴᓂᓪᓘᓐᓃᑦ ᑖᒃᑯᓄᖓ ᑲᑎᒪᔨᓂᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᒪᐃᒃ. ᑲᑎᒪᔨᕋᓛᑦ ᐃᒃᓯᕙᐅᑕᖓ ᐅᖃᐅᓯᒃᓴᖃᖅᐹ? 

ᒥᔅᑕ ᔪᐊᓇᓯ.  

 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᐅᑖᖅ. ᖁᕕᐊᓱᑦᑐᖓ 

ᐅᖃᐅᓯᒃᑯᑦ ᒪᑐᐃᖅᓯᒍᓐᓇᕋᒪ ᑭᒡᒐᖅᑐᖅᓱᒋᑦ 

ᑲᑎᒪᔨᕋᓛᑦ ᒐᕙᒪᒃᑯᑦ ᐊᑐᕈᒫᕐᓂᐊᖅᑐᖁᑎᖏᓐᓄᑦ, 

ᐊᐅᓚᓂᖏᓐᓄᓪᓗ ᕿᒥᕐᕈᓂᕐᒥᑦ 

ᐃᓱᒪᒃᓴᖅᓯᐅᕈᑎᖃᖅᐸᓪᓕᐊᓂᐊᖅᑎᓪᓗᑕ 2017-

18-ᒥ ᐃᓄᓕᕆᔨᒃᑯᑦ ᐊᑭᑐᔪᖅᑐᕈᑎᒃᓴᖏᓐᓂᑦ.  
 

ᐃᑦᓯᕙᐅᑖᖅ, ᐃᓄᓕᕆᔨᒃᑯᑦ ᐊᑭᑐᔪᖅᑐᕈᑎᑦᓴᖏᑦ 

ᐊᑐᕈᒫᕐᓂᐊᖅᑐᖁᑎᖏᑦ 2017-18-ᒥᑦ 

ᐃᓚᓕᐅᔾᔨᓯᒪᕗᑦ ᒪᕐᕉᓐᓂᒃ ᐱᓕᕆᐊᕆᔪᒪᔭᐅᔪᓂᒃ. 

ᐊᑕᐅᓯᖅ ᐃᓄᓕᕆᔨᒃᑯᑦ ᓱᕈᓯᕐᓄᑦ ᐃᓚᔮᕇᓄᓪᓗ 

ᐱᔨᑦᓯᖅᑏᑦ ᖃᕋᓴᐅᔭᖏᑦ ᓄᑖᕈᕆᐊᖅᑕᐅᓗᑎᒃ  

ᐊᒻᒪ ᐊᑭᑐᔫᑎᕋᓛᓄᑦ ᑕᐃᒪᓐᖓᓕᒫᖅ 

ᐊᑐᖅᑕᐅᕆᐊᖃᖅᑐᓄᑦ ᑐᕌᖓᔪᓂᑦ,  

ᐊᑐᖅᑐᑦᓴᐅᑕᐅᑎᓪᓗᒋᑦ ᐃᓪᓗᖁᑎᒋᔭᐅᔪᑦ, 

ᓱᓇᒃᑯᑖᓪᓗ ᓄᑖᕈᕆᐊᖅᑕᐅᔭᕆᐊᖃᕐᓂᖏᓐᓄᑦ 

ᐊᒻᒪᓗ ᓱᓇᒃᑯᑖᖏᓐᓄᑦ.  

 

ᐃᑦᓯᕙᐅᑖᖅ, ᑲᑎᒪᔨᕋᓛᑦ 

ᐊᐃᑦᑖᕈᓱᒃᑲᓐᓂᑐᐃᓐᓇᓕᓚᐅᕆᕗᑦ ᐃᓄᓕᕆᔨᒃᑯᑦ 

2018-22 ᑕᓪᓕᒪᓄᑦ ᐊᕐᕌᒍᓄᑦ ᐸᕐᓇᐅᑎᖏᑦ ᓱᓕ 

ᓯᕗᓂᒃᓴᒥᑦ ᐱᖁᑎᕐᔪᐊᓕᐅᔾᔮᖏᒻᒥᒻᒪᑕ, 

ᐱᓗᐊᖅᑐᒋᑦ ᓯᕗᓂᒃᓴᒥᑦ ᕿᒫᕕᐅᓇᔭᖅᑐᓂ 

ᐃᓄᒋᐊᓄᑦ ᐊᖏᕐᕋᖃᕐᕕᐅᓇᔭᖅᑐᓂᑦ ᐅᕝᕙᓘᓐᓃᑦ 

ᐸᓂᖅᓰᕕᓐᓂ ᐊᑐᖅᑕᐅᖃᑦᑕᕈᓐᓇᕐᓂᐊᖅᑐᓂᑦ 

ᑕᒪᒃᑯᓄᖓ ᑎᒥᒧᑦ ᐅᐃᕆᓯᒪᔪᓄᑦ ᐅᕝᕙᓘᓐᓃᑦ 

ᑕᒪᒃᑯᓄᖓ ᖃᐅᑕᒫᑦ ᐱᔭᕐᓂᖏᑦᑐᖅᓯᐅᖅᐸᑦᑐᓄᑦ. 

ᑲᑎᒪᔨᕋᓛᑦ ᖁᔭᓕᑐᐃᓐᓇᕋᓗᐊᖅᑐᑦ ᐱᔨᑦᑎᕈᑎᓂᑦ 

ᐊᑐᐃᓐᓇᕈᐃᕕᐅᓯᒪᒻᒪᑕ, ᖁᐊᖅᓵᖅᓯᒪᔪᑦ, ᑎᒥᒥᒍᑦ 

ᐅᐃᕆᓯᒪᔪᑦ, ᐃᓱᒪᓕᕆᓂᕐᒧᑦ ᐊᑲᐅᓐᖏᓪᓕᐅᕈᑏᑦ, 

ᐅᕝᕙᓘᓐᓃᑦ ᑕᐃᒃᑯᐊ ᓇᒻᒥᓂᖅ ᐃᓅᓯᕐᒥᓂᒃ 

ᐃᑲᔪᕈᓐᓇᖅᑐᑦ, ᐊᒻᒪᓗ ᑕᒪᒃᑯᐊ 

ᐱᓕᕆᐊᕆᓇᓱᒃᑐᒋᑦ ᐱᔭᕐᓂᖏᑦᑑᒐᓗᐊᖅᑎᓪᓗᒋᑦ. 

ᑲᑎᒪᔨᕋᓛᑦ ᒥᓂᔅᑕᒥᑦ ᐊᒻᒪᓗ 

ᐃᖅᑲᓇᐃᔭᖅᑎᖏᓐᓂᑦ ᐊᔭᐅᖅᑐᐃᕗᑦ 

ᐱᓕᕆᐊᕆᔭᐅᒃᑲᓐᓂᖁᓪᓗᒋᑦ, ᐸᕐᓈᕆᔭᐅᓗᑎᓪᓗ 

ᑕᒪᒃᑯᐊ ᑭᓐᖒᒪᔭᑦ ᓄᓇᕗᒻᒥᐅᑦ ᓄᓇᕗᑦᒥ 

ᐊᐅᓪᓚᖃᑦᑕᕆᐊᖃᕐᓂᐊᖏᒻᒪᑕ ᐱᔨᑦᑎᕈᑏᑦ 

ᓄᓇᕗᒻᒥ ᐱᑕᖃᓐᖏᓐᓂᖏᓐᓄᑦ.  
 

ᐃᑦᓯᕙᐅᑖᖅ, ᐃᓐᓇᑐᖃᐃᑦ ᑲᒪᒋᔭᐅᓂᖏᑦ ᐊᒻᒪᓗ 

ᐃᓱᖅᑭᔮᓐᖏᑦᑐᓄᑦ 

ᐃᓪᓗᕐᔪᐊᖅᑖᖅᑎᑕᐅᔭᕆᐊᖃᕐᓂᖏᑦ 

ᑕᐃᒪᓐᖓᓕᒫᖅ ᐃᓱᒫᓘᑎᒋᔭᐅᔪᖅ, ᐊᒻᒪ 

ᑲᑎᒪᔨᕋᓛᑦ ᒥᓂᔅᑕᒥᑦ ᐊᔭᐅᖅᑐᐃᕗᑦ 

ᒥᓂᔅᑕᐅᖃᑎᒥᓂᒃ ᐃᖅᑲᓇᐃᔭᖃᑎᖃᖁᓪᓗᒍ 

ᑕᒪᓐᓇ ᐊᔪᕐᓇᕈᓐᓃᑐᐊᖅᐸᑦ 

ᑲᒪᒋᔭᐅᓯᒋᐊᕈᓐᓇᕐᓂᐊᕐᒪᑦ ᐃᓐᓇᑐᖃᐃᑦ 

ᑲᒪᒋᔭᐅᕕᒻᒥ ᐱᑕᖃᓐᖏᓐᓂᖏᑦ.  
 

ᐃᒃᓯᕙᐅᑖᖅ, ᐃᓄᓕᕆᔨᒃᑯᑦ ᑐᑦᓯᕌᖏᑦ 2017-18-

ᒥᑦ ᐊᑭᑐᔪᖅᑐᕈᑎᔅᓴᑦ ᐃᓚᓕᐅᔾᔨᓯᒪᕗᑦ $2 ᒥᓕᐊᓐ 

ᐅᖓᑎᑦᑎᐊᕌᔪᐊᓃᑦᑐᓂᑦ 

ᐸᕐᓇᐅᓯᐅᖅᓯᒪᕙᒌᖅᑕᖏᑦ ᑲᔪᓰᓐᓇᕈᓐᓇᕐᓂᐊᑦᒪᑕ 

ᐊᒻᒪᓗ ᐊᑐᓕᖅᑎᑦᑎᓗᑎᒃ ᐃᓄᓕᕆᔨᒃᑯᑦ ᓱᕈᓯᕐᓄᑦ, 

ᐃᓚᔮᕇᓄᓪᓗ ᐱᔨᑦᑎᖅᑏᑦ ᑎᑎᖅᑲᖁᑎᖏᑦ 

ᖃᕋᓴᐅᔭᕐᒧᐊᖅᑕᐅᑎᓪᓗᒋᑦ. ᑲᑎᒪᔨᕋᓛᑦ ᖃᐅᔨᒪᔪᑦ 

ᑕᐃᒪᐃᑦᑐᓂᒃ ᐊᑐᐸᓪᓕᐊᔭᕆᐊᖃᓕᕐᓂᖏᓐᓂ 

ᑕᒪᓐᓇ ᑲᓇᑕᒥ ᑕᒻᒪᖅᓯᒪᔪᖅᓯᐅᔪᐊᕐᒧᑦ 

ᓇᓗᓇᐃᖅᑕᐅᓚᐅᖅᓯᒪᒻᒪᑦ 2011 ᐊᒻᒪᓗ 2014-ᒥᑦ 

ᐅᓂᒃᑳᓕᐅᖅᑎᓪᓗᒍ, ᐊᒻᒪ 

ᖁᕕᐊᓲᑎᖃᕐᓂᕋᓚᐅᖅᓱᓂ ᐃᓄᓕᕆᔨᒃᑯᑦ 

ᑕᒻᒪᖅᓯᒪᔪᖅᓯᐅᖅᑎᕐᔪᐊᖅ ᐊᑐᓕᖁᔭᕕᓂᖏᓐᓂ, 

ᐊᑐᓕᖅᑎᑦᑎᓇᓱᒃᓯᒪᒻᒪᑕ.  



ᕿᑎᖅᑰ, ᐅᑐᐱᕆ 27, 2016 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  2661 

 

 

 

ᑲᑎᒪᔨᕋᓛᑦ ᓇᓗᓇᐃᖅᓯᒻᒥᔪᑦ ᑕᒪᓐᓇ 

ᐱᓕᕆᐊᖑᐃᓐᓇᕐᓂᐊᖅᓱᓂ ᐱᖓᓱᓄᑦ ᐊᕐᕌᒍᓄᑦ 

ᐊᒻᒪᓗ ᐱᔭᕇᖅᑕᐅᑉᐸᑦ ᐊᑭᖃᕐᓂᐊᖅᑐᓂ [$5.4] 

ᒥᓕᐊᓐᓂᒃ. ᑲᑎᒪᔨᕋᓛᑦ ᒥᓂᔅᑕᒥ 

ᐅᔾᔨᖅᓱᑦᑎᐊᖁᔨᕗᑦ ᑕᒪᓐᓇ ᐱᓕᕆᐊᕆᔭᐅᑎᓪᓗᒍ 

ᐊᑐᕈᒫᕐᓂᐊᖅᑐᑦ ᖄᖏᐅᑎᖁᓐᖏᓪᓗᒍ, ᐊᒻᒪᓗ 

ᐱᔭᕇᖅᑕᐅᕕᑦᓴᖓᓂᑦ ᐱᔭᕇᖅᑕᐅᖁᓪᓗᒍ.  

 

ᐃᒃᓯᕙᐅᑕᖅ, ᐃᓄᓕᕆᔨᒃᑯᑦ ᑐᒃᓯᕌᖏᑦ 2017-18 

ᐊᑭᑐᔪᖅᑐᕈᑎᓄᑦ ᐊᑐᖅᑐᑦᓴᑦ ᐃᓚᖃᕐᒥᔪᑦ, 

$1,150,000-ᓂᒃ ᐊᑭᑐᔫᑎᕋᓛᑦᓴᓄᑦ ᐊᑐᖅᑐᑦᓴᓂᑦ. 

ᑲᑎᒪᔨᕋᓛᑦ ᖁᔭᓕᑐᐃᓐᓇᕐᓂᐊᖅᑐᑦ ᑕᒪᒃᑯᓂᖓ 

ᐊᑐᖅᑐᑦᓴᑦ ᐱᓕᕆᐊᖑᔪᒪᔪᑦ ᑭᓲᒪᖔᖏᓐᓂᒃ, 

ᐊᒻᒪᓗ ᖃᑦᑎᕌᕋᔭᓐᖑᐊᕐᓂᖏᑦ ᑖᒃᑯᐊ 

ᐊᑐᕈᒫᕐᓂᐊᖅᑐᑦ ᐊᑐᕐᓗᒋᑦ. ᒪᓕᒐᓕᐅᖅᑏᑦ 

ᐃᓄᓕᕆᔨᒃᑯᑦ ᑮᓇᐅᔭᖃᖅᑎᑦᑎᓂᐊᕐᓂᖏᑦ 

ᖃᕋᓴᐅᔭᓕᕆᓂᕐᒧᑦ ᐃᑲᔪᖅᓱᐃᔪᑦ, ᑕᒪᒃᑯᐊ 

ᐃᓄᓕᕆᓯᐅᑎᓄᑦ ᐃᖏᕐᕋᑦᑎᐊᓂᖅᓴᐅᓂᐊᖁᓪᓗᒋᑦ 

ᐊᒻᒪᓗ ᓂᕆᐅᑉᐳᑦ ᓄᓇᕘᓕᒫᖅ ᑕᒪᒃᑯᓇᓐᖓᑦ 

ᐊᑐᖅᐸᓪᓕᐊᓂᐊᕐᓂᖏᓐᓂᒃ ᐊᒻᒪᓗ 

ᐅᓂᒃᑲᐅᔾᕙᐅᕙᓪᓕᐊᖃᑦᑕᕐᓂᐊᕐᓂᑦᑎᓐᓂᒃ. 

 

ᐃᑦᓯᕙᐅᑖᖅ, ᑕᒪᔾᔭ ᒪᑐᐃᖅᓯᔾᔪᑎᒃᑲ ᐱᔾᔪᑎᓖᑦ 

2017-18-ᒥ ᐊᑭᑐᔪᖅᑐᕈᑎᑦᓴᖏᑦ 

ᐃᓄᓕᕆᔨᒃᑯᓐᓂ. ᓇᓗᖅᑯᑎᓐᖏᑦᑐᖓ 

ᑲᑎᒪᔨᕋᓛᖑᖃᑎᒃᑲ ᐅᖃᐅᓯᑦᓴᖃᕐᓂᐊᕐᒥᒻᒪᑕ 

ᐊᐱᖅᑯᑎᖃᕐᓗᑎᓪᓗ. ᖁᔭᓐᓇᒦᒃ, ᐃᑦᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᔪᐊᓇᓯ. ᐊᑐᐊᑦᑎᐊᖅᐳᑎᑦ. ᑲᑎᒪᔨᕋᓛᑦ 

ᖃᓄᐃᓘᕈᒪᕙᑦ? ᒥᔅᑕ ᒥᑭᓐᖑᐊᖅ. 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐃᒃᓯᕙᐅᑖᖅ. 

ᓅᑦᑎᒋᐊᖅᐳᖓ ᐅᓂᒃᑳᖁᓕᖅᖢᑎᒃ 

ᐅᖃᖅᑎᑦᑎᔨᒧᑦ. ᒪ’ᓇᓪᓗᐊᕕᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐱᖁᔨᕗᖔᖅᑐᖃᕐᒪᑦ ᐅᓂᒃᑳᖁᔭᐅᓕᖅᑐᖓ 

ᐅᖃᖅᑎᒧᑦ ᓂᓪᓕᐅᑕᐅᔪᓐᓇᕋᓂᓗ. ᓈᒻᒪᓴᖅᑐᓕᒫᑦ. 

ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑦ ᑲᔪᓯᕗᖅ. ᖃᐅᑉᐸᑦ  

ᐅᑎᓛᕆᕗᒍᑦ ᒥᓂᔅᑕ  

ᐃᖅᑲᓇᐃᔭᖅᑎᖏᓪᓗ ᐃᓚᒋᓗᑎᒍ. ᐃᖅᓱᖅᑏ. 

ᓇᖏᖅᓯᓂᐊᓕᖅᐳᖓ ᐅᓂᒃᑳᕐᓂᐊᕐᓗᖓ 

ᐅᖃᖅᑎᒧᑦ. 

 

ᐅᖃᖅᑎ: 20. ᑲᑎᒪᓂᑐᐃᓐᓇᕐᓂᒃᑯᑦ ᐅᓂᒃᑳᑦ. ᒥᔅᑕ 

ᐋᖁᐊᖅ.  

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑲᑎᒪᔨᖁᑎᑎᑦ ᐱᓕᕆᖃᕋᑖᕐᒪᑕ ᒪᓕᒐᒃᓴᖅ 24-ᒥᒃ 

ᐊᒻᒪ ᐱᔭᕇᖅᐹᓪᓕᕐᓂᕋᕈᒪᓕᖅᖢᑕ. ᐊᒻᒪᓗ, 

ᐅᖃᖅᑏ, ᐱᒋᐊᖅᑎᑦᑎᕗᖓ ᑲᑎᒪᑐᐃᓐᓇᖅᑐᑦ 

ᐅᓂᒃᑳᖓᑦ ᐊᖏᖅᑕᐅᖁᓪᓗᒍ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᐱᖁᔨᕗᖔᕈᒻᒥᒃ ᓇᑎᕐᒦᑦᑐᖃᕐᒪᑦ. 

ᐊᐃᑉᐱᖅᑕᐅᕙ? ᒪᓕᒐᓕᐅᖅᑎ ᓇᑦᑎᓕᖕᒧᑦ, ᒥᔅᑐ 

ᕿᓐᖑᐊᖅ. (ᑐᓵᔨᑎᒍᑦ) ᐱᖁᔨᕗᖔᕈᑦ ᓈᒻᒪᖕᒪᑦ. 

ᓈᒻᒪᒃᓴᖅᑐᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 

(ᑐᓵᔨᑎᒍᑦ) ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᖅ.  

 

ᑲᑎᒪᔾᔪᑎᒃᓴᖅ 21. ᐱᖓᔪᐊᓐᓂᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 

22. ᑲᑎᒪᔾᔪᑎᒃᓴᑦ. ᑎᑎᕋᖅᑎ.  

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

 

ᑲᑎᒪᔾᔪᑎᒃᓴᐃᑦ ᐅᑐᐱᕆ 28-ᒥ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 



ᕿᑎᖅᑰ, ᐅᑐᐱᕆ 27, 2016 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  2662 

 

 

 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᒥᓂᕐᓄᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐊᓯᖏᓐᓂᓪᓗ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᒃᓴᖅᓯᐅᕐᓂᖏᑦ 

 ᒪᓕᒐᒃᓴᖅ 20 

 ᒪᓕᒐᒃᓴᖅ 22 

 ᒪᓕᒐᒃᓴᖅ 23 

 ᒪᓕᒐᒃᓴᖅ 24 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᓄᖅᑲᖓᓂᐊᓕᕐᒥᔪᒍᑦ ᐅᓪᓗᑐᐃᓐᓇᓐᖑᕋᓱᖕᓂᖓᓂ, 

ᐅᑐᐱᕆ 28, 2016-ᒥ 9:00-ᒧᐊᖅᐸᑦ ᐅᓪᓛᒥ. 

 

(ᑐᓵᔨᑎᒎᕈᓐᓃᖅᑐᖅ) ᐃᖅᓱᖅᑎ. 

 

>>ᑲᑎᒪᓂᖅ ᓄᖅᑲᖅᑐᖅ 18:15-ᒧᐊᖅᑎᓪᓗᒍ



 

 

ᑎᑎᕋᖅᓯᒪᔪᑦ ᑐᑭᓯᒋᐊᕈᑏᑦ - ᐅᑐᐱᕆ 27, 2016



 

 

 


